
BUNGE LA TANZANIA 

________ 

 

MAJADILIANO YA BUNGE 

_________ 

 

MKUTANO WA KUMI 

 

Kikao cha Pili – Tarehe 1 Februari, 2023 

 

(Bunge Lilianza Saa Tatu Asubuhi) 

 

D U A 

 

Mwenyekiti (Mhe. Najma Murtaza Giga) Alisoma Dua 

 

 MWENYEKITI: Waheshimiwa Wabunge, tukae. 

Tunaendelea na Mkutano wa Kumi, Kikao cha Pili leo 

Tarehe Mosi Februari, 2023. Katibu. 

  

 NDG. ZAINAB ABDALLAH – KATIBU MEZANI: 

 

HATI ZA KUWASILISHA MEZANI 

  

Hati zifuatazo ziliwasilishwa Mezani na:- 

 

MHE. ASIA A. HALAMGA K.n.y. MWENYEKITI WA 

KAMATI YA KUDUMU YA BUNGE YA ARDHI, MALIASILI NA 

UTALII: 

 

 Taarifa ya Kamati ya Kudumu ya Bunge ya Ardhi, 

Maliasili na Utalii kuhusu Shughuli za Kamati kwa Mwaka 

2022. 

 MWENYEKITI: Ahsante sana Mheshimiwa Asia, sasa 

namkaribisha Mwenyekiti wa Kamati ya Kudumu ya 

Bunge ya Viwanda, Biashara na Mazingira, karibu kwa 

niaba ya Mwenyekiti wa Kamati ya Kudumu. 

 

MHE. NANCY H. NYALUSI K.n.y. MWENYEKITI WA 

KAMATI YA KUDUMU YA BUNGE YA VIWANDA, BIASHARA 

NA MAZINGIRA: 

 

Taarifa ya Kamati ya Kudumu ya Bunge ya Viwanda, 

Biashara na Mazingira kuhusu Shughuli za Kamati kwa 

Mwaka 2022. 

 

MWENYEKITI: Ahsante sana Mheshimiwa kwa taarifa 

hiyo. Katibu tuendelee. 

 

NDG. ZAINAB ABDALLAH – KATIBU MEZANI: Maswali 

 

MASWALI NA MAJIBU 

 

MWENYEKITI: Waheshimiwa Wabunge, tunaanza na 

Ofisi ya Waziri Mkuu. Mheshimiwa Jerry William Silaa, 

Mbunge wa Ukonga, sasa aulize swali lake. 

 

Na. 20 

 

Madai ya waliokuwa wafanyakazi wa Viwanda 

vya Kilitex na Sunguratex 

 

MHE. JERRY W. SILAA aliuliza:- 

 

Je, ni lini Serikali itawalipa mafao waliokuwa 

Wafanyakazi wa Viwanda vya Kilitex na Sunguratex 

Gongo la Mboto? 

MWENYEKITI: Majibu ya swali hilo Mheshimiwa Waziri. 

 

NAIBU WAZIRI, OFISI YA WAZIRI MKUU, KAZI, AJIRA 

VIJANA NA WENYE ULEMAVU (MHE. PASCAL P. KATAMBI) 

alijibu: - 

 

Mheshimiwa Mwenyekiti, kwa niaba ya Mheshimiwa 

Waziri Mkuu, naomba kujibu swali la Mheshimiwa Jerry 

Silaa, Mbunge wa Ukonga, kama ifuatavyo:- 

 

Mheshimiwa Mwenyekiti, kuanzia mwaka 1989 Serikali 

kupitia Mifuko ya NSSF uliokuwa PPF iliwalipa mafao 

waliokuwa wafanyakazi wa viwanda vya Kilitex na 

Sunguratex Gongo la Mboto baada ya ukomo wa ajira 

zao. 

 

Mheshimiwa Mwenyekiti, Aprili, 2022 Mfuko wa PSSSF 

ulipokea malalamiko ya waliokuwa wafanyakazi wa 

kiwanda Sunguratex wapatao 644 wakidai kuwa 

hawakulipwa mafao kikamilifu na uliokuwa Mfuko wa PPF. 

Baada ya Mfuko kufanya uchambuzi wa madai hayo, 

imeonekana kuwa wafanyakazi hao walishalipwa mafao 

kikamilifu isipokuwa baadhi yao wanasubiri kufikisha 

miaka 55 ili waanze kulipwa pensheni ya mwezi. Kuhusu 

wafanyakazi wa kiwanda cha Kilitex Mfuko haujapokea 

malalamiko yoyote. 

 

Mheshimiwa Mwenyekiti, Serikali ipo tayari kuendelea 

kushirikiana na Mheshimiwa Mbunge na Wabunge 

wengine kama wafanyakazi hao wapo ili kutatua 

changamoto ya waliokuwa wafanyakazi wa viwanda 

vya Kilitex na Sunguratex Gongolamboto.  Ahsante. 

 

MWENYEKITI: Mheshimiwa Jerry Silaa. 

MHE. JERRY W. SILAA: Mheshimiwa Mwenyekiti, 

namshukuru sana Mheshimiwa Naibu Waziri kwa majibu 

mazuri, kwa kuwa suala hili limekuwa likijitokeza mara kwa 

mara. Je, Naibu Waziri atakuwa tayari kuambatana na 

mimi kwenda kukutana na wafanyakazi hawa ambao 

wana malalamiko ya muda mrefu ili kuweza kuwapatia 

majibu waweze kufunga shauri hili mara moja? 

 

MWENYEKITI: Majibu ya swali hili Mheshimiwa Waziri. 

 

 NAIBU WAZIRI, OFISI YA WAZIRI MKUU, KAZI, AJIRA 

VIJANA NA WENYE ULEMAVU (MHE. PASCAL P. KATAMBI): 

Mheshimiwa Mwenyekiti, ahsante, kama nilivyoeleza na 

kujibu kwenye swali la msingi kwamba sisi tuko tayari 

kuweza kutoa ushirikiano wa kutosha kwa Mheshimiwa 

Mbunge ili kwenda kutatua changamoto za wafanyakazi 

hawa na kuweza kulifanyia uchunguzi wa kina, kama 

wapo wanaostahili kulipwa basi watalipwa na tutaweza 

kilifanyia kazi. 

 

 MWENYEKITI: Mheshimiwa Adamson Mwakasaka 

nimekuona. 

 

MHE. EMMANUEL A. MWAKASAKA: Mheshimiwa 

Mwenyekiti, ahsante.  Kiwanda cha Nyuzi pia Tabora kina 

matatizo kama ambayo yapo kule Ukonga. Wafanyakazi 

waliachishwa muda mrefu lakini wengi hawakupata 

mafao yao. Nilikuomba Mheshimiwa Waziri kama 

utakuwa tayari tuambatane ukawa umeniahuidi lakini 

mpaka leo naona bado sijui lini utakuwa tayari ili 

ukawasikilize wale wafanyakazi, kwa kweli hali zao ni 

mbaya sana, ahsante. 

 

MWENYEKITI: Mheshimiwa Waziri, majibu ya swali hilo. 

NAIBU WAZIRI, OFISI YA WAZIRI MKUU, KAZI, AJIRA 

VIJANA NA WENYE ULEMAVU (MHE. PASCAL P. KATAMBI): 

Mheshimiwa Mwenyekiti, nishukuru. Naomba nijibu swali la 

nyongeza la Mheshimiwa Mwakasaka ambaye kimsingi 

ameeleza pia hali ya changamoto zilizo katika viwanda 

vilivyokuwa kama Kilitex pamoja na Sunguratex, hali hiyo 

ipo pia kwenye Kiwanda cha Nyuzi kule Tabora. Mimi nipo 

tayari kuweza kushirikiana naye hata kuambatana nae ili 

kuweza kutatua changamoto hiyo lakini katika hatua ya 

awali pia tutapata nyaraka na idadi ya majina hayo ili 

tuweze kuona urahisi zaidi wa kuwahudumia wananchi 

wetu, ahsante. (Makofi) 

 

MWENYEKITI: Ahasnte sana Mheshimiwa Naibu Waziri 

Patrobass Katambi kwa majibu ya Wabunge.  

 

Tunaendelea na Ofisi ya Rais – TAMISEMI, 

Mheshimiwa Joseph Kasheku Musukuma, Mbunge wa 

Geita sasa aulize swali lake. Mheshimiwa Stella 

Manyanya, kwa niaba yake. 

 

Na. 21 

 

Ujenzi barabara ya Katoma hadi  

Nyambaya - Geita 

 

MHE. ENG. STELLA M. MANYANYA K.n.y. MHE. JOSEPH 

K. MUSUKUMA aliuliza:- 

 

Je, ni lini ujenzi wa barabara ya kutoka Kata ya 

Katoma kwenda Nyambaya utaanza? 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE) alijibu:-  

Mheshimiwa Mwenyekiti, ahsante sana, kwa niaba 

ya Waziri wa Nchi Ofisi ya Rais – TAMISEMI, naomba kujibu 

swali la Mheshimiwa Joseph Kasheku Musukuma, Mbunge 

wa Jimbo la Geita, kama ifuatavyo: - 

 

Mheshimiwa Mwenyekiti, barabara ya Katoma 

kwenda Nyambaya ina urefu wa kilomita 6.3 ambapo 

katika mwaka wa fedha 2021/2022 ilianza utekelezaji wa 

ujenzi wa barabara hii kwa kujenga makalavati manne 

kwa gharama ya shilingi milioni 22.40 kwa fedha za 

mapato ya ndani ya Halmashauri.  

 

Mheshimiwa Mwenyekiti, Aidha, katika mwaka wa 

fedha 2023/2024 Serikali itatenga bajeti ya Shilingi Milioni 

67.2 kuendelea na ujenzi wa barabara hiyo kupitia fedha 

za Mfuko wa Barabara.  

 

Mheshimiwa Mwenyekiti, Serikali itaendelea kutenga 

fedha katika bajeti zake za kila mwaka kwa ajili ya 

matengenezo na ujenzi wa barabara za Wilaya ya Geita 

ikiwemo barabara ya Katoma hadi Nyambaya kulingana 

na upatikanaji wa fedha. 

 

MWENYEKITI: Mheshimiwa Stella Manyanya swali la 

nyongeza. 

 

MHE. ENG. STELLA M. MANYANYA: Mheshimiwa 

Mwenyekiti, ahsante sana. Ikumbukwe kwamba 

Halmashauri hizi za Geita ni miongoni mwa Halmashauri 

ambazo zinachangia mapatao makubwa sana Serikalini 

kutokana na masuala ya uchimbaji wa dhahabu. Kwa 

hiyo, barabara hizi zinapokuwa hazitengenezwi vizuri 

hazitoi taswira nzuri kwa wananchi wa maeneo hayo. 

Kwa hiyo, naomba kuisisitiza Serikali kuongeza jitihada 

katika kuikamilisha vizuri barabara hii. 

Mheshimiwa mwenyekiti, swali la pili ni kwamba, 

inaonekana katika Halmashauri nyingi amabazo ziko 

Vijijini na zile ambazo zinaanza kuchipukia zisizo na 

mapato makubwa, ugawaji wa fedha inayopelekwa kwa 

ajili ya barabara hizi za TARURA ni mdogo sana kiasi 

kwamba barabara nyingi zinashindwa kufunguliwa.  

 

Je, ni lini Serikali itaeweka utaratibu mzuri wa 

kuongeza jitihada za kufungua maeneo haya ya vijijini ili 

wananchi waweze kupata huduma inayostahili? (Makofi) 

 

MWEYEKITI: Mheshimiwa Waziri, majibu ya swali hilo. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Mwenyekiti ahsante sana, naomba kujibu maswali mawili 

madogo ya nyongeza ya Mheshimiwa Stella Manyanya, 

Mbunge wa Jimbo la Nyasa, kama ifuatavyo:- 

 

Mheshimiwa Mwenyekiti, Serikali inatambua 

umuhimu wa Halmashauri ya Geita kutokana na shughuli 

za kiuchumi ambazo ziko pale na ndiyo maana 

ukiangalia kwenye jibu letu la msingi tumetenga fedha na 

tutakacho hakikisha ni kwamba fedha hizo zinakwenda 

na zile barabra zinarekebishika, kwa hiyo hilo halina 

shaka. 

 

Mheshimiwa Mwenyekiti, suala la pili kuhusu ugawaji 

wa fedha za barabara ambazo zimekuwa zikionekana 

kuwa chache na kwa sababu ya ukubwa wa mtandao 

wa barabara tulionao nchini Serikali tunalipokea ombi la 

Mheshimiwa Mbunge na tutalizingatia kulingana na bajeti 

ambavyo tutakuwa tukizitenga, ahsante. (Makofi) 

MWENYEKITI: Tunanendelea na swali la Mheshimiwa 

Dennis Lazaro Londo Mbunge wa Mikumi. 

 

Na. 22 

 

Ujenzi wa barabara ya Ruaha Mbuyuni – 

 Malolo – Uleling’ombe 

 

MHE. DENNIS L. LONDO aliuliza:- 

 

Je, Serikali ina mpango gani wa kujenga barabara 

ya kuunganisha Ruaha Mbuyuni, Malolo hadi 

Uleling’ombe? 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE) alijibu:- 

 

Mheshimiwa Mwenyekiti, kwa niaba ya Waziri wa 

Nchi, Ofisi ya Rais TAMISEMI, naomba kujibu swali la 

Mheshimiwa Dennis Lazaro Londo, Mbunge wa Mikumi 

kama ifuatavyo: - 

 

Mheshimiwa Mwenyekiti, awali barabara hii ya 

Ruaha Mbuyuni - Malolo hadi Uleling’ombe ilikuwa 

haijaingizwa katika mtandao wa barabara 

zinazohudumiwa na TARURA. Serikali kupitia TARURA 

itatenga fedha kiasi cha shilingi milioni 100 katika mpango 

na bajeti wa mwaka wa fedha 2023/2024 kwa ajili ya 

usanifu wa awali wa barabara ya Ruaha Mbuyuni, Malolo 

mpaka Uleling’ombe yenye urefu wa kilometa 27.9. 

Lengo la usanifu huo ni kupata gharama halisi za ujenzi 

wa barabara hiyo kwa kiwango cha changarawe. 

 

Mheshimiwa Mwenyekiti, mara baada ya kupata 

gharama halisi za usanifu, Serikali kupitia TARURA itaweka 

katika mipango yake ya bajeti kwa ajili ya ujenzi wa 

barabara ya Ruaha Mbuyuni, Malolo hadi Uleling’ombe 

kulingana na upatikanaji wa fedha. 

 

MWENYEKITI: Mheshimiwa Dennis Lazaro Londo. 

 

MHE. DENNIS L. LONDO: Mheshimiwa Mwenyekiti, 

nashukuru kwa kunipa nafasi ya kuuliza swali la nyongeza.  

 

Kwa kuwa, barabara hii ya kutoka Ruaha Mbuyuni 

kupitia Malolo, Ibanda, Mlunga, Uleling’ombe, Kinusi 

mpaka Wilaya ya Mpwapwa ndiyo kiungo kati ya Mkoa 

wa Morogoro na Mkoa wa Dodoma, na kwa kuwa Kata 

ya Uleling’ombe ndiyo Kata ambayo kiuchumi inalisha 

maeneo mengi ya Jimbo la Mikumi pamoja na Wilaya ya 

Mpwapwa.  

 

Je, Serikali haioni kwamba wakati umefika sasa wa 

kuiweka barabra hii katika vipaumbele vya kuunganisha 

Mkoa wa Morogoro na Mkoa wa Dodoma? 

 

MWENYEKITI: Mheshimiwa Waziri, majibu ya swali hilo. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Mwenyekiti, ahsante sana, naomba kujibu swali la 

Mheshimiwa Dennis Lazaro Londo, Mbunge wa Jimbo la 

Mikumi kama ifuatavyo:- 

 

Mheshimiwa mwenyekiti, tumetambua umuhimu wa 

barabara hiyo na ndiyo maana umeona katika mwaka 

wa fedha unaokuja tumeitengea fedha, kwa sababu 

awali barabara hii ilikuwa haipo katika mtandao wetu. 

Kwa hiyo, nimthibitishie Mbunge wa Jimbo la Mikumi, 

barabara hiyo tutaitengea fedha na itajengwa kama 

mapendekezo ya Mbunge lakini kutokana na umuhimu 

wa kuunganisha Mkoa wa Morogoro na Dodoma. 

Ahsante sana. 

 

MWENYEKITI: Mheshimiwa Ritta Kabati nimekuona. 

 

MHE. DKT. RITTA E. KABATI: Mheshimiwa Mwenyekiti, 

ahsante sana kwa kunipa nafasi niulize swali moja la 

nyongeza.  

 

Barabara ya Mahenge inayopita Udekwa inatokeza 

mpaka Ilula ni barabara muhimu sana, ni barabara 

mbadala ya barabara ya Mlima wa Kitonga kama 

magari yakikwama.  

 

Je, ni lini Serikali itaipa umuhimu mkubwa sana ili 

barabra hii ijengwe kusiwepo na matatizo inapotokea 

katika barabra ya Kitonga, magari yaweze kupita katika 

hii barabra? (Makofi) 

 

MWENYEKITI: Mheshimiwa Waziri, majibu ya swali hilo. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Mwenyekiti, ahsante sana, naomba kujibu swali dogo la 

nyongeza la Mheshimiwa Ritta Kabati, Mbunge wa Viti 

Maalum, Mkoa wa Iringa, kama ifuatavyo: - 

 

Mheshimiwa Mwenyekiti, barabra ya Mahenge 

mpaka kwenda Ilula kama barabara ya mchepuko 

tunatambua umuhimu wake na tutawatuma TARURA 

Mkoa wa Iringa waende wakafanye tathmini halisi na 

watuletee ili tutafute fedha kwa ajili ya utengenezaji.  

Ahsante sana. (Makofi) 

MWENYEKITI: Tunaendelea na swali la Mheshimiwa 

Daimu Iddi Mpakate Mbunge wa Tunduru Kusini. 

 

Na. 23 

 

Sekondari za Mchoteka na Nalasi kuwa za  

kidato cha tano na sita 

 

MHE. DAIMU I. MPAKATE aliuliza:- 

 

Je, Serikali ina mpango gani wa kupandisha Shule za 

Sekondari za Mchoteka na Nalasi kuwa za kidato cha 

tano na kidato cha sita Wilayani Tunduru? 

 

MWENYEKITI: Majibu ya swali hilo Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE) alijibu:- 

 

Mheshimiwa Mwenyekiti, ahsante sana, naomba 

kujibu swali la Mheshimiwa Daimu Iddi Mpakate, Mbunge 

Jimbo la Tunduru, kama ifuatavyo:- 

 

Mheshimiwa Mwenyekiti, ili shule ya sekondari iwe na 

hadhi ya kidato cha tano na sita inatakiwa iwe na 

vyumba vya madarasa viwili kwa mkondo mmoja, 

matundu ya vyoo manne, bweni, maktaba/chumba cha 

kusomea, jiko na bwalo la chakula. 

 

Mheshimiwa Mwenyekiti, kwa sasa shule za sekondari 

Mchoteka na Nalasi bado hazijakidhi vigezo vya kuwa na 

kidato cha tano na sita. Aidha, kwakutambua umuhimu 

wa shule hizo, Serikali kwa kushirikiana na Halmashauri 

inaendelea kutafuta fedha kwa ajili ya kukamilisha 

miundombinu ya shule hizo ili ziwe na vigezo vya 

kupandishwa hadhi na kuwa za Kidato cha Tano na Sita. 

  

 MWENYEKITI: Mheshimiwa Daimu Mpakate.   

  

 MHE. DAIMU I. MPAKATE: Mheshimiwa Mwenyekiti, 

ahsante kwa majibu mazuri ya Mheshimiwa Naibu Waziri. 

 

Mheshimiwa Mwenyekiti, Jimbo la Tunduru Kusini lina 

shule za sekondari kumi, katika hizo zote hamna high 

school na Shule ya Sekondari Mchoteka ina maabara 

tatu, ina mabweni mawili na moja linajengwa, ina vyoo 

20, kumi na moja vya kike na tisa vya kiume, halafu ina 

madarasa 16; kati ya hayo manne hayatumiki. Kigezo 

kilichobaki ni bweni pamoja na jiko.  

 

Kwa nini sasa Serikali kwa kutilia umuhimu wa 

kutokuwa na high school katika Jimbo langu isitilie mkazo 

wa kupewa fedha kwa haraka ili Jimbo la Tunduru Kusini 

lipate high school? 

 

MWENYEKITI: Majibu ya maswali hayo, Mheshimiwa 

Waziri. 

 

 NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Mwenyekiti, ahsante sana, naomba kujibu swali dogo la 

nyongeza la Mheshimiwa Daimu Iddi Mpakate, Mbunge 

wa Jimbo la Tunduru Kusini, kama ifuatavyo:- 

 

 Mheshimiwa Mwenyekiti, nimthibitishie tu 

Mheshimiwa Mbunge kwamba moja tumepokea ombi 

lako, kwa sababu kwa kuizingatia hiyo shule 

itatupunguzia gharama za kwenda kuanzisha high school 

mpya, kwa hiyo tumelipokea na tutalifanyia kazi ili sasa 

tulete shule ya Kidato cha Tano na Sita katika Jimbo lako, 

ahsante sana. 

 

MWENYEKITI: Tunaendelea na Mheshimiwa Dkt. John 

Danielson Pallangyo Mbunge wa Arumeru Mashariki. 

 

Na. 25 

 

Ujenzi wa Soko la Kisasa - Tengeru 

 

MHE. DKT. JOHN D. PALLANGYO aliuliza:- 

 

Je, Serikali ina mkakati gani wa kujenga soko la 

Tengeru kwa kiwango cha Kimataifa? 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE) alijibu: - 

Mheshimiwa Mwenyekiti, kwa niaba ya Waziri wa 

Nchi Ofisi ya Rais – TAMISEMI, naomba kujibu swali la 

Mheshimiwa Dkt. John Danielson Pallangyo Mbunge wa 

Jimbo la Arumeru Mashariki, kama ifuatavyo:- 

 

Mheshimiwa Mwenyekiti, Serikali inatambua 

umuhimu wa kuwa na soko la kisasa kutokana na 

ongezeko kubwa la shughuli za kiuchumi katika eneo la 

Tengeru. Kwa sasa eneo hilo lenye ukubwa wa ekari 2.3 

linatumika kama gulio. 

  

Mheshimiwa Mwenyekiti, kutokana na uhitaji uliopo 

eneo hilo ni dogo na halikidhi mahitaji ya soko hilo. Hivyo, 

Halmashauri ya Meru imetenga eneo la Madiira lenye 

ukubwa wa ekari 15.5 lenye uwezo wa kubeba 

miundombinu yote ikiwemo miundombinu kwa ajili ya 

wafanyabiashara wadogo.  

 Mheshimiwa Mwenyekiti, Halmashauri inatarajia 

kukamilisha na kuwasilisha andiko la mradi huo wa 

kimkakati Ofisi ya Rais, TAMISEMI Februari, 2023 kwa ajili ya 

maombi ya fedha, ahsante. 

 

 MWENYEKITI: Mheshimiwa Dkt. Pallangyo swali la 

nyongeza. 

  

MHE. DKT. JOHN D. PALLANGYO: Mheshimiwa 

Mwenyekiti nashukuru, pamoja na majibu mazuri ya 

Serikali, lakini mazingira pale kwenye lile soko na fedha 

zinazobadilishwa wakati wa biashara pale ambazo ni 

nyingi sana zinahitaji kuweka miundombinu ikae vizuri 

kidogo. 

 

 Je, Serikali iko tayari kwenda kujenga shade kama 

machinga complex ya Dodoma pale kwa ajili ya 

kunusuru akina mama ambao wanachomwa na jua 

wakati wa jua kali? 

 

Mheshimiwa Mwenyekiti, pia Halmashauri ilitumia 

takribani Milioni 11 kwa ajili ya kuweka stendi ndogo pale 

ambayo inaweza ikaingiza mabasi 12. Je, Serikali haioni 

kwamba ni muhimu sasa kuingilia kati na kujenga ile 

barabara ya kutokea kwa sababu kibali cha kutumia ile 

stendi bado hakijatoka kutokana na barabra kutokukidhi 

viwango. Ahsante sana. (Makofi) 

 

MWENYEKITI: Majibu ya swali hilo, Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Mwenyekiti ahsante sana, naomba kujibu 

maswali mawili ya nyongeza ya Mheshimiwa Dkt. John 

Danielson Pallangyo, Mbunge wa Jimbo la Arumeru 

Mashariki kama ifuatavyo:-  

 

Mheshimiwa Mwenyekiti, kwanza nimpongeze 

Mheshimiwa Mbunge kwa kufatilia suala la soko lile la 

Tengeru, lakini utaratibu wa Serikkali ni kwamba 

tumetafuta eneo jingine kubwa zaidi haina maana 

kwamba tunaliacha kabisa lile eneo ambalo tayari kwa 

sasa linatumika kama gulio. Kwa hiyo, ninatoa maelekezo 

kwa Mkurugenzi wa Halmashauri hii ili watenge fedha 

kwenye mapato ya ndani kuboresha soko hilo, kwa 

maana kuweka miundombinu rafiki kwa 

wafanyabiashara, pia kupitia TARURA Halmashauri hii 

watenge fedha kwa ajili ya kuboresha barabara hiyo 

ambayo itawezesha kujenga uwezo wa wananchi 

kufanya biashara kwa ufanisi mkubwa zaidi. Ahsante. 

(Makofi) 

 

MWENYEKITI: Swali la Mheshimiwa Joseph Anania 

Tadayo, Mbunge wa Mwanga.  

 

Na. 24 

 

Mikopo ya Halmashauri kwa Watu Wenye Ulemavu 

 

MHE. JOSEPH A. TADAYO aliuliza:- 

  

Je, Serikali haioni umuhimu wa kuweka sharti vikundi 

vya wanawake na vijana kuwa na mtu mwenye ulemavu 

kwa mikopo ya Halmashauri? 

  

MWENYEKITI: Majibu ya swali hilo Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE) alijibu:-  



1 FEBRUARI, 2023 

16 
 

 

Mheshimiwa Mwenyekiti, kwa niaba ya Waziri wa 

Nchi, Ofisi ya Rais – TAMISEMI, naomba kujibu swali la 

Mheshimiwa Joseph Anania Tadayo, Mbunge wa Jimbo 

la Mwanga, kama ifuatavyo:- 

 

Mheshimiwa Mwenyekiti, mikopo inayotokana na 

asilimia 10 ya mapato ya ndani ya Halmashauri hutolewa 

kwa mujibu wa Sheria za Utoaji na Usimamizi wa Mikopo 

kwa Vikundi vya Wanawake, Vijana na Watu wenye 

Ulemavu ya mwaka 2019 na Kanuni zake zilizoboreshwa 

mwaka 2021.  

 

Mheshimiwa Mwenyekiti, kwa mujibu wa masharti 

yaliyowekwa kwenye kanuni hizo, hazizuii mtu mwenye 

ulemavu kuwa miongoni mwa vikundi vya wanawake au 

vijana ikiwa amekidhi mahitaji ya sheria na kanuni zake. 

Aidha, kundi la watu wenye ulemavu limepewa fursa 

mahususi ili kuwarahisishia kupata mikopo ya asilimia 10, 

ahsante. 

 

MWENYEKITI: Mheshimiwa Anania Tadayo. 

 

MHE. JOSEPH A. TADAYO: Mheshimiwa Mwenyekiti, 

nashukuru kwa majibu mazuri ya Mheshimiwa Naibu 

Waziri, lakini nina swali moja la nyongeza.  

 

Kwa kuwa baadhi ya watu wenye ulemavu 

wanapata changamoto ya kufanya biashara wakiwa 

peke yao pengine kutokana na nature na ile hali ya 

ulemavu wao na kwa kuwa imejidhihirisha kwamba 

Halmashauri nyingi zinakosa wakopaji wa kutosha katika 

kundi hili la walemavu na hivyo kupelekea zile fedha 

kukopeshwa kwenye makundi mengine au hata 

kurudishwa. (Makofi) 

Je, Serikali ina mpango gani basi wa kuwarahisishia 

zaidi hawa watu wenye ulemavu ili waweze kutumia ile 

asilimia mbili yao ambayo wamewekewa kwa mujibu wa 

sheria? Ahsante.  

 

MWENYEKITI: Majibu ya swali hilo Mheshimiwa Waziri.  

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Mwenyekiti, ahsante sana, naomba kujibu 

swali la nyongeza la Mheshimiwa Joseph Anania Tadayo, 

Mbunge wa Jimbo la Mwanga, kama ifuatavyo:- 

 

Mheshimiwa Mwenyekiti, ni kweli kwamba kasi ya 

ukopaji wa mikopo ya asilimia 10 kwa kundi la watu 

wenye ulemavu bado hairidhishi na Serikali tumeona hilo 

na moja ya sababu ni kwamba walio wengi hawana ile 

confidence ya kukopa wakiamini kwamba hawawezi 

kurejesha. Lakini ni hatua ambazo Serikali imechukua 

kwanza ni kuendelea kutoa elimu na hamasa kwa watu 

wenye ulemavu; lakini pili kuwarahisishia kwamba hata 

mtu mmoja mwenye ulemavu anaweza akapata mkopo 

wa asilimia 10 akafanya biashara yake baada ya Kamati 

ya Mikopo kujiridhisha. 

 

Mheshimiwa Mwenyekiti, kwa hiyo nitumie fursa hii 

kuhamasisha wananchi, lakini kuwaelekeza watendaji 

kuendelea kuhamasisha na kutoa elimu kwa makundi ya 

watu wenye ulemavu ili wapate mikopo ya asilimia 10, 

ahsante. 

 

MWENYEKITI: Mheshimiwa Sophia Mwakagenda, 

nimekuona. 

MHE. SOPHIA H. MWAKAGENDA: Mheshimiwa 

Mwenyekiti, ahsante kwa kunipa nafasi ya kuuliza swali la 

nyongeza.  

 

Kwa kuwa shida kubwa sana inayopata watu 

wenye ulemavu hasa wenye uoni hafifu, Serikali haioni 

umuhimu sasa wa kutengeneza document zenye nukta 

nundu ili hawa watu wanaopata shida ya kusoma 

waweze kujua taarifa za mikopo katika Halmashauri zetu? 

 

MWENYEKITI: Majibu ya swali hilo Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DKT. FESTO J. DUGANGE): 

Mheshimiwa Mwenyekiti, ahsante sana, naomba kujibu 

swali la nyongeza la Mheshimiwa Sophia Mwakagenda, 

Mbunge wa Viti Maalum, kama ifuatavyo:- 

 

Mheshimiwa Mwenyekiti, hoja hii ni muhimu na sisi 

tunaichukua kwa ajili ya kuifanyia kazi ili kukwawezesha 

watu wenye ulemavu au uoni hafifu waweze kupata 

uwezo wa ku-access taarifa hizo kupitia taarifa za nukta 

nundu, ahsante sana. 

 

MWENYEKITI: Ahsante sana Mheshimiwa Naibu 

Waziri Dkt. Festo John Dugange, kwa majibu ya maswali 

hayo ya Wabunge.  

 

Tunaendelea sasa na Wizara ya Katiba na Sheria, 

Mheshimiwa Judith Salvio Kapinga, Mbunge wa Viti 

Maalum, sasa aulize swali lake. 

 

 

 

 



1 FEBRUARI, 2023 

19 
 

Na. 26 

 

Ulawiti na ubakaji wa watoto 

 

MHE. JUDITH S. KAPINGA aliuliza:- 

 

Je, kuna mkakati gani wa kurekebisha sheria ili 

ubakaji na ulawiti kwa watoto uwe na kifungu tofauti cha 

sheria? 

 

MWENYEKITI: Majibu ya swali hilo, Mheshimiwa Naibu 

Waziri Patrobaas Katambi. 

 

NAIBU WAZIRI, OFISI YA WAZIRI MKUU, KAZI, VIJANA, 

AJIRA NA WENYE ULEMAVU (MHE. PASCAL P. KATAMBI) 

K.n.y WAZIRI WA KATIBA NA SHERIA alijibu:- 

 

Mheshimiwa Mwenyekiti, kwa niaba ya Waziri wa 

Katiba na Sheria naomba kujibu swali la Mheshimiwa 

Judith Salvio Kapinga, Mbunge wa Viti Maalum, kama 

ifuatavyo:-  

 

Mheshimiwa Mwenyekiti, Sheria ya Kanuni za 

Adhabu, Sura ya 16 inaainisha ubakaji na ulawiti kuwa ni 

makosa ya jinai.  Kwa mujibu wa sheria hii, kosa la ubakaji 

limeainishwa chini ya kifungu cha 130 na adhabu yake 

imeainishwa kwenye kifungu cha 131. Aidha, kosa la 

ulawiti na adhabu yake zimeainishwa chini ya kifungu 

cha 154 cha sheria hii. Makosa yote mawili yametolewa 

adhabu tofauti kulingana na mazingira na namna kosa 

lilivyotendeka. Adhabu ya chini kwa makosa hayo ni 

kifungo cha miaka 30 na adhabu ya juu ni kifungo cha 

maisha jela. 

Mheshimiwa Mwenyekiti, kwa vifungu hivyo makosa 

yote mawili yanapotendeka kwa mtoto chini ya miaka 10 

adhabu yake ni kifungo cha maisha jela, pia adhabu hizo 

zinaweza kuambatana na kulipa fidia kwa kiwango 

kinachoamuliwa na Mahakama, ahsante. (Makofi) 

 

MWENYEKITI: Mheshimiwa Judith Kapinga, swali la 

nyongeza. 

 

MHE. JUDITH S. KAPINGA: Mheshimiwa Mwenyekiti, 

ahsante, pamoja na majibu mazuri ya Serikali nina swali 

moja la nyongeza kama ifuatavyo:- 

 

Mheshimiwa Mwenyekiti, vitendo vya ubakaji na 

ulawiti kwa watoto vimekuwa vikiongezeka siku baada ya 

siku, na utaratibu wa kuendesha mashtaka ya kesi za 

ubakaji na ulawiti kwa watoto kulingana na Sheria ya 

Ushahidi (Evidence Act) inampa mtoto mzigo wa 

kuthibitisha kwamba amebakwa ama amelawitiwa.  

 

Sasa Serikali haioni umuhimu wa kufanyia mapitio 

Sheria ya Ushahidi ili kuhakikisha mazingira ya kutoa 

ushahidi katika kesi za ubakaji za watoto pamoja na kesi 

za ulawiti kwa watoto zinawekewa mazingira zinazolinda 

haki za Watoto katika kesi hizo? (Makofi) 

 

MWENYEKITI: Mheshimiwa Waziri majibu ya swali hilo. 

 

NAIBU WAZIRI, OFISI YA WAZIRI MKUU, KAZI, VIJANA, 

AJIRA NA WENYE ULEMAVU (MHE. PASCAL P. KATAMBI) 

K.n.y WAZIRI WA KATIBA NA SHERIA: Mheshimiwa 

Mwenyekiti, ahsante na naomba kujibu swali la 

Mheshimiwa Judith Kapinga, Mbunge wa Viti Maalum, 

kama alivyouliza:- 

Mheshimiwa Mwenyekiti, ni kweli kwamba matendo 

ya ulawiti kwa watoto na ubakaji yamekuwa yakikithiri, 

lakini halitokani na mapungufu kwenye sheria.  

 

Moja, sheria  kwenye makosa ya jinai, uthibitisho au 

threshold ya kiwango cha uthibitishaji wa makosa ya jinai 

ni beyond reasonable doubt yaani uthibitishe pasipo 

kuacha shaka yoyote na nimpongeze sana Mheshimiwa 

Rais wa Jamhuri ya Muungano wa Tanzania, Mama 

Samia Suluhu Hassan, kwa kuliona hili na akaunda Tume 

Maalum ya Haki Jinai ambayo jana ilifanya kazi hiyo, 

ikiwa mojawapo ni kuhakikisha kwanza vyombo vyetu 

ambavyo ni functionalize of the law ambapo ni Ofisi ya 

Mwendesha Mashtaka, Polisi ambao ndio wanawajibu 

kwanza wa kupokea ripoti ya uhalifu wa utendekaji wa 

kosa, lakini pili kufanya uchunguzi; na tatu kupeleka sasa 

kupitia Ofisi ya Solicitor General kupeleka mashtaka 

mahakamani; na nne kazi ya mahakama kwa maana ya 

dispensational of justice.  

 

Sasa changamoto ya mambo haya na 

ukizungumzia na Sheria ya Ushahidi alivyoieleza 

Mheshimiwa iliyofanyiwa marekebisho mwaka 2004, 

sheria hii inaeleza kiwango cha uthibitishaji ni 

pasipokuacha shaka, kwa sababu ukiacha hivyo athari 

yake kuna watu wanaweza wakaumizwa kwa sababu ya 

kesi za kutengeneza. Ushahidi umeonekana unaharibika 

kwanza katika ngazi ya upelelezi, watoto wanafanyiwa 

matendo haya na wakati mwingine kunakuwa hakuna 

ushahidi kwa mfano ujazaji wa PF3, na kesi inavyoenda 

kule inakuwa imeharibika, lakini eneo lingine la uharibifu 

wa mashauri haya na kushindwa kuthibitisha ni pale 

ambapo waendesha mashtaka au wale wazazi 

kunapokuwa na dhamana, yule mtuhumiwa anatoka nje 

na anaharibu ushahidi. Wapo ambao ushahidi unaeleza 

wamekuwa waki bargain na wazazi na wanalipana huko 

na matokeo yake haendi mahakamani kwenda kutoa 

ushahidi na mahakamani huwezi ukashinda kesi bila kuwa 

na ushahidi. 

 

Mheshimiwa mwenyekiti, pili; inatokea katika 

mazingira ambayo sheria zetu katika usimamizi wake ile 

enforcement katika dispensational of justice namna ya 

utoaji wa ushahidi kwa watoto wadogo, nimkumbushe tu 

Mheshimiwa Judith Kapinga kwamba Sheria ya Ushahidi 

inatoa usikilizaji wa mashauri haya in camera, kwamba 

hayasikilizwi kwenye public hearing kwa maana ya aibu 

na kutunza ile heshima ya mtoto. Kwa hiyo, wale wasaidizi 

wake wanaweza wakamsikiliza na bado Sheria hiyo ya 

Ushahidi inatoa haki pia ya kupima uwezo wa mtoto 

kama ana uwezo wa kutoa ushahidi mahakamani au mtu 

mwingine aweze kusimamia hilo. 

 

Kwa hiyo, kwenye eneo la Sheria ya Ushahidi bado 

tutaweza kuona kama kuna mapendekezo ambayo 

anayaona, nishukuru tu kwamba ameweza kuliona 

tutayachukua na kuweza kushauriana na mamlaka 

kuweza kuona maeneo gani ambayo tunafikiri sheria ina 

mapungufu na kwa kufanya tu hilo hata Wizara ya 

Maendeleo ya Jamii tayari wamekwishakaa kikao na 

kuona kama tunaweza tukaondoa dhamana kwenye 

makosa ya aina hii, ahsante. 

 

MWENYEKITI: Ahsante sana Mheshimiwa Patrobass 

Katambi kwa niaba ya Waziri wa Katiba na Sheria, 

nashukuru kwa majibu hayo. 

 

Tunaendelea na Wizara ya Mambo ya Ndani ya 

Nchi, Mheshimiwa Abubakari Damian Asenga, Mbunge 

wa Kilombelo sasa aulize swali lake. 

MHE. ABUBAKARI D. ASENGA; Mheshimiwa 

Mwenyekiti, nakushukuru, naomba swali langu namba 27 

sasa lipate majibu Serikali. 

 

MWENYEKITI: Mheshimiwa Abubakari hayupo? 

 

MHE. ABUBAKARI D. ASENGA: Mheshimiwa 

Mwenyekiti, nipo nimesema nakushukuru na nimeomba 

swali langu namba 27 lipatiwe majibu ya Serikali. 

 

Na. 27 

 

Hitaji la ukarabati Vituo vya Polisi Mang'ula na 

Kidatu-Kilombero 

 

MHE. ABUBAKARI D. ASENGA aliuliza:- 

 

Je, ni lini Vituo vya Polisi vya Tarafa ya Mang'ula na 

Kidatu vitakarabatiwa? 

 

MWENYEKITI: Mheshimiwa Naibu Waziri wa Mambo 

ya Ndani, majibu ya swali hilo. 

 

NAIBU WAZIRI WA MAMBO YA NDANI YA NCHI: 

alijibu: - 

 

Mheshimiwa Mwenyekiti, kwa niaba ya Waziri wa 

Mambo ya Ndani ya Nchi, napenda kujibu swali la 

Mheshimiwa Abubakari Damian Asenga, Mbunge wa 

Kilombero kama ifuatavyo:- 

 

Mheshimiwa Mwenyekiti, Serikali inatambua 

uchakavu wa Vituo vya Polisi katika Tarafa za Mang'ula 

na Kidatu. Jengo la Kituo cha Polisi linalotumika Mang'ula 

ni mali ya Shirika la Reli Tanzania na Zambia -TAZARA, na 

jengo la Kituo cha Polisi linalotumika Kidatu ni mali ya 

Jeshi la Wananchi wa Tanzania -JWTZ. Mnamo tarehe 22 

Novemba, 2021 Halmashauri ya Mji wa Ifakara ilitoa eneo 

la ekari nne kwa ajili kujenga Kituo cha Polisi cha 

Mang'ula na tarehe 23 Januari, 2023 uongozi wa Kata ya 

Kidatu ulitoa eneo la ekari mbili kwa ajili ya kujenga Kituo 

cha Polisi. Taratibu za upimaji wa maeneo hayo 

zinaendelea kwa ajili ya kupata hatimiliki ili kuandaa 

michoro na hatimaye kuomba fedha kwenye Bajeti ya 

Serikali ya mwaka 2023/2024 kwa ajili ya ujenzi wa vituo 

vya Daraja C.  

 

Mheshimiwa Mwenyekiti, niombe Mamlaka ya 

Upimaji (Halmashauri ya Mji wa Ifakara) waharakishe 

upatikanaji wa hatimiliki hizo ili mipango ya ujenzi wa vituo 

hivyo iweze kuandaliwa, nashukuru. 

 

MWENYEKITI: Mheshimiwa Abubakari Asenga. 

 

MHE. ABUBAKARI D. ASENGA: Mheshimiwa 

Mwenyekiti, nakushukuru na ninashukuru kwa majibu 

mazuri ya Serikali. 

 

Kwa kuwa jana Katibu Mkuu wa CCM, Comrade 

Daniel Chongolo alipita kwenye ziara katika Jimbo la 

Kilombero na aliviona vituo hivi na akanielekeza 

Mheshimiwa Mbunge nije niongee na Waziri wa Mambo 

ya Ndani kwa ajili ya kuanza ujenzi wake.  

 

Mheshimiwa Mwenyekiti, swali la kwanza; je, nikileta 

nakala ya hati ya ardhi hizo ambazo Mheshimiwa Naibu 

Waziri amesema, Serikali itakuwa tayari kuanza ujenzi wa 

vituo hivyo vya Tarafa ya Mang’ula na Tafara ya Kidatu? 

Swali la pili; kwa kuwa tayari Tarafa ya Ifakara lipo 

eneo linalomilikiwa na Jeshi la Polisi na Wizara ya Mambo 

ya Ndani; je, Serikali iko tayari kuanza kwa haraka 

kujenga Kituo cha Polisi cha Ifakara? 

 

MWENYEKITI: Majibu ya maswali hayo, Mheshimiwa 

Naibu Waziri. 

 

NAIBU WAZIRI WA MAMBO YA NDANI YA NCHI: 

Meshimiwa Mwenyekiti, kwa niaba ya Waziri wa Mambo 

ya Ndani ya Nchi, naomba kujibu maswali ya nyongeza 

ya Mheshimiwa Mbunge Asenga, kama ifuatavyo:- 

 

Mheshimiwa Mwenyekiti, ni kweli kwamba maeneo 

hayo mawili ni ngazi ya Tarafa yanahitaji Vituo vya Polisi, 

lakini majengo yaliyopo yamechakaa sana, lakini 

mojawapo ya jengo la JWTZ liko kwenye hifadhi ya 

barabara, na barabara inayojengwa italiondoa.   

 

Kwa hiyo, ni ahadi yetu kwamba tunaweka katika 

bajeti ya mwaka 2023/2024 tutakayoipitisha mwezi Juni ili 

tuweze kuanza mipango ya ujenzi, la msingi tupate hizo 

hati miliki ili kuhakikisha kiwanja kiko ndani ya mikono ya 

Jeshi letu la Polisi. 

Mheshimiwa Mwenyekiti, kuhusu Kituo cha Ifakara 

naomba nimuahidi Mheshimiwa Mbunge, nilitembelea 

eneo lile kwa kweli wanachangamoto ya kituo, 

wanahitaji kujengewa kituo kipya cha Polisi ngazi ya Mji 

wa Ifakara. 

 

Kwa hiyo, ni ahadi yetu pia kwamba tutakipa 

kipaumbele katika bajeti inayokuja, nashukuru sana. 

 

MWENYEKITI: Mheshimiwa Aloyce John nimekuona. 

MHE. ALOYCE J. KAMAMBA: Mheshimiwa 

Mwenyekiti, ahsante kwa kunipa nafasi niweze kuuliza 

swali la nyongeza. 

 

Mheshimiwa Mwenyekiti, Kituo cha Polisi cha Tarafa 

ya Nyalonga kilichopo katika Kijiji cha Nyadibuye 

majengo yake yamechoka sana, na hivi wakati wa mvua 

yanavuja tena sana.  

 

Swali; lini Serikali itafanya ukarabati wa kituo hicho 

cha polisi? Ahsante sana. 

 

MWENYEKITI: Mheshimiwa Naibu Waziri, majibu. 

 

NAIBU WAZIRI WA MAMBO YA NDANI YA NCHI: 

Mheshimiwa Mwenyekiti, naomba kujibu swali la 

Mheshimiwa Aloyce Kamamba, Mbunge wa Buyungu,  

kama ifuatavyo:- 

 

Mheshimiwa Mwenyekiti, ni kweli tulishazungumza 

na Mbunge na moja ya ziara yangu ilikuwa nifike, lakini  

sikuweza kufika kwamba kuna changamoto kwenye kituo 

hiki na ukanda ule ni ukanda wa mvua kubwa, ni kweli 

changamoto tunaiona. 

 

Mheshimiwa Mwenyekiti, nimpe ahadi Mheshimiwa 

Mbunge kwamba tutawasiliana na OCD na RPC wa 

Mkoa wa Kigoma ili katika vipaumbele vyake vya 

ukarabati wa majengo chakavu ya polisi hiki kipewe 

kipaumbele, ili hatimaye fedha zitakapotoka kiweze 

kukarabatiwa, nashukuru. 

 

MWENYEKITI: Mheshimiwa Iddi. 

MHE. IDDI K. IDDI: Mheshimiwa Mwenyekiti, ahsante; 

kwa kuwa wananchi wa Jimbo la Msalala hasa Kata ya 

Ngaya na kata ya Isaka tayari wana eneo na tayari 

tumeshajenga vituo vya polisi viko kwenye hatua ya 

renta; sasa ni lini Serikali itatenga fedha ili ije imalizie vituo 

hivi viwili ili wananchi waweze kupata huduma hiyo 

haraka? Ahsante. 

 

MWENYEKITI: Mheshimiwa Naibu Waziri, majibu ya 

swali hilo. 

 

NAIBU WAZIRI WA MAMBO YA NDANI YA NCHI: 

Mheshimiwa Mwenyekiti, napenda kujibu swali la 

nyongeza la Mheshimiwa Iddi, Mbunge wa Msalala kama 

ifuatavyo:- 

 

Mheshimiwa Mwenyekiti, kwanza nimpongeze 

Mheshimiwa Mbunge kwa juhudi anazofanya za 

kuhamasisha wananchi wake kuchangia ujenzi wa vituo 

hivi ikiwa ni pamoja na Halmashauri ya Msalala. 

Nimuahidi tu Mheshimiwa Mbunge kwamba kadri hali ya 

fedha itakavyoruhusu vituo hivi vya kata mbili ambavyo 

vimeshajengwa kiwango cha renta tutaviunga mkono 

kwa kumalizia baadhi ya vifaa vinavyopatikana 

madukani/viwandani sorry ili ujenzi wake uweze 

kukamilishwa, nakushukuru. 

 

MWENYEKITI: Mheshimiwa Agnesta Lambert, 

nimekuona.  

 

MHE. AGNESTA L. KAIZA: Mheshimiwa Mwenyekiti, 

nakushuru kwa kunipa nafasi ili nami niweze kuuliza swali 

dogo la nyongeza. 

Mheshimiwa Mwenyekiti, kwa kuwa tatizo la 

uchakavu wa vituo vya polisi ni la nchi nzima; swali langu 

je, Serikali haioni umuhimu wa kuandaa mpango 

kabambe wa miaka mitatu kwa ajili ya maboresho ya 

vituo hivi kwa maana ya kurahishisha ulinzi na usalama 

wa raia na mali zao? Ahsante sana. 

 

MWENYEKITI: Majibu ya swali hilo, Mheshimiwa Naibu 

Waziri. 

 

NAIBU WAZIRI WA MAMBO YA NDANI YA NCHI: 

Mheshimiwa Mwenyekiti, napenda kujibu swali la Mbunge 

Mheshimiwa Lambert, kama ifuatavyo:- 

 

Mheshimiwa Mwenyekiti, kwanza nimpe uhakikisho 

kwamba kwa kutambua umuhimu wa kuwa na mpango 

mkakati wa utekelezaji Wizara ya Mambo ya Ndani 

kushirikiana na vyombo vyake imeandaa mpango wa 

miaka kumi wa ujenzi na ukarabati wa vituo vya polisi. 

Kwa hiyo, ulilolisema tumeshalifanyia kazi, mpango ule 

tunaugawa katika vipindi vya miaka mitano/mitano na 

miaka mitatu mitatu kwa maana ya Medium Term 

Expenditure Framework (MTF) ili kuvigharamia, ndio 

maana tunaposema hapa kwamba tunaingiza, tunatoa 

kwenye ule mpango mkuu wa miaka kumi tulionao, 

nashukuru. 

 

 MWENYEKITI: Tunaendelea na swali la Mheshimiwa 

Mwantumu Dau Haji, Mbunge wa Viti Maalum.  

Na. 28 

 

Kusogezwa huduma za kipolisi jirani na  

maeneo ya wananchi 

 

MHE. MWANTUMU DAU HAJI aliuliza:- 

 

Je, Serikali ina mpango gani wa kupeleka huduma 

za kipolisi jirani na maeneo ya wananchi? 

 

MWENYEKITI: Majibu ya swali hilo Mheshimiwa Waziri. 

 

NAIBU WAZIRI WA MAMBO YA NDANI YA NCHI 

alijibu:- 

 

Mheshimiwa Mwenyekiti, kwa niaba ya Waziri wa 

Mambo ya Ndani ya Nchi, napenda kujibu swali la 

Mheshimiwa Mwatum Dau Haji, Mbunge wa Viti Maalum 

kama ifuatavyo:- 

 

Mheshimiwa Mwenyekiti, kwa madhumuni ya 

kupeleka huduma za polisi jirani na wananchi, Jeshi la 

Polisi linatekeleza utaratibu wa kuwapangia kazi 

Wakaguzi wa Polisi kwenye maeneo ya kata na shehia 

zote hapa nchini. Mpaka sasa Wakaguzi wa Polisi 2,552 

wameshapelekwa kwenye kata hizo 2,552 na...Sorry, 

naomba kurejea eneo hili.  

 

Mheshimiwa Mwenyekiti, Jeshi la Polisi linatekeleza 

utaratibu wa kuwapangia kazi Wakaguzi wa Polisi kwenye 

maeneo ya kata na shehia zote hapa nchini. Mpaka sasa 

Wakaguzi 2,552 wameshapelekwa kwenye kata na 288 

wameshapelekwa kwenye shehia kwa upande wa 

Zanzibar.  

Mheshimiwa Mwenyekiti, majukumu ya Wakaguzi 

wa Polisi wanaopangwa kwenye kata na shehia ni 

kusimamia hali ya ulinzi na usalama kwenye maeneo yao 

na kushirikiana na wananchi kuanzisha na kusimamia 

vikundi vya ulinzi shirikishi, kushiriki vikao na mikutano ya 

vitongoji, vijiji, shehia na kata na ward ili kutatua 

changamoto za uhalifu na migogoro katika jamii, pia 

hushiriki kwenye mikutano ya kamati za maendeleo za 

kata ili kutoa ushauri kuhusiana na masuala ya ulinzi na 

usalama, nakushukuru. 

 

MWENYEKITI: Mheshimiwa Mwantumu Dau Haji, swali 

la nyongeza. 

 

MHE. MWANTUMU DAU HAJI: Mheshimiwa 

Mwenyekiti, ahsante sana; pamoja na majibu mazuri ya 

Serikali naomba kuuliza maswali mawili ya nyongeza. 

 

Mheshimiwa Mwenyekiti, kwa kuwa shehia yangu ya 

Fuoni ina matatizo makubwa katika eneo hilo, matatizo 

ya wizi na vibaka pamoja na wabakaji, maana kuna 

vibaka na wabakaji masuala mawili hayo muyaone.  

 

Je, Serikali haioni haja kujenga Kituo cha Polisi katika 

eneo hilo? (Makofi) 

 

Je, ni lini Serikali itaanza huo ujenzi katika maeneo 

hayo? Ahsante. (Makofi) 

 

MWENYEKITI: Majibu ya maswali hayo, Mheshimiwa 

Naibu Waziri. 

 

NAIBU WAZIRI WA MAMBO YA NDANI: Mheshimiwa 

Mwenyekiti, napenda kujibu maswali mawili ya nyongeza 

ya Mheshimiwa Mwantumu Dau, kama ifuatavyo:-  

Mheshimiwa Mwenyekiti, umuhimu wa kujenga Vituo 

vya Polisi kwa kweli unaanzia kwa wananchi na mamlaka 

zao za Serikali za Mitaa. Kwa maana ya uwepo wa 

matukio ya wizi, udokozi kwenye shehia aliyoibainisha, 

nimwombe Mheshimiwa Mbunge kwamba katika vikao 

vya Kamati za Usalama watakapojadili na kuona 

umuhimu wa kujenga Kituo cha Polisi, basi sisi Polisi Makao 

Makuu kwa maana ya IGP atatenga fedha kwa ajili ya 

kusaidiana na nguvu za wananchi kujenga vituo hivyo. 

 

Mheshimiwa Mwenyekiti, kwa hiyo kama Kamati ya 

Usalama ya Wilaya na Mkoa wataona umuhimu tuko 

tayari kuungana nao. Ni lini? Wakati wowote 

tutakapopata maombi hayo tutatekeleza mpango wa 

ujenzi.  

 

Mheshimiwa Mwenyekiti, nakushukuru sana. 

 

MWENYEKITI: Mheshimiwa Fakharia Shomar 

nimekuona halafu Mheshimiwa Yahaya. 

 

MHE. YAHAYA OMARY MASSARE: Mheshimiwa 

Mwenyekiti, ahsante sana kwa nafasi. Ipo ahadi ya 

Serikali ya kujenga Kituo cha Polisi Itigi. Kwa muda mrefu, 

majengo wanayotumia polisi sasa ni ya reli na ambayo 

reli sasa wanajenga. Je, ni lini Serikali itatekeleza ahadi 

yake ya kujenga Kituo cha Polisi daraja B Itigi?  

 

MWENYEKITI: Mheshimiwa majibu ya swali hilo. 

 

NAIBU WAZIRI WA MAMBO YA NDANI YA NCHI: 

Mheshimiwa Mwenyekiti, napenda kujibu swali 

Mheshimiwa Mbunge, kama ifuatavyo.:- 

Mheshimiwa Mwenyekiti, tunatambua kweli Itigi 

ulikuwa Mji Mdogo lakini sasa unakua kwa kasi na 

unahitaji Kituo cha Polisi na ndio maana tayari 

tumeshamtuma Kamanda wa Polisi Mkoa wa Singida ili 

kufanya uhakiki wa uwepo wa kiwanja, ukubwa wake ili 

kuleta mahitaji na michoro iweze kuandaliwa kwa ajili ya 

ujenzi wa kituo hicho.  Kwa hiyo Mheshimiwa niko tayari 

kufuatilia jambo hilo ili kuona kwamba linatekelezwa ili Mji 

wa Itigi uweze kupata Kituo cha Polisi kama alivyoomba 

cha daraja B 

 

MWENYEKITI: Mheshimiwa Fakharia Shomar na 

baadaye Mheshimiwa Oran Njeza atamalizia. 

 

MHE. FAKHARIA SHOMAR KHAMIS: Mheshimiwa 

Mwenyekiti, ahsante. Kwa kuwa Mmtaa wa Mlandege 

ulioko Mjini Unguja kulikuwa na Kituo cha Polisi toka 

wakati wa ukoloni na pana maduka mengi ya wananchi, 

lakini kituo hicho sasa hivi kimekufa. Naomba Wizara 

iangalie tena kukifufua kituo kile kwa sababu ni mtaa wa 

maduka na umezungukwa na wananchi na maduka. 

 

MWENYEKITI: Mheshimiwa Waziri nafikiri ni ushauri huo.  

 

NAIBU WAZIRI WA MAMBO YA NDANI: Mheshimiwa 

Mwenyekiti, ni ushauri nimeupokea  na  tutaangalia. 

Ahsante sana. 

 

MWENYEKITI: Kweli pale pana maduka mengi na 

mimi ni shahidi, naomba ikiwezekana tufanye hivyo. 

 

NAIBU WAZIRI WA MAMBO YA NDANI: Ahsante sana. 

 

MWENYEKITI:  Mheshimiwa Oran Njenza. 

MHE. ORAN M. NJENZA:  Mheshimiwa Mwenyekiti, 

nashukuru sana.  Kwa kuwa wananchi wa Kata ya Igoma, 

Wilaya ya Mbeya wameanza kujenga kituo cha kimkakati 

kwa kuhudumia kata jirani za Wilaya Rungwe, Wilaya ya 

Mbeya na Wilaya ya Makete ikiwemo Kitulo pamoja na 

TFC. Je, Serikali ina mpango gani wa kuweza kuwaunga 

wananchi waliojenga mpaka Mtamba wa Panya ili 

wamalizie hicho kituo cha kimkakati angalau milioni 100 

tu?  Kama Serikali inaweza kuwapelekea hicho kituo 

kitafika hatua nzuri. Nashukuru sana.  

 

MWENYEKITI: Mheshimiwa majibu ya swali hilo. 

 

NAIBU WAZIRI WA MAMBO YA NDANI: Mheshimiwa 

Mwenyekiti, naomba kujibu swali la nyongeza la 

Mheshimiwa Mbunge wa Mbeya Vijijini, kama ifuatavyo:- 

 

Mheshimiwa Mwenyekiti, kwanza tunawapongeza 

wananchi wa Mbeya Vijijini pamoja na Mheshimiwa 

Mbunge wao kwa ushirikiano walioufanya na kuanza 

ujenzi wa Kituo cha Polisi Kata ya Igoma kama 

ilivyoelezwa na Mheshimiwa Mbunge. Ombi langu kwa 

uongozi wa Wilaya ya Mbeya wawasilishe maombi kwa 

Mkuu wa Jeshi la Polisi ili kituo hiki kiingizwe kwenye 

mpango wa ujenzi kama ambavyo tumefanya kwenye 

maeneo mengine. Nashukuru.  

 

MWENYEKITI: Nakushukuru sana Naibu Waziri, 

Mheshimiwa Jumanne Abdallah Sagini kwa majibu ya 

Wabunge.  

 

Tunaendelea na Wizara ya Nishati, sasa Mheshimiwa 

Hawa Subira Mwaifunga aulize swali lake. 

Na. 29 

 

Kero ya kukatika umeme mara kwa mara 

 

MHE. HAWA S. MWAIFUNGA aliuliza:- 

 

Je, ni nini mkakati wa Serikali kuondoa kero ya 

ukatikaji wa umeme nchini hasa katika maeneo ya 

biashara kama Kariakoo? 

 

MWENYEKITI:  Majibu ya swali hilo, Mheshimiwa Naibu 

Waziri. 

 

NAIBU WAZIRI WA NISHATI alijibu:- 

 

Mheshimiwa Mwenyekiti, kwa niaba ya Mheshimiwa 

Waziri, napenda kujibu swali la Mheshimiwa Hawa Subira 

Mwaifunga, Mbunge wa Viti Maalum, kama ifuatavyo:- 

 

Mheshimiwa Mwenyekiti, ili kuondoa tatizo la ukatikaji 

umeme Nchini, Serikali imebuni na imeanza utekelezaji 

wa Mradi kabambe wa Gridi Imara unaolenga kuboresha 

upatikanaji wa umeme nchini kwa kufanya uboreshaji 

mkubwa kwenye miundombinu ya kusafirisha na 

kusambaza umeme. Katika mradi huo, pamoja na kazi 

nyingine, jumla ya kilomita zipatazo 3,930 za njia za 

kusafirisha umeme zitajengwa, jumla ya vituo vikubwa 

vya kupoza umeme 62 vitajengwa na kilomita zipatazo 

2,572 za njia za usambazaji umeme zitajengwa. Katika 

kutekeleza mradi huu, Serikali imetenga jumla ya shilingi 

bilioni 500 kwa mwaka wa fedha 2022/2023. 

 

Mheshimiwa Mwenyekiti, katika kutatua 

changamoto ya upungufu wa umeme nchini, Serikali 

inaendelea na jitihada za kuongeza uzalishaji umeme 

kupitia vyanzo mbalimbali kama vile gesi, maji, umeme 

jua na upepo. Miradi hiyo iko kwenye hatua mbalimbali 

za utekelezaji. Inatarajiwa kuwa, utekelezaji wa miradi 

hiyo utakapokamilika, utaondoa kabisa kero ya ukatikaji 

wa umeme nchini. Ahsante. 

  

MWENYEKITI: Mheshimiwa Hawa Mwaifunga, swali la 

nyongeza. 

 

MHE. HAWA S MWAIFUNGA: Mheshimiwa Mwenyekiti, 

kwanza nisikitike sana sijui kama swali langu lilieleweka 

vizuri kwa sababu mimi nilitaka kufahamu kwa nini 

umeme unakatika katika kwenye maeneo ya biashara, 

sikutaka kujua kwanini umeme unakatika  kwenye nchi 

nzima kwa sababu najua tatizo. 

 

Mheshimiwa Mwenyekiti, pamoja na hilo 

ningetamani kufahamu nini mkakati wa Serikali kuacha 

maeneo ya biashara nyakati za mchana yaweze kufanya 

kazi kwa kutokukata umeme na umeme huo wakakata 

nyakati za jioni ili kama kuna matengenezo yoyote 

yaweze kuendelea?  

 

Mheshimiwa Mwenyekiti, swali langu la pili, umeme 

umekuwa ukikatika mara tano kwa siku katika siku saba 

katika Soko la Kariakoo, sehemu ambayo 

wafanyabiashara wengi wamekuwa wakifanya biashara 

zao. Je, Serikali ina mpango gani wa kuondoa mgao wa 

umeme katika Soko la Kariakoo na maeneo mengine ya 

biashara wakati wa mchana ili watu waweze kufanya 

biashara zao na usiku waendelee na utaratibu wao? 

Ahsante. 

 

MWENYEKITI: Mheshimiwa Naibu Waziri, majibu ya 

maswali hayo mawili. 

NAIBU WAZIRI WA NISHATI: Mheshimiwa Mwenyekiti, 

naomba kujibu maswali ya nyongeza yla Mheshimiwa 

Mwaifunga, kama ifuatavyo:- 

 

Mwenyekiti Mheshimiwa, nianze na la kwanza la 

jumla kwamba umeme unapokatika hauchagui sehemu 

za kukatika kwa sababu njia inakuwa ni ndefu sana. Hata 

hivyo, kwa sababu Serikali inafahamu kuna changamoto 

hiyo, ndio sasa imetengeneza huu mradi ambao 

unakwena kuondoa matatizo ya ukatikaji wa umeme 

katika maeneo yote nchini.  Hata hivyo kwa umaalum wa 

maeneo ya biashara kama ambavyo Mheshimiwa 

Mwaifunga amesema, Mwezi Februari katikati mbele ya 

Mheshimiwa Rais tunatarajia kusaini miradi ya kupeleka 

umeme kwenye maeneo maalum ya kibiashara ambayo 

imeanzishwa project inayoitwa Project Mapato katika 

Shirika letu la TANESCO na ikilenga hasa kwenye maeneo 

haya hasa ya kibiashara ili yapate umeme wa uhakika 

muda wote. 

 

Mheshimiwa Mwenyekiti, kwa umahsusi wa soko letu 

la Kariakoo, nimweleze Mheshimiwa Mbunge kwamba 

soko la Kariakoo linapokea umeme kutoka kwenye Vituo 

vya Kupooza Umeme vinne, vya Ilala, Posta, Mnazi 

mmoja na Station na inapokea umeme kwa njia za kuleta 

umeme  tunazoziita feeders 13 kutoka kwenye haya 

maeneo.   

 

Mheshimiwa Mwenyekiti, nia ilikuwa ni kuhakikisha 

kwamba haya maeneo yanasaidiana katika kupeleka 

umeme kwenye eneo hili. Ni kweli kwamba eneo la 

Kariakoo linapata shida ya umeme mara kwa mara lakini 

ni kwa sababu ya shughuli ambazo zinaongezeka pale 

na pengine tunakuwa hatuna taarifa. Hata hivyo, 

tulichokubaliana ni kuongeza uwezo wa transformer 

zilizoko kwenye eneo lile ili kuhakikisha kwamba umeme 

unapatikana muda mwingi.  

 

Mheshimiwa Mwenyekiti, suala la kugawana umeme 

huyu apate mchana, huyu apate usiku ni kulingana na 

maeneo ya uhitaji. Kwa sababu kuna maeneo mengine 

ya biashara yanahitaji umeme mchana na kuna maeneo 

mengine yanahitaji usiku na pengine muda wote. 

Ninachoweza kuwahahikishia Waheshimiwa Wabunge ni 

kwamba Serikali imejipanga kuhakikisha meneo yote ya 

kibiashara yanapata dedicated lines maalum kwa ajili ya 

kuhakikisha umeme unapatikana muda wote katika 

maeneo hayo. Hivyo hilo litafanyika kupitia Project 

Mapato lakini na TANESCO itaendelea kulitazama eneo 

la kariakoo kama eneo maalumu la kimkakati kwa ajili ya 

kuhakikisha umeme unapatikana muda wote.  (Makofi) 

 

MWENYEKITI: Mheshimiwa Ndaisaba Ruhoro 

nimekuona. 

 

MHE. NDAISABA G. RUHORO: Mheshimiwa 

Mwenyekiti, nakushukuru sana kwa kunipa fursa ya kuuliza 

swali la nyongeza kwa niaba ya wananchi wa Jimbo la 

Ngara.  Jimbo la Ngara ni miongoni mwa majimbo 

ambayo bado yana kata hazijawahi kuona hata nguzo 

moja ya umeme. Mathalan kata ya Bugarama, Keza, 

Kibogora pamoja na Muganza wananchi hawa 

hawajafikiwa na miundombinu ya umeme. Naomba sasa 

kuiuliza Serikali, je, ni lini wananchi wangu hawa 

watapelekewa huduma ya umeme? Ahsante sana. 

 

MWENYEKITI: Mheshimiwa Naibu Waziri, majibu ya 

swali hilo. 

NAIBU WAZIRI WA NISHATI: Mheshimiwa Mwenyekiti,  

naomba kujibu swali la Mheshimiwa Ndaisaba George 

Ruhoro, Mbunge wa Jimbo la Ngara, kama ifuatavyo:- 

 

Mheshimiwa Mwenyekiti, maeneo yote ya kata na 

vijiji ambayo hayajapata umeme yako katika mpango 

wa REA awamu ya tatu, mzunguko wa pili ya upelekaji 

wa umeme katika maeneo hayo na mradi huo 

tunatarajia mwishoni mwa mwaka huu uwe umekamilika. 

Ni kweli kuna maeneo yamesuasua kwa muda mrefu 

katika upelekaji wa umeme na Mkoa wa Kagera ikiwa ni 

mmojawapo. Tumechukua jitihada za makusudi za kukaa 

na Wakandarasi hao na kuwasimamia.  

 

Mheshimiwa Mwenyekiti, nimhakikishie Mheshimiwa 

Mbunge kwamba katika muda mfupi sana ataona 

Wakandarasi wakirudi kwenye maeneo hayo kuweza 

kufanya kazi na kutimiza ndani ya muda na tulipeana 

hadi muda mfupi wa miezi mitatu kuhakikisha maeneo 

ambayo hayajafikiwa kabisa sasa miundombinu imefika. 

Kwa hiyo tutapeana taarifa na Mheshimiwa Mbunge ya 

ufikaji wa Mkandarasi kwenye maeneo hayo na 

utekelezaji wa mradi kwa mujibu wa mkataba. 

 

MWENYEKITI: Mheshimiwa Kunti Majala. 

 

MHE. KUNTI Y MAJALA: Mheshimiwa Mwenyekiti, 

nakushukuru kwa kunipatia nafasi ili niweze kuuliza swali la 

nyongeza. Kwa kuwa Serikali imekiri kwamba kuna 

changamoto kubwa ya umeme nchini lakini wamekuwa 

wakikata umeme bila kuwapa taarifa wateja wao na 

kusababisha uharibifu mkubwa wa vifaa vya majumbani, 

lakini pia na miundombinu ya viwandani. Je, Serikali sasa 

iko tayari kuanza kuwalipa fidia wateja wao 

wanaoathirika na kukatika kwa umeme? 

MWENYEKITI: Mheshimiwa Waziri, majibu ya swali hilo. 

 

NAIBU WAZIRI WA NISHATI: Mheshimiwa Mwenyekiti, 

naomba kujibu swali la nyongeza la Mheshimiwa Kunti  

Majala kama ifuatavyo:- 

 

Mheshimiwa Mwenyekiti, ukatikaji wa umeme ni wa 

aina mbili, kuna kukata kwa vile tumepanga kukata ili 

tufanye matengenezo, lakini kukatika kwa sababu ya 

hitilafu ambazo ziko hata nje ya uwezo wa binadamu. 

Katika vitu ambavyo Shirika letu la TANESCO limejitahidi 

sana kufanya ni kutoa taarifa ya makatizo ya  umeme 

yale ambayo tumeyapanga. Kiukweli katika hilo Myonge 

mnyongeni lakini haki yake mpeni. Tumewaelekeza na 

wamejitahidi katika siku za hivi karibuni matengenezo 

ambayo yanafanyika tunahakikisha tunayaratibu na 

taarifa zinatolewa kwa wateja wetu.  

 

Mheshimiwa Mwenyekiti, kwenye yale makatizo 

ambayo hatukuyatarajia, ni mashine imezidiwa kama 

ndugu zetu wa Kariakoo. Juzi   tarehe 23 transformer moja 

ilipata hitilafu  kwa sababu ilipokea mzigo mkubwa kuzidi 

ilivyotarajia, mvua zimenyesha, waya zimekatika na vitu 

kama hivyo. Tunaendelea kuhakikisha kwamba matukio 

hayo hayatokei. Hata hivyo tunaweza kufika kwenye 

utaratibu wa kawaida kuona namna gani ambayo sheria 

inaweza ikachukuliwa ili sasa ambaye anastahili kupata 

haki fulani anaweza kuipata kwa mujibu wa sheria 

tulizonanzo. 

 

MWENYEKITI: Mheshimiwa Asia Halamga, nimekuona. 

MHE. ASIA A. HALAMGA: Mheshimiwa Mwenyekiti, 

ahsante sana kwa kunipa nafasi ya kuuliza swali la 

nyongeza.   

 

Je, ni lini Serikali itajenga Kituo cha Umeme Wilaya ya 

Hanang kwa kuwa kwa sasa kituo kinachotumika ni cha 

Babati na hivyo inaendelea kuleta changamoto kubwa 

kwa watumiaji wa umeme ndani ya Wilaya ya Hanang? 

 

MWENYEKITI: Mheshimiwa Waziri, majibu ya swali hilo. 

 

NAIBU WAZIRI WA NISHATI: Mheshimiwa Mwenyekiti, 

naomba kujibu swali la nyongeza la Mheshimiwa Asia 

Halamga, kama ifuatavyo:- 

 

Mheshimiwa Mwenyekiti, Serikali ilifanya utafiti na 

kubaini maeneo yanayohitaji Vituo vya Kupoza Umeme 

na vimetengwa katika awamu tatu. Kuna wale ambao 

wana mahitaji makubwa sana tumewaweka kwenye 

group la kwanza; kuna wale ambao mahitaji yao kidogo 

yanaweza kuvumilika wako group la pili; na kuna wale 

amabo wananaweza wakasubiri mpaka baadaye.  

 

Mheshimiwa Mwenyekiti,  katika Mradi ambao 

niliotangulia kuutaja wa Grid Imara ambao unakaribia 

jumla ya trilioni moja na bilioni 900 unatekelezwa kwa 

miaka minne.  Kwa  kuanzia tumepewa bilioni 500 na 

tutajenga Vituo vya Kupoza Umeme 15 katika mwaka 

huu wa fedha. 

 

Mheshimiwa Mwenyekiti, nitaenda kuangalia kama 

eneo la Hanang ni eneo mojawapo ambalo limeoneka 

lina uhitaji wa kituo cha kujengwa haraka namna hii au 

kitakuja baadaye kidogo. Hata hivyo, nitoe taarifa njema 

kwa Waheshimiwa Wabunge, mradi huu utakapokamilika 

2025/2026, tunatarajia kila wilaya itakuwa ina Kituo cha 

Kupoza Umeme cha Gridi katika wilaya husika ili kuzuia 

waya kuitembea kwa muda mrefu na hivyo umeme 

kupotea. 

 

MWENYEKITI: Nakushukuru sana Mheshimiwa Stephen 

Byabato, Naibu Waziri wa Wizara ya Nishati kwa majibu 

hayo.  

 

Tunaendelea na  Wizara ya Habari, Mawasiliano na 

Teknolojia ya Habari, Mheshimiwa Esther Edwin Malleko, 

Mbunge wa Viti Maalum  sasa aulize swali lake. 

 

Na. 30 

 

Hitaji la Mnara wa Mawasiliano- Mamba Kusini 

 

MHE. ESTHER E. MALLEKO aliuliza:- 

 

Je, ni lini mnara wa mawasiliano ya simu utajengwa 

Kata ya Mamba Kusini Jimbo la Vunjo? 

 

MWENYEKITI:  Majibu ya swali hilo, Mheshimiwa Naibu 

Waziri. 

  

NAIBU WAZIRI WA HABARI, MAWASILIANO NA 

TEKNOLOJIA YA HABARI alijibu:- 

 

Mheshimiwa Mwenyekiti, kwa niaba ya Waziri wa 

Habari, Mawasiliano na Teknolojia ya Habari, napenda 

kujibu swali la Mheshimiwa Esther Edwin Malleko, Mbunge 

wa Viti Maalum, kama ifuatavyo:-  

 

Mheshimiwa Mwenyekiti, Kata ya Mamba Kusini 

inaundwa na Vijiji vya Mkolowony, Lekura, Kiria, Kimbogho 

na Kimangara. Katika jitihada za Serikali za kufikisha 

huduma za mawasiliano katika maeneo mbalimbali 

nchini kwa kushirikiana na watoa huduma, Kampuni za 

Tigo na Vodacom zinatoa huduma za mawasiliano katika 

kata hii.  

 

Mheshimiwa Mwenyekiti, hata hivyo, Serikali itafanya 

tathimini katika Kata hii ya Mamba ili kubaini 

changamoto zilizopo za mawasiliano ya simu na 

kuchukua hatua stahiki ikiwemo kuyaingiza maeneo ya 

kata hii yatakayobainika kuwa na changamoto ya 

upatikanaji wa huduma za mawasiliano ya uhakika katika 

orodha ya vijiji vitakavyoingizwa katika zabuni zijazo.  

Ahsante. 

 

MWENYEKITI. Mheshimiwa Esther Malleko, swali la 

nyongeza. 

 

MHE. ESTHER E. MALLEKO:  Mheshimiwa Mwenyekiti, 

nashukuru sana kwa  majibu ya Serikali, lakini nina swali 

moja la nyongeza. Ni kweli kabisa Kampuni za Vodacom 

na Tigo zinatoa huduma katika kata hii, lakini kutokana 

ukuaji wa shughuli za kiuchumi katika kata hii, maeneo 

mengi yamekuwa na changamoto ya mawasiliano. Je, ni 

lini sasa Serikali itahakikisha inashughulikia changamoto 

hiyo ikiwa ni pamoja na kuweza kuwezesha Kampuni ya 

Airtel na yenyewe inaweka minara katika kata hii? 

Ahsante. 

 

MWENYEKITI:  Majibu ya swali hilo, Mheshimiwa Naibu 

waziri. 

 

NAIBU WAZIRI WA HABARI, MAWASILIANO NA 

TEKNOLOJIA YA HABARI: Mheshimiwa Mwenyekiti, 

naomba kujibu swali la nyongeza la Mheshimiwa Esther 

Edwin Malleko, kama ifuatavyo:- 

 

Mheshimiwa Mwenyekiti, kwanza kabisa Serikali 

kupitia utekelezaji wa Ilani ya Chama cha Mapinduzi ni 

kuhakikisha kwamba inaboresha mazingira ya 

mawasiliano nchini kote. Vile vile kwa kuangalia katika 

jibu langu la msingi hasa hasa katika Kata hii ya Mamba 

tayari kuna mnara mwingine ambao unajengwa katika 

kata hii ambapo naamini kabisa utakapokamilika suala la 

mawasiliano litakuwa limeboreka kabisa, ahsante. 

 

MWENYEKITI: Mheshimiwa Kyombo, nimekuona. 

 

MHE. FLORENT L. KYOMBO: Mheshimiwa Mwenyekiti, 

nikushukuru.  Naipongeza Serikali na hasa katika Jimbo 

langu la Nkenge wilaya ya Misenyi. Ndani ya kipindi cha 

mwaka mmoja nimejengewa minara minne na hivyo 

kupunguza tatizo la mawasiliano. Hata hivyo, kama 

tunavyojua Jimbo la Nkenge linapakana na nchi ya 

Uganda muda mwingi tunapata mawasiliano ya simu na 

redio kutoka nchi Jirani. Je, ni lini sasa Serikali itaendelea 

kumaliza changamoto ya minara katika kata nyingine 

zilizobaki?  Ahsante. 

 

MWENYEKITI: Majibu ya swali hilo, Mheshimiwa Naibu 

Waziri. 

  

NAIBU WAZIRI WA HABARI, MAWASILIANO NA 

TEKNOLOJIA YA HABARI: Mheshimiwa Mwenyekiti, 

naomba kujibu swali la nyongeza la Mheshimiwa 

Mbunge, kama ifuatavyo:- 

 

Mheshimiwa Mwenyekiti, kwanza nampongeza 

Mheshimiwa Mbunge kwa sababu nakumbuka tulifanya 

ziara mpakani kule, tukatembea wote, tukajionea hali 

halisi. Baada ya kuona hiyo hali ya changamoto ya 

mawasiliano, Serikali iliamua kumpelekea minara minne 

ambayo Mheshimiwa Mbunge ameitaja. Kwa hiyo 

tumpongeze Mheshimiwa Rais kwa kuridhia kuleta fedha 

kwa ajili ya ujenzi wa minara katika Jimbo la Misenyi. 

Ahsante. 

 

MWENYEKITI: Mheshimiwa Ndulane, nimemwona. 

 

MHE. FRANCIS K. NDULANE: Mheshimiwa Mwenyekiti, 

ahsante sana kwa kuniona. Katika Jimbo la Kilwa 

Kaskazini Serikali imefanya kazi kubwa ya kujenga minara 

37 katika vijiji 37 vya Jimbo letu la Kilwa Kaskazini na hivyo 

vijiji 16 vimebaki vikiwa havina mawasiliano ya simu za 

mkononi.  

 

Je, ni lini Serikali itajenga mitandao ya mawasiliano 

ya simu ya mkononi katika vijiji hivyo 16 vilivyobaki? 

 

MWENYEKITI: Majibu ya swali hilo, Mheshimiwa Naibu 

Waziri. 

 

NAIBU WAZIRI WA HABARI, MAWASILIANO NA 

TEKNOLOJIA YA HABARI: Mheshimiwa Mwenyekiti, 

samahani sijamwelewa vizuri. 

 

MWENYEKITI: Mheshimiwa rudia swali lako. 

 

MHE. FRANCIS K. NDULANE. Mheshimiwa Mwenyekiti, 

ahsante sana.  Naomba nirudie swali kama ifuatavyo:- 

 

Mheshimiwa Mwenyekiti, katika Jimbo la Kilwa 

Kaskazini lenye vijiji 53, vijiji 37 tayari vina mawasiliano ya 

simu za mkononi. Swali ni kwamba je, ni lini Serikali 

itajenga minara ya mawasiliano katika vijiji 16 vilivyobaki? 

 

MWENYEKITI: Mheshimiwa Naibu Waziri, majibu. 

 

NAIBU WAZIRI WA HABARI, MAWASILIANO NA 

TEKNOLOJIA YA HABARI: Mheshimiwa Mwenyekiti, 

ahsante, napenda kujibu swali la nyongeza la 

Mheshimiwa Mbunge wa Kilwa Kaskazini kama ifuatavyo:-  

 

Mheshimiwa Mwenyekiti, upatikanaji wa huduma ya 

mawasiliano katika jimbo hili ni zaidi ya asilimia 70 na sasa 

Wizara yetu kupitia Mfuko wa Mawasiliano kwa Wote 

imeandaa timu ya kuzunguka nchi nzima na kufanya 

tathimini na kuangalia maeneo yote ambayo bado yana 

changamoto ya mawasiliano ili yaweze kuingizwa 

kwenye utaratibu wa utekelezaji. Kwa hiyo, naamini 

kabisa timu hii itakapokamilisha kazi yake, basi tunaamini 

kwamba bajeti tutakayoileta hapa itakuwa inatazama 

kwa mapana kulingana na matatizo ya changamoto 

ambazo zitakuwa zimetokea katika Jimbo la Kilwa 

Kaskazini. Ahsante.  

 

MWENYEKITI: Tunaendelea na swali la Mheshimiwa 

John Marco Sallu Mbunge wa Handeni Vijijini. 

 

Na. 31 

 

Hitaji la Minara ya Simu - Handeni Vijijini 

 

MHE. JOHN M. SALLU aliuliza:- 

 

Je, ni lini minara ya simu itajengwa katika maeneo 

ambayo hayana mawasiliano katika Jimbo la Handeni 

Vijijini? 

MWENYEKITI: Majibu ya swali hilo Mheshimiwa Naibu 

Waziri. 

 

NAIBU WAZIRI WA HABARI, MAWASILIANO NA 

TEKNOLOJIA YA HABARI alijibu:- 

 

Mheshimiwa Mwenyekiti, kwa niaba ya Waziri wa 

Habari, Mawasiliano na Teknolojia ya Habari, napenda 

kujibu swali la Mheshimiwa John Marko Sallu, Mbunge wa 

Handeni Vijijini, kama ifuatavyo:- 

  

Mheshimiwa Mwenyekiti, Serikali imetekeleza miradi 

mbalimbali ya kufikisha huduma ya mawasilianao katika 

Jimbo la Handeni Vijijini katika Kata za Kwamatuku 

ambapo umejengwa mnara wa Tigo katika Kijiji cha 

Kwamatuku; Kwamkonje ambapo umejengwa mnara wa 

Tigo katika Kijiji cha Kwamkonje; na Misima ambapo 

imejengwa minara miwili ya TTCL katika Vijiji vya Kibaya 

na Msomera. 

 

Mheshimiwa Mwenyekiti, Serikali ilifanya tathmini ya 

upatikanaji wa huduma ya mawasiliano katika Jimbo la 

Handeni Vijijini katika Kata za Kang’ata, Kwamgwe, 

Kwamkonje, Kwaruguru, Kwasunga, Mazingara, Mgambo, 

Misima, Ndolwa na Sindeni pamoja na vijiji vyake vyote. 

Ilibainika uwepo wa changamoto za upatikanaji wa 

huduma za mawasiliano ambapo utatuzi wake unahitaji 

ujenzi wa minara ya mawasiliano.  

 

Mheshimiwa Mwenyekiti, kufuatia matokeo ya 

tathmini hiyo, Serikali imeziingiza kata hizi katika zabuni ya 

mradi wa Tanzania ya kidigitali iliyotangazwa na 

imefunguliwa tarehe 31 Januari, 2023.  

Mheshimiwa Mwenyekiti, ahsante. 

 

MWENYEKITI: Mheshimiwa John Marko Sallu.  

 

MHE. JOHN M. SALLU: Mheshimiwa Mwenyekiti, 

nashukuru kwa kunipa nafasi ya kuuliza swali la nyongeza. 

Katika Kata ya Sindeni pana Kituo cha Afya cha Tarafa 

ambako mawasiliano ni shida kabisa. Vilevile katika Mji 

wa Mkata ambako ni Makao Makuu ya Halmashauri, 

imejengwa Hospitali ya Halmashauri pamoja na Makao 

Makuu ya Halmashauri kilometa nne tu kutoka katikati ya 

mji, lakini mawasiliano yanasuasua: Je, ni lini Serikali 

itafanya hatua za makusudi kabisa kuhakikisha taasisi hizo 

za kiserikali zinapata mawasiliano ili mifumo ifanye kazi na 

wananchi kupata huduma stahiki haraka iwezekanavyo? 

(Makofi) 

 

MWENYEKITI: Majibu, Mheshimiwa Naibu Waziri.  

 

NAIBU WAZIRI WA HABARI, MAWASILIANO NA 

TEKNOLOJIA YA HABARI: Mheshimiwa Mwenyekiti, 

napenda kujibu swali la nyongeza la Mheshimiwa John 

Marko Sallu, Mbunge wa Handeni Vijijini, kama ifuatavyo:- 

 

 Mheshimiwa Mwenyekiti, kwanza kabisa, 

nampongeza Mheshimiwa Mbunge kwa ushirikiano wake 

mzuri ambao ametupatia hasa pale nilipofanya ziara 

katika Jimbo lake. Katika eneo hili ambalo ni la Sindeni, 

natambua kabisa kwamba kuna changamoto ya 

mawasiliano ambapo kulikuwa na mnara uliokuwa 

umejengwa kilometa 21 kutoka Makao Makuu ya Kata 

ambao haukuweza kufikisha huduma ya mawasiliano 

maeneo ambapo hiki Kituo cha Afya kilipojengwa.  

Mheshimiwa Mwenyekiti, naomba nimuahidi 

kwamba wataalamu wetu wataenda pale, watafanya 

tathmini, watakapojiridhisha ni namna gani tufanye, basi 

tutaingiza katika mpango wa utekelezaji.  Kwa upande 

wa Kata ya Mkata ni kilometa nne. Kwa aina ya spectrum 

ambazo tunatumia nine hundred na eighteen hundred, 

ukiangalia hapa bado iko katika range. Kikubwa hapa, 

tutaenda kuliangalia tatizo ili tuweze kuongeza nguvu ya 

minara iliyopo katika Kata hii ya Mkata ili kuhakikisha 

kwamba Halmashauri na Hospitali zilizopo katika maeneo 

haya ambayo ni kilometa nne, zinapata huduma ya 

mawasiliano bila kuwa na changamoto yoyote, ahsante. 

 

MWENYEKITI: Mheshimiwa Zacharia Issaay, nakuona. 

  

MHE. ZACHARIA P. ISSAAY:  Mheshimiwa Mwenyekiti, 

nakushukuru sana kwa kunipa nafasi. Naipongeza Serikali 

na ninamshukuru Mheshimiwa Naibu Waziri kwa kufanya 

ziara katika Jimbo la Mbulu Mji. Swali langu ni dogo: Je, 

Serikali ina mpango gani sasa wa kutekeleza mpango 

wake wa bajeti wa miaka miwili wa Kata za Gunyoda, 

Silaloda na Marang kuweka minara kwa kuwa alijionea 

hali halisi? 

 

MWENYEKITI: Mheshimiwa Naibu Waziri, majibu ya 

swali hilo. 

 

NAIBU WAZIRI WA HABARI, MAWASILIANO NA 

TEKNOLOJIA YA HABARI:  Mheshimiwa Mwenyekiti, 

napenda tu kumtaarifu Mheshimiwa Mbunge wa Mbulu 

Vijijini kuwa kata hizo ambazo amezitaja tayari ziko katika 

mchakato wa zabuni ambayo imefunguliwa jana. Kwa 

hiyo, tunaamini kwamba mchakato wa evaluation 

utakapokamilika, tutaelewa kwamba ni mtoa huduma 

gani ambaye amepatikana kwa ajili ya Mbulu Vijijini? 

Ahsante. (Makofi) 

 

MWENYEKITI: Umemaliza Mheshimiwa, ahsante sana 

kwa majibu yako.  

 

Tunaendelea na Wizara ya Maliasili na Utalii, 

Mheshimiwa Jesca Jonathani Msambatavangu, Mbunge 

wa Iringa Mjini. 

 

Na. 32 

 

Upatikanaji wa Vibali vya kupitisha umeme kwenye 

Hifadhi za Misitu 

 

MHE. JESCA J. MSAMBATAVANGU aliuliza:- 

 

Je, kuna mkakati gani wa kutochelewesha vibali vya 

kuruhusu umeme kupita kwenye hifadhi za misitu ili 

kuwahisha usambazaji umeme vijijini? 

 

MWENYEKITI: Mheshimiwa Naibu Waziri, majibu ya 

swali hilo. 

 

NAIBU WAZIRI WA MALIASILI NA UTALII alijibu:- 

 

Mheshimiwa Mwenyekiti, ahsante, kwa niaba ya 

Mheshimiwa Waziri wa Maliasili na Utalii, naomba kujibu 

swali la Mheshimiwa Jesca Jonathani Msambatavangu, 

Mbunge wa Jimbo la  Iringa Mjini, kama ifuatavyo:- 

 

Mheshimiwa Mwenyekiti, Sheria ya Misitu Sura ya 323 

haijazuia upitishaji wa nguzo za umeme katika Hifadhi za 

Misitu hapa nchini. Kupitia Kifungu cha 26 cha Sheria ya 

Misitu Na. 14 ya Mwaka 2002, utaratibu umewekwa kwa 

taasisi au mtu anayetaka kufanya shughuli mbalimbali 

ndani ya Hifadhi ya Msitu na utaratibu huo unamtaka mtu 

huyo au taasisi kuwa na kibali kutoka kwa Wakala wa 

Huduma za Misitu Tanzania (TFS) kinachomruhusu kufanya 

shughuli husika.  

 

Mheshimiwa Mwenyekiti, Serikali kupitia TFS kwa 

nyakati tofauti imekuwa inashirikisha Wizara za kisekta 

kukamilisha miradi ya kimkakati ya kupeleka umeme vijijini 

bila kuchelewa.  

 

 MWENYEKITI: Mheshimiwa Jesca. 

 

MHE. JESCA J. MSAMBATAVANGU: Mheshimiwa 

Mwenyekiti, pamoja na majibu mepesi ya Serikali 

naomba nitoe ushauri mmoja lakini pia niwe na swali 

moja la nyongeza. Kwanza tuwaombe Wizara ya Maliasili, 

pamoja na dhamana kubwa waliyopewa ya kulinda 

maliasili za Taifa letu, lakini wajue wana wajibu pia wa 

kuruhusu Watanzania wahudumiwe bila wao kuwa 

kikwazo.  

 

Mheshimiwa Mwenyekiti, swali la pili, eneo la Hifadhi 

ya Msitu Kihesa, Kilolo ni eneo ambalo limepitia mchakato 

mkubwa mpaka kutengwa kwa ajili ya kujenga Kituo cha 

Utalii Kusini. Nilikuwa nataka kuuliza, maana swali hili 

tunaliuliza tangu Januari, 2021 na tunapata majibu 

yasiyokuwa straight; naomba leo Mheshimiwa Naibu 

Waziri atuhakikishie hapa: Ni lini hasa ujenzi wa Kituo cha 

Utalii Kusini Kihesa, Kilolo utaanza chini ya mradi wa 

REGROW  kwa sababu miradi mingine yote ya 

REGROW inaendelea na imeanza, kasoro Kituo cha Utalii 

Kusini cha Kihesa, Kilolo. 

MWENYEKITI: Majibu ya maswali hayo Mheshimiwa 

Naibu Waziri. 

 

NAIBU WAZIRI WA MALIASILI NA UTALII: Mheshimiwa 

Mwenyekiti, ahsante, naomba kujibu maswali mawili ya 

nyongeza ya Mheshimiwa Jesca Jonathani 

Msambatavangu, Mbunge wa Iringa Mjini, kama 

ifuatavyo:- 

 

Mheshimiwa Mwenyekiti, kwanza nampongeza sana 

Mheshimiwa Jesca kwa namna ambavyo anaendelea 

kufuatilia mradi huu wa ujenzi wa Kituo cha Information 

Center ambacho kitasaidia upatikanaji wa ofisi 

mbalimbali na pia kuwezesha masuala ya utalii ili yaweze 

kuendelea vizuri.  

 

Mheshimiwa Mwenyekiti, naomba nimhakikishie tu 

Mheshimiwa Mbunge kwamba natambua kwamba 

wananchi wa Iringa wana hamu kubwa sana ya ujenzi 

wa jengo hili ambalo linatarajiwa kujengwa ghorofa tano 

pamoja na jengo lingine la Kituo cha Utafiti.  

 

Mheshimiwa Mwenyekiti, nimhakikishie tu 

Mheshimiwa Mbunge kwamba ujenzi huu unatarajiwa 

kuanza mwezi Mei na sasa hivi tulikuwa tuna mkandarasi 

ambaye alikuwa anaangalia michoro, na michoro tayari 

imeshakamilika,  na kulikuwa kuna marekebisho kidogo 

na utaratibu sasa wa kumpata mkandarasi kwa ajili ya 

ujenzi umeshaanza. Hivi ninavyoongea, tunatarajia 

kumpata na mwezi wa Tano ujenzi unaanza. Pia 

nimhakikishie kwamba tuko ndani ya muda, na ujenzi huu 

unatarajiwa kukamilika mwaka 2025. (Makofi) 

 

Mheshimiwa Mwenyekiti, lingine amesema ni ushauri, 

tunaupokea lakini nataka nimkumbushe tu kwamba 

utaratibu wa utoaji wa vibali kwenye maeneo ya misitu 

ambapo unatarajiwa miti kukatwa, unategemea hasa 

hasa mteja anayetarajia kupitisha nguzo za umeme awe 

amekamilisha kulipa tozo zote zinazotakiwa.  

 

Mheshmiwa Mwenyekiti, misitu hii inasimamiwa na 

Serikali Kuu kupitia Wakala za Huduma za Misitu Tanzania, 

lakini kuna misitu mingine inasimamiwa na Halmashauri 

na mingine ni misitu ya vijiji. Kwa misitu ya Halmashauri na 

Vijiji, tuna kamati za uvunaji ambazo zinasimamiwa, ziko 

chini ya Wilaya. Kamati hizo pia zinatoa vibali baada ya 

kuwa mteja amekamilisha taratibu zote za ulipaji wa tozo. 

Tozo hizi zinasimamiwa na Wizara ya Fedha. 

 

 Mheshimiwa Mwenyekiti, naomba kuwasilisha. 

 

MWENYEKITI: Mheshimiwa Matiko, nimekuona. 

 

MHE. ESTHER N. MATIKO: Mheshimiwa Mwenyekiti, 

nakushukuru. Mheshimiwa Naibu Waziri amelieleza Bunge 

lako Tukufu hapa kwamba hamna ucheleweshaji wa 

kutoa vibali vya kupitisha umeme kwenda vijijini. Sasa 

nataka kujua, Wizara ya Nishati ilikuja kwenye Kamati ya 

Bajeti, wakaeleza kwamba moja ya kikwazo kikubwa cha 

kuchelewesha kupeleka umeme vijijini ni kuzuiwa au 

kucheleweshwa kwa vibali na TFS. Leo Mheshimiwa Waziri 

anaeleza kwamba hakuna huo ucheleweshaji. 

 

Mheshimiwa Mwenyekiti, nataka kujua katika hizi 

Wizara mbili ambazo ni za Serikalini, ni yupi anaongea 

uongo katika kuhakikisha kwamba umeme unafika vijijini 

kwa wananchi? [Maneno Haya Siyo Sehemu ya Taarifa 

Rasmi za Bunge] 

MWENYEKITI: Mheshimiwa Matiko hilo neno la uongo 

naomba uliondoe. 

 

MBUNGE FULANI: Uongo! 

 

MHE. ESTHER N. MATIKO: Mheshimiwa Mwenyekiti, 

napenda kujua Wizara ya Nishati na Wizara ya Maliasili na 

Utalii ni Wizara ambazo ziko ndani ya Serikali... 

 

MWENYEKITI: Imeshaeleweka, ipi ipo sahihi? 

 

MHE. ESTHER N. MATIKO: Mheshimiwa Mwenyekiti, 

naondoa “uongo”, sasa nanyoosha vizuri swali. 

 

MWENYEKITI: Eeeh, ndiyo. 

 

MHE. ESTHER N. MATIKO: Mheshimiwa Mwenyekiti, 

mnaliambia nini Bunge na wananchi kinachochelewesha 

umeme kwenda vijijini wakati nyie ni Wizara mbili ambazo 

mpo ndani ya Serikali, siyo kwamba ni kutoka hata 

kwenye sekta binafsi? (Makofi) 

 

MWENYEKITI: Mheshimiwa Naibu Waziri naomba ujibu 

kwa ufupi kabisa namna ambavyo ameuliza. Ameuliza 

kwa urefu sana huyo. 

 

NAIBU WAZIRI WA MALIASILI NA UTALII, Mheshimiwa 

Mwenyekiti, naomba kujibu swali la nyongeza la 

Mheshimiwa Esther Matiko kama ifuatavyo:- 

 

Mheshimiwa Mwenyekiti, kwanza nianze kwa kusema 

Wizara zote mbili; ya Nishati na ya Maliasili na Utalii 

zimesema ukweli. Nataka nimhakikishie tu kwamba 

Wizara hizi zinafanya kazi kwa ushirikiano. Kabla Wizara ya 

Nishati haijatekeleza miradi yake, ni lazima mteja awe 

amekamilisha taratibu zote ikiwemo malipo ya tozo. 

Kama hajalipa tozo, basi vibali hawezi kuvipata kwa 

wakati.  

 

Mheshimiwa Mwenyekiti, kwa hiyo, nataka niliseme 

hili wazi kwamba wateja wengi wanasingizia kwamba 

vibali vinacheleweshwa na Wakala wa Huduma za Misitu 

Tanzania, lakini ili nikupe kibali, ni lazima uwe umetekeleza 

masharti yote ikiwemo ulipaji wa tozo. Sasa kama tozo 

umeshamaliza kulipa, kwa nini mimi nikunyime kibali?  

 

Mheshimiwa Mwenyekiti, ndivyo utaratibu 

unavyotakiwa na wateja wengi wanataka tusamehe 

ulipaji wa tozo. Kwa hiyo, kama mteja anahitaji 

kusamehewa tozo, basi awasilishe kwenye mamlaka 

husika ambayo ni Wizara ya Fedha, na Waziri mwenye 

dhamana ataangalia kama kuna haja ya kutoa 

msamaha, ahsante. (Makofi) 

 

MWENYEKITI: Ahsante. Tunaendelea na swali la 

Mheshimiwa Godwin Emmanuel Kunambi, Mbunge wa 

Mlimba, ambalo litaulizwa na Mheshimiwa Saashisha 

Mafuwe. 

 

Na.  33 

 

Mgogoro kati ya wananchi na Kampuni ya 

Kilombero North Safari’s Limited 

 

MHE. SAASHISHA E. MAFUWE  K.n.y. MHE. GODWIN E. 

KUNAMBI  aliuliza:- 

 

Je, ni lini mgogoro wa mipaka kati ya Vijiji vya 

Utengule, Ovindembo, Ipinde, Tanganyika na Kampuni ya 

Kilombero North’s utatatuliwa? 

MWENYEKITI: Majibu ya swali hilo Mheshimiwa Naibu 

Waziri. 

 

NAIBU WAZIRI WA MALIASILI NA UTALII alijibu:- 

 

Mheshimiwa Mwenyekiti, ahsante, kwa niaba ya 

Mheshimiwa Waziri wa Maliasili na Utalii, naomba kujibu 

swali la Mheshimiwa Godwin Emmanuel Kunambi 

Mbunge wa Jimbo la Mlimba, kama ifuatavyo:- 

 

Mheshimiwa Mwenyekiti, Kampuni ya Uwindaji ya 

Kilombero North’s Limited imekodishwa Kitalu cha 

Uwindaji cha Mlimba North’s ambacho ni sehemu ya 

Bonde la Mto Kilombero. Maeneo ya kitalu hicho ni 

chanzo muhimu cha maji yanayoingia katika Mto 

Kilombero ambayo pia yanachangia katika Mradi wa 

Kitaifa wa kuzalisha umeme wa Bwawa la Mwalimu 

Nyerere. 

 

Mheshimiwa Mwenyekiti, Eneo la Kitalu cha Uwindaji 

cha Mlimba ni moja kati ya maeneo yanayoshughulikiwa 

na Kamati ya Mawaziri nane inayofanyia kazi migogoro 

hiyo iliyopo katika vijiji 975. Kufuatia Kamati hiyo, timu ya 

wataalamu ya Kitaifa inayohusika na utatuzi wa 

migogoro kwa kushirikiana na Mkoa wa Morogoro na 

Wilaya za Kilombero, Malinyi na Ulanga imeshakwenda 

kwenye eneo lenye mgogoro huo kwa lengo la kufanya 

tathmini na kubaini maeneo halisi yanayostahili 

kuhifadhiwa kwa maslahi mapana ya Taifa na maeneo 

mengine wataachiwa wananchi ili waendelee kufanya 

shughuli zao ikiwemo kilimo, makazi na ufugaji. 

 

MWENYEKITI: Mheshimiwa Saashisha. 

MHE. SAASHISHA E. MAFUWE: Mheshimiwa 

Mwenyekiti, ahsante. Kwa niaba ya Mheshimiwa 

Kunambi, swali lake hapa linauliza ni lini Serikali itatatua 

mgogoro huu? 

 

Mheshimiwa Mwenyekiti, swali la pili; ili kupunguza 

migogoro na kuimarisha sense of ownership kati ya Mlima 

Kilimanjaro na Vijiji vya Foo, Mkuu, Ndoo, Kilanya, Sawe, 

Ng’uni na kule Kieli, Serikali ilituahidi kutuletea fedha za 

CSR ili tujenge madarasa; nawe Mheshimiwa Naibu Waziri 

uliahidi hapa Bungeni kwamba mtatupa fedha hizo: Je, ni 

lini Serikali itatuletea fedha hizo za CSR? Ahsante. 

 

MWENYEKITI: Majibu ya maswali hayo Mheshimiwa 

Naibu Waziri. 

 

NAIBU WAZIRI WA MALIASILI NA UTALII: Mheshimiwa 

Mwenyekiti, ahsante. Naomba kujibu maswali mawili ya 

nyongeza ya Mheshimiwa Saashisha kwa niaba ya 

Mheshimiwa Godwin Emmanuel Kunambi, Mbunge wa 

Mlimba, kama ifuatavyo:- 

 

Mheshimiwa Mwenyekiti, naomba nifafanue kwenye 

suala la lini Serikali itatatua mgogoro? Kwenye jibu langu 

la msingi nimeeleza kwamba, kwa sasa hivi Kamati ya 

Mawaziri nane imeshapita maeneo takribani yote hapa 

nchini, na imeacha kila mkoa kamati inayofanya 

tathmini.  

 

Mheshimiwa Mwenyekiti, kuna baadhi ya maeneo 

tayari uthamini umeshaanza, lakini kuna maeneo 

ambayo tayari wananchi walikuwa wameshavamia 

kwenye maeneo kama hilo la kilombero. Tunafanya 

tathmini kuangalia eneo lipi ambalo litakuwa ni la 

muhimu kuokoa kile kiini ambacho kitatunza haya maji 

kwa ajili ya kuyapeleka katika Bwawa la Mwalimu 

Nyerere. 

 

Mheshimiwa Mwenyekiti, tathmini hii iko uwandani 

inafanyika na inashirikisha wananchi wa Mlimba hatua 

kwa hatua ili kuangalia nini kilicho sahihi ili kusije kukaleta 

mkanganyiko tena kwamba kamati hii haikushirikisha 

wananchi. Kwa hiyo, ni lini? Ni pale ambapo tu kamati hii 

itakapokamilisha uthamini. (Makofi) 

 

Mheshimiwa Mwenyekiti, kwenye suala la CSR, 

naomba tu tena niendelee kuelekeza TANAPA; 

nakumbuka tulifanya ziara na Mheshimiwa  Saashisha 

katika maeneo ya hai, lakini tukaangalia, kweli kulikuwa 

kuna uhitaji wa wananchi katika eneo hilo ambalo 

wanatakiwa wapate CSR.  

 

Mheshimiwa Mwenyekiti, naomba nielekeze TANAPA 

tukamilishe ahadi hii kwa wananchi ili tuweze kuwa na 

ushirikiano mzuri na wananchi waweze kuwa ni sehemu 

ya uhifadhi kwa ajili ya kizazi cha sasa na cha baadaye, 

ahsante. 

 

MWENYEKITI: Mheshimiwa Emmanuel Cherehani na 

Mheshimiwa Regina Ndege, nimewaona. 

 

MHE. EMMANUEL P. CHEREHANI: Mheshimiwa 

Mwenyekiti, ahsante. Nataka nimwulize Mheshimiwa 

Waziri kwamba ni lini Serikali itakuja kutatua mgogoro 

uliopo katika Halmashauri ya Ushetu pamoja na Kariwa 

ambao unazidi kuchukua sura mpya na sasa mpaka 

wananchi wangu zaidi ya 17 wamekamatwa na 

kuwekwa ndani bila sababu zozote za msingi. 

Mheshimiwa Mwenyekiti, naomba nipate majibu ya 

Serikali. 

 

MWENYEKITI: Mheshimiwa Naibu Waziri, majibu ya 

swali hilo. 

 

NAIBU WAZIRI WA MALIASILI NA UTALII: Mheshimiwa 

Mwenyekiti, ahsante, naomba kujibu swali la nyongeza la 

Mheshimiwa Cherehani, Mbunge wa Ushetu, kama 

ifuatavyo:- 

 

Mheshimiwa Mwenyekiti, kwanza, nampa pole 

Mheshimiwa Mbunge, na pia nawaomba wananchi wa 

Ushetu wawe na subira. Tulipanga kwenda kufanya 

mazungumzo na wananchi, lakini ratiba zikaingiliana. 

Nawaomba wananchi wa Ushetu wawe wavumilivu, 

baada ya Bunge hili, tutaondoka na Mbunge wao 

kwenda kuzungumza na kutatua changamoto hii,  

ahsante. (Makofi) 

 

MWENYEKITI: Mheshimiwa Regina. 

 

MHE. REGINA N. QWARAY: Mheshimiwa Mwenyekiti, 

ahsante kwa kuniona. Kumekuwa na mgogoro wa muda 

mrefu kati ya Hifadhi ya Tarangire na Vijiji vya Olasiti, 

Kakoyi na Vilima Vitatu. 

 

Je, Serikali ina mkakati gani wa kumaliza kabisa ule 

mgogoro wa eneo hilo? (Makofi) 

 

MWENYEKITI: Majibu ya swali hilo Mheshimiwa Naibu 

Waziri. 

 

NAIBU WAZIRI WA MALIASILI NA UTALII: Mheshimiwa 

Mwenyekiti, ahsante. Naomba kujibu swali la nyongeza la 

Mheshimiwa Regina, Mbunge wa Viti Maalum, kama 

ifuatavyo:- 

 

Mheshimiwa Mwenyekiti, naomba nimuahidi 

Mheshimiwa Mbunge kwamba Serikali imejipanga 

kupunguza ama kumaliza kabisa migogoro iliyopo baina 

ya hifadhi zinazozunguka maeneo ya wananchi. 

 

Mheshimiwa Mwenyekiti, na hili nimuahidi kwamba 

kupitia Kamati ya Mawaziri nane lakini pia kwenye 

migogoro mipya inayokuja tumejipanga kuitatua bila 

kuleta taharuki kwa wananchi. Kwa hiyo, nitaenda na 

nitashirikiana na wataalam kuangalia wapi penye 

marekebisho na tutazungumza na wananchi tutaitatua hii 

changamoto. 

 

MWENYEKITI: Nakushukuru sana Mheshimiwa Naibu 

Waziri, Wizara Maliasili na Utalii, Mheshimiwa Mary Francis 

Massanja kwa majibu hayo kwa Waheshimiwa Wabunge. 

Tunaendelea na Wizara ya Elimu Sayansi na Teknolojia, 

Mheshimiwa Hamida Mohamed Abdallah, Mbunge wa 

Lindi Mjini, sasa aulize swali lake. 

 

Na. 34 

 

Ujenzi wa Chuo cha Uvuvi na Usafiri Baharini - Lindi  

 

MHE. HAMIDA M. ABDALLAH aliuliza:- 

 

Je, ni lini Serikali itapeleka fedha kusaidia ujenzi wa 

Chuo Kikuu cha Uvuvi na Usafiri Baharini Lindi? 

 

MWENYEKITI: Majibu ya swali hilo, Mheshimiwa Naibu 

Waziri. 

NAIBU WAZIRI WA ELIMU, SAYANSI NA TEKNOLOJIA 

alijibu:- 

 

Mheshimiwa Mwenyekiti, ahsante, kwa niaba ya 

Waziri wa Elimu, Sayansi na Teknolojia napenda kujibu 

swali la Mheshimwa Hamida Mohamed Abdhallah, 

Mbunge wa Lindi Mjini,  kama ifuatavyo:- 

 

Mheshimiwa Mwenyekiti, Serikali imeendelea 

kuongeza idadi ya vyuo vikuu kulingana na uhitaji na 

upatikanaji wa rasilimali fedha. Katika Mwaka wa Fedha 

2022/2023, Serikali kupitia mradi wa Higher Education for 

Economic Transformation (HEET) imetenga shilingi bilioni 

5.8 kwa ajili ya kuanza ujenzi wa kampasi ya Chuo Kikuu 

cha Dar es Salaam katika Mkoa wa Lindi. Kampasi hiyo 

itakuwa mahususi kwa ajili ya kozi za Ufugaji wa Nyuki, 

Kilimo-Uchumi na Biashara, Sayansi na Teknolojia ya 

Chakula, na Uhandisi Kilimo.  

 

Mheshimiwa Mwenyekiti, kwa kuwa Chuo Kikuu cha 

Dar es Salaam tayari kinatoa kozi za Uvuvi katika Shule 

Kuu ya Akua na Teknolojia ya Uvuvi - Kunduchi na  kozi za 

Sayansi ya Bahari katika Taasisi ya Sayansi ya Bahari 

Zanzibar, Serikali itafanya tathmini ili kuona kama kuna 

uhitaji wa  kuongeza kozi  za Uvuvi na Usafiri wa Baharini 

katika kampasi mpya  ya Lindi.  

 

Mheshimiwa Mwenyekiti, nakushukuru sana. 

 

MWENYEKITI: Mheshimiwa Hamida Mohamed. 

 

MHE. HAMIDA M. ABDHALLAH: Mheshimiwa 

Mwenyekiti, ahsante sana. Nimshukuru Mheshimiwa Naibu 

Waziri kwa majibu hayo yenye matumaini lakini pia 

nishukuru Serikali kwa kutenga fedha 5.8 bilioni kwa ajili ya 

ujenzi wa Chuo Kikuu cha Dar es Salaam Kampasi ya 

Lindi. Pia, nimshukuru Mheshimiwa Rais wa Awamu ya 

Nne, Jakaya Mrisho Kikwete, Mkuu wa Chuo Kikuu cha 

Dar es Salaam kwa ziara ambayo ameifanya Lindi wiki 

mbili zilizopita kwa kuja kukagua maeneo haya ambayo 

yatajengwa Chuo Kikuu cha Dar es Salaam Kampasi ya 

Lindi. 

 

Mheshimiwa Mwenyekiti, naomba sasa kuuliza 

maswali mawili ya nyongeza kama ifuatavyo:- 

 

(i) Kwa kuwa Kampasi hii ambayo itajengwa ya 

Lindi itakuwa mahususi kwa ajili ya kozi ya ufugaji wa 

nyuki, kilimo, uchumi na biashara, sayansi na teknolojia. 

Kwa nini Serikali isipanue kwa kuongeza kozi ya uvuvi 

pamoja na kilimo cha mwani? 

 

(ii) Ningependa sasa kujua kwa sababu kanda 

nzima ya kusini tuna uhitaji mkubwa wa chuo hiki cha 

usafiri na usafirishaji baharini, ni lini sasa Serikali itafanya 

utafiti kuhakikisha kwamba tunapata ujenzi wa chuo hiki 

cha usafiri na usafirishaji kwa ajili ya kuongeza ajira kwa 

vijana lakini kuendelea kukuza uchumi na kuwekeza 

wataalam kama rasilimali watu katika nchi yetu ili 

waendelee kukuza uchumi kupitia bahari yetu? (Makofi) 

 

Mheshimiwa Mwenyekiti, ahsante sana. 

 

MWENYEKITI:  Majibu ya maswali hayo, Mheshimiwa 

Waziri. 

 

NAIBU WAZIRI WA ELIMU, SAYANSI NA TEKNOLOJIA: 

Mheshimiwa Mwenyekiti, napenda kujibu swali la 

Mheshimiwa Hamida Mohamed, Mbunge wa Lindi Mjini, 

kama ifuatavyo:- 

Mheshimiwa Mwenyekiti, kwanza nimpongeze sana 

Mheshimiwa Mbunge kwa ufuatiliaji wa karibu wa suala 

hili. Amekuwa akifika Ofisini kwetu mara kwa mara na 

alikuwa akiliulizia mara kwa mara lakini sasa mwarobaini 

au majawabu ya suala lake hili linakwenda kufikia 

ukingoni. Kwa hiyo, nikushukuru sana Mheshimiwa 

Mbunge kwa ufuatiliaji huo wa karibu. 

 

Mheshimiwa Mwenyekiti, lakini kama nilivyojibu 

kwenye swali la msingi kwamba Serikali inakwenda 

kujenga Kampasi hii ya Chuo Kikuu cha Dar es Salaam 

katika Mkoa huo wa Lindi na tutaanza na kozi hizo na 

tathmini tutafanya iwapo kama tutaona uhitaji wa 

kuanzia hizi kozi za uvuvi pamoja na Kilimo cha Mwani. 

 

Mheshimiwa Mwenyekiti na Mheshimiwa Mbunge 

nikutoe wasi wasi baada ya kufanya market survey na 

need assessment na kujiridhisha kozi hizo 

zitakapoanzishwa zitapata wanafunzi basi tutakwenda 

kuzianzisha kozi hizo kwa kadri ya mahitaji 

yatakavyookuwa yanaruhusu. 

 

Mheshimiwa Mwenyekiti, kwenye swali lake la pili 

kuhusiana na uanzishwaji wa chuo cha usafiri, nimtoe 

wasi wasi Mheshimiwa Mbunge kwa vile tunaenda 

kuanza ujenzi wa chuo hiki katika kampasi hii. Ni utaratibu 

wa vyuo vyote duniani, tutafanya tathmini ya kuanzisha 

kwanza kozi za usafirishaji katika chuo hiki au katika 

Kampasi hii. Badaaye katika upanuzi iwapo kama 

tutaona uhitaji tunaweza sasa kwenda kuanza majengo 

au chuo kingine katika maeneo ambayo yatakuwa 

yanapatikana. Ndiyo utaratatibu wa vyuo vyote duniani 

hata uanzishaji wa Chuo Kikuu cha Muhimbili ulianzia 

Chuo Kikuu cha Dar es Salaam, Chuo cha Ardhi kilianzia 

Chuo Kikuu cha Dar es Salaam. 

Mheshimiwa Mwenyekiti, kwa hiyo hata hiki baada 

ya kuanzisha na kuona kwamba uhitaji unazidi kupanuka 

tutaweza kufika katika maeneo hayo Mheshimiwa 

Mbunge anapendekeza. 

 

Mheshimiwa Mwenyekiti, nakushukuru sana. 

 

MWENYEKITI: Mheshimiwa Dokta Christine Ishengoma 

nimekuona. 

 

 MHE. DKT. CHRISTINE G. ISHENGOMA: Mheshimiwa 

Mwenyekiti, ahsante sana kwa kunipatia nafasi kwa 

kuuliza swali. Ningelipenda kujua Chuo Kikuu cha Kilimo 

cha Mwalimu Nyerere kinachojengwa Butiama ni lini 

kitaanza kufanya kazi? Ahsante sana. 

 

MWENYEKITI:  Mheshimiwa Naibu Waziri, Majibu ya 

swali hilo. 

 

NAIBU WAZIRI WA ELIMU, SAYANSI NA TEKNOLOJIA: 

Mheshimiwa Mwenyekiti, napenda kujibu swali la 

nyongeza Mheshimiwa Ishengoma, kama ifuatavyo:- 

 

Mheshimiwa Mwenyekiti, ni kweli tuna Kampasi ya 

Mwalimu Nyerere kule Butiama na ilianzishwa toka 

mwaka 2014 lakini bado ilikuwa haijanza kufanya kazi, 

lakini naomba nimthibitishie Mheshimiwa Mbunge 

tulifanya ziara na Kamati yako ya Bunge hili mwezi 

uliopita na tulikwenda pale kwa ajili ya kufanya tathmini 

na naomba nimuhakikishie Mheshimiwa Mbunge, chuo 

kile kitaanza kufanya udahili katika mwaka huu ili kuweza 

kuanza kutoa mafunzo katika eneo lile. 

 

Mheshimiwa Mwenyekiti, nakushukuru sana. 

MWENYEKITI: Ahsante sana Mheshimiwa Naibu Waziri, 

Wizara ya Elimu Sayansi na Teknolojia, Mheshimiwa Juma 

Omary Kipanga kwa majibu hayo. Tunamalizia Wizara ya 

mwisho, Wizara ya Afya, Mheshimiwa Engineer 

Mwanaisha Ng’anzi Ulenge, Mbunge wa Viti Maalum, 

aulize swali lake. 

 

Na. 35 

 

Maboresho ya Kadi za Kliniki za Watoto 

 

MHE. ENG. MWANAISHA N. ULENGE aliuliza :- 

 

Je, ni lini Serikali itaboresha kadi ya kliniki ya Watoto 

chini ya miaka mitano ili kusaidia ufuatiliaji wa wingi wa 

damu? 

 

MWENYEKITI:  Majibu ya swali hilo, Mheshimiwa Naibu 

Waziri. 

 

NAIBU WAZIRI WA AFYA alijibu:- 

 

Mheshimiwa Mwenyekiti, kwa niaba ya Waziri wa 

Afya, naomba kujibu swali la Mheshimiwa Engineer 

Mwanaisha Ng’azi Ulenge, Mbunge wa Viti Maalum, 

kama ifuatavyo:- 

 

Mheshimiwa Mwenyekiti, kadi za kiliniki ya watoto 

ziliboreshwa tangu mwaka 2011 kwa kuzingatia miongozo 

ya Shirika la Afya Duniani, ambapo maboresho hayo 

yamezingatia maeneo yasioacha maeneo hatarishi 

yoyote.  

Mheshimiwa Mwenyekiti, mwongozo unaelekeza 

kutumia mbinu za kitabibu kutambua wingi wa damu kwa 

mtoto bila kumtoboa na wale wenye dalili za upungufu 

hupelekwa kwenye vipimo zaidi, ahsante. 

 

MWENYEKITI: Mheshimiwa Engineer Mwanaisha. 

 

 MHE. ENG. MWANAISHA N. ULENGE: Mheshimiwa 

Mwenyekiti, pamoja na majibu mazuri ya Serikali naomba 

kuuliza maswali mawili ya nyongeza kama ifuatavyo:- 

 

 Mheshimiwa Mwenyekiti, swali namba moja, 

upungufu wa damu unaotokana na kukosekana madini 

chuma unatajwa kuwa chanzo kikuu cha udumavu wa 

kimo na akili nchini, tatizo ambalo linapelekea Taifa kuwa 

na watu wasioweza kubuni na wasioweza kujifunza. Je, ni 

nini mkakati wa Serikali wa kutatua changamoto hii kwa 

watoto wenye umri wa chini ya miaka mitano? (Makofi) 

 

 Mheshimiwa Mwenyekiti, lakini swali langu la pili, tafiti 

zinaonesha kwamba asilimia 47 ya wanawake walio 

katika umri wa kubeba ujauzito wana tatizo la upungufu 

wa damu na asilimia 57 kwa wanawake wajazito 

mtawalia. Sasa ni nini mkakati wa Serikali wa kuhakikisha 

kwamba wasichana wanakuwa na damu sahihi ili 

kuandaliwa kuwa kinamama wenye afya imara na 

uwezo wa kuhimili kubeba ujauzito? (Makofi) 

 

 MWENYEKITI: Mheshimiwa Naibu Waziri, majibu ya 

maswali hayo. 

 

NAIBU WAZIRI WA AFYA: Mheshimiwa Mwenyekiti, 

kwanza nianze kwa kumpongeza Mheshimiwa Engineer 

Ulenge, kwa jinsi ambavyo amekuwa akifuatilia afya ya 

watoto na mama na nimeona jinsi anavyoshirikiana na 

Wabunge wa Mkoa wa Tanga katika kufuatilia mambo 

hayo katika Wilaya za Mkoa wa Tanga.  

 

Mheshimiwa Mwenyekiti, nijibu maswali yake mawili 

ambayo kimsingi kwa kweli ni kama swali moja 

limetenganishwa. Ninachoweza kusema, kwanza Rais 

wetu Dokta Samia Suluhu Hassan alishazindua Mkakati wa 

Lishe wa Taifa na kama mnakumbuka aliwasainisha 

Wakuu wa Mikoa yote kwa ajili ya masuala ya lishe na 

lishe hiyo sio kwa ajili ya watoto ni kwa ajili ya kila mtu na 

ambayo kinamama ni sehemu ya wanaotakiwa kufanya 

hivyo. Maana yake tukizingatia taratibu za lishe 

hatutakutana na mambo kama haya. 

 

Mheshimiwa Mwenyekiti, lakini pia kwamba 

wakinamama sasa ambao wamefika umri ambao ni wa 

kubeba mimba na ambao wanajitayarisha, tunafikiri 

Waheshimiwa Wabunge Mtusaidie kwamba suala la 

kubeba mimba lisiwe suala la dharura. Kama unataka 

kubeba mimba, basi unahitajika kujitayarisha na 

tunashauri waweze kuchukua folic acid. Tunawashauri 

watumie vidonge vya folic acid na mambo mengine, 

vitamin kimsingi ukijitayarisha namna hiyo ukibeba mimba 

hutakuna na upungufu wa damu. (Makofi) 

 

Mheshimiwa Mwenyekiti, lakini pia amesema issue ya 

kimo, uzito na mambo mengine. Ni kweli kwamba suala 

hili linasababisha pia udumavu wa akili na inatuletea 

hasara kubwa kwa sababu lina uhusiano na maendeleo 

yetu, kwamba tusipozingatia haya tunaenda kuwa na 

kizazi ambacho hakiwezi ku - compete kwenye soko la 

ajira hakiwezi kuwa innovative na ndiyo maana unaweza 

kushangaa Tanzania tuna profesa mzuri wa uchumi 

anakuelezea kupata hela lakini yeye mwenyewe hana 

hela hayo ndiyo matatizo yanayotokana na mambo 

kama haya. Ahsante. (Makofi) 

 

MWENYEKITI: Mheshimiwa Zaytun Swai, nimekuona. 

 

MHE. ZAYTUN S. SWAI: Mheshimiwa Mwenyekiti, 

nakushukuru sana kwa kunipa fursa. Zaidi ya asilimia 25 ya 

kinamama ambao wamekwisha jifungua tayari wana 

upungufu mkubwa wa damu na hivyo kusababisha 

kuongezeka kwa idadi kubwa ya kinamama waliokwisha 

jifungua tayari.  

 

Je, Serikali haioni haja sasa ya kuanzisha program 

maalum ya kuwafuatilia kinamama hawa na kuwasaidia 

ili kupunguza idadi ya vifo hivi? (Makofi) 

 

MWENYEKITI: Majibu ya swali hilo Mheshimiwa Naibu 

Waziri. 

 

NAIBU WAZIRI WA AFYA: Mheshimiwa Mwenyekiti, 

nakubaliana naye kwamba wakinamama hawa 

wanapojifungua wanatakiwa kufatiliwa. Ndiyo maana 

utaona kinamama wakishajifungua kwanza anaenda 

kliniki akiwa mjamzito, afya yake inafuatiliwa mpaka 

anapojifungua lakini anakuwa anaenda kliniki na mtoto 

wakati wote. Kwa hiyo, tutaenda kuendelea kusisitiza 

kwamba wanapokuja sio tu kumwangalia mtoto na afya 

ya kinamama iendelee kufatilliwa lakini pia niwaombe hili 

ni suala la kijamii naendelea kusisitiza Wabunge, Wakuu 

wa Mikoa, Wakuu wa Wilaya na Kila mtu, suala la lishe na 

huduma ya mama na mtoto iwe ni ajenda yetu ya 

kudumu, ahsante sana.  

 

MWENYEKITI: Ahsante sana Mheshimiwa, 

tunaendelea.  

Tunamalizia swali letu la mwisho kwa siku ya leo, 

Mheshimiwa Margaret Simwanza Sitta, Mbunge wa 

Urambo, sasa aulize swali lake. (Makofi) 

 

 Na. 36 

 

Kubadili Sera ya Chanjo Kitaifa 

 

MHE. MARGARET S. SITTA aliuliza:- 

 

Je, ni lini Serikali itabadilisha Sera ya Chanjo kitaifa ili 

kuwakinga watu wengi zaidi badala ya kutibu mtu aliye 

na ugonjwa tayari?  

  

MWENYEKITI: Majibu ya swali hilo Mheshimiwa Naibu 

Waziri. 

 

NAIBU WAZIRI WA AFYA alijibu:- 

 

Mheshimiwa Mwenyekiti, kwa niaba ya Waziri wa 

Afya, naomba kujibu swali la Mheshimiwa Margaret 

Simwanza Sitta, Mbunge wa Urambo, kama ifuatavyo:- 

 

Mheshimiwa Mwenyekiti, ni kweli kuwa, gharama za 

kutibu ugonjwa wowote ni kubwa zaidi kuliko gharama za 

Kinga kupitia chanjo, kwa magonjwa yanayozulika kwa 

chanjo.  

 

Mheshimiwa Mwenyekiti, tayari Serikali imelifanyia 

kazi suala hilo kwa kupitia Sheria ya Afya ya Jamii ya 

Mwaka 2009 kifungu 19 ambapo inawataka wazazi na 

walezi kuhakikisha Watoto chini ya mwaka mmoja na 

wajawazito wanapatiwa chanjo ili kuwakinga na 

magonjwa yanayozuilika na chanjo. 

Mheshimiwa Mwenyekiti, Serikali inaendelea kutoa 

wito kwa wazazi, walezi na wajawazito kuhakikisha 

wanafika vituo vya kutolea huduma za afya ili kupatiwa 

chanjo. 

 

MWENYEKITI: Mheshimiwa Margaret Sitta. 

 

MHE. MARGARET S. SITTA: Mheshimiwa Mwenyekiti, 

ahsante kwa kunipa nafasi ya kuuliza maswali ya 

nyongeza kama ifuatavyo:- 

 

Mheshimiwa Mwenyekiti, kwanza ningeomba niweke 

wazi swali langu lililenga kichaa cha mbwa na kwa 

sababu kwangu Urambo watu 21 waliumwa na mbwa 

mwaka jana mwaka 2022 na kati ya hao 21 walioumwa 

na mbwa 12 walifariki ndio maana nikauliza swali hili. Je, 

Serikali ina mkakati gani wa kukabiliana na kichaa cha 

mbwa kwa kushirikiana na Wizara nyingine? (Makofi) 

 

Mheshimiwa Mwenyekiti, lakini pia, mtu 

anaeyeumwa na mbwa mwenye kichaa anatakiwa 

achomwe sindano tano, na sindano moja ni elfu 30,000. 

Sindano ya kwanza inabidi alipe 35,000 kwa ajili ya ile 

ada ya kujiandikisha, sasa wengi wanashindwa kulipa 

155,000. Je, Serikali inasemaje kuhusu kupunguza 

gharama za matibabu? (Makofi) 

 

MWENYEKITI: Mheshimiwa Naibu Waziri, majibu ya 

maswali hayo. 

 

NAIBU WAZIRI WA AFYA: Mheshimiwa Mwenyekiti, 

kwanza nimpongeze Mheshimiwa Mbunge kwa sababu 

katika hao wagonjwa wake 21, wengi kabisa amekuwa 

akija kwangu na akihangaika kuhakikisha wanapata tiba. 

Nimwambie Mheshimiwa Mbunge sisi na Wizara ya 

Mifugo tutaendelea kushirikiana kuhakikisha kwanza, sio 

tu uwepo wa tiba kwa ajili ya watakao kuwa wameumwa 

lakini mbwa wetu kuhakikisha wanakuwa wanachanjwa 

na nitumie fursa hii kuwaomba Wakuu wa Wilaya na 

Wilaya zetu ma DMO kuhakikisha wanashirikiana na 

wenzetu kuhakikisha mbwa walioko mtaani wanatafuta 

solutions lakini pia kuhakikisha wenye mbwa 

wanakwenda kuchanja mbwa wao. 

 

Mheshimiwa Mwenyekiti, lakini amezungumzia suala 

la gharama 155,000; Waheshimiwa Wabunge ndiyo 

maana kila wakati hapa tunakuja na Muswada Bima ya 

Afya kwa wote, leo hapa nilipokaa kwenye kiti change 

hapa, nina wabunge zaidi ya watatu mmoja anadaiwa 

milioni tisa mwingine anadaiwa milioni sita na mwingine 

milioni 4.8, anatakiwa kulipa na wagonjwa wa jimbo lake 

wameshindwa kulipa. Maana yake ninashukuru 

tumefanikiwa kuwasaidia Wabunge lakini tunaweza 

kuwasaidia wangapi? Ndiyo maana wakati wote 

tunasema na tusisitiza na nitumie fursa hii kuwaomba 

Wabunge wenzangu kama tunataka kuondokana na 

matatizo haya ni lazima wote kwa pamoja tukubaliane 

kwamba suala la bima ya afya kwa watu wote ni la 

msingi sana ili tuweze kuondokana na hilo.  

 

Mheshimiwa Mwenyekiti, pia, nitumie fursa hii 

kuwaomba Waganga Wakuu wa Mikoa na Halmashauri 

kuwa mtu yeyote akiumwa na mbwa cha kwanza sisi 

tunachotaka ni kuokolewa kwa maisha, wasifikirie hela 

wamtibu mtu ndio suala la fedha lifuate. Waache tabia 

ya kuwanyima watu tiba eti kwa sababu hawana fedha. 

Pia MSD, niwaagize MSD kwamba kuanzia sasa 

hatutategemea kusikia hospitali yoyote mgonjwa 

amekwenda na hakuna dawa za kusaidia watu 

walioumwa na mbwa. Tunataka dawa zote za magonjwa 

ambayo sio magonjwa ambayo yanaoneka kila wakati 

ziwepo, lakini dawa za kichaa cha mbwa ziwepo kwenye 

kila hospitali na watu wakiumwa wapewa priority ya 

kutibiwa mapema, ahsante sana. 

 

MWENYEKITI: Ahsante sana Mheshimiwa Naibu Waziri 

Dkt. Godwin Mollel kwa kumalizia swali letu hili la mwisho 

kutoka Wizara ya afya.  

 

Niwashukuru Wabunge, wote ambao wanaendelea 

kujitahidi kuuliza maswali mafupi ya Kibunge na Mawaziri 

ambao wanajibu hivyo na amini ni wachache waliobaki 

wataendelea kujifunza na baadaye tutakuwa na majibu 

mengi kwa ajili ya maswali yetu ambayo tunauliza kwa 

maeneo yetu, 

 

Waheshimiwa Wabunge kwa vile tumemaliza kipindi 

chetu cha maswali sasa tuna matangazo hapa ya 

wageni ambao wapo Bungeni kwa siku hii ya leo.  

 

Kwanza tuna wageni 40 wa Mheshimiwa Naibu Spika 

ambao ni Viongozi wa Jumuiya ya Wanafunzi wa Taasisi 

ya Teknolojia Dar es salaam. Wanafunzi kutoka Taasisi ya 

Teknolojia Dar es Salaam wapo huku, karibuni sana vijana 

wetu kutoka Taasisi ya Teknolojia Dar es Salaam, karibuni 

katika Bunge letu. (Makofi) 

 

Wageni wengine ni wageni wa Waheshimiwa 

Wabunge, mgeni wa Mheshimiwa Dkt. Steven Kiruswa, 

(Mbunge) ambaye ni Naibu Waziri wa Madini, ambaye ni 

Mchungaji Benny Lendy kutoka Longido Mkoani Arusha. 

Karibu sana Mchungaji Benny Lendy kutoka Longido 

Mkoani Arusha. (Makofi) 

Wageni wengine ni wageni 32 wa Mheshimiwa Ally 

Makoa (Mb) ambao ni walimu wakuu wa shule za msingi, 

waratibu elimu kata na Katibu wa Mbunge kutoka 

Kondoa Mkoa wa Dodoma, karibuni sana wageni wetu 

kutoka huko Kondoa. (Makofi) 

 

Wageni wengine ni wageni wa Mheshimiwa Kavejuru 

Felix (Mb), ambao ni viongozi na wafanyabiashara kutoka 

Buhigwe Mkoa wa Kigoma, karibuni sana wageni wetu 

wawili wa Mheshimiwa Kabejuru kutoka Kigoma. (Makofi) 

 

 Waheshimiwa Wabunge, wageni wengine 

waliotembelea Bungeni kwa ajili ya mafunzo ni Wanafunzi 

37 na Walimu Watatu kutoka Shule ya Sekondari 

Morogoro, karibuni sana wageni wetu kutoka shule ya 

sekondari. Kuna mgeni mmoja wa Mheshimiwa Ndaki 

anaitwa Ndugu Shishira Henry Mjokava ambaye ni 

National Program Coordinator USAID, yupo wapi 

sijamwona, ahaa! yuko pale, karibu sana mgeni wetu wa 

Mheshimiwa Ndaki. (Makofi) 

 

Katibu tuendelee. 

 

 MHE. BONIPHACE M. GETERE: Mheshimiwa 

Mwenyekiti, Mwongozo. 

 

MWONGOZO WA SPIKA 

 

 MWENYEKITI: Mwongozo Mheshimiwa Mwita Getere. 

 

 MHE. BONIPHACE M. GETERE: Mheshimiwa 

Mwenyekiti, naomba mwongozo wako kwa Kanuni ya 76.  

 

Mheshimiwa Mwenyekiti, hivi karibuni toka tarehe 28 

Baraza la Mitihani la Taifa lilivyotangaza matokeo ya form 

four au kidato cha nne, kumekuwa na minong’ono mingi 

sana kwa wananchi mpaka hata sisi humu wenyewe 

Waheshimiwa Wabunge tuna minong’ono, watu wengi 

na mitandao mingi sana.  

 

Naomba Mwongozo wako kujua Serikali kupitia 

Baraza la Mitihani lilitangaza kwamba hawatatoa 

matokeo ya kutangaza shule bora kwa maana ya 10 

bora. Sasa minong’ono hiyo imekuwa ikinong’ona 

kwamba kutotangaza 10 bora au ya mwisho bora 

kutaleta matatizo mengi, lakini kutadhoofisha elimu ya 

nchi yetu hapa Tanzania.  

 

Mheshimiwa Mwenyekiti, sasa tunaomba kujua, kwa 

kuwa Serikali iko humu ndani, kwanini isitoe tamko au 

isitoe taarifa kwa wananchi wajue ni kipi bora sasa kuhusu 

hiyo minong’ono inayoendelea kwa sasa hivi, tupate 

taarifa kutoka kwa Serikali, hayo matangazo waliyositisha, 

yana umuhimu gani kwa wananchi na yana ubora  gani 

kwa wananchi?  

 

Mheshimiwa Mwenyekiti, naomba mwongozo wako. 

(Makofi) 

 

 MWENYEKITI: Ahsante sana Mheshimiwa Mwita 

Getere ni kweli kwa mujibu wa mwongozo huu 

umesimama kwa Kanuni ya 76. Ni kweli kumekuwa na 

minong’ono hiyo uliyozungumza ambayo sitaki kurudia, 

kutotangazwa kwa shule bora na zile shule za mwisho. 

Nafikiri hili litajibiwa vizuri na wenyewe niwape fursa kama 

wanalo la kujibu, Wizara ya Elimu karibuni mjibu swali hilo.  

 

Karibu Mheshimiwa Profesa. 

 WAZIRI WA ELIMU, SAYANSI NA TEKNOLOJIA: 

Mheshimiwa Mwenyekiti, ahsante kwa fursa hii. Naomba 

nitoe maelezo kuhusu uamuzi wa Baraza la Mitihani la 

Tanzania wa kutokutangaza shule bora kwa kutegemea 

matokeo ya mwisho ya mtihani.  

 

 Mheshimiwa Mwenyekiti, ilikuwa ni kawaida kuanzia 

miaka ya 1990, Baraza limekuwa likitoa shule kwa 

kuonesha shule gani imefanya vizuri kwenye matokeo ya 

mitihani na baadae kwenye Big Results Now kukawa ni 

mkakati wa kupima ubora na ufanisi wa shule kwa 

kuangalia wanafunzi wamefaulu vipi kwenye mtihani wa 

mwisho wa darasa la saba, form four, form six na 

kutangaza shule zipi zimefanya vizuri, zipi zimefanya 

vibaya, Halmashauri ipi imefanya vizuri, ipi imefanya 

vibaya na mkoa upi umefanya vizuri ni upi umefanya 

vibaya.  

 

 Mheshimiwa Mwenyekiti, kigezo kilikuwa ni kuangalia 

matokeo ya mtihani wa mwisho. Mwezi Novemba Baraza 

kwenye kikao chake iliamua kuacha kuchukua jukumu 

lenyewe kutangaza ni shule ipi bora kwa kutumia tu 

matokeo ya mwisho ya mtihani. Kwa hiyo, matokeo ya 

Darasa la Saba yaliyotangazwa tarehe Mosi, Desemba, 

Baraza halikutangaza shule 10 bora au shule 10 za 

mwisho. Kadhalika matokeo yaliyotoka juzi ya form four, 

baraza halikutangaza ni shule zipi bora na zipi za mwisho. 

 

 Mheshimiwa Mwenyekiti, kabla sijaeleza kwa nini 

baraza limefanya hivi, naomba nieleze kwamba takwimu 

zote ambazo zinahusu kutangaza shule gani imepata A 

nyingi zaidi, ipi imepata kidogo, ipi ya mwisho ziko 

hadharani. Siyo siri, Baraza limejiondoa jukumu la kusema 

ni shule ipi bora. Nitaeleza ni kwanini, lakini mtu mwingine 

yeyote akitaka kuangalia ataona ni shule ipi bora. 



1 FEBRUARI, 2023 

75 
 

Hazijafichwa takwimu hizo, tofauti na nchi nyingine. 

Haijapigwa marufuku mtu yeyote ku-asses na kusema ok, 

tunaona shule fulani ni bora.  

 

 Mheshimiwa Mwenyekiti, sasa kwanini Baraza 

limejivua jukumu hilo? Sababu ya kwanza ni utata wa 

namna ya kutathmini shule bora. Chukua kwa mfano, 

shule yenye wanafunzi 100, waliomaliza form four, 

nyingine ina wanafunzi 20, wamemaliza form four, ya 

wanafunzi 100, 70 wamepata A, 30 hawakupata A. Shule 

yenye wanafunzi 20, wote wamepata A. Kwa kuangalia 

wastani wa performance, ni wazi shule yenye wanafunzi 

20 itatangazwa kuwa ni shule bora kuliko yenye 

wanafunzi 100. Wengine watasema shule iliyoweka 

wanafunzi 70 wakapata A si bora zaidi kuliko shule 

ambayo imeleta A 20 tu? (Makofi) 

 

 Mheshimiwa Mwenyekiti, ukiacha utata huo, aina hii 

ya tathmini inaweka shinikizo kwa shule yenye wanafunzi 

100 kwa mfano, kuhakikisha kwamba inawaondoa wale 

30 ambao imeshaona kwamba hawawezi kupata A, 

waondoke ili iweze kutangazwa shule bora kwa kupata A, 

70 ambayo itakuwa ni 100%.  

 

 Mheshimiwa Mwenyekiti, sasa nieleze maelezo ya 

kitaalamu ya tathmini ambayo inafanyika duniani. Kuna 

njia tatu ukitaka kulinganisha shule kuna njia tatu za ubora 

kwa shule. 

 

 Mheshimiwa Mwenyekiti, moja ni hii ambayo ilikuwa 

inatumika. Unaangalia tu matokeo yale ya mwisho. Form 

four wangapi wamepata ‘A’ unaangalia wastani 

unasema shule bora hii. Hiyo ni njia ya kwanza, tatizo lake 

hii njia haikuambii hii shule imechangia nini maendeleo ya 

yule mtoto. Kwa mfano, shule ambayo imechukua 

mwanafunzi mwenye performance ya wastani ikafanya 

juhudi na kumsomesha na kumuendeleza, akatokea 

kuwa ni mwanafunzi wa ‘A’ si ni shule bora zaidi kuliko 

iliyochukua mwanafunzi ambae ni ‘A’ akamaliza akiwa 

na ‘A’? (Makofi) 

 

 Mheshimiwa Mwenyekiti, wewe mzazi ungetaka nini? 

Mwanao ameingia shuleni, labda alikuwa amefanya 

vizuri amefika Form Three ameugua au nini hafanyi vizuri 

sana, ungetaka shule hiyo imuondoe mwanao ili iwe na 

wastani mzuri zaidi? Au hiyo shule iwekeze kumsomesha 

yule mtoto ili na huyo mtoto afanye vizuri? Kwa hiyo, njia 

hii nchi nyingi imeachana nayo kabisa, kwa hii njia ya 

kwanza ya kutumia raw scores imeachwa na takribani 

nchi zote. (Makofi) 

 

 Mheshimiwa Mwenyekiti, njia ya pili ni ile ya kutumia 

value addition, kwamba mwanafunzi alipoingia alikuwaje 

halafu amemaliza akiwaje. Maana yake ni kwamba, 

shule imechangia nini kumuendeleza yule mwanafunzi. 

Njia hii inatumika nadhani na Uingereza sasa hivi, 

nimesoma Uganda sasa hivi wanaitumia. Kwa hiyo, 

maana yake ni kwamba wakitaka kufanya tathmini 

wataangalia yule mwanafunzi alivyoingia alikuwaje, 

halafu wakati anaondoka ameondokaje. Maana hiyo ni 

kwamba, shule ambayo inaweza ikawa bora inaweza 

ikawa shule ya Kata imechukua wanafunzi ambao 

wanaonekana ni wa wastani tu lakini baada ya kumaliza 

ile shule ikawa na performance kwa kuongeza ubora wa 

wanafunzi kuliko shule ambayo ina chagua wale bora tu, 

hata kama haifundishi vizuri sana wale wanafunzi wana 

vipaji ni bora sana wakamaliza wote wakapata ‘A’. 

Utaratibu huu wa kufanya tathmini ya shule unaitwa 

value addition. Tukiweza kufanya hivyo na kukusanya hizo 

takwimu, tunaweza tukaongea na Baraza liweze kufanya 

ranking tena lakini kwa kutumia njia hii. 

 

 Mheshimiwa Mwenyekiti, njia ya tatu ambayo ni bora 

zaidi ni njia ambayo inaangalia siyo tu yule mtoto 

aliyeingia shuleni alikuwaje, lakini mazingira yake yakoje. 

Kwa mfano, shule iko katika maeneo ambayo ni 

mazingira magumu sana, maji hayapatikani kwa karibu, 

hamna mabweni, jamii ni maskini sana, Walimu 

wakafanyakazi kufa na kupona, mwanafunzi huyo 

ameingia ni average lakini akamaliza anapata ‘A’. Shule 

hii kwa kawaida imeongeza kitu kikubwa zaidi kuliko shule 

ambayo mwanafunzi aliingia ni ‘A’ material, background 

yake ni nzuri sana na akaja akapata ‘A’, approach hii 

inaitwa contextual value addition approach. Hii inahitaji 

wataalam wa statistics ku-take into account background 

siyo ya mwanafunzi tu, na entry performance ya yule 

mwanafunzi lakini socio-economic situation ya ile shule. 

 

 Mheshimiwa Mwenyekiti, kwa hiyo Baraza limeamua 

sasa hivi halichukui lenyewe jukumu la kutangaza shule 

bora, kwa sababu likitangaza shule bora linaambia 

wazazi hii ndiyo shule bora sasa tunadhani kama 

mwanao hajaenda kule, hajaenda shule nzuri. 

Tutakapoweza kuwa na value addition approach 

tunaweza tukasema wazazi na Baraza linaweza 

likachukua jukumu hilo, kwamba wazazi shule hii pamoja 

na kuchukua wanafunzi ambao ni average, inaweza 

ikawageuza wale wanafunzi wakawa wanafanya vizuri 

zaidi, kwa hiyo kama una mwanao unaweza ukampeleka 

kwenye shule hii.  

 

Mheshimiwa Mwenyekiti, narudia tena, hatujazuia 

mtu yeyote kusema shule bora ni ipi kwa kuangalia 

matokeo, yapo kwenye mtandao, grade zipo, siyo siri 

hatujaficha, lakini Serikali kupitia Baraza halichukui jukumu 

la kutangaza matokeo ambayo scientifically imelaumiwa 

sana na wataalam wa elimu, Baraza mbele litaangalia 

namna nzuri ya ku-rank hizi shule. (Makofi) 

 

 Mheshimiwa Mwenyekiti, ninaomba niseme pia 

tunazungumzia kulinganisha shule bila kuwa na value 

addition, hatuondoi competition ndiyo maana tunatoa 

waliopata first class, second class, third class.  

 

 Mheshimiwa Mwenyekiti, nashukuru sana kwa nafasi 

hii. (Makofi) 

  

 MHE. ELIBARIKI I. KINGU: Mheshimiwa Mwenyekiti, 

taarifa. 

 

 MWENYEKITI: Ahsante sana Mheshimiwa Waziri. Kuna 

mwongozo mwingine? Mheshimiwa ni mwongozo au ni 

taarifa? Kwa sababu hamna taarifa sasa hivi.  

 

 MHE. ELIBARIKI I. KINGU: Mheshimiwa Mwenyekiti, ni 

mwongozo. 

 

 MWENYEKITI: Haya karibu kwa mwongozo. 

 

MWONGOZO WA SPIKA 

 

 MHE. ELIBARIKI I. KINGU: Mheshimiwa Mwenyekiti, 

nilikuwa naomba mwongozo kama kiti chako kitaruhusu 

Profesa huyu mimi na Kaka yangu Gwajima leo tumpe 

lunch kwa ufafanuzi mzuri alioutoa. Nashukuru sana. 

 

 MWENYEKITI: Ahsante sana. Nashukuru sana kwa 

offer hiyo na nafikiri mwongozo huo nimeupokea. Niseme 

tu kwamba Mheshimiwa Profesa Adolf Faustine Mkenda 

kwa maelezo aliyotoa naomba Watanzania wote na 

Waheshimiwa Wabunge tuamini hivyo. Tuamini hivyo kwa 

sababu maelezo aliyotoa naamini ni sahihi kwa maslahi 

ya Taifa letu, ambaye hakubali akaangalie vizuri lakini 

Mheshimiwa Profesa itapendeza zaidi wale watoto 

ambao wana performance hizo wanapoanza na 

mazingira wanayotokea na nini wakawekwa katika data 

maalum (data base) mwisho wa siku ufaulu wao 

ukatangazwa, hapo itapendeza zaidi nafikiri tuko vizuri 

kwenye eneo hilo na wote watakuwa wameelewa vizuri. 

Katibu tuendelee. 

 

 NDG. ZAINAB ABDALLAH-KATIBU MEZANI:  

 

HOJA ZA KAMATI 

 

Taarifa ya Kamati ya Kudumu ya Bunge ya Ardhi, Maliasili 

na Utalii kuhusu Shughuli za Kamati 

kwa Mwaka 2022 

 

na  

 

Taarifa ya Kamati ya Kudumu ya Bunge ya Viwanda, 

Biashara na Mazingira kuhusu Shughuli 

za Kamati kwa Mwaka 2022 

 

 MWENYEKITI: Waheshimiwa Wabunge, sasa 

nimkaribishe Mwenyekiti wa Kamati ya Kudumu ya Bunge 

ya Ardhi, Maliasili na Utalii ili aje kuwasilisha taarifa yake 

ya mwaka. Karibu.  

 

 MHE. ALLY J. MAKOA-MWENYEKITI WA KAMATI YA 

KUDUMU YA BUNGE YA ARDHI, MALIASILI NA UTALII: 

Mheshimiwa Mwenyekiti, kutokana na muda naomba 

taarifa hii yote iingizwe kwenye Taarifa Rasmi za Bunge 

(Hansard) kama ilivyowasilishwa mezani kwako. 

 

 Mheshimiwa Mwenyekiti, baada ya maelezo hayo 

sasa naomba kuwasilisha taarifa ya mwaka ya shughuli za 

Kamati ya Kudumu ya Bunge ya Ardhi, Maliasili na Utalii 

kwa kipindi cha mwezi Februari 2022 hadi Januari 2023. 

 

 Mheshimiwa Mwenyekiti, kwa mujibu wa Kanuni ya 

136, Kifungu Kidogo cha 15 ya Kanuni za Kudumu za 

Bunge Toleo la Juni, 2020, naomba kuwasilisha taarifa ya 

mwaka ya shughuli za Kamati ya Kudumu ya Bunge ya 

Ardhi, Maliasili na Utalii kwa kipindi cha kuanzia Februari 

2022 hadi Januari 2023. Taarifa hii imejikita katika kueleza 

shughuli mbalimbali zilizotekelezwa na Kamati ya Ardhi, 

Maliasili na Utalii kwa kipindi cha mwaka mmoja.  

 

 Mheshimiwa Mwenyekiti, katika kipindi cha Februari 

2022 hadi Januari 2023, kamati imetekeleza shughuli 

zifuatazo:- 

 

i. Kupokea na kujadili taarifa ya utekelezaji wa 

Wizara inazosimamia pamoja na taasisi zake; 

 

ii. Kutekeleza na kukagua miradi ya maendeleo 

iliyotekelezwa na Wizara inazozisimamia; 

 

iii. Kuchambua utekelezaji wa bajeti ya mwaka 

2021/2022 na makadirio ya bajeti ya mwaka 

2022/2023 za Wizara inazozisimamia. 

 

Mheshimiwa Mwenyekiti, Kamati ilipata fursa ya 

kupokea taarifa za utekelezaji wa maazimio ya Bunge 

yaliyotokana na taarifa ya mwaka ya shughuli za Kamati 

kuanzia Februari, 2022 hadi Januari, 2023. Katika taarifa 

hizo, Wizara ya Maliasili na Utalii ilikuwa na maazimio Sita, 

ambapo yametekelezwa kwa kiwango cha kuridhisha 

katika ngazi ya sekta ni maazimio mawili, Maazimio 

matatu yametekelezwa kwa sehemu na azimio moja 

halikutekelezwa kabisa. Aidha, katika Wizara ya Ardhi, 

Nyumba na Maendeleo ya Makazi kulikuwa na maazimio 

Sita ambapo hakuna maazimio yaliyotekelezwa kwa 

kiwango cha kuridhisha.  

 

Mheshimiwa Mwenyekiti, maazimio yaliyotekelezwa 

kwa sehemu ni maazimio matano na azimio moja 

halikutekelezwa kabisa. Hata hivyo kasi ya utekelezaji wa 

Maazimio ya Bunge bado siyo ya kuridhisha hivyo Kamati 

inashauri Serikali kuongeza kasi ya utekelezaji wa 

Maazimio ya Bunge.  

 

Mheshimiwa Mwenyekiti, kujadili taarifa ya utekelezaji 

wa bajeti ya Wizara kwa kipindi cha nusu mwaka. Kamati 

ilipata fursa ya kuchambua utekelezaji wa bajeti ya 

Wizara zote mbili kwa kipindi cha nusu mwaka kuanzia 

Julai hadi Desemba 2022. Katika uchambuzi huo Kamati 

ilibaini kuwepo kwa changamoto mbalimbali kama vile 

fedha kutotolewa kwa wakati, fedha kutolewa chini ya 

kiwango kilichohitajika na kufanya utekelezaji wa miradi 

ya maendeleo kutekelezwa kwa kiwango kidogo. 

 

Mheshimiwa Mwenyekiti, wakati wa mjadala wa 

kuhitimisha bajeti ya Serikali ya mwaka wa fedha 

2022/2023, Waziri wa Fedha na Mipango aliahidi 

kuongeza bajeti ya maendeleo ya Tume ya Taifa ya 

Mipango ya Matumizi ya Ardhi kiasi cha Shilingi Bilioni 

Nne. Wakati wa uchambuzi wa utekelezaji wa bajeti ya 

Wizara ya Ardhi, Nyumba na Maendeleo ya Makazi, 

Kamati ilibaini kuwa fedha hiyo ya nyongeza ya Shilingi 

Bilioni Nne haikuonekana katika vitabu vya Tume ya Taifa 

ya Mipango ya Matumizi ya Ardhi kama ilivyoahidi Serikali. 

 

Mheshimiwa Mwenyekiti, ni matumaini ya Kamati 

kwamba fedha hizo zitatolewa kikamilifu na kwa wakati ili 

kuwezesha kufikiwa kwa malengo yaliyokusudiwa. Kamati 

yetu itaendelea kufuatilia kwa karibu suala hili ambalo 

kimsingi linahusu utekelezaji wa ahadi za Serikali Bungeni.  

 

Mheshimiwa Mwenyekiti, yaliyobainika wakati wa 

ufuatiliaji wa sekta. Katika kipindi cha kuanzia Februari 

2022 hadi Januari 2023, Kamati ilipokea na kujadili taarifa 

36 ambapo taarifa 19 ni za Wizara ya Ardhi, Nyumba na 

Maendeleo ya Makazi na taarifa 17 ni za Wizara ya 

Maliasili na Utalii. Kutokana na muda nitazitaja kwa 

uchache.  

 

Mheshimiwa Mwenyekiti, sekta ya Maliasili na Utalii, 

Mamlaka ya Hifadhi ya Ngorongoro. Sheria ya Uhifadhi 

wa Ngorongoro ya mwaka 1959 iliweka msingi wa 

kuendesha Mamlaka hii kama eneo la matumizi mseto. 

Kamati inaipongeza Serikali kwa kuzingatia ushauri wa 

Bunge wa kuona namna bora ya kuhifadhi eneo la 

Ngorongoro ambalo kwa miaka mingi ardhi yake 

imekuwa ikitumika kwa matumizi mseto na kuja na 

suluhisho la kuhamisha wakazi wanaoishi ndani ya hifadhi 

hii kwa hiari. 

 

Mheshimiwa Mwenyekiti, Kamati imeridhishwa na 

utaratibu mzuri wa zoezi hili ambalo ni la hiari na 

linalozingatia haki za binadamu ambapo Serikali inawapa 

huduma zote muhimu kwa kuwapatia chakula, nyumba, 

shule za sekondari na msingi, mabweni ya wanafunzi 

wenye mahitaji maalum, miundombinu ya maji, 

miundombinu ya mawasiliano, umeme, majosho na vitalu 

vya malisho. Kwa kuwa zoezi hili limeonesha mwitikio 

mkubwa toka kwa wakazi wa Ngorongoro kutokana na 

uhamasishaji uliofanywa na Serikali, ni rai ya Kamati kuwa 

Serikali itoe fedha za kutosha na kwa wakati ili kukamilisha 

zoezi hili.  

 

Mheshimiwa Mwenyekiti, wanyama wakali na 

waharibifu hususani Tembo na Mamba. Kamati ilibaini 

kuwa zipo changamoto zinazokabili Wizara katika 

kukabiliana na wanyama wakali na waharibifu ambazo ni 

upungufu wa Askari wa Uhifadhi ambapo kwa sasa taasisi 

ya uhifadhi wa wanyamapori zinaupungufu wa jumla ya 

Askari wa Hifadhi 1,687.  

 

Mheshimiwa Mwenyekiti, hali ya utalii nchini. Kamati 

inaipongeza Serikali kwa jitihada mbalimbali 

zinazofanywa kwa kushirikiana na wadau mbalimbali 

zikiwemo sekta binafsi katika kukuza, kuendeleza na 

kutangaza vivutio mbalimbali vya utalii hususani kwa 

kutumia program maalum ya Tanzania The Royal Tour. 

Kutokana na jitihada hizo, Kamati ilibaini mafanikio 

yaliyopatikana ikiwa ni pamoja na ongezeko la idadi ya 

watalii wa kutoka nje ya nchi na wale wa ndani ya nchi.  

Mheshimiwa Mwenyekiti, ni rai ya Kamati kuwa 

Serikali iweke mkakati madhubuti wa kuhakikisha kazi nzuri 

iliyofanywa na Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania kupitia 

programu ya Tanzania the Royal Tour inakuwa endelevu 

kwa kuweka mazingira mazuri yatakayohakikisha watalii 

wanaendelea kuja na kufurahia utalii Tanzania ili 

kuongeza mapato ya nchi. 

 

Mheshimiwa Mwenyekiti, mpango wa maendeleo 

wa ustawi wa Taifa na mapambano dhidi ya UVIKO; 

katika mpango huu Wizara ya Maliasili na Utalii 

iliidhinishiwa jumla ya shilingi bilioni 90.2; hadi kufikia 

tarehe 30 Septemba, 2022 Wizara ilikwisha kupokea 

asilimia 98.86 ya fedha iliyotengwa. 

 

Mheshimiwa Mwenyekiti, wakati wa uchambuzi wa 

taarifa hii Kamati ilihoji sababu za kuchelewesha 

kutekeleza kwa miradi hii licha ya kupewa fedha kwa 

asilimia hiyo ya 98.86 ambapo ilielezwa kuwa ni kutokana 

na hali mbaya ya hewa iliyosababishwa na mvua wa 

msimu, baadhi ya zabuni kurudiwa kutokana na kupanda 

kwa gharama na kuchelewa kwa ununuzi wa mitambo 

ikiwemo magreda, boti na magari maalum ambapo 

GPSA hawakuweza kufanikisha manunuzi kutokana na 

taratibu zilizopo. 

 

Mheshimiwa Mwenyekiti, Kamati pia ilipata fursa ya 

kutembelea miradi inayotekelezwa katika Hifadhi ya Taifa 

ya Kilimanjaro na Hifadhi ya Taifa ya Mkomazi ambapo 

Kamati iliridhika na utekelezaji wa mradi unaotekelezwa 

katika Hifadhi ya Taifa ya Kilimanjaro unaogharimu jumla 

ya shilingi milioni 798. 

 

Mheshimiwa Mwenyekiti, Taasisi ya Utafiti wa Misitu 

Tanzania (TAFORI); Kamati inatambua kazi kubwa 

iliyofanywa na taasisi hii katika masuala ya utafiti. Hata 

hivyo Kamati ilibaini kuwa taasisi hii. Hata hivyo Kamati 

ilibaini kuwa taasisi hii inakabiliwa na changamoto 

mbalimbali zikiwemo za ufinyu wa bajeti, muundo wa 

taasisi yenyewe, uchakavu wa miundombinu na madeni. 

Kamati inaona kuwa bado taasisi hii haijapewa uzito 

unaostahili kulingana na umuhimu wa majukumu yake. 

 

 Mheshimiwa Mwenyekiti, Shirika la Hifadhi za Taifa 

Tanzania (TANAPA); Kamati inalipongeza Shirika la Hifadhi 

za Taifa kwa kazi linazofanya katika sekta ya utalii 

ambapo Shirika limeweza kupata tuzo mbalimbali 

zikiwemo Tuzo ya Hifadhi ya Taifa Serengeti kuwa hifadhi 

bora Barani Afrika kwa miaka minne mfululizo kuanzai 

mwaka 2019 hadi 2022. Tuzo hii imetolewa na World Travel 

Awards na Hifadhi ya Taifa Serengeti ilitangazwa na 

gazeti maarufu duniani la Forbes kuwa moja ya vivutio 

bora duniani vya utalii kutembelea kwa mwaka 2021. 

 

Mheshimiwa Mwenyekiti, Kamati ilibaini kuwepo kwa 

changamoto kadhaa zinazokabili hifadhi zetu ikiwa 

pamoja na mtawanyiko wa Hifadhi za Taifa kwa ujumla 

wake unaosababisha gharama kubwa za uendeshaji; 

upungufu wa rasilimali za kutosha kuendesha maeneo ya 

uhifadhi. 

 

Mheshimiwa Mwenyekiti, changamoto nyingine ni 

pamoja na Shirika kuongezewa idadi ya Hifadhi za Taifa 

kutoka hifadhi 16 hadi 22, lakini bado shirika linatumia 

bajeti ya hifadhi 16 tangu mwaka 2019 jambo 

linalopelekea shirika kutotekeleza majukumu yake kwa 

ukamilifu.  

 

Mheshimiwa Mwenyekiti, kwa kuzingatia hali ya 

kifedha ya shirika kwa sasa na taratibu zilizopo za 

ukusanyaji wa maduhuli sanjari na hali ya upatikanaji wa 

fedha kutoka Hazina ni ushauri wa Kamati kuwa Serikali 

iweke utaratibu wa TANAPA kupata fedha za kujiendesha 

kwa wakati na kwa ukamilifu kwa kuwa mfumo uliopo 

sasa unaifanya TANAPA kuwa na mazingira magumu ya 

biashara ya utalii. 

 

Mheshimiwa Mwenyekiti, utendaji wa hoteli na lodge 

za Serikali zilizobinafsishwa; katika mpango wa 

kubinafsishaji mashirika ya umma nchini ulioanza 

kutekelezwa mwaka 1992, Serikali ilibinafsisha hoteli na 

lodge 23, ambapo kati ya hizo lodge nne zipo ndani ya 

hifadhi ambazo ni lodge za Seronera na Lobo (Hifadhi ya 

Serengeti), Mikumi Wildlife Lodge (Mikumi) na Ngorongoro 

Wildlife Lodge katika eneo la Mamlaka ya Hifadhi ya 

Ngorongoro.  

 

Mheshimiwa Mwenyekiti, baada ya kupokea taarifa 

hii, Kamati ilibaini kuwa Serikali imekuwa ikichelewa 

kuchukua hatua stahiki pindi mwekezaji anapokiuka 

masharti ya mkataba na kusababisha Serikali kukosa 

mapato. 

 

Mheshimiwa Mwenyekiti, sekta ya ardhi, nyumba na 

maendeleo ya makazi; utekelezaji wa mipango ya 

matumizi ya ardhi nchini; mradi huu unatekelezwa na 

Tume ya Taifa ya Mipango ya Ardhi ambayo ina lengo la 

kuwezesha usimamizi madhubuti na wenye mpangilio 

unaofaa wa matumizi ya ardhi.  

 

Mheshimiwa Mwenyekiti, tume kwa ujumla 

inatekeleza miradi yake kwa uchache kutokana na bajeti 

ndogo inayotengwa mwaka hadi mwaka hasa bajeti ya 

maendeleo. Ni maoni ya Kamati kuwa ili Serikali iweze 

kufanikiwa katika kutekeleza sehemu ya mpango wa 

maendeleo wa miaka mitano (2020/2025) kwa kuandaa 

mpango wa matumizi ya ardhi nchini kwa asilimia 50 ya 

vijiji 12,319 vilivyopo nchini ifikapo mwaka 2025 ni muda 

sasa wa Serikali kuiongezea bajeti Tume ya Mipango. 

 

Mheshimiwa Mwenyekiti, mradi wa ujenzi wa 

nyumba za National Housing Morocco Square na Kawe 

711; utekelezaji wa miradi hii umechukua muda mrefu 

kukamilika kutokana na kusimama kwa muda mrefu, 

kupanda kwa bei ya vifaa vya ujenzi na madai ya fidia 

yatokanayo na kusimama kwa mradi mathalani katika 

mradi wa Kawe 711 mkandarasi anadai fidia ya shilingi 

bilioni 47.4. Aidha, Kamati ilifahamishwa kuwa Serikali iko 

katika hatua ya mazungumzo na mkandarasi kuhusiana 

na madai hayo. 

 

Mheshimiwa Mwenyekiti, Kamati inaona kuna haja 

ya Serikali kuharakisha kukamilisha mazungumzo na 

mkandarasi ili kuokoa fedha ambayo inaendelea 

kuongezeka kutokana na mazungumzo kutofika mwisho. 

Kamati inaipongeza Serikali kwa hatua hii inayolenga 

kutatua migogoro ya ardhi nchini. (Makofi)  

 

 

Mheshimiwa Mwenyekiti, usimikaji wa mifumo ya 

ILMIS katika Jiji la Dodoma; Kamati inakubaliana na 

usimikaji wa mfumo huu muhimu kwa ajili ya kutoa hati 

kwa haraka na kuboresha utunzaji wa kumbukumbu za 

ardhi katika Jiji la Dodoma na maeneo yote ya nchi. Hata 

hivyo Kamati ilibaini kuwa kumekuwa na ucheleweshwaji 

wa upatikanaji wa hatimiliki kinyume na malengo ya 

usimikaji wa mfumo huu. Hivyo ni dhahiri kuwa mfumo huu 

unahitaji maboresho makubwa ili ile tija iliyokusudiwa 

ipatikane na iweze kwenda sambamba na utekelezaji wa 

Ilani ya Chama cha Mapinduzi Ibara ya 74(b) 

inayosisisitiza uwekwaji wa mfumo unganishi wa 

kielekitroniki wa kuhifadhi kumbukumbu za ardhi katika 

mikoa yote na wilaya zote nchini. 

 

Mheshimiwa Mwenyekiti, semina kwa Wajumbe wa ; 

katika kipindi cha mwaka mmoja cha utekelezaji wa 

majukumu ya Kamati, Wajumbe walipata fursa ya kushiriki 

katika semina mbalimbali ambazo zililenga kuwajengea 

uwezo Wajumbe wa Kamati. Semina mojawapo ilikuwa ni 

kuhusu Mradi wa Uboreshaji Usalama wa Milki za Ardhi. 

Mheshimiwa Mwenyekiti, semina hii ilitolewa na 

Wizara ya Ardhi, Nyumba na Maendeleo na Makazi kwa 

lengo la kuwajengea uwezo Wajumbe juu ya mradi huu 

ambapo Kamati ilielezwa kuwa Serikali imepata mkopo 

kutoka Benki ya Dunia wa dola za Kimarekani milioni 150 

sawa na shilingi bilioni 345 utakaotekelezwa katika kipindi 

cha miaka mitano (2022/2023 hadi Juni, 2027). Aidha, 

Kamati ilielezwa kuwa mradi huu unalenga kuimarisha 

usalama wa taarifa za ardhi, kuimarisha miundombinu ya 

upimaji na kujenga majengo ya ofisi.  

 

Mheshimiwa Mwenyekiti, matarajio ya Wajumbe wa 

Kamati ni kwamba sehemu kubwa ya fedha 

ingeelekezwa kwenye mipango ya matumizi ya ardhi 

ambayo inaonekana kuwa ni suluhisho la migogoro ya 

ardhi baina ya watumiaji mbalimbali wa ardhi nchini hasa 

wakulima na wafugaji lakini hali halisi inaonesha kwamba 

ni asilimia moja tu ya fedha zote ndiyo itaelekezwa 

kwenye zoezi hilo. Lakini kinyume chake fedha nyingi 

zimeelekezwa katika kutekeleza mambo mengine kama 

vile uratibu wa mradi.  

 

Mheshimiwa Mwenyekiti, Kamati haioni tija katika 

mradi huu kwa kuwa haugusi kwa kiwango cha kutosha 

maeneo yanayolenga kutatua migogoro ya ardhi nchini. 

Aidha, utekelezaji wa mradi huu ungeweza kutekelezwa 

kwa ufanisi endapo wangeiwezesha Tume ya Mipango 

ya Ardhi ambayo imekuwa ikitekeleza majukumu yake ya 

upangaji kwa ufanisi, hata hivyo ufinyu wa bajeti 

umefanya ishindwe kutekeleza majukumu yake ipasavyo. 

Mathalani hadi kufikia Desemba, 2022 ni vijiji 2,678 kati ya 

vijiji 12,319 vilivyopo nchini ndio vimepangiwa matumizi ya 

ardhi. 

Mheshimiwa Mwenyekiti, maoni na mapendekezo ya 

Kamati; yafuatayo ni maoni ya Kamati kuhusu shughuli 

zilizotekelezwa katika kipindi cha kuanzia Februari, 2022 

hadi Januari, 2023 ambayo yanabainisha mtazamo wa 

kile kilichojiri wakati Kamati ikitimiza majukumu yake. 

 

Mheshimiwa Mwenyekiti, Wizara ya Maliasili na Utalii:- 

 

i) Serikali kuweka mikakati ya kulinda maeneo 

yaliyohifadhiwa na kuweka alama za kudumu na 

zenye kuonekana ili kudhibiti uvamizi wa shughuli za 

kibinadamu. 

 

ii) Serikali kuongeza Bajeti ya Chuo cha FITI ili kiweze 

kutekeleza majukumu yake kwa ufanisi. 

 

iii) Serikali ichukue hatua madhubuti za kutoa elimu kwa 

wananchi kuhusu umuhimu wa uhifadhi ili kunusuru 

misitu yetu nchini. 

 

iv) Serikali ione namna bora ya kuboresha taratibu za 

manunuzi ili iweze kutatua changamoto zilizopo 

katika Sekta ya Utalii hasa upatikanaji wa mitambo 

na magari yanayonunuliwa kupitia GPSA.   

 

v) Serikali iajiri Askari Uhifadhi wa kutosha ili kuimarisha 

doria na kukabiliana na majanga mbalimbali ya 

ujangili pamoja na kuzuia athari za wanyama wakali 

na waharibifu. 

 

vi) Serikali iweke mfumo mzuri wa uwekezaji katika sekta 

ya utalii ili kupunguza mlolongo mrefu wa upatikanaji 

wa vibali vya uwekezaji. 

vii) Serikali ione umuhimu wa kuwatumia Mabalozi wetu 

katika nchi mbalimbali duniani kutangaza na 

kuhamasisha utalii ili kuongeza idadi ya watalii na 

mapato yatokanayo na utalii. 

 

Mheshimiwa Mwenyekiti, Wizara ya Ardhi, Nyumba 

na Maendeleo ya Makazi:- 

 

i) Hatua za haraka zichukuliwe kufuta GN zilizoanzisha 

Mapori Tengefu ya Handeni na Kitwai 

yaliyopendekezwa kuwa makazi ya wanaohamia 

kutoka Ngorongoro ili kuziwezesha mamlaka za 

upangaji kukamilisha kazi yao.  

ii) Kutokuwepo kwa Mabaraza ya Ardhi na Nyumba kila 

Wilaya nchini kumepelekea baadhi ya wananchi 

kulazimika kusafiri umbali mrefu kufuatilia mashauri 

yao, Serikali iharakishe kuanzisha mabaraza haya kila 

Wilaya.  

 

iii) Serikali ibuni mbinu mbalimbali za kuhamasisha 

wananchi kulipa kodi za ardhi, kama vile kufanya 

matangazo kwenye mikusanyiko mbalimbali.  

 

iv)Serikali iendelee kutoa elimu kwa wananchi kuhusu 

umuhimu wa kuzingatia mpango wa matumizi ya 

ardhi sambamba na ushirikishwaji wa wananchi. 

 

Mheshimiwa Mwenyekiti, mapendekezo ya Kamati; 

maboresho ya eneo la Hifadhi ya Ngorongoro; 

 

Kwa kuwa Serikali imepiga hatua nzuri katika 

kuhakikisha kuwa inainusuru Hifadhi ya Ngorongoro 

ambayo ilikuwa katika hatari ya kutoweka kutokana na 

ongezeko kubwa la watu na shughuli zao kinyume na 

lengo la uanzishwaji wake;  

Na kwa kuwa, zoezi linaloendelea la kuhamisha 

wakazi wanaoishi ndani ya hifadhi hii kuwapeleka 

maeneo mengine nje ya hifadhi limeonesha mafanikio 

makubwa baada ya wakazi wengi kukubali kuhama kwa 

hiari;  

 

Hivyo basi, Bunge linaishauri Serikali kutekeleza 

mambo yafuatayo ili kuhakikisha zoezi hili linafanikiwa 

kwa ufanisi na kwa wakati:-   

 

(i) Kutoa fedha kwa wakati ili kufanikisha 

kukamilisha zoezi la kuhamisha wakazi wa 

Ngorongoro; na 

 

(ii) Kuharakisha mchakato wa kufanya 

marekebisho ya sheria iliyoanzisha Mamlaka ya 

Hifadhi ya Ngorongoro ili kuendana na hali ya 

sasa. 

 

Mheshimiwa Mwenyekiti, yrejeshaji wa asilimia 30 ya 

makusanyo (retention):- 

 

Kwa kuwa, utaratibu wa kubakisha asilimia 30 ya 

makusanyo (retention) kwa Wizara ya Maliasili na Utalii 

kwa ajili ya kurahisishia Wizara kutekeleza majukumu yake 

uliondolewa;  

 

Na kwa kuwa, kuondolewa kwa utaratibu huo 

kumechangia kuathirika kwa kwa kiasi kikubwa kasi ya 

utekelezaji wa majukumu ya Wizara hasa yale 

yanayohitaji fedha wakati wote kama vile huduma za 

TEHAMA katika maeneo yanayohitaji internet, matukio ya 

ujangili na majanga ya moto; 

Hivyo basi, Bunge linashauri Serikali kuona 

uwezekano wa kufanya Marekebisho ya Sheria ya Fedha 

Na. 8 /2020 kwa lengo la kurejesha sehemu ya 

makusanyo(retention) ili kuisaidia wizara kutekeleza 

majukumu yake hasa yale yanayohitaji fedha muda wote 

au kuanzisha Mfuko wa Kusaidia Masuala ya Utalii. 

 

Mheshimiwa Mwenyekiti, kulijengea uwezo Shirika la 

Hifadhi za Taifa (TANAPA):- 

 

Kwa kuwa, idadi ya Hifadhi za Taifa imeongezeka 

kutoka hifadhi 16 hadi 22 ambapo pamoja na 

kuongezeka bado shirika linatumia bajeti iliyotengwa 

kuhudumia hifadhi 16 tangu Mwaka 2019 ambazo bado 

ilikuwa haitoshelezi;  

 

Na kwa kuwa, ongezeko la hifadhi sita limezidi 

kuiongezea mzigo TANAPA kwa kuwa sehemu za 

kiutawala zimeongezeka na hivyo kushindwa kutekeleza 

majukumu yake kwa ufanisi; 

 

 Hivyo basi, Bunge linaishauri Serikali kuliongezea 

bajeti Shirika ili liweze kutekeleza majukumu yake na 

kuleta tija iliyokusudiwa. 

 

Mheshimiwa Mwenyekiti, changamoto za 

wanyamapori wakali na waharibifu:- 

 

Kwa kuwa, mgongano baina ya binadamu na 

wanyamapori ni moja ya changamoto zinazokabili 

uhifadhi wa wanyamapori nchini;  

 

Na kwa kuwa, mgongano huo umeleta athari pande 

zote kwa uharibifu wa mali, kujeruhi hata kuuwawa kwa 

binadamu na wanyamapori;  

Hivyo basi, Bunge linashauri Serikali yafuatayo:- 

 

(i) Kuongeza kasi ya ujenzi wa vituo vya udhibiti wa 

wanyama wakali na waharibifu nchini na kuajiri 

Askari Uhifadhi ili kupunguza athari kwa 

wananchi na wanyamapori. 

 

(ii)  Kuweka teknolojia ya kuthibiti wanyama wakali 

na waharibifu; 

 

(iii) Kufanya marejeo ya Kanuni za Malipo ya Kifuta 

Machozi/Jasho ya mwaka 2001 ili kuboresha 

viwango kwa aliyeathirika na wanyama wakali 

na waharibifu ili kuendana na hali ya maisha ya 

sasa. 

 

Mheshimiwa Mwenyekiti, hali ya utalii nchini:- 

 

Kwa kuwa, sekta ya utalii ina mchango mkubwa 

katika uchumi wa Taifa kwa kuchangia zaidi ya asilimia 25 

ya mauzo yote ya nje kabla ya UVIKO – 19;  

 

Na kwa kuwa, sekta hii ilianguka kwa kiasi kikubwa 

kutokana na mlipuko wa janga la UVIKO–19 ambalo 

lilisababisha idadi ya watlii kupungua na kupelekea 

kushuka kwa mapato;  

 

Hivyo basi, Bunge linaishauri Serikali yafuatayo:- 

 

(i) Iweke mikakati madhubuti ya kuhakikisha kazi nzuri 

iliyofanywa na Mheshimiwa Dkt. Samia Suluhu 

Hassan. Rais wa Jamhuri ya Muungano wa Tanzania 

kupitia program ya Tanzania - the Royal Tour inakuwa 

endelevu kwa kuweka mazingira mazuri 

yatakayohakikisha watalii wanaendelea kuja na 

kufurahia utalii Tanzania. 

 

(ii) Iweke mkakati wa kutumia mabalozi wetu katika nchi 

mbalimbali duniani katika kutangaza na 

kuhamasisha utalii ili kuongeza idadi ya watalii na 

mapato ya nchi. 

 

Mheshimiwa Mwenyekiti, kutokuwepo kwa 

Mabaraza ya Ardhi na Nyumba kila Wilaya nchini:-  

 

Kwa kuwa, kutokuwepo kwa Mabaraza ya Ardhi ya 

Wilaya katika kila Wilaya nchini kumepelekea baadhi ya 

wananchi kukosa huduma hiyo kwa karibu na kwa 

wakati;  

 

Na kwa kuwa; kukosekana huko kwa huduma karibu 

na wananchi kumepelekea wananchi kulazimika kusafiri 

umbali mrefu kufuatilia mashauri yao;   

 

Hivyo basi; Bunge linaishauri Serikali kutekeleza 

mambo yafuatayo:- 

 

(i) Kutenga fedha za kutosha kuanzisha Mabaraza 

ya Ardhi kila Wilaya na kuajiri Watendaji wa 

Mabaraza hayo ili kusogeza huduma karibu na 

wananchi; na 

 

(ii) Kuwekeza kwenye mabaraza yanayotembea 

(Mobile Land Tribunal) ili kuwafikia wananchi 

wengi kwenye kata na vijiji. 

 

Mheshimiwa Mwenyekiti, Taasisi na Mashirika ya 

Umma kutolipa kodi ya pango la ardhi:- 

 



1 FEBRUARI, 2023 

95 
 

Kwa kuwa, kwa muda mrefu sasa baadhi ya taasisi 

na mashirika ya umma yamelimbilikiza madeni ya kodi ya 

pango la ardhi;  

 

Na kwa kuwa, malimbikizo haya kwa kiasi kikubwa 

yameathiri makusanyo ya Wizara na kukwamisha baadhi 

ya shughuli muhimu za sekta ya ardhi;  

 

Hivyo basi, Bunge linaishauri Serikali kusimamia 

mikakati yake kwa kuzitaka taasisi zote kulipa malimbikizo 

ya kodi ya pango la ardhi.  

 

Mheshimiwa Mwenyekiti, utekelezaji wa 

mapendekezo ya Kamati ya Mawaziri nane wa kisekta 

katika kutatua migogoro ya vijiji 975 nchini:-  

 

Kwa kuwa, kutokana na kuwepo kwa migogoro ya 

ardhi nchini Serikali iliunda Kamati ya Mawaziri nane wa 

kisekta ili kuona namna bora ya kutatua migogoro ya 

ardhi katika vijiji; 

 

Na kwa kuwa, utekelezaji wa mapendekezo ya 

Baraza la Mawaziri umekuwa na changamoto kutokana 

na maeneo yanayotekelezwa mapendekezo hayo 

kutokuwa shirikishi katika ngazi za chini na kukosekana 

kwa nyenzo ya ufuatiliaji wa maagizo ya utekelezaji 

yanayotolewa kwa uongozi wa Mikoa na Wilaya;  

 

Hivyo basi, Bunge linaishauri Serikali mambo 

yafuatayo:- 

 

(i) Kuweka utaratibu mzuri wa kuhakikisha 

utekelezaji wa mapendekezo haya unakuwa 

shirikishi ili kuepuka kuanzisha migogoro mipya; 

(ii) Kuweka utaratibu maalumu wa ufuatiliaji wa 

maagizo yanayotolewa na Kamati ya Mawaziri 

kwa viongozi wa Mikoa na Wilaya; 

 

(iii) Kamati ya Mawaziri nane kuendelea kutatua 

migogoro kwa kufika kwenye maeneo ya 

migogoro (uwandani) ili kuona uhalisia na 

kutatua migogoro badala ya kuishia kwenye ofisi 

za Mkoa na Wilaya peke yake. 

 

Mheshimiwa Mwenyekiti, uboreshaji wa Mfumo 

Unganishi kwa Kumbukumbu za Taarifa za Ardhi (ILMIS):- 

 

Kwa kuwa nia ya Serikali ya kusimika mfumo 

unganishi wa taarifa za ardhi katika mikoa yote nchini 

kwa lengo la kutunza kumbukumbu za ardhi ni njema;  

 

Na kwa kuwa maeneo ambayo yameanza 

kusimikwa mfumo huu yameonesha udhaifu mkubwa 

katika utekelezaji wake ambao mfumo unalalamikiwa 

kwa namna unavyochelewesha kupatikana kwa hati na 

kuathiri utunzaji wa kumbukumbu;  

 

Kwa hiyo basi Bunge linaishauri Serikali kuboresha 

mfumo wa ILMIS katika maeneo yanayokwamisha ufanisi 

katika utekelezaji wake; kuharakisha usambazaji wa 

mfumo huu katika halmashauri zote nchini ili kufanikisha 

azma ya Serikali ya kutoa hati kwa muda mfupi; na 

kuongeza idadi ya watumishi katika kada ya TEHAMA 

kwa ajili ya kutoa huduma ya ufundi wakati wote kwa 

vitendo. 

 

Mheshimiwa Mwenyekiti, hitimisho; kwa namna ya 

kipekee napenda kukushukuru kwa kunipa nafasi ya 

kuwasilisha taarifa hii mbele ya Bunge lako. Mafanikio ya 

Kamati ya Ardhi, Maliasili na Utalii katika kutekeleza 

shughuli zake kwa kipindi cha Febuari, 2022 hadi Januari, 

2023, yametokana na juhudi, weledi pamoja na umahiri 

mkubwa wa Wajumbe katika kushiriki kutoa maoni yenye 

tija wakati wote ambapo Kamati imekuwa ikisimamia 

Serikali.  Ni wazi kwamba ufanisi wa utendaji wa Kamati hii 

unatokana zaidi na Ofisi yako kuwajengea uwezo 

Wabunge na kuwapa msaada stahiki wa kitaalam na 

kiushauri wakati wote.  Kwa heshima kubwa ningependa 

kuwataja majina yao hapa, hata hivyo kutokana na 

ufinyu wa muda naomba majina yao yote yaingizwe 

kwenye Kumbukumbu Rasmi za Bunge (Hansard). 

 

Mheshimiwa Mwenyekiti, napenda kuchukua fursa hii 

kuwashukuru Mawaziri; Waziri wa Ardhi, Nyumba na 

Maendeleo ya Makazi, Mheshimiwa Dkt. Angeline 

Sylvester Mabula; Naibu wake Mheshimiwa Ridhiwani 

Jakaya Kikwete; Waziri wa Maliasili na Utalii, Mheshimiwa 

Dkt. Pindi Hazara Chana; na Naibu Waziri wake 

Mheshimiwa Mary Francis Masanja; Makatibu Wakuu, 

Manaibu Katibu Wakuu pamoja na Watendaji wote wa 

Wizara hizo kwa ushirikiano walioonesha katika kipindi 

chote ambacho Kamati ilikuwa ikitekeleza majukumu 

yake. 

 

Mheshimiwa Mwenyekiti, mwisho lakini siyo kwa 

umuhimu, namshukuru Katibu wa Bunge, Ndugu Nenelwa 

J. Mwihambi, (ndc) kwa kuiwezesha Kamati kutekeleza 

majukumu yake ipasavyo wakati wote. Vilevile 

namshukuru Mkurugenzi wa Idara za Kamati ya Bunge, 

Ndugu Athumani Hussein, (ndc); Mkurugenzi Msaidizi 

Ndugu Michael Chikokoto, (ndc) pamoja na Makatibu 

walioandaa taarifa hii akiwemo Ndugu Ramadhani 

Abdallah, Ndugu Elieka Saanya, Ndugu Rehema Kipera 

pamoja na Msaidizi wa Kamati Ndugu Mwimbe John. 

Mheshimiwa Mwenyekiti, baada ya kueleza shughuli 

zilizotekelezwa na Kamati, uchambuzi wa matokeo ya 

utekelezaji wa shughuli hizo na pia Maoni na 

Mapendekezo ya Kamati, sasa naomba kutoa hoja 

kwamba Bunge sasa lipokee, kujadili na hatimaye 

kukubali Taarifa ya Kamati ya Kudumu ya Bunge ya Ardhi, 

Maliasili na Utalii pamoja na maoni na mapendekezo 

yaliyomo katika Taarifa hii. 

 

Mheshimiwa Mwenyekiti, naomba kutoa hoja. 

(Makofi) 

 

TAARIFA YA MWAKA YA SHUGHULI ZA KAMATI YA KUDUMU 

YA BUNGE YA ARDHI, MALIASILI NA UTALII KWA KIPINDI 

CHA FEBRUARI 2022 HADI JANUARI, 2023 – KAMA 

ILIVYOWSILISHWA MEZANI 
 

SEHEMU YA KWANZA 
 

1.0 MAELEZO YA JUMLA 
 

1.1 Utangulizi 
 

Mheshimiwa Spika, kwa mujibu wa Kanuni ya 136 (15) ya 

Kanuni za Kudumu za Bunge, Toleo la Juni, 2020, 

naomba kuwasilisha Taarifa ya mwaka ya shughuli za 

Kamati ya Kudumu ya Bunge ya Ardhi, Maliasili na 

Utalii kwa Kipindi cha Kuanzia Februari, 2022 hadi 

Januari, 2023. Taarifa hii imejikita katika kuelezea 

shughuli mbalimbali zilizotekelezwa na Kamati ya 

Ardhi, Maliasili na Utalii katika kipindi cha mwaka 

mmoja. 

 

1.2 Muundo wa Taarifa 

Mheshimiwa Spika, taarifa hii imeundwa na sehemu kuu 

nne kama ifuatavyo: - 

i) Sehemu ya kwanza inatoa maelezo ya jumla ikiwemo 

msingi wa shughuli za Kamati, mbinu na njia 

zilizotumika pamoja na orodha ya shughuli 

zilizotekelezwa kwa kipindi cha mwaka mmoja; 

ii) Sehemu ya pili inafafanua shughuli zilizotekelezwa na 

uchambuzi wa yaliyojitokeza wakati wa utekelezaji 

ikiwa ni pamoja na mafanikio na changamoto 

zilizojitokeza; 

iii) Sehemu ya tatu inatoa maoni ya jumla na 

mapendekezo ili kuliwezesha Bunge kufanya 

maamuzi, na 

iv) Sehemu ya nne inatoa hitimisho na kutoa hoja kwa 

ajili ya Bunge kuweza kujadili na kufanya maamuzi. 

 

1.3 Msingi wa Utekelezaji wa Shughuli za Kamati 
 

Mheshimiwa Spika, msingi wa utekelezaji wa shughuli za 

Kamati unatokana na Ibara ya 8 (1) (b) ya Katiba ya 

Jamhuri ya Muungano wa Tanzania ya Mwaka 1977 

ambayo inaeleza kuwa lengo kuu la Serikali ni ustawi wa 

wananchi wake. Aidha Ibara ya 63(2) ya Katiba imelipa 

Bunge jukumu la kuisimamia na kuishauri Serikali kwa 

niaba ya Wananchi.  

 

Mheshimiwa Spika, kwa mujibu wa Kifungu cha 6(6) cha 

nyongeza ya Nane ya Kanuni za Bunge, Kamati imepewa 

jukumu la kusimamia shughuli za Wizara ya Ardhi, Nyumba 

na Maendeleo ya Makazi pamoja na Wizara ya Maliasili 

na Utalii. Katika kutekeleza jukumu hilo, Kamati ina wajibu 

wa kufanya masuala mbalimbali yaliyoanishwa katika 

Kifungu cha 7 (1) cha Nyongeza ya Nane ya Kanuni za 

Kudumu za Bunge ambayo ni: - 

a) Kushughulikia Bajeti za Wizara inazozisimamia; 

 

b) Kushughulikia Miswada ya Sheria na Mikataba 

inayopendekezwa kuridhiwa na Bunge iliyo chini ya 

Wizara inazozisimamia; 

 

c) Kushughulikia Taarifa za Utendaji za kila Mwaka za 

Wizara hizo; na 

 

d) Kufuatilia Utekelezaji wa Majukumu ya Wizara hizo. 

 

Mheshimiwa Spika, katika kipindi cha Janauari January, 

2022 hadi Februari, 2023 Kamati ilitekeleza shughuli 

zifuatazo: - 

 

i) Kupokea na kujadili Taarifa za Utekelezaji wa Wizara 

hizo pamoja na taasisi zake. 

 

ii) Kutembelea na kukagua Miradi ya Maendeleo 

inayotekelezwa na Wizara inazozisimamia;  

 

iii) Kuchambua Utekelezaji wa Bajeti ya Mwaka 

2021/2022 na Makadirio ya Bajeti ya Mwaka 

2022/2023 za Wizara inazozisimamia. 

 

iv) Kujadili taarifa za Utekelezaji wa Bajeti za Wizara 

inazozisimamia kwa kipindi cha Nusu Mwaka (Julai – 

Disemba,2022); 

 

v) Kufuatilia Utekelezaji wa Maazimio ya Bunge 

yaliyotokana na taarifa ya Mwaka ya Kamati 

iliyowasilishwa Mwezi Februari, 2022 

 

1.4 Njia na Mbinu Zilizotumika  
 



1 FEBRUARI, 2023 

101 
 

Mheshimiwa Spika, kwa kuzingatia Masharti ya Kanuni ya 

142 ambayo pamoja na mambo mengine inataka 

kubainisha njia au mbinu zilizotumika. Njia kuu zilizotumika 

katika kutekeleza majukumu ya Kamati ni zifuatazo: - 

 

i) Kufanya vikao na Wizara inazozisimamia kwa ajili ya 

kupokea na kujadili taarifa za utekelezaji wa 

majukumu ya Wizara hizo na Taasisi zake; 

 

ii) Kufanya ziara kwa lengo la kujionea utekelezaji wa 

shughuli mbalimbali zinazotekelezwa na Wizara na 

Taasisi zake na kuzilinganisha na taarifa 

iliyochambuliwa na Kamati; 

 

iii) Kufanya uchambuzi wa taarifa mbalimbali, ikiwemo 

taarifa za utekelezaji wa Bajeti za Wizara kwa Mwaka 

2021/2022 pamoja na makadirio ya mapato na 

matumizi kwa Mwaka wa Fedha 2022/2023; 

 

iv) Kushiriki mafunzo, semina na warsha mbalimbali kwa 

lengo la kujifunza na kubadilishana uzoefu na Wizara, 

Mashirika ya Umma, Taasisi Binafsi, Asasi za Kiraia na 

wadau wengine katika Sekta zinazosimamiwa na 

Kamati hii; na 

 

v) Kufanya majumuisho ya mambo yaliyobainika 

kwenye vikao wakati wa majadiliano ili kuorodhesha 

mambo makuu ya kutolewa maoni na ushauri. 

 

Mheshimiwa Spika, lengo la kutumia mbinu hizi tofauti ni 

kuwawezesha wajumbe wa Kamati kujielimisha kwa 

kiwango cha kutosha katika nyanja ambazo 

wanawajibika kuzisimamia na kuishauri Serikali.  

SEHEMU YA PILI 
 

2.0 SHUGHULI ZILIZOTEKELEZWA NA UCHAMBUZI WA 

YALIYOBAINIKA 
 

2.1 Maelezo ya Shughuli 
 

Mheshimiwa Spika, Kamati hii inasimamia shughuli za 

Umma zinazotekelezwa na Wizara ya Ardhi, Nyumba na 

Maendeleo ya Makazi pamoja na Wizara ya Maliasili na 

Utalii ambapo inasimamia sekta kuu zifuatazo: - 

  

(a) Sekta ya Ardhi, Nyumba na Maendeleo ya Makazi 

  

(b) Sekta ya Maliasili na Utalii 

 

Mheshimiwa Spika, ili kuhakikisha masharti ya Kifungu cha 

7(1) cha nyongeza ya Nane ya Kanuni za Kudumu za 

Bunge yanazingatiwa, Kamati ilipanga na kutekeleza 

shughuli zifuatazo: -  

 

2.1.1 Kupokea Taarifa za utekelezaji wa Maazimio 

 

Mheshimiwa Spika, Kamati ilipata fursa ya kupokea 

taarifa za utekelezaji wa maazimio ya Bunge 

yaliyotokana na Taarifa ya Mwaka ya Shughuli za Kamati 

kuanzia Februari, 2022 hadi Januari, 2023. Lengo la 

kupokea taarifa hizi lilikuwa ni kufuatilia iwapo Serikali 

imezingatia Maazimo ya Bunge na kama imezingatia ni 

kwa kiasi gani yametekelezwa katika kuleta ustawi wa 

jamii.  

 

2.1.2  Kushughulikia Bajeti 

Mheshimwa Spika, Kamati ilitekeleza jukumu hili la 

kuchambua na kupitia bajeti za Wizara zote mbili na 

taasisi zake. Jukumu hili lilitekelezwa ikiwa ni kutimiza 

takwa la Kanuni ya 117(2) ya Kanuni za Kudumu za 

Bunge, Toleo la Juni, 2020. Maoni na Ushauri wa Kamati 

kuhusu mapendekezo ya Bajeti ya Wizara zote mbili 

iliwasilishwa Bungeni wakati wa vikao vya Mkutano wa 

saba wa Bunge.  

 

2.1.3 Kufuatilia Utekelezaji wa Shughuli zinazotekelezwa na 

Wizara 

 

Mheshimiwa Spika, fasili ya 7(1)(d) ya Nyongeza ya Nane 

ya Kanuni za Bunge, inazitaka Kamati za Kisekta kufanya 

ufuatiliaji wa shughuli mbalimbali zinazotekelezwa na 

Wizara zinazosimamiwa na Kamati. Kwa kuzingatia sharti 

hilo la kikanuni, Kamati imetekeleza shughuli mbalimbali 

za ufuatiliaji wa shughuli zinazotekelezwa na Wizara ya 

Ardhi na Maendeleo ya Makazi na Wizara ya Maliasili na 

Utalii. Shughuli hizo zinajumuisha ufuatiliaji wa utekelezaji 

wa Bajeti, kwa dhumuni la kujiridhisha kuwa malengo 

yaliyokusudiwa na bajeti hizo yanafikiwa. Shughuli hii 

ilitekelezwa kwa kupokea taarifa za utekelezaji wa bajeti 

kutoka Wizara zote. 

 

Mheshimiwa Spika, Kamati pia ilifanya ufuatiliaji wa 

Utendaji wa Wizara na Taasisi zake kwa kupokea taarifa 

mbalimbali za utendaji katika vikao mbalimbali vya 

Kamati. Lengo la shughuli hii ni kujiridhisha kwamba dhima 

ya ustawi wa wananchi kupitia sekta zinazosimamiwa na 

Wizara hizi inafikiwa kikamilifu. 

 

Mheshimiwa Spika, Kamati pia ilifanya ziara za ufuatiliaji 

kwa lengo la kujiridhisha na tija inayopatikana katika 

miradi na program zinazotekelezwa na Wizara 

zinazosimamiwa na Kamati. Kutokana na Ziara hizo 

Kamati iliweza kuwianisha taarifa zinazotolewa na Serikali 

kuhusu tija na mafanikio na hali halisi iliyopo kwenye 

maeneo husika.  Kamati ilitembelea Pori la Akiba 

Swagaswaga – Dodoma kuona hali ya Pori, Mvomero- 

Morogoro kuona namna wananchi wanavyopambana 

na wanyama wakali na waharibifu, Eneo la Msomera –

Tanga kuona maendeleo na hatua zilizofikiwa katika 

kuhamisha kwa hiari wananchi toka eneo la Mamlaka ya 

Hifadhi ya Ngorongoro, Hifadhi ya Taifa Kilimanjaro na 

Hifadhi ya Taifa Mkomazi kuona miradi inayotekelezwa 

kwa fedha za Mpango wa maendeleo kwa ustawi wa 

Taifa na Mapambano dhidi ya UVIKO-19 na NHC Dar Es 

Salaam kuona utekelezaji wa miradi ya Morocco Square 

na Kawe 711. 

 

Mheshimiwa Spika, kabla ya uchambuzi wa bajeti za 

Wizara kwa Mwaka 2022/2023 Kamati ilitembelea na 

kukagua miradi Nane (8) iliyotekelezwa na wizara hizi 

pamoja na taasisi zilizo chini yake kwa mujibu wa Kanuni 

ya 118 (4) ya Kanuni za Kudumu za Bunge Tolea la Juni, 

2020. Aidha, Kamati pia ilipata fursa ya kuchambua 

taarifa ya utekelezaji wa bajeti ya mwaka wa fedha 

2022/2023 kwa kipindi cha nusu mwaka Julai- Disemba. 

  

2.1.4  Yaliyobainika katika Taarifa ya Utekelezaji wa 

Maazimio 

 

Mheshimiwa Spika, Wakati wa kupitia taarifa za 

utekelezaji wa maazimio, Kamati ilibaini kuwa utekelezaji 

wa maazimio ulikuwa katika hatua tofauti ambapo 

kulikuwa na maazimio yaliyotekelezwa kwa kiwango cha 

kuridhisha na kuna maazimio yaliyotekelezwa kwa 

sehemu na mengine yalikuwa kwenye hatua za awali za 

utekelezwaji kama ifuatavyo. 

(i) Sekta ya Maliasili na Utalii 

 

Mheshimiwa Spika, sekta hii ilikuwa na maazimio sita (6) 

ambapo yaliyotekelezwa kwa kiwango cha kujiridhisha 

katika ngazi ya sekta ni maazimio mawili. Azimio la 

kwanza lililotekelezwa kwa kiwango cha kuridhisha katika 

ngazi ya sekta ni agizo la kupandisha hadhi Wakala wa 

Misitu (TFS) ambapo Kamati ilijulishwa kuwa andiko liko 

kwenye ngazi za maamuzi. Kamati inaamini kuwa hatua 

hii pia itakamilika kwa haraka ili kunusuru misitu ya nchi 

yetu iliyo katika hatari ya kutoweka kutokana na kukosa 

usimamizi mzuri katika ngazi zote.  

 

Mheshimiwa Spika, Azimio la pili lililotekelezwa kwa 

kiwango cha kuridhisha katika ngazi ya sekta, ni Azimio la 

kulipandisha Bonde la Mto Kilombero kuwa Pori la Akiba 

ambapo andiko lipo kwa Mwanasheria Mkuu wa Serikali. 

Kamati inaamini kuwa utekelezaji wa azimio hili 

utahakikisha usalama wa bonde muhimu la Kilombero 

ambalo mradi mkubwa wa Bwawa la Mwalimu Nyerere 

unategemea maji kwa zaidi ya asilimia 60. 

 

Mheshimiwa Spika, yapo maazimio 4 yaliyotekelezwa 

kwa sehemu. Mfano utekelezaji wa azimio la kutungwa 

kwa Sheria ya Uendeshaji wa Mamlaka ya Wanyapori 

(TAWA) bado upo kwenye ngazi ya wizara ambapo 

andiko bado linaboreshwa. Kutokamilika kwa andiko hili 

mapema kunaendelea kuikosesha nguvu ya kisheria 

mamlaka hii na hivyo kukosa tija iliyokusudiwa;  

 

Mheshimiwa Spika, Maazimio ambayo hayakutekelezwa 

ni pamoja na Azimio la kulijengea uwezo Shirika la Hifadhi 

za Taifa ambapo shirika linaendelea kutekeleza 

majukumu yake chini ya kiwango kutokana na ufinyu wa 

bajeti. 

(ii) Sekta ya Adhi  

 

Mheshimiwa Spika, katika sekta hii, kulikuwa na jumla ya 

maazimio 6 ambapo hakuna maazimio yaliyotekelezwa 

kwa ukamilifu. Aidha, maazimio yaliyotekelezwa kwa 

sehemu ni maazimio 5. Miongoni mwa maazimio hayo  ni 

azimio la kuitaka Wizara kupitia NHC kukamilisha miradi 

ambayo imechukua muda mrefu. Kamati imebaini kuwa 

miradi hii bado iko katika hatua tofauti za utekelezaji. 

Mfano, Mradi wa Kawe 711 umesimama kwa miaka 4 na 

unaweza kuisababisha Serikali kuingia hasara kubwa 

baada ya Mkandarasi wa mradi huu kuidai Serikali fidia 

ya zaidi ya Shilingi Bilioni 47 baada ya mradi kusimama 

kwa muda mrefu.  

 

Mheshimiwa Spika, Maazimio ambayo hayakutekelezwa 

ni pamoja na azimio la kuitaka Serikali kuhakikisha 

makampuni yote yaliyopewa kazi ya kurasimisha makazi 

katika jiji la Dodoma na hayajakamilisha kazi hiyo kwa 

zaidi ya mwaka mmoja yatimize wajibu wao wa kisheria. 

 

Mheshimiwa Spika, Maazimio yaliyofikiwa na Bunge 

yalilenga kuongeza tija katika shughuli za Wizara hizi ili 

kuweza kufikiwa kwa ustawi wa wananchi. Hata hivyo, 

kasi ya utekelezaji wa Maazimio ya Bunge bado si ya 

kuridhisha, hivyo Kamati inaishauri Serikali kuongeza kasi 

katika kutekeleza maagizo ya Bunge lako. 

 

2.1.5  Yaliyobainika wakati wa ufuatiliaji wa Sekta 

 

Mheshimiwa Spika, katika kipindi cha kuanzia Januari, 

2022 hadi Februari, 2023, Kamati ilipokea na kujadili 

taarifa 36 ambapo taarifa 19 ni za Wizara ya Ardhi, 

Nyumba na Maendeleo ya Makazi na taarifa 17 ni za 

Wizara ya Maliasili na Utalii. Lengo la kupokea na kujadili 

Taarifa hizi ni kuiwezesha Kamati kulisaidia Bunge 

kutekeleza majukumu yake kwa kuzingatia Ibara ya 63 (2) 

ya Katiba ya Jamhuri ya Muungano wa Tanzania 

ambayo imelipa Bunge mamlaka ya kuisimamia na 

kuishauri Serikali. 

  

Mheshimiwa Spika, Sehemu hii ya Taarifa inalenga 

kuonesha uchambuzi wa kina wa yaliyojitokeza katika 

uchambuzi wa Kamati ambapo matokeo ya uchambuzi 

yanajumuisha ufuatiliaji wa utekelezaji wa bajeti za Wizara 

kwa kipindi cha nusu mwaka pamoja na taarifa za 

utendaji wa Wizara, mafanikio na changamoto kwa kila 

sekta kama ifuatavyo: - 

 

(i) Ufuatiliaji wa utekelezaji wa Bajeti kwa Kipindi cha Nusu 

Mwaka (Julai – Disemba),2022. 

 

Mheshimiwa Spika, Kamati ilipata fursa ya kuchambua 

utekelezaji wa bajeti za Wizara zote mbili kwa kipindi cha 

nusu Mwaka kuanzia Julai hadi Disemba,2022. Katika 

uchambuzi huo, Kamati ilibaini kuwepo na changamoto 

mbalimbali kama vile fedha kutotolewa kwa wakati, 

fedha kutolewa chini ya kiwango na kufanya utekelezaji 

wa miradi ya maendeleo kuwa chini ya kiwango. 

 

Mheshimiwa Spika, wakati wa mjadala wa kuhitimisha 

bajeti ya Serikali kwa Mwaka wa Fedha 2022/2023, Waziri 

wa Fedha na Mipango aliahidi kuongeza bajeti ya 

maendeleo ya Tume ya Taifa ya Mipango ya Matumizi ya 

Ardhi kiasi cha Shilingi Bilioni nne (4). Wakati wa 

uchambuzi wa utekelezaji wa bajeti Wizara ya Ardhi, 

Nyumba na Maendeleo ya Makazi ya nusu mwaka ya 

2022/2023, Kamati ilibaini kuwa fedha hiyo ya nyongeza 

ya Shilingi Bilioni nne haikuonekana katika vitabu vya 

Tume ya Taifa ya Mipango ya Matumizi ya Ardhi kama 

ilivyoahidiwa na Mheshimiwa Waziri wa Fedha na 

Mipango. 

  

Mheshimiwa Spika, Kamati ilitaka ufafanuzi wa hali hii na 

kufahamishwa kuwa Wizara inaendelea kufanyia kazi 

suala hili kwa kuwasiliana na Wizara ya Fedha na 

Mipango ili nyongeza hiyo izingatiwe na kuingizwa katika 

bajeti ya Tume ya Taifa ya Mipango ya Matumizi ya Ardhi. 

 

Mheshimiwa Spika, ni matumaini ya Kamati kwamba 

fedha hizo zitatolewa kikamilifu na kwa wakati ili 

kuwezesha kufikiwa kwa malengo yaliyokusudiwa. Kamati 

yangu itaendelea kufatilia kwa karibu suala hili ambalo 

Kimsingi linahusu utekelezaji wa ahadi ya Serikali Bungeni. 

 

(ii) Ufuatiliaji wa utekelezaji wa shughuli za Wizara na Taasisi 

zake  

 

Mheshimiwa Spika, uchambuzi wa taarifa za utekelezaji 

wa utendaji wa Wizara zinazosimamiwa na Kamati 

unajumuisha mafanikio na changamoto kwa kila sekta 

kama ifuatavyo: - 

 

2.1.5.1 Mafanikio na Changamoto katika Sekta ya 

Maliasili na Utalii 
 

Mheshimiwa Spika, Sekta ya Maliasili na Utalii imekuwa na 

mchango mkubwa katika uhifadhi wa mazingira, ustawi 

wa wananchi na ukuaji wa uchumi. Uchambuzi wa 

taarifa uliofanywa na Kamati, umewezesha kubaini 

mafanikio na changamoto katika utekelezaji wa 

majukumu ya sekta ya maliasili na utalii kwenye miradi na 

taasisi zake kama ifuatavyo;  

a) Chuo cha Viwanda vya Misitu (FITI) - Moshi  

 

Mheshimiwa Spika, Chuo hiki kina jukumu kubwa la kutoa 

mafunzo ya teknolojia ya viwanda vya misitu kwa ngazi 

ya cheti na diploma. Aidha, pamoja na mafunzo haya, 

chuo kinatoa mafunzo ya muda mfupi ya uvunaji wa miti, 

uchakataji wa magogo, usimamizi wa viwanda vya misitu 

na upangaji wa madaraja ya ubora wa mbao na nguzo. 

Pia chuo kinatoa huduma za ushauri na utafiti kuhusu 

usimamizi wa viwanda vya misitu na uongezaji wa 

thamani wa bidhaa zitokanazo na viwanda vya misitu na 

uvunaji wa misitu. 

 

Mheshimiwa Spika, Pamoja na malengo mazuri ya 

uanzishwaji wa chuo hiki na mafanikio yaliyofikiwa, 

Kamati ilibaini kuwa Chuo kinakabiliwa na changamoto 

kubwa ya Ufinyu wa bajeti ya ruzuku inayoidhinishwa kwa 

chuo ukilinganisha na mahitaji halisi ya chuo ambapo, 

mahitaji halisi ya ruzuku ni shilingi 1,050,425,000 kwa 

mwaka lakini chuo kimeidhinishwa shilingi 255,425,550 

sawa na asilimia 24 tu na Upungufu wa watumishi hasa 

walimu wa fani za uhandisi, tehama, viwanda vya misitu 

na uchumi. Hali hiyo imepelekea chuo kushindwa 

kutekeleza majukumu yake kwa ufanisi. 

 

b) Programu ya kuongeza Mnyororo wa Thamani ya 

Mazao ya Misitu Kibiashara (FORVAC) 

 

Mheshimiwa Spika, Kamati ilielezwa kuwa program 

inalenga kuongeza faida za kiuchumi, kijamii na 

kimazingira zinazotokana na misitu ya asili pamoja na 

kupunguza uharibifu wa misitu kwa kupitia mnyororo wa 

thamani wa mazao ya misitu.  Aidha, Kamati 

ilifahamishwa juu ya hatua mbalimbali zilizofikiwa ikiwa 

pamoja na kuandaa mpango wa matumizi bora ya ardhi 

vijiji 34; kuwezesha vijiji kuwa na mashine jongea (mobile 

sawmill) na za teknolojia ya kisasa ya kuongeza ufanisi, 

ubora na mnyororo wa thamani wa mazao ya misitu; 

kuwajengea uwezo wanavikundi kwa kuwanunulia vifaa 

vya kuanzisha uzalishaji pamoja na kuwaunganisha na 

mnyororo wa masoko.  

 

Mheshimiwa Spika, pamoja na mafanikio yaliyopatikana 

kutokana na mradi huu, bado utekelezaji wake 

ulikumbana na changamoto za uvamizi wa baadhi ya 

maeneo ya misitu kutokana na shughuli za kila siku za 

kibinadamu; mioto inayowaka msituni na kuathiri uoto 

uliopo na bioanuai muhimu kwa maisha ya watu; utengaji 

wa maeneo madogo kwa ajili ya Hifadhi za Ufugaji Nyuki 

kutokana na uelewa mdogo wa jamii kuhusu uanzishwaji 

wa Hifadhi za Nyuki; na ufinyu wa bajeti ya utekelezaji 

zimekuwa kikwazo katika utekelezaji wa mradi huu. 

 

Mheshimiwa Spika, pamoja na juhudi kubwa 

zinazofanywa na Serikali kuhusu uhifadhi wa misitu na 

upandaji miti kibiashara maeneo mbalimbali nchini, 

Kamati inaona bado kuna umuhimu wa Serikali kutoa 

elimu ya kutosha na endelevu kuhusu umuhimu wa 

uhifadhi wa misitu kwa lengo la kuongeza thamani ya 

mazao ya misitu, kuongeza pato la Serikali pamoja na 

ustawi wa wananchi wake. 

 

c) Mamlaka ya Hifadhi ya Ngorongoro. 

 

Mheshimiwa Spika, Sheria ya Hifadhi ya Ngorongoro 

(1959) iliweka msingi wa kuendesha Mamlaka hii kama 

eneo la matumizi mseto. 

 

Mheshimiwa Spika, Kamati inaipongeza Serikali kwa 

kuzingatia ushauri wake wa kuona namna bora ya 

kuhifadhi eneo la Ngorongoro ambalo kwa miaka mingi 

ardhi yake imetumika kwa matumizi mseto (Multiple Land 

use) na kuja na suluhisho la kuhamisha wakazi wanaoishi 

ndani ya hifadhi hii kwa hiyari. 

 

Mheshimwa Spika, Serikali ilifanya maamuzi ya kuhamisha 

wenyeji hao kwa lengo la kupunguza ongezeko la watu 

na mifugo, makazi ya kudumu na holela, shughuli za 

binadamu zinazotishia kupoteza hadhi ya Hifadhi hiyo 

kama eneo la urithi wa dunia.  

 

Mheshimiwa Spika, Kamati ilifahamishwa kuwa Wizara 

imebainisha maeneo mbadala ya Handeni - Tanga na 

Kitwai - Manyara kwa ajili ya makazi ya wananchi 

wanaoendelea kuhama toka hifadhini. Katika Mpango 

huu hadi kufikia Novemba, 2022 Serikali imefanikiwa 

kuhamisha jumla ya kaya 489 zenye watu 2,629 na mifugo 

14,094. Aidha, jumla ya kaya 1,524 zenye watu 8,715 na 

mifugo 32,842 zimejiandikisha kuhama kwa hiari. 

 

Mheshimiwa Spika, Kamati imeridhika na uratibu mzuri wa 

zoezi hili ambalo ni la hiari na linalozingatia haki za 

binadamu ambapo Serikali inawapa huduma zote 

muhimu kwa kuwapatia chakula, nyumba, shule ya 

msingi, Sekondari na Bweni la wanafunzi wenye mahitaji 

maalum, miundombinu ya maji, miundombinu ya 

mawasiliano, umeme, majosho 3, na vitalu vya malisho.  

 

Mheshimiwa Spika, Pamoja na mafanikio makubwa 

yaliyopatikana katika utekelezaji wa mpango huu, Kamati 

ilibaini kuwepo kwa changamoto mbalimbali ikiwa ni 

pamoja na; upotoshwaji unaofanywa na baadhi ya 

Taasisi zisizo za kiserikali pamoja na baadhi ya watu 

waliopo ndani na nje ya nchi; na watu wasiokuwa na sifa 

za kuhamishwa kutaka kutumia fursa hii ili wahamishwe 

kinyume na taratibu. 

 

Mheshimiwa Spika, kwakuwa zoezi hili limeonyesha 

muitiko mkubwa toka kwa wakazi wa Ngorongoro 

kutokana na uhamasishaji uliofanywa na Serikali ni rai ya 

Kamati kuwa Serikali itoe fedha za kutosha na kwa wakati 

ili kukamilisha zoezi hili.  

 

d)  Mradi wa kuongeza idadi ya Faru na Mbwa Mwitu 

katika Hifadhi ya Mkomazi 

 

Mheshimiwa Spika, Lengo la kuanzisha hifadhi ni 

kuimarisha uhifadhi wa eneo hili pamoja na rasilimali 

zilizomo, na kukuza utalii kwa faida ya kizazi kilichopo na 

kijacho. Hifadhi hii ina aina mbalimbali za wanyama 

wakiwemo wanyama walio hatarini kutoweka duniani 

kama Faru na Mbwa Mwitu hivyo kupelekea kuanzisha 

miradi yenye lengo la kuongeza idadi ya wanyama 

hawa. 

 

Mheshimiwa Spika, Kamati ilielezwa kuhusu mafanikio ya 

mradi huu ikiwa pamoja na kuongezeka kwa wanyama 

hawa ambapo mradi wa faru katika mradi wa Kisima una 

Faru 30, Mbula 6. Aidha Jumla ya mbwa mwitu 237 

wamezaliwa na 202 kati yao wameachiwa katika 

maeneo mbalimbali ndani ya Mkomazi kuanza maisha 

huru katika maeneo yao ya asili. 

 

Mheshimiwa Spika, Kamati inapongeza mafanikio haya 

na kuitaka Serikali kuendelea kusimamia mradi huu ili 

kuhakikisha kuwa wanyama hawa ambao wako kwenye 

hatari ya kutoweka wanatunzwa na kuongezeka. 

Mheshimiwa Spika, Pamoja na mafanikio yaliyopatikana, 

bado zipo changamoto zinazoathiri kuongezeka kwa 

haraka kwa idadi ya wanyama hawa ambazo ni; miradi 

kutokuwa na chanzo cha uhakika cha maji kwa matumizi 

ya wanyama na watumishi; uchakavu wa mitambo na 

ukosefu wa fedha za kufanyia matengenezo ya mashine 

na magari ya mradi; na tishio la faru kuzaliana wenyewe 

kwa wenyewe. Ni rai ya Kamati kuwa Serikali ihakikishe 

jamii ya Faru na Mbwa Mwitu waliobaki wanawekewa 

mikakati madhubuti ya kutunzwa na kulindwa ili isipotee 

ikiwa ni pamoja na kuhakikisha wanalindwa dhidi ya 

maradhi na ujangili. 

 

e) Taasisi ya Utafiti wa Wanyamapori Tanzania (TAWIRI) 

 

Mheshimiwa Spika, Taasisi ya Utafiti wa Wanyamapori 

Tanzania (TAWIRI) ilianzishwa kwa lengo la kufanya tafiti, 

kusimamia, kuratibu na kutoa taarifa za tafiti mbalimbali 

zinazohusu wanyapori pamoja na kushirikiana na taasisi 

mbalimbali zilizo nje na ndani ya nchi kufanya tafiti za 

wanyamapori na kuishauri Serikali, mamlaka za usimamizi 

wa wanyamapori na Watanzania kwa ujumla kuhusu 

uhifadhi endelevu wa wanayamapori. 

 

Mheshimiwa Spika, Kamati ilielezwa baadhi ya mafanikio 

ya kiuhifadhi yaliyotokana na shughuli za utafiti wa 

wanyamapori nchini ikiwa ni pamoja na kupata ushindi 

wa kwanza kwenye Mashindano ya Kitaifa ya Sayansi, 

Teknolojia na Ubunifu (MAKISATU) kwa ugunduzi wa nishati 

ya mkaa mbadala “briquettes” kwa kutumia mimea 

vamizi; kutoa elimu ya kukabiliana na wanyama wakali 

na waharibifu; kuratibu ongezeko la idadi ya wanyama 

walioko kwenye hatari ya kutoweka mfano duma, faru 

weusi na mbwa mwitu; ugunduzi wa aina mpya ya 

kipepeo aitwae Charaxes mtuiae katika bonde la Kihansi; 

na hatimiliki mbili (two patents) za ugunduzi wa mimea 

miwili iliyotumika kwa tiba ya kuotesha nywele au kuzuia 

nywele kutoka (activity for hair loss prevention and 

growth) na uweo wa kuboresha rangi ya ngozi (activity 

for skin lightening). 

 

Mheshimiwa Spika, pamoja na kazi kubwa inayofanywa 

na TAWIRI, inakabiliwa na changamoto zifuatazo: 

upungufu wa ofisi jambo linaloifanya taasisi iingie 

gharama za kukodi/kupangisha; uchakavu wa 

miundombinu; upungufu wa vitendea kazi; na Uhaba wa 

vifaa vya maabara. Ni rai ya Kamati kuwa Serikali 

iendelee kutatua changamoto hizi ili Taasisi hii iweze 

kutekeleza majukumu yake kwa ufanisi na kuleta ustawi 

wa wananchi ambalo ni lengo kuu la serikali kwa mujibu 

wa Ibara ya 8 (1) (b) ya Katiba ya Jamhuri ya Muungano 

wa Tanzania, ya Mwaka 1977. 

 

f) Wakala wa Huduma za Misitu Tanzania (TFS) 

 

Mheshimiwa Spika, Wakala ulianzishwa kwa madhumuni 

ya kuhakikisha uwepo wa usimamizi madhubuti na wenye 

ufanisi na tija ya rasilimali za misitu na nyuki pamoja na 

kuongeza ubora na thamani ya kifedha katika kutoa 

huduma kwa umma. 

 

Mheshimiwa Spika, Kamati inaipongeza serikali kupitia 

Wakala kwa kuhakikisha kuwa inahamasisha ushiriki wa 

jamii kwenye shughuli za uhifadhi. Aidha wakala 

umeimarisha mfumo wa kuzuia ujangili wa maliasili za nchi 

kwa kutoa mafunzo ya utayari katika Vyuo vya Pasiansi 

na Mlele; umefanya mapitio ya mipaka na kubadilisha 

mipaka ya misitu 27 kama njia ya kutatua migogoro ya 

wananchi na kupelekea utatuzi wa migogoro katika vijiji 

204 kutoka mikoa ya Tabora, Geita, Dodoma, Morogoro, 

Pwani, Tanga na Mara; na wakala kwa kushirikiana na 

JWTZ ilikamilisha jukumu la kusafisha eneo la Bwawa la 

Kuzalisha Umeme la Julius Nyerere kufikia kontua 184 

kutoka usawa wa bahari. 

 

Mheshimiwa spika, pamoja na mafanikio yaliyopatikana, 

TFS inakabiliwa na changamoto mbalimbali zinazotokana 

na uhitaji mkubwa wa mazao ya misitu mfano; utegemezi 

mkubwa wa misitu kwa ajili ya nishati ya kupikia hususani 

mkaa na kuni kumesababisha uvunaji holela wa misitu 

kwa kiasi kikubwa na kuzorotesha juhudi za Wakala; 

uvamizi wa hifadhi kwa ajili ya makazi, mifugo, kilimo au 

madini; kukinzana kwa sera na vipaumbele vya kisekta 

mfano mifugo, kilimo na madini;  Matukio ya moto  na 

Upungufu wa watumishi. 

 

Mheshimiwa Spika, Kamati inasisitiza kuwa Serikali iweke 

utaratibu mzuri wa mawasiliano kati ya sekta zinazohusika 

na uchimbaji wa madini, makazi, mifugona kilimo na 

kuhakikisha kuwa shughuli hizi zinazingatia uhifadhi wa 

misitu. 

  

g) Kukabiliana na Wanyama Wakali na Waharibifu hususani 

Tembo na Mamba.  

 

Mheshimiwa Spika, Migongano baina ya binadamu na 

wanyamapori ni moja ya changamoto zinazokabili 

uhifadhi wa wanyamapori nchini, Kamati ilijulishwa kuwa 

katika kutekeleza sera, sheria, Kanuni na kwa kuzingatia 

ongezeko kubwa la matukio ya wanyamapori wakali na 

waharibifu, Wizara iliandaa na inaendelea kutekeleza 

Mkakati wa Kitaifa wa kusimamia utatuzi wa migongano 

baina ya binadamu na wanyamapori (2020-2024).  

Mheshimiwa Spika, Kamati ilifahamishwa kuwa Serikali 

imeendelea kuchukua hatua mbalimbali za kutekeleza 

Mkakati huu ikiwa ni pamoja na kuendesha doria za 

kudhibiti wanyamapori wakali na waharibifu, kutoa elimu 

kwa wananchi juu ya mbinu za kukabiliana na 

wanyamapori wakali na waharibifu pamoja na kufuatilia 

mwenendo wa migongano, na ujenzi wa vituo 16 vya 

kudhibiti wanyamapori wakali na waharibifu katika 

maeneo ya kipaumbele hapa nchini. 

 

Mheshimiwa Spika, pamoja na mafanikio haya, Kamati 

ilibaini kuwa zipo changamoto zinazoikabili Wizara katika 

kukabiliana na Wanyama wakali na waharibifu ambazo 

ni upungufu wa Askari wa Uhifadhi ambapo kwa sasa 

taasisi za uhifadhi wa wanyamapori zina upungufu wa 

jumla ya askari wahifadhi 1,687 (TANAPA 466, NCAA 290 

na TAWA 931); upungufu wa magari, helikopta na pikipiki 

zitakazotumika na Askari Wahifadhi na VGS/mgambo 

katika doria za kudhibiti wanyamapori wakali na 

waharibifu; na ukosefu wa maji na chakula ndani ya 

maeneo yaliyohifadhiwa kulingana na mahitaji na 

kusababisha mtawanyiko wa wanyamapori kutoka nje ya 

maeneo yaliyohifadhiwa kwa ajili ya kutafuta maji na 

chakula. 

 

Mheshimiwa Spika, Kamati inatambua na kuthamini 

jitihada mbalimbali ambazo Serikali imekuwa ikichukua 

katika kukabiliana na changamoto hizi. Aidha, Kamati 

inaipongeza Serikali kwa kuishirikisha Kamati mara kwa 

mara katika masuala yanayohusu uhifadhi, fursa 

zinazoiwezesha Kamati kutoa ushauri wake katika jitihada 

za kukabiliana na changamoto mbalimbali za uhifadhi.  

 

h)  Hali ya Utalii Nchini. 

Mheshimiwa Spika, Tanzania imejaliwa kuwa na vivutio 

vingi vya utalii kutokana na utajiri wa maliasili kama vile 

wanyamapori, misitu, bahari, maziwa, fukwe nzuri na 

utamaduni wa Watanzania unaojumuisha jamii zenye 

tamaduni mbalimbali. Vivutio hivi vimeifanya sekta ya 

utalii kuendelea kuwa na mchango mkubwa katika 

uchumi wa Taifa kwa kuchangia zaidi ya asilimia 25 ya 

mauzo yote ya nje na kutoa ajira za moja kwa moja na 

zisizo za moja kwa moja 1,600,000 kabla ya UVIKO 19. 

 

Mheshimiwa Spika, Kamati inaipongeza Serikali kwa 

jitihada mbalimbali zilizofanywa kwa kushirikiana na 

wadau mbalimbali ikiwemo Sekta binafsi katika kukuza, 

kuendeleza na kutangaza vivutio mbalimbali vya utalii 

hususani, kwa kutumia program maalumu ya Tanzania- 

The Royal Tour baada ya sekta hii kukumbwa na 

changamoto za mlipuko wa UVIKO-19. 

 

Mheshimiwa Spika, kutokana na jitihada hizo, Kamati 

ilibaini mafanikio yaliyopatikana ikiwa pamoja na 

kuongezeka kwa Idadi ya Watalii wa Kimataifa, kutoka 

Watalii 922,692 Mwaka 2021 hadi kufikia Watalii 1,454,920 

Mwaka 2022 sawa na ongezeko la asilimia 57.7. Aidha, 

Idadi ya watalii wa ndani wameongezeka kutoka 788,933 

mwaka 2021 hadi 2, 363,260 mwaka 2022 sawa na 

ongezeko la asilimia 199.5. 

 

Mheshimiwa Spika, mafanikio mengine ni kuongezeka 

kwa Idadi ya wakala wa biashara za utalii waliosajiliwa na 

kupatiwa leseni wameongezeka kutoka wakala 1,869 

mwaka 2018/2019 hadi kufikia wakala 5128 mwaka 

2021/2022 sawa na asilimia 174.4. Katika kipindi hicho, 

maduhuli yaliongezeka kutoka Shilingi Bilioni 5.5 kwa 

Mwaka 2018/2019 hadi Shilingi Bilioni 7.1 Mwaka wa 

Fedha 2021/2022 

Mheshimiwa Spika, Kamati inatambua juhudi 

zinazofanywa na Serikali katika kukuza utalii, ni rai ya 

Kamati kuwa Serikali iweke mkakati madhubuti wa 

kuhakikisha kazi nzuri iliyofanywa na Mheshimiwa Dkt. 

Samia Suluhu Hassani – Rais wa Jamhuri ya Muungano wa 

Tanzania kupitia Programu ya Tanzania- The Royal Tour 

inakuwa endelevu kwa kuweka mazingira mazuri 

yatakayohakikisha watalii wanaendelea kuja na 

kufurahia utalii Tanzania na kuongeza mapato. 

 

i) Changamoto za kuzibwa kwa Shoroba katika Hifadhi 

za Taifa. 

 

Mheshimiwa Spika, Maeneo ya hifadhi na mifumo ikolojia 

ya wanyamapori yanaunganishwa na shoroba ambazo 

huruhusu wanyamapori kuhama kutoka hifadhi au eneo 

moja kwenda nyingine kwa malengo mbalimbali ikiwemo 

kujihami, kuzaliana, maeneo ya mtawanyiko na maeneo 

muhimu kwa ajili ya kupata chakula na maji wakati wa 

msimu kiangazi wa mwaka. 

 

Mheshimiwa Spika, Kamati inaipongeza Wizara kwa 

kushirikiana na wadau wa uhifadhi nchini, hususan Shirika 

la Misaada la Watu wa Marekani (USAID) kupitia mradi 

wa RTI – Tuhifadhi Maliasili kuweza kufanya tathmini na 

kubainisha shoroba 61 za wanyamapori nchini na 

kuandaa Mpango kazi wa vipaumbele wa kuongoa 

shoroba hizo na kuandaa mwongozo wa utekelezaji wa 

mpango kazi huo. 

 

Mheshimiwa Spika, kuziba kwa shoroba hizi kumepelekea 

changamoto nyingi hususani migongano baina ya 

binadamu na wanyamapori inayosababishwa na 

Wananchi wanaoendesha shughuli zao za kijamiii na 

kiuchumi katika maeneo ya shoroba ambapo 

wanakabiliwa na athari za kujeruhiwa; kuuawa; mazao 

kuharibiwa na mifugo kuuawa na hivyo kuongeza 

kiwango cha umaskini kwa wananchi; na wanyamapori 

kushindwa kubadilishana vinasaba (genetic exchange) 

na hivyo kusababisha kupotea kwa vizazi kwa baadhi ya 

wanyamapori ambao hawaruhusu inbreed. 

 

Mheshimiwa Spika, ni wakati sasa wa Serikali kuweka 

alama za kudumu kwenye maeneo yaliyoanishwa kama 

shoroba ili kudhibiti uvamizi wa shughuli za kibinadamu. 

 

j) Hali ya Sekta ya Malikale na Mchango wake katika 

kuimarisha Utalii Nchini. 

 

Mheshimiwa Spika, Sekta hii ni kati ya Sekta muhimu 

zinazochangia katika uhifadhi wa urithi wa Taifa na 

mazingira, maendeleo ya kiuchumi, kitamaduni na kijamii.  

 

Mheshimiwa Spika, wakati wa kujadili na kuchambua 

taarifa hii, mbali na mafanikio katika Sekta hii bado kwa 

kiasi kikubwa, shughuli za utalii Tanzania zimeendelea 

kutegemea zaidi vivutio vya urithi wa asili, hususan, hifadhi 

za wanyamapori na Mlima Kilimanjaro. Ikilinganishwa na 

nchi nyingine duniani. 

 

Aidha, Sekta ya Utalii Tanzania inakabiliwa na 

changamoto ya wigo mdogo wa mazao ya utalii 

ikiwemo suala zima la utalii wa kihistoria. Hali hii 

husababisha mtalii kukaa nchini kwa muda mfupi na 

pengine kutorudi tena baada ya kuwa ameona utalii wa 

vivutio vya asili, hususani, wanyamapori ambao pia 

wanapatikana katika nchi nyingine. Vilevile Sekta hii 

inakabiliwa na changamoto ya ufinyu wa bajeti jambo 

linalokwamisha utekelezaji wa majukumu yake kwa 

ufanisi. 

 

Mheshimiwa Spika, changamoto nyingine ni Ushiriki 

mdogo wa serikali za mitaa katika uhifadhi wa malikale. 

Hii inachochewa na muundo wa TAMISEMI kutojumuisha 

usimamizi wa shughuli za malikale kwenye ngazi za Mikoa 

na Halmashauri; migogoro ya mipaka na Shughuli za 

kibinadamu katika maeneo ya malikale; na upungufu wa 

watumishi na vitendea kazi hasa wanaohusika na 

usimamizi na uendelezaji wa malikale na uhaba magari. 

 

Mheshimiwa Spika, Sekta ya Malikale ni kati ya sekta 

muhimu zinazochangia katika uhifadhi wa urithi wa Taifa, 

mazingira, maendeleo ya kiuchumi, kiutamaduni na 

kijamii ni vema Wizara ikaimarisha ushirikiano na Idara ya 

Mipango miji hasa katika ngazi ya Halmashauri ili 

kuhakikisha maeneo haya hayapotei au kutumika 

vinginevyo. 

 

k) Mpango wa Maendeleo kwa Ustawi wa Taifa na 

Mapambano dhidi ya UVIKO-19.  

 

Mheshimiwa Spika, Katika Mpango huu, Wizara ya 

Maliasili na Utalii iliidhinishiwa jumla ya Shilingi Bilioni 90.2 

sawa na asilimia 6.9 ya fedha yote. Mpango kazi 

uliopitishwa na Wizara ulianisha maeneo makuu matano 

kwa ajili ya utekelezaji, ambayo ni kuziwezesha Taasisi za 

Wizara (TANAPA, TAWA, NCAA, TFS na NMT) zilizoathirika 

zaidi kutokana na mlipuko wa Uviko-19 kutekeleza 

majukumu yake ipasavyo, Kuimarisha masoko na 

utangazaji utalii, kuimarisha mazingira ya biashara ya 

utalii kwa kuzingatia viwango vya afya na usalama vya 

kitaifa na kimataifa, kuimarisha sekta binafsi kwa 

kuwajengea uwezo wa kukabiliana na janga la UVIKO-19 

na kuimarisha mifumo ya kidigitali ya takwimu za utalii. 

 

Mheshimiwa Spika, Kamati ilijulishwa kuwa hadi kufikia 

tarehe 30 Septemba, 2022 Wizara ilikuwa imepokea jumla 

ya Shilingi Bilioni 89.2 sawa na asilimia 98.86 ya fedha 

zilizoidhinishwa. Kati ya fedha hizo zilizotumika ni Shilingi 

Bilioni 64 sawa na asilimia 72 ya fedha zilizopokelewa. 

Aidha, kiasi cha Shilingi Bilioni 25.2 zilikwa katika hatua 

tofauti za malipo. Kamati imeona kuna tija ya fedha 

zilizotengwa kuimarisha miundombinu ili kuimarisha sekta 

ya uhifadhi na utalii. 

 

Mheshimiwa Spika, wakati wa uchambuzi wa taarifa hii 

Kamati ilihoji sababu za kuchelewa kutekelezwa kwa 

miradi hii licha ya kupewa fedha zote ambapo ilielezwa 

kuwa ni kutokana na hali mbaya ya hewa 

inayosababishwa na mvua za msimu, baadhi ya zabuni 

kurudiwa kutokana na kupanda kwa gharama na 

kuchelewa kwa ununuzi wa mitambo ikiwemo magreda, 

boti na magari maalum ambapo GPSA hawakuweza 

kufanikisha manunuzi kutokana na taratibu zilizopo. 

 

Mheshimiwa Spika, pamoja na uchambuzi wa utekelezaji 

wa miradi hii, Kamati pia ilipata fursa ya kutembelea 

miradi inayotekelezwa katika hifadhi ya Taifa ya 

Kilimanjaro na Hifadhi ya Taifa ya Mkomazi ambapo 

Kamati iliridhika na utekelezaji wa mradi unaotekelezwa 

katika Hifadhi ya Taifa ya Kilimanjaro unaogharimu jumla 

ya Shilingi Milioni 798. Aidha, miradi inayotekelezwa 

katika Hifadhi ya Mkomazi ambayo inagharimu Shilingi 

Bilion 4 haikuonekana kulingana na thamani ya fedha 

iliyotumika, na utekelezaji wa miradi umechukua muda 

mrefu licha ya kupatiwa fedha zote kwa wakati.  

l)  Mamlaka ya Usimamizi wa Wanyamapori Tanzania 

(Tanzania Wildlife Management Authority - TAWA) 

 

Mheshimiwa Spika, Mamlaka ya Usimamizi wa 

Wanyamapori Tanzania (Tanzania Wildlife Management 

Authority - TAWA) ilianzishwa kwa mujibu wa Kifungu cha 

8 cha Sheria ya Kuhifadhi Wanyamapori Na. 5 ya Mwaka 

2009 na kutangazwa kwa amri (Order) ya Serikali 

iliyochapishwa kwenye Gazeti la Serikali Na. 135 la tarehe 

09 Mei 2014, pamoja na marekebisho yaliyochapishwa 

katika gazeti la Serikali Na. 20 la tarehe 23 Januari 2015. 

TAWA kwa kuchukua majukumu ya kiutendaji ya Idara ya 

Wanyamapori kuhusu usimamizi wa rasilimali ya 

wanyamapori nje ya Hifadhi za Taifa na Hifadhi ya 

Ngorongoro. 

 

Mheshimiwa Spika, Kamati inatambua kazi nzuri 

inayofanywa na Mamlaka ya Wanyamapori Tanzania 

ikiwa ni pamoja na uendeshaji wa Mapori ya Akiba na 

Mapori Tengefu. Kamati imebaini kuwepo kwa 

changamoto mbalimbali zinazokabili Mamlaka ambazo 

ni pamoja na; 

 

➢ upungufu mkubwa wa Watumishi hasa askari wa uhifadhi 

ambapo kuna watumishi 1,855 kati ya 3,600 

wanaohitajika licha ya kuwa na eneo kubwa la usimamizi 

jambo linalochangia ongezeko la ujangili na uvamizi wa 

mifugo katika hifadhi. 

 

➢ Matukio ya wanyamapori kuvamia na kusababisha 

madhara kwa maisha na mali za wananchi yameendea 

kuongezeka kutoka matukio 1,706 mwaka 2020/21 hadi 

matukio 2,304 mwaka 2021/2022. 

➢ Kuongezeka kwa matukio ya wanyamapori kuuawa na 

majangili wanaotumia mitego ya waya hususan kwenye 

mfumo ikolojia wa Serengeti jambo ambalo ni hatari 

kwani inaua wanyama wengi na hata wale ambao 

hawakuwa wamekusudiwa. 

 

➢ Uvamizi wa maeneo yaliyohifadhiwa. Mathalan, Pori 

Tengefu la Kilombero ambalo ni chanzo kikuu cha maji ya 

mto Rufiji yanayotegemewa kuzalisha umeme katika 

Bwawa la Mwl. Nyerere kwa mfano katika mwaka wa 

fedha 2021/22 pekee jumla ya mifugo 9,196 ilikamatwa 

katika pori tengefu Kilombero jambo linalokwamisha 

juhudi za Serikali katika kukamilisha Mradi mkubwa kama 

huu. 

 

➢ Kuwepo Kwa kampeni za kupinga uwindaji wa kitalii 

zinazofanywa kupitia Asasi zisizo za Kiserikali kwa madai 

ya kutetea haki za Wanyama unaathiri tasnia ya uwindaji 

na mapato kwa ujumla 

 

Mheshimiwa Spika, kutokana na umuhimu wa Pori 

Tengefu wa Kilomero, Serikali ichukue hatua za haraka za 

kuwaondoa  wananchi katika Pori hili ambalo ni chanzo 

kikuu cha maji ya mto Rufiji yanayotegemewa kuzalisha 

umeme katika Bwawa la Mwl. Nyerere. 

 

m)  Taasisi ya Utafiti wa Misitu Tanzania (TAFORI) 

 

Mheshimiwa Spika, Taasisi ya Utafiti wa Misitu Tanzania 

(TAFORI) ina jukumu la kufanya, kusimamia, na kuratibu 

tafiti na kutoa ushauri wa kitaalamu kuhusu matumizi ya 

teknolojia bora na uendelezaji wa misitu nchini. Aidha, 

mwanzoni mwa mwaka 2019, Serikali kupitia Wizara ya 

Maliasili na Utalii ilihamishia shughuli za utafiti wa Ufugaji 

nyuki TAFORI kutoka Taasisi ya Utafiti wa Wanyamapori 

(TAWIRI).  

 

Mheshimiwa Spika Kamati inatambua kazi kubwa 

inayofanywa na Taasisi hii katika masuala ya utafiti. Hata 

hivyo Kamati ilibaini kuwa Taasisi hii inakabiliwa na 

changamoto mbalimbali zikiwemo za ufinyu wa Bajeti 

ambapo kuanzia mwaka 2018/19 hadi 2021/22, Taasisi 

imekuwa ikipata kiasi cha Shilingi Milioni 279 kwa ajili ya 

matumizi mengineyo wakati mahitaji halisi ni Shilingi Bilion 

2.7. 

 

Mheshimiwa Spika, changamoto nyingine upungufu wa 

watumishi na kutoidhinishwa kwa muundo mpya wa 

Taasisi ambapo maombi yaliwasilishwa mamlaka husika 

tangu 2019, muundo huo unaopendekeza kuanzisha kwa 

kurugenzi mpya ya Utafiti wa Nyuki baada ya kuhamisha 

masuala yote ya utafiti wa ufugaji nyuki kutoka Taasisi ya 

Utafiti wa Wanyamapori Tanzania (TAWIRI); Aidha Taasisi 

inakabiliwa na changamoto ya uchakavu na upungufu 

wa miundombinu. Pia Taaisisi hii inakabiliwa changamoto 

ya madeni makubwa ambapo hadi kufikia June, 2022, 

Taasisi ilikuwa inadaiwa jumla ya Shilingi Milioni 

757,778,860.00 hali hii inachangiwa kwa kuwa na bajeti 

ndogo ambayo haikidhi mahitaji halisi ya Taasisi. 

 

Mheshimiwa Spika, Kamati inaona kuwa bado Taasisi hii 

haijapewa uzito inaostahili kulingana na umuhimu wa 

majukumu yake. 

 

n)  Shirika la Hifadhi za Taifa Tanzania (TANAPA) 

 

Mheshimiwa Spika, Kamati inalipongeza Shirika la Hifadhi 

za Taifa kwa kazi linazofanya katika Sekta ya Utalii 

ambapo Shirika limeweza kupata tuzo mbalimbali 

zikiwemo Tuzo ya Hifadhi ya Taifa Serengeti kuwa Hifadhi 

Bora Barani Afrika kwa miaka minne mfululizo (2019, 2020, 

2021 na 2022). Tuzo hii imetolewa na “World Travel Awards 

na Hifadhi ya Taifa Serengeti ilitangazwa na gazeti 

maarufu duniani la “Forbes” kuwa moja ya vivutio bora 

duniani vya utalii kutembelea kwa mwaka 2021. 

 

Mheshimiwa Spika, Kamati imebaini kuwepo kwa 

changamoto kadhaa zinazokabili hifadhi zetu ikiwa 

pamoja na Mtawanyiko wa Hifadhi za Taifa (Remoteness 

and distribution of National Parks) kwa ujumla wake 

unasababisha gharama kubwa za uendeshaji; Upungufu 

wa rasilimali za kutosha kuendesha maeneo ya uhifadhi 

hususan hifadhi za kusini, magharibi na mashariki ambazo 

uzalishaji haukidhi mahitaji ya uendeshaji. 

 

Mheshimiwa Spika, changamoto nyingine ni pamoja na 

Shirika kuongezewa idadi ya Hifadhi za Taifa kutoka 

hifadhi 16 hadi 22, lakini bado Shirika linatumia bajeti ya 

hifadhi 16 tangu Mwaka 2019  jambo linalopelekea shirika 

kutotekeleza majukumu yake kwa ukamilifu; Uingizwaji wa 

mifugo katika Hifadhi za Taifa kinyume cha Sheria; Ujangili 

wa wanyama na rasilimali nyinginezo ndani ya hifadhi 

husababisha gharama ambazo shirika lingetumia kwa ajili 

ya uwekezaji katika miundombinu; Migogoro kati ya 

binadamu na wanyama wakali na waharibifu; Mimea 

vamizi katika hifadhi za Taifa inayoharibu ubora wa 

makazi ya wanyamapori na malisho. 

 

Mheshimiwa Spika, kwa kuzingatia hali ya kifedha ya 

Shirika kwa sasa na taratibu zilizopo za ukusanyaji wa 

maduhuli sanjari na hali ya upatikanaji wa fedha kutoka 

hazina ni ushauri wa Kamati kuwa Serikali iweke utaratibu 

wa TANAPA kupata fedha za kujiendesha kwa wakati na 

kwa ukamilifu kwa kuwa mfumo uliopo sasa unafanya 

TANAPA kuwa na mazingira magumu ya biashara ya utalii 

na kukabiliana majanga pindi yanapotokea mfano janga 

la moto katika Mlima Kilimajaro 

 

o) Utendaji wa Hotel na Loji za Serikali zilizobinafsishwa. 

 

Mheshimiwa Spika, Mpango wa ubinafsishaji wa Mashirika 

ya Umma nchini ulianza kutekelezwa Mwaka 1992, 

baada ya Sheria ya Mashirika ya Umma ya mwaka 1969 

kufanyiwa marekebisho. Mabadiliko hayo yalilenga 

kuiwezesha Sekta Binafsi kushiriki katika umiliki, uwekezaji, 

na uendelezaji wa Mashirika ya Umma.  

  

Mheshimiwa Spika, Katika mpango huu, Serikali 

ilibinafsisha Hotel na Loji 23, ambapo kati ya hizo, Loji 4 

zipo ndani ya Hifadhi ambazo ni loji za Seronera na Lobo 

(Hifadhi ya Serengeti), Mikumi Wildlife Lodge (Mikumi) na 

Ngorongoro Wildlife Lodge katika eneo la Mamlaka ya 

Hifadhi ya Ngorongoro. 

 

Mheshimiwa Spika, wakati wa kupokea na kujadili Taarifa 

hii, Kamati ilijulishwa kuwa Hoteli 10 zimewekezwa 

kulingana na masharti ya Mikataba ya mauziano, Loji na 

Hotel 6 uwekezaji uliofanyika haulingani na matakwa ya 

Mikataba ya Mauziano, wawekezaji wametekeleza chini 

ya viwango vilivyokubalika na Hotel 7 zipo kwenye hatua 

mbalimbali za ukarabati.  

 

Mheshimiwa Spika, baada ya kupokea taarifa hii, Kamati 

ilibaini kuwa Serikali imekuwa ikichelewa kuchukua hatua 

stahiki pindi Mwekezaji anapokiuka masharti ya mkataba 

na kusababisha Serikali kukosa Mapato na kuharibu 

taswira ya nchi, Mathalani kampuni ya Hotels and Loji 

Limited anayomiliki loji za Ngorongoro Wildlife, Seronera 

Wildlife na Lobo Wildlife zilizopo ndani ya hifadhi na Hotel 

za Lake Manyara Hotel na Mafia amekiuka masharti ya 

Mkataba tangu alipouziwa Mwaka 2002. 

 

Mheshimiwa Spika, Lake Manyara Hotel ni hotel iliyopo 

katika eneo la Mamlaka ya Hifadhi ya Ngorongoro lakini 

haihesabiki kuwa miongoni mwa hotel zilizopo hifadhini, 

na hivyo kupelekea uwekezaji wake kuwa tofauti na hotel 

zilipo Hifadhini, ni maoni ya Kamati, kuwa Serikali iangalie 

utaratibu mzuri wa kuiongeza Lake Manyara Hotel kuwa 

moja ya hotel zilizopo ndani ya hifadhi kwa lengo la 

kuongeza mapato na kupunguza tatizo la malazi 

hifadhini. 

 

2.1.5.2 Mafanikio na Changamoto katika Sekta ya 

Ardhi, Nyumba na Maendeleo ya Makazi 
 

Mheshimiwa Spika, ardhi imeendelea kuwa miongoni 

mwa rasilimali za msingi katika ujenzi wa uchumi wa Taifa 

na ustawi wa wananchi wake. Ardhi imekuwa muhimu 

katika kuziwezesha sekta nyingine kuzalisha kikamilifu 

hususan sekta za uzalishaji kama vile kilimo, mifugo, uvuvi 

pamoja na maeneo ya ardhi kwa ajili ya madini na ujenzi 

wa viwanda.  

 

Mheshimiwa Spika, ardhi ikiboreshwa itapunguza 

migogoro ya ardhi kwa kiasi kikubwa. Kamati imebaini 

mafanikio na changamoto katika sekta ya ardhi kwa 

miradi na taasisi zifuatazo: - 

 

a)  Utekelezaji wa Mipango ya Matumizi ya Ardhi nchini  

 

Mheshimiwa Spika, Mradi huu unatekelezwa na Tume ya 

Taifa ya Mipango ya Ardhi ambayo ina lengo la 

kuwezesha usimamizi madhubuti na wenye mpangilio 

unaofaa wa matumizi ya ardhi.  

Mheshimiwa Spika, Mradi huu umefanikiwa katika 

kutekeleza shughuli mbalimbali kama uandaaji wa 

Mpango wa Matumizi ya Ardhi ya wilaya ambapo tume 

imefanikiwa kuwezesha uandaaji wa Matumizi ya Ardhi 

wa Wilaya ya Nzega ambayo ni moja ya wilaya 

zilizopitiwa na Mradi wa Bomba la Mafuta Ghafi (EACOP); 

Utatuzi wa migogoro ya ardhi ya muda mrefu katika vijiji 

10 vya wilaya 4 za Chalinze (2),Nzega (3), Sumbawanga 

(3) na Nkasi (2) iliyotokana na mipaka ya kiutawala na 

kuwezesha mamlaka za upangaji kutoa vyeti vya ardhi 

na vijiji na hati za Hakimiliki za Kimila. 

 

Mheshimiwa Spika, Kamati ilfahamishwa kuwa mradi 

unakumbana na changamoto mbalimbali katika 

utekelezaji ambazo baadhi yake ni kuongezeka kwa 

muda wa uaandaji wa mipango ya matumizi ya ardhi na 

gharama kutokana na uwepo wa migogoro ya ardhi 

inayotokana na mipaka ya kiutawala na matumizi katika 

maeneo mbalimbali ya vijiji; kutokuwa na mawasiliano na 

uratibu wa pamoja na Wizara za kisekta wakati wa 

uanzishwaji wa vijiji vipya kutoka vijiji mama bila kupima 

mipaka ya kiutawala, ufinyu wa bajeti na uhaba wa 

vitendea kazi hasa magari na vifaa vya upimaji (GPS, RTK) 

hali inayosababisha baadhi ya shughuli za uwandani 

kutokamilika kwa wakati.  

 

Mheshimiwa Spika, kwa uchambuzi huu, ni wazi kuwa 

Tume kwa ujumla itatekeleza miradi yake kwa uchache 

kutokana na bajeti ndogo inayotengwa mwaka kwa 

mwaka hasa bajeti ya maendeleo. Ni maoni ya Kamati 

kuwa, ili Serikali iweze kufanikiwa katika kutekeleza 

sehemu ya Mpango wa Maendeleo wa Miaka Mitano 

2020- 2025 wa kuandaa mpango wa matumizi ya ardhi 

nchini kwa asilimia 50 ya vijiji 12,319 vilivyopo nchini ifikapo 

mwaka 2025. Ni muda sasa wa Serikali kuongeza bajeti ya 

Tume. 

 

b) Chuo cha Ardhi Tabora 

 

Mheshimiwa Spika, Chuo cha Ardhi Tabora kilianzishwa 

kwa lengo la kuzalisha wataalamu wa sekta ya ardhi 

ngazi ya mafundi sanifu (Technicians) kutokana na 

kuongezeka kwa uhitaji wao nchini. Katika kutekeleza 

majukumu yake, chuo kimefanikiwa pamoja na mambo 

mengine katika urasimishaji wa maeneo katika Mitaa 

mbalimbali nchini kwa kutumia fedha za mkopo shilingi 

644,590,300.00 zilizotolewa na Wizara ya Ardhi. 

 

Mheshimiwa Spika, Kamati ilibaini kuwa katika utekelezaji 

wa majukumu yake, chuo hiki kinakabiliwa na 

changamoto ya upungufu wa watumishi ambapo chuo 

kina jumla ya watumishi 35 na mahitaji halisi ni watumishi 

55; baadhi ya miradi kutokamilika kwa wakati kutokana 

na kuchelewa kwa upatikanaji wa fedha za maendeleo.; 

na ufinyu wa bajeti umesababisha chuo kushindwa 

kutekeleza majukumu yake kwa ujumla. 

 

Mheshimiwa Spika, pamoja na kazi ya msingi ya chuo ya 

kuzalisha wataalamu wa sekta ya ardhi, bado chuo kina 

hitaji kutengewa bajeti ya kutosha ili kutekeleza 

majukumu yake kama ilivyokusudiwa. 

 

c) Mradi wa Ujenzi wa Nyumba za NHC ya Morocco 

Square na Kawe 711 

 

Mheshimiwa Spika, utekelezaji wa miradi ya ujenzi wa 

nyumba katika maeneo mbalimbali nchini ni sehemu ya 

majukumu ya Shirika la Nyumba la Taifa (NHC). Moja ya 

miradi inayotekelezwa na Shirika ni ujenzi wa miradi ya 

Morocco square na Kawe 711.  

 

Mheshimiwa Spika, utekelezaji wa miradi hii umechukua 

muda mrefu kukamilika kutokana na kusimama kwa 

muda mrefu; kupanda kwa vifaa vya ujenzi; na madai ya 

fidia yatokanayo na kusimama kwa mradi ambapo katika 

Mradi wa Kawe 711 mkandarasi anadai fidia ya shilingi 

Bilioni 47.4 Aidha, Kamati ilifahamishwa kuwa serikali iko 

katika hatua ya mazungumzo na mkandarasi kuhusiana 

na madai hayo. 

 

Mheshimiwa Spika, Kamati inaona kuna haja ya NHC 

kuharakisha kukamilisha mazungumzo na mkandarasi ili 

kuokoa fedha ambayo inaendelea kuongezeka 

kutokana na mazungumzo kutofika mwisho.  

 

d) Makusanyo ya Maduhuli katika Sekta ya Ardhi  

 

Mheshimiwa Spika, Wizara ya Ardhi, Nyumba na 

Maendeleo ya Makazi pamoja na majukumu mengine 

inalo jukumu la kukusanya maduhuli ya Serikali 

yatokanayo na sekta ya ardhi kwa kuzingatia Sera, 

kanuni na sheria mbalimbali. Katika taarifa hii, Kamati 

ilibani kuwa Wizara imefanikiwa kukusanya mapato kwa 

asilimia 36.1 ya lengo kufikia Desemba, 2022. 

 

Mheshimiwa Spika, Kamati imeona kuwa ukusanyaji wa 

maduhuli katika sekta hii si wa kuridhisha ambapo Wizara 

ilieleza kuwa halii hii imesababishwa na uwepo wa 

malimbikizo ya muda mrefu ya kodi yapatayo Bilioni 65 

kutoka kwenye taasisi na mashirika ya umma; mwamko 

mdogo wa wananchi kulipa gharama za umilikishaji; na 

kodi ya pango kutolipwa kwa wakati. Ni vema Serikali 

ikabuni njia mbalimbali za kuhamisha kulipa madeni hayo 

kama vile kufanya matangazo na kutuma jumbe kwa njia 

za simu. 

 

e) Kupanga, Kupima na Kumilikisha Ardhi nchini. 

 

Mheshimiwa Spika, programu ya Kupanga, Kupima na 

Kumilikisha Ardhi Nchini (KKK) ni programu ya miaka 10 

inayotekelezwa na Wizara ya Ardhi kwa kushirikiana na 

Halmashauri mbalimbali nchini ambapo utekelezaji wake 

unatarajiwa kukamilika mwaka 2028/2029. Katika 

utekelezaji wa miradi hii, Serikali imefanikiwa kutambua 

vipande vya ardhi 28,069 katika halmashauri za Misungwi, 

Meru, Karatu, Loliondo na Monduli umefanyika na uwekaji 

kumbukumbu za vipande vya ardhi nchini kwa 

kushirikiana na mamlaka za upangaji; na kutekeleza 

programu katika miradi ya kimkakati (EACOP) ambapo 

maeneo yanazunguka bomba la mafuta katika 

halmashauri ya Misenyi – Kagera na Geita jumla ya 

viwanja 2,011 vimepangwa; 

 

Mheshimiwa Spika, pamoja na mafanikio yaliyofikiwa, 

Programu hii imekabiliwa na changamoto kama 

mwamko mdogo wa wananchi kuchangia gharama za 

upangaji na upimaji ardhi; ushiriki wa watumishi wa ardhi 

kwenye zoezi la anuani za makazi limeathiri kasi ya 

utekelezaji wa programu; na baadhi ya wananchi 

kutokuwa tayari kutoa maeneo ya kutwaliwa kwa ajili ya 

utekelezaji wa miradi ya kupanga kupima na kumilikisha 

ardhi. 

 

Mheshimiwa Spika, ili kuongeza kasi ya utekelezaji wa 

mradi huu, kamati inaona ipo haja ya Serikali kuanzisha 

mfuko wa KKK kama ulivyo mfuko wa Maji ambapo 

mfuko huo utatumika kwa ajili ya kupanga, kupima na 

kumilikisha ardhi nchini hasa vijiji miji na kupunguza au 

kuondoa makazi holela na kupanua wigo wa walipa kodi. 

 

f) Kamati ya Mawaziri Nane (8) wa Kisekta kushughulikia 

Migogoro ya Ardhi Nchini  

 

Mheshimiwa Spika, Kamati hii iliundwa kufuatia kuwepo 

kwa migogoro mbalimbali ya matumizi ya ardhi nchini 

ambayo inawahusisha wananchi wenyewe au Serikali na 

wananchi katika maeneo mbalimbali nchini. Kamati hii 

ilifanya uchambuzi wa vijiji/mitaa vyenye migogoro ya 

matumizi ya ardhi katika mikoa yote ya Tanzania Bara 

ambapo, kwa mujibu wa taarifa ya Kamati hiyo, zoezi hili 

limebainisha jumla ya vijiji/mitaa 975 vyenye migogoro.  

 

Mheshimiwa Spika, wakati wa kupokea taarifa hii, Kamati 

ilijulishwa kuwa Kamati ya Mawaziri Nane (8) iliwasilisha 

taarifa yake kwenye Baraza la Mawaziri ambalo lilielekeza 

pamoja na mambo mengine kumega maeneo ya 

Hifadhi, Mapori Tengefu, Mashamba, Ranchi, Misitu ya 

Hifadhi, kulipa fidia kwa wananchi wanaoondolewa 

katika maeneo yaliyobainishwa, kufanya marejeo ya 

matangazo ya serikali GN yaliyoanzisha maeneo hayo na 

kuwaondoa wanachi walivamia maeneo 

yaliyobainishwa.  

 

Mheshimiwa Spika, Kamati inaipongeza Serikali kwa 

hatua hii inayolenga kutatua migogoro ya ardhi nchini. 

Hata hivyo, Kamati imebaini kuwa katika utekelezaji wa 

maamuzi ya Baraza la Mawaziri, kumekuwa na 

changamoto zifuatazo: - 

   

➢ Utekelezaji wa maamuzi haya kutokuwa shirikishi 

katika ngazi za chini; na 

➢ Kutokuwepo kwa Utaratibu Maalumu (Mechanisms) 

wa ufuatiliaji wa maagizo ya yanayotolewa na Mawaziri 8 

kwa viongozi wa mikoa na wilaya. 

 

➢ Kamati ya Mawaziri 8 kutokufika kwenye maeneo ya 

migogoro (uwandani) ili kuona uhalisia na kutatua 

migogoro na badala yake kufika kwenye ofisi za mkoa na 

Wilaya na kutoa maagizo. 

 

Mheshimiwa Spika, utekelezaji wa mapendekezo ya 

Kamati ya Mawaziri wa kisekta usipozingatia ushirikishwaji 

na kuweka utaratibu maalumu (mechanism) wa 

ufuatiliaji, ufanisi ulikusudiwa hautafanikiwa hivyo 

kutokuendana na utekelezaji wa Ilani ya Chama Tawala 

(CCM) Ibara ya 73 (g) na ambayo inalenga kutatua 

migogoro ya matumizi ya ardhi nchini, kuchochea ukuaji 

wa uchumi na kuimarisha usalama wa wananchi na mali 

zao.  

 

g)  Utendaji wa Mfuko wa Fidia ya Ardhi  

 

Mheshimiwa Spika, Mfuko wa Fidia ya Ardhi ni chombo 

kilichoanzishwa chini ya kifungu cha 173 cha Sheria ya 

Ardhi Na.4 ya mwaka 1999 kwa madhumuni ya kulipa 

fidia kwa mtu aliyepoteza haki au maslahi katika ardhi 

kutokana na kutwaliwa kwa ardhi yake kupisha shughuli 

zinazofanywa na Serikali au taasisi ya Umma. 

 

Mheshimiwa Spika, Katika kuchambua taarifa hii, Kamati 

ilifahamishwa kuwa mfuko huu umefanikiwa kutoa jumla 

ya Shilingi 654,000,000 kwa ajili ya kulipa fidia kwa 

wananchi 123 katika jiji la Dodoma. Aidha, mfuko 

umefanikiwa kuandaa mwongozo wa kusimamia mfuko 

wa fidia ya ardhi (Operational Manual for Managing 

Land Compensation Fund) wa mwaka 2016 ambao 

utausaidia mfuko kutekeleza majukumu yake kwa ufanisi 

 

Mheshimiwa Spika, mfuko huu unakabiliwa na 

changamoto kubwa ambapo taasisi zinazowajibika 

kulipa fidia zimekuwa na utaratibu wa kutenga fedha na 

kulipa fidia bila kupitisha fedha kwenye mfuko jambo 

ambalo linasababisha mfuko tukotekeleza majukumu 

yake ya msingi na hivyo kupunguza ufanisi uliotarajiwa.  

 

Mheshimiwa Spika, ni rai ya Kamati kuwa, Serikali iweke 

utaratibu mzuri wa kuhakikisha kuwa taasisi zote 

zinazotakiwa kupitisha fedha za fidia kwenye mfuko huu 

zinafanya hivyo kama sheria inavyotaka ili kuuwezesha 

mfuko kutekeleza majukumu yake na tija iliyokusudiwa 

inapatikana. 

  

h) Usimikaji wa Mfumo wa ILMIS katika Jiji la Dodoma 

 

Mheshimiwa Spika, Mfumo Unganishi wa Taarifa za Ardhi 

(ILMIS) umeanzishwa kwa lengo la kuboresha utunzaji wa 

kumbukumbu na nyaraka za ardhi pamoja na kuondoa 

ugumu wa kupata taarifa sahihi kwa wakati, kuongeza 

mapato pamoja na kuongeza uwazi na uwajibikaji kwa 

watumishi wa sekta ya ardhi.  

 

Mheshimiwa Spika, usimikaji wa mfumo huu katika Jiji la 

Dodoma umeweza kutoa Hatimiliki za kielekitroniki 11,126. 

Wizara imekamilisha kazi ya kuchambua, kupiga picha 

(scanning) na kuingiza kwenye mfumo michoro ya 

Mipangomiji yenye jumla ya viwanja 510,000 na Ramani 

za Upimaji zenye jumla ya viwanja 323,736 katika jiji la 

Dodoma.  

Mheshimiwa Spika, Kamati inakubaliana na usimikaji wa 

mfumo huu muhimu kwa ajili ya kutoa hati kwa haraka na 

kuboresha utunzaji wa kumbukumbu za ardhi katika Jiji la 

Dodoma. Hata hivyo Kamati imebaini kuwa kumekuwa 

na ucheleweshwaji wa upatikanaji wa hati miliki kinyume 

na malengo ya usimikaji wa mfumo huu. Hivyo ni Dhahiri 

kuwa mfumo huu unahitaji maboresho makubwa ili ile tija 

iliyokusudiwa ipatikane na iweze kwenda sambamba na 

utekelezaji wa ilani ya Chama cha Mapinduzi ibara ya 74 

(b) inasisisitiza uwekwaji wa mfumo unganishi wa 

kielekitroniki wa kuhifadhi kumbukumbu za ardhi katika 

mikoa yote na wilaya zote nchini. 

 

i) Baraza la Taifa la Wapima Ardhi 

 

Mheshimiwa Spika, Baraza la Taifa la Wapima lina jukumu 

la kuhakikisha kuwa taaluma pamoja na wataalamu wa 

fani ya upimaji ardhi wanafanyakazi kwa mujibu wa 

taratibu, kanuni na sheria husika.  

 

Mheshimiwa Spika, Baraza linakabiliwa na changamoto 

mbalimbali kama Uhaba wa rasilimali fedha na watu kwa 

ajili ya kuendesha shughuli zake; Upungufu wa vitendea 

kazi hali inayopunguza tija iliyokusudiwa; na Mapungufu 

katika Sheria ya Upimaji na Ramani Sura ya 390 ambayo 

vifungu vingi vimepitwa na wakati inalinyima Baraza 

nguvu ya kutekeleza majukumu yake. 

 

Mheshimiwa Spika, maendeleo ya sekta ya ardhi 

yanategemewa kwa kiwango kikubwa kuchangiwa na 

wataalamu wa kada mbalimbali ndani ya sekta hii.  

Aidha, upungufu wa wataalamu na vitendea kazi katika 

sekta hii kunazorotesha ufanisi katika sekta ya ardhi. 

j) Uendelezaji wa Mashamba Makubwa ya Uwekezaji 

yaliyotelekezwa nchini 

 

Mheshimiwa Spika, Kamati ilijulishwa kuwa umilikishaji na 

ubatilishaji wa ardhi iliyopangwa kwa ajili ya uwekezaji 

hufanywa na Wizara ya Ardhi, Nyumba na Maendeleo ya 

Makazi kwa kushirikiana na mamlaka zingine za uwekezaji 

kwa kuzingatia sheria na taratibu husika. Zoezi hili ni 

endelevu ambapo katika kutekeleza haya Wizara ya 

Ardhi kwa kushirikiana na Taasisi zingine zinazosimamia 

masuala ya uwekezaji na wawekezaji zimekuwa 

zikiendesha zoezi la kukagua na kuwakumbusha wamiliki 

wa mashamba kuhakikisha yanaendelezwa. 

 

Mheshimiwa Spika, Kamati ilibaini kuwa, zoezi hili 

linakabiliwa na changamoto mbalimbali ambazo ni 

baadhi ya wamiliki wa mashamba kutozingatia mikataba 

ya makabidhiano ya ardhi; baadhi ya wananchi kuvamia 

mashamba ya uwekezaji kwa kisingizio cha fidia; baadhi 

ya mashamba yaliyobatilishwa kutosimamiwa vyema 

kwenye ugawaji hasa katika ngazi ya Halmashauri. Hali hii 

inaongeza migogoro isiyo ya lazima. 

 

Mheshimiwa Spika, jukumu la kusimamia na kuendeleza 

mashamba makubwa ni la wamiliki au wawekezaji wa 

mashamba. Ni rai ya Kamati kuwa Serikali ifanye uhakiki 

na usimamizi wa mara kwa mara ili kuhakikisha matumizi 

ya mashamba yanazingatia sheria na ili kupunguza 

migogoro isiyo ya lazima. 

 

k) Mpango wa Matumizi ya Ardhi katika Eneo la Msomera – 

Handeni – Tanga 

 

Mheshimiwa Spika, mradi huu ni sehemu ya utekelezaji 

wa mpango wa kuhamisha makazi kwa wenyeji waishio 

ndani ya eneo la Hifadhi ya Ngorongoro kwa hiari 

ambapo una lengo la kuboresha maisha yao na 

kuimarisha uhifadhi wa mazingira, utalii na malikale katika 

eneo la Hifadhi ya Ngorongoro. 

 

Mheshimiwa Spika, katika kutekeleza mradi huu, Serikali 

imefanikiwa katika mambo yafuatayo: Wizara kwa 

kushirikiana na Mamlaka ya Hifadhi ya Ngorongoro 

(NCAA) na wadau wengine kuandaa mwongozo wa 

uhamishaji makazi katika eneo la Hifadhi ya Ngorongoro; 

kuandaa Mpango wa matumizi ya ardhi katika eneo la 

Msomera; kufanya uthamini na kuandaa majedwali ya 

fidia kwa wakazi wanaohama kwa hiari kutoka katika 

eneo la Hifadhi ya Ngorongoro;  na kuandaa hati za haki 

miliki za wakazi katika eneo la upangaji la Msomera. 

 

Mheshimiwa Spika, hata hivyo utekelezaji wa mpango 

huu unachangamoto ya uwepo wa GN iliyoanzisha 

Mapori Tengefu ya Handeni na Kitwai ambayo 

yamependekezwa kuwa makazi kwa wakazi 

wanaohamia toka Ngorongoro kwa hiari. Hali hii 

imesababisha ugumu katika kuwezesha mipango ya 

matumizi ya ardhi kupitishwa na mamlaka za upangaji 

ikiwemo Halmashauri za vijiji; na Uwepo wa Hati miliki za 

Kimila 21 kwenye eneo la upangaji la Msomera ambapo 

hati hizi zinahitaji kufutwa. 

 

Mheshimiwa Spika, mpango huu ni moja ya mafanikio 

makubwa yaliyopatikana chini ya uongozi wa Rais wa 

awamu ya sita wa Jamhuri ya Muungano wa Tanzania 

Mheshimiwa Dkt. Samia Suluhu Hassan, Rais wa Jamhuri 

ya Muungano wa Tanzania ambao unalenga kuinusuru 

Hifadhi ya Ngorongoro ambayo imekuwa kwenye hatari 

ya kutoweka. Ni rai ya Kamati kuwa Serikali iharakishe 

kufuta GN iliyoanzisha Mapori Tengefu ya Handeni na 

Kitwai ili kukamilisha zoezi la kupanga matumizi ya ardhi. 

 

l) Uimarishaji wa Mipaka ya Kimataifa (International 

Boundaries) 

 

Mheshimiwa Spika, mradi huu wa Uimarishaji wa Mipaka 

ya Kimataifa unalenga kutatua migogoro ya mipaka, 

kuboresha na kuimarisha mipaka kati ya Tanzania na nchi 

inazopakana nazo katika nchi kavu na mipaka iliyopo 

majini (Bahari, Mito na Maziwa). 

 

Mheshimiwa Spika, katika kupitia taarifa hii, Kamati 

imebaini kuwa Serikali imefanikiwa kwa hatua tofauti 

tofauti kufanya zoezi la kuboresha na kuimarisha mipaka 

hii ya kimataifa kwa kushirikiana na nchi zinazohusika.  

 

Mheshimiwa Spika, pamoja na mafanikio yaliyopatikana 

katika mradi huu, bado mradi unakabiliwa na 

changamoto mbalimbali kama vile kukosekana kwa 

miundombinu ya barabara katika maeneo ya mipakani 

kwa ajili ya ulinzi na usalama wa nchi na kurahisha zoezi la 

uimarishaji wa mipaka; uharibifu wa alama za mipaka 

kunakotokana na fikra potofu kwamba maeneo hayo 

yana vito vya thamani pamoja na utafutaji wa vyuma 

chakavu; upungufu wa wataalamu na vitendea kazi kwa 

ajili ya uimarishaji mipaka ndani ya maji; baadhi ya alama 

za asili zilizopo kwenye itifaki ya mpaka kutokuwepo 

ardhini mfano Mto Mwibu kati ya mpaka wa Tanzania na 

Burundi; na kupishana kwa upatikanaji wa fedha kwa 

mujibu wa makubaliano ya vikao kati ya nchi na nchi. 

 

Mheshimiwa Spika, Kamati inashauri kuwa Serikali ione 

umuhimu wa kutatua changamoto zilizopo ikiwa ni 

pamoja na kutenga bajeti kwa ajili ya kusomesha 

wataalam wa uimarishaji mipaka ndani ya maji. 

 

m) Uanzishwaji wa Mabaraza ya Ardhi na Nyumba ya 

Wilaya. 

 

Mheshimiwa Spika, taarifa hii ililenga kufahamu 

maendeleo ya uanzishwaji wa Mabaraza ya Ardhi na 

Nyumba ya Wilaya ambayo kwa kiasi kikubwa 

yamekuwa yakipunguza mlundikano wa mashauri 

yahusuyo ardhi katika ngazi za wilaya. 

 

Mheshimiwa Spika, katika kupitia taarifa hii, Kamati 

imebaini kuwa Serikali imefanikiwa kuanzisha mabaraza 

mawili (2) ambayo ni Kishapu na Bahi katika kipindi cha 

mwaka mmoja Aidha, maeneo kwa ajili ya ofisi za 

mabaraza katika wilaya kumi (10) yamepatikana pamoja 

na wajumbe wa mabaraza hayo.  

 

Mheshimiwa Spika, uanzishwaji wa mabaraza ya Ardhi na 

Nyumba katika kila wilaya nchini ni jambo kubwa na 

muhimu kwa ustawi wa jamii kwani inawasaidia wananchi 

kupata huduma kwa karibu, na gharama nafuu na kwa 

haraka. Ni maoni ya Kamati kuona Serikali ione umuhimu 

wa kutenga bajeti ya kutosha kwa ajili ya uanzishwaji wa 

Mabaraza ya Ardhi na Nyumba katika kila wilaya nchini. 

 

2.2 Semina kwa Wajumbe wa Kamati  
 

Mheshimiwa Spika, Katika kipindi cha mwaka mmoja cha 

utekelezaji wa majukumu ya Kamati, wajumbe walipata 

fursa ya kushiriki katika semina mbalimbali ambazo 

zililenga kuwajengea uwezo baadhi ya semina hizo ni 

zifuatazo: - 

a) Semina Kuhusu Mwongozo wa Uwekezaji wa Shirika la 

Hifadhi za Taifa Tanzania.  

 

Mheshimiwa Spika, Semina hii iliandaliwa na kutolewa na 

Wizara ya Maliasili na Utalii. Kupitia semina hii wajumbe 

waliweza kupata uelewa wa kutosha kuhusu hatua za 

uwekezaji katika Hifadhi za Taifa ambazo zinahusisha 

maombi ya uwekezaji, usanifu wa miradi, utekelezaji, na 

ufuatiliaji wa tathmini ya mazingira. Aidha, Kamati 

ilijulishwa kuwa kwa sasa kuna Kampuni 138 zenye 

mikataba katika maeneo ya Hifadhi za Taifa.  

 

Mheshimiwa Spika, licha ya kuwepo utaratibu huo Kamati 

imebaini kuwa kuna mlolongo mrefu wa upatikanaji wa 

kibali cha kufanya biashara ya utalii na uwekezaji 

kutokana na kuhusisha mamlaka mbalimbali za Serikali 

kama vile BRELA, TRA, TIC, NEMC, Uhamiaji na nyinginezo 

ambao unakwamisha wawekezaji wenye nia ya 

kuwekeza nchini. Ni rai ya Kamati kuwa ili kupunguza 

mlolongo huu ni vema Serikali ikaweka mfumo wa dirisha 

moja (single window) ili kuwezesha wawekezaji kupata 

leseni kwa urahisi na kwa muda mfupi. 

 

b) Semina kuhusu Mradi wa Uboreshaji Usalama wa Milki za 

Ardhi. 

 

Mheshimiwa Spika, semina hii ilitolewa na Wizara ya 

Ardhi, Nyumba na Maendeleo na Makazi kwa lengo la 

kuwajengea wajumbe uwezo juu ya mradi huu ambapo 

Kamati ilielezwa kuwa Serikali imepata mkopo kutoka 

Benki ya Dunia wa Dola za Kimarekani Milioni 150 sawa 

na Shilingi Bilion 375 utakaotekelezwa katika kipindi cha 

miaka mitano (2022/2023 hadi Juni, 2027). Aidha, Kamati 

ilielezwa kuwa mradi huu unalenga kuimarisha usalama 

wa taarifa za ardhi, kuimarisha miundombinu ya upimaji 

na kujenga majengo ya Ofisi.  

 

 

Mheshimiwa Spika, mradi huu umegawanyika katika 

vipengele vinne, kipengele cha kwanza kinahusu 

kuongeza usalama wa Milki ambapo kitagharimu kiasi 

cha Bilioni 167.1 ambazo pamoja na mambo mengine 

Bilioni 3.4 zitatumika kuweka Mpango wa Matumizi ya 

ardhi kwenye vijiji 250. Kipengele cha pili ni kujenga 

mifumo ya usimamizi wa ardhi ambao utagharimu kiasi 

cha Bilioni   76.9. kipengele cha tatu kinahusu uratibu wa 

mradi ambapo utagharimu Bilioni 55 na kipengele cha 

nne kitagharimu kiasi cha Shilingi Bilioni 46.8 ambazo 

zinalenga kuboresha miundombinu ya usimamizi wa 

ardhi. 

 

Mheshimiwa Spika, matarajio ya Wajumbe wa Kamati ni 

kwamba sehemu kubwa ya fedha ingeelekezwa kwenye 

mipango ya matumizi ya ardhi ambayo imeonekana 

kuwa ni suluhisho la migogoro ya matumizi ya ardhi baina 

ya watumiaji mbalimbali nchini hasa wakulima na 

wafugaji lakin hali halisi inaonyesha kwamba ni Asilimia 1 

tu ya fedha zote ndiyo itaelekezwa kwenye zoezi hilo. 

Lakini kinyume chake fedha nyingi zimeelekezwa katika 

kutekeleza mambo mengine kama vile uratibu wa mradi.  

 

Mheshimiwa Spika, Kamati haioni tija katika mradi huu 

kwa kuwa haugusi kwa kiwango cha kutosha maeneo 

yanayolenga kutatua migogoro ya ardhi nchini. Aidha, 

utekelezaji wa mradi huu ungeweza kutekelezwa kwa 

ufanisi endapo wangeiwezesha Tume ya Mipango ya 

Ardhi ambayo imekuwa ikitekeleza majukumu yake ya 

upangaji kwa ufanisi; hata hivyo ufinyu wa bajeti 

umefanya ishindwe kutekeleza majukumu yake ipasavyo. 

Mathalani hadi kufikia Desemba 2022 ni vijiji 2,678 kati ya 

vijiji 12,319 vilivyopo nchini ndio vimepangiwa matumizi ya 

ardhi. 

 

SEHEMU YA TATU 
 

3.0 MAONI NA MAPENDEKEZO 
 

3.1  Maoni ya Jumla 
 

Mheshimiwa Spika, yafuatayo ni maoni ya Kamati kuhusu 

shughuli zilizotekelezwa katika kipindi cha kuanzia Februari 

2022 hadi Januari 2023 ambayo yanabainisha mtazamo 

wa kile kilichojiri wakati Kamati ikitimiza majukumu yake. 

 

3.1.1 Wizara ya Maliasili na Utalii 
 

i) Serikali kuweka mikakati ya kulinda maeneo 

yaliyohifadhiwa na kuweka alama za kudumu na zenye 

kuonekana ili kudhibiti uvamizi wa shughuli za 

kibinadamu. 

 

ii) Serikali kuongeza Bajeti ya Chuo cha FITI ili kiweze 

kutekeleza majukumu yake kwa ufanisi. 

 

iii) Serikali ichukue hatua madhubuti za kutoa elimu kwa 

wananchi kuhusu umuhimu wa uhifadhi ili kunusuru misitu 

yetu nchini. 

 

iv) Serikali iweke mkakati wa kuvitambua, kuviendeleza 

na kuvitangaza vivutio vyote vya utalii nchini ikiwa ni 

pamoja na utalii wa malikale, utalii wa fukwe za bahari, 

uvuvi, utamaduni na maeneo mengine 

v) Serikali ione namna bora ya kuboresha taratibu za 

manunuzi ili iweze kutatua changamoto zilizopo katika 

Sekta ya Utalii hasa upatikanaji wa mitambo na magari 

yanayonunuliwa kupitia GPSA.   

 

vi) Serikali iajiri Askari Uhifadhi wa kutosha ili kuimarisha 

doria na kukabiliana na ujangili pamoja na kuzuia athari 

za wanyama wakali na waharibifu. 

 

vii) Serikali iweke mfumo mzuri wa uwekezaji katika sekta 

ya utalii ili kupunguza mlolongo mrefu wa upatikanaji wa 

vibali vya uwekezaji. 

 

viii) Serikali ione umuhimu wa kuwatumia Mabalozi wetu 

katika nchi mbalimbali duniani kutangaza na 

kuhamasisha utalii ili kuongeza idadi ya watalii na 

mapato yatokanayo na utalii. 

 

ix) Wizara kwa kushirikiana na Wizara za Ardhi kuandaa 

mpango wa matumizi ya ardhi ili kupunguza migogoro 

baina ya hifadhi na wananchi. 

 

x) Kuweka mikakati ya kuchimba mabwawa na visima 

vya maji kwa ajili ya wanyamapori kwenye maeneo 

ambayo yana upungufu wa maji ili kupunguza kasi ya 

wanyama hao kuvamia maeneo ya makazi ya wananchi 

kutafuta maji; na 

 

xi)  Kutoa elimu kwa wananchi kuhusu maeneo ya 

shoroba za wanyamapori ili kupunguza muingiliano kwa 

wanyama na binadamu unaoleta athari kwa pande zote. 

 

3.1.2   Wizara ya Ardhi, Nyumba na Maendeleo ya Makazi 

i) Hatua za haraka zichukuliwe kufuta GN zilizoanzisha 

Mapori Tengefu ya Handeni na Kitwai yaliyopendekezwa 

kuwa makazi ya wanaohamia kutoka Ngorongoro ili 

kuziwezesha mamlaka za upangaji kukamilisha kazi yao. 

 

ii) Kutokuwepo kwa mabaraza ya Ardhi na Nyumba 

kila wilaya nchini kumepelekea baadhi ya wananchi 

kulazimika kusafiri umbali mrefu kufuatilia mashauri yao, 

Serikali iharakishe kuanzisha mabaraza haya kila wilaya. 

  

iii) Serikali ibuni mbinu mbalimbali za kuhamasisha 

wananchi kulipa kodi za ardhi, kama vile kufanya 

matangazo kwenye mikusanyiko mbalimbali; 

 

iv) Serikali iendelee kutoa elimu kwa wananchi kuhusu 

umuhimu wa kuzingatia mpango wa matumizi ya ardhi 

sambamba na ushirikishwaji wa wananchi. 

 

3.2 MAPENDEKEZO 
 

3.2.1 Maboresho ya eneo la hifadhi ya Ngorongoro 
 

KWA KUWA, Serikali imepiga hatua nzuri katika kuhakikisha 

kuwa inainusuru Hifadhi ya Ngorongoro ambayo ilikuwa 

katika hatari ya kutoweka kutokana na ongezeko kubwa 

la watu na shughuli zao kinyume na lengo la uanzishwaji 

wake; 

 

NA KWA KUWA, zoezi linaloendelea la kuhamisha wakazi 

wanaoishi ndani ya hifadhi hii kuwapeleka maeneo 

mengine nje ya hifadhi limeonesha mafanikio makubwa 

baada ya wakazi wengi kukubali kuhama kwa hiari; 

KWA HIYO BASI, Bunge linaishauri Serikali kutekeleza 

mambo yafuatayo ili kuhakikisha zoezi hili linafanikiwa 

kwa ufanisi na kwa wakati: -   

(iii) Kuharakisha kutoa fedha na kwa wakati ili kufanikisha 

kukamilisha zoezi la kuhamisha wakazi wa Ngorongoro, 

 

(iv) Kuharakisha mchakato wa kufanya marekebisho ya 

sheria iliyoanzisha Mamlaka ya Hifadhi ya Ngorongoro ili 

kuendana na hali ya sasa 

 

3.2.2 Urejeshaji wa Asilimia 30 ya Makusanyo (retention) 
 

KWA KUWA, utaratibu wa kubakisha Asilimia 30 ya 

makusanyo (retention) kwa wizara ya Maliasili na Utalii 

kwa ajili ya kurahisishia wizara kutekeleza majukumu yake 

uliondolewa, 

 

NA KWA KUWA, kuondolewa kwa utaratibu huo 

kumechangia kuathirika kwa kwa kiasi kikubwa kasi ya 

utekelezaji wa majukumu ya wizara hasa yale 

yanayohitaji fedha wakati wote kama vile huduma za 

TEHAMA katika maeneo yanayohitaji internet, matukio ya 

ujangili na majanga ya moto; 

 

KWA HIYO BASI, Bunge linashauri Serikali kuona 

uwezekano wa kufanya Marekebisho ya Sheria ya Fedha 

Na.8 /2020 kwa lengo la kurejesha sehemu ya 

makusanyo(retention) ili kuisaidia wizara kutekeleza 

majukumu yake hasa yale yanayohitaji fedha muda wote 

au kuanzisha Mfuko wa Kusaidia Masuala ya Uhifadhi. 

 

3.2.3 Kulijengea uwezo Shirika la Hifadhi za Taifa (TANAPA) 
 

KWA KUWA, idadi ya Hifadhi za Taifa imeongezeka kutoka 

hifadhi 16 hadi 22 ambapo pamoja na kuongezeka bado 

shirika linatumia bajeti iliyotengwa kuhudumia hifadhi 16 

tangu Mwaka 2019 ambazo bado ilikuwa haitoshelezi; 

 

NA KWA KUWA, ongezeko la hifadhi 6 limezidi kuiongezea 

mzigo TANAPA kwa kuwa sehemu za kiutawala 

zimeongezeka na hivyo kushindwa kutekeleza majukumu 

yake kwa ufanisi; 

 

KWA HIYO BASI, Bunge linaishauri Serikali kuliongezea 

bajeti Shirika ili liweze kutekeleza majukumu yake na 

kuleta tija iliyokusudiwa. 

 

3.2.4  Changamoto za Wanyamapori Wakali na Waharibifu 
 

KWA KUWA, mgongano baina ya binadamu na 

wanyamapori ni moja ya changamoto zinazokabili 

uhifadhi wa wanyamapori nchini; 

 

NA KWA KUWA, mgongano huo umeleta athari pande 

zote kwa uharibifu wa mali, kujeruhi hata kuuwawa kwa 

binadamu na wanyamapori; 

 

KWA HIYO BASI, Bunge linashuri Serikali yafuatayo: - 

 

(i) Kuongeza kasi ya ujenzi wa vituo vya udhibiti wa 

wanyama wakali na waharibifu nchini na uajiri Askari 

Uhifadhi ili kupunguza athari kwa wananchi; 

 

(ii)  Kuweka teknolojia ya kuthibiti wanyama wakali na 

wahalibifui; 

 

(iii) Kufanya marejeo ya Kanuni za Malipo ya Kifuta 

Machozi/Jasho ya Mwaka 2001 ili kuboresha viwango 

kwa aliyeathirika na wanyama wakali na waharibifu ili 

kuendana na hali maisha ya sasa. 

3.2.5 Kutungwa kwa Sheria ya Uendeshaji wa Mamlaka ya 

Wanyamapori Tanzania (TAWA) 
 

KWA KUWA, Mamlaka ya Wanyamapori Tanzania 

ilianzishwa kwa amri ya kisheria (establishment order) na 

Waziri mwenye dhamana chini ya Kifungu cha 8 cha 

Sheria ya Kuhifadhi Wanyamapori Na. 5 ya mwaka 2009 ili 

kusimamia mapori ya akiba, mapori tengefu, jumuiya za 

hifadhi ya wanyamapori na maeneo ya ardhi oevu 

ambapo mamlaka hii inasimamiwa na Bodi ya Ushauri 

badala ya Bodi ya Utendaji;  

  

NA KWA KUWA, Hali hii inaathiri utendaji wa mamlaka kwa 

kuwa inakosa nguvu ya kisheria katika kutekeleza 

majukumu yake kwa ufanisi; 

 

KWA HIYO BASI, Bunge linaishauri Serikali kuharakisha 

mchakato wa kuleta Bungeni Muswada wa Sheria ya 

Mamlaka ya Hifadhi ya Wanyamapori itakayoainisha 

bayana majukumu yake na kuanzisha Bodi ya Utendaji 

itakayoipa nguvu ya kisheria katika kutekeleza majukumu 

yake. 

 

3.2.6  Hali ya Utalii Nchini 
 

KWA KUWA, sekta ya utalii ina mchango mkubwa katika 

uchumi wa Taifa kwa kuchangia zaidi ya asilimia 25 ya 

mauzo yote ya nje kabla ya UVICO – 19; 

 

NA KWA KUWA, sekta hii ilianguka kwa kiasi kikubwa 

kutokana na mlipuko wa janga la UVIKO – 19 ambalo 

lilisababisha idadi ya watlii kupungua na kuepelekea 

kushuka kwa mapato; 

 

KWA HIYO BASI, Bunge linaishauri Serikali yafuatayo: - 

(i) Iweke mikakati madhubuti ya kuhakikisha kazi nzuri 

iliyofanywa na Mheshimiwa Dkt. Samia Suluhu Hassan. 

Rais wa Jmahuri ya Muungano wa Tanzania kupitia 

program ya Tanzania- the Royal Tour inakuwa endelevu 

kwa kuweka mazingira mazuri yatakayohakikisha watalii 

wanaendelea kuja na kufurahia utalii Tanzania; 

 

(ii) Iweke mkakati wa kutumia mabalozi wetu katika nchi 

mbalimbali duniani katika kutangaza na kuhamasisha 

utalii ili kuongeza idadi ya watalii na mapato yatokanayo 

na utalii; na 

 

3.2.7  Changamoto za Taasisi za Utafiti za (TAFORI & 

TAWIRI) 
 

KWA KUWA, Taasisi ya Utafiti wa Misitu Tanzania (TAFORI) 

na Taasisi ya Utafiti wa Wanyamapori (TAWIRI) 

zinakabiliwa na changamoto ya ufinyu wa bajeti na 

changamoto ya muundo katika Taasisi ya TAFORI; 

 

NA KWA KUWA, changamoto hizi zinaathiri ufanisi wa 

taasisi hizo katika kufanya, kusimamia, kuratibu tafiti na 

kutoa ushauri wa kitaalam katika sekta husika; 

 

KWA HIYO BASI, Bunge linashauri kwamba: - 

 

(i) Taasisi hizo zipewe kipaumbele na ziongezewe bajeti ili 

ziweze kutekeleza majukumu yake kwa mujibu wa sheria; 

na 

 

(ii) Serikali iharakishe kuhuisha muundo wa Taasisi ya Utafiti 

wa Misitu ili kuwezesha taasisi kutekeleza majukumu yake 

kwa ufanisi. 

3.2.8  Usimamizi wa Rasilimali za Misitu Nchini  
 

KWA KUWA, Wakala wa Huduma za Misitu Tanzania (TFS) 

wamekuwa wakifanya kazi nzuri ya udhibiti wa matumizi 

ya rasilimali za misitu ya Serikali Kuu peke yake na 

kuziacha rasilimali zingine za misitu zisizo za serikali bila 

udhibiti madhubuti wa matumizi; 

  

NA KWA KUWA, changamoto ya udhibiti wa matumizi ya 

rasilimali za misitu isiyokuwa ya Serikali pamoja na kuleta 

mgongano kwenye matumizi ya rasilimali hizo, 

kunachangia kuleta uharibifu na kutishia uendelevu wa 

misitu yetu;  

 

KWA HIYO BASI, Bunge linashauri Serikali kwa mara 

nyingine, kuharakisha kukamilisha mchakato wa 

kuipandisha hadhi Wakala wa Misitu Tanzania (TFS) kuwa 

Mamlaka ya Misitu Tanzania ili kuipa nguvu ya kisheria ya 

kusimamia na kudhibiti matumizi ya rasilimali za misitu yote 

nchini. 

 

3.2.9  Kutokuwepo kwa Mabaraza ya Ardhi na Nyumba 

kila Wilaya Nchini  
 

KWA KUWA, kutokuwepo kwa Mabaraza ya Ardhi ya 

Wilaya katika kila wilaya nchini kumepelekea baadhi ya 

wananchi kukosa huduma hiyo kwa karibu na kwa 

wakati; 

 

NA KWA KUWA; kukosekana huko kwa huduma karibu na 

wananchi kumepelekea wananchi kulazimika kusafiri 

umbali mrefu kufuatilia mashauri yao 

 

KWA HIYO BASI; Bunge linaishauri Serikali kutekeleza 

mambo yafuatayo: 

(i) Kutenga fedha za kutosha kuanzisha mabaraza ya 

ardhi kila wilaya na kuajiri watendaji wa mabaraza 

hayo ili kusogeza huduma karibu na wananchi; na 

 

(ii) Kuwekeza kwenye mabaraza yanayotembea (Mobile 

Land Tribunal) ili kuwafikia wananchi wengi kwenye 

kata na vijiji. 

 

3.2.10 Taasisi na Mashirika ya Umma kutolipa Kodi ya 

Pango la Ardhi  
 

KWA KUWA, kwa muda mrefu sasa baadhi ya taasisi na 

mashirika ya umma yamelimbilikiza madeni ya kodi ya 

pango la ardhi; 

 

NA KWA KUWA, malimbikizo hayo kwa kiasi kikubwa 

yameathiri makusanyo ya Wizara na kukwamisha baadhi 

ya shughuli muhimu za sekta ya ardhi; 

 

KWA HIYO BASI, Bunge linaishauri Serikali kusimamia 

mikakati yake kwa kuzitaka taasisi zote kulipa malimbikizo 

ya kodi ya pango la ardhi.  

 

3.2.11 Utekelezaji wa Mapendekezo ya Kamati ya 

Mawaziri 8 wa Kisekta katika Kutatua Migogoro ya 

Vijiji 975 Nchini 
 

KWA KUWA, kutokana na kuwepo kwa migogoro ya ardhi 

nchini Serikali iliunda Kamati ya Mawaziri 8 wa Kisekta ili 

kuona namna bora ya kutatua migogoro ya ardhi katika 

vijiji 975 nchini ambapo Kamati hiyo ilipelekea kupatikana 

kwa mapendekezo ambayo yaliwasilishwa na kukubaliwa 

na Baraza za Mawaziri; 

NA KWA KUWA, utekelezaji wa mapendekezo ya Baraza 

la Mawaziri umekuwa na changamoto kutokana na 

maeneo yanayotekelezwa mapendekezo hayo 

kutokuwa shirikishi katika ngazi za chini na kukosekana 

kwa nyenzo ya ufuatiliaji wa maagizo ya utekelezaji 

yanayotolewa kwa uongozi wa Mikoa na Wilaya; 

 

KWA HIYO BASI, Bunge linaishauri Serikali yafuatayo: - 

 

(i) Kuweka utaratibu mzuri wa kuhakikisha utekelezaji wa 

mapendekezo haya unakuwa shirikishi ili kuepuka 

kuanzisha migogoro mipya; 

 

(ii) Maeneo yaliyobadilishiwa matumizi yamewekewe 

mipaka ya kudumu ili kuepuka kuvamiwa na kuzalisha 

migogoro mipya; na 

 

(iii) Kuweka utaratibu maalumu (Mechanisms) ya 

ufuatiliaji wa maagizo yanayotolewa na Kamati ya 

Mawaziri kwa viongozi wa Mikoa na Wilaya. 

 

(iv) Kamati ya Mawaziri 8 kuendelea kutatua migogoro 

kwa kufika kwenye maeneo ya migogoro (uwandani) 

ili kuona uhalisia na kutatua migogoro badala ya 

kuishia kwenye ofisi za Mkoa na Wilaya. 

 

3.2.12 Kuhuisha Sera mbalimbali zilizopitwa na wakati 
 

KWA KUWA, Sera nyingi katika sekta ya Ardhi na za 

Maliasili na Utalii zimepitwa na wakati, kwa mfano Sera ya 

Taifa ya Utalii ya mwaka 1999, Sera ya Taifa ya Ufugaji 

Nyuki ya mwaka 1998, Sera ya Malikale ya mwaka 2008; 

Sera ya Taifa ya Ardhi ya Mwaka 1995, Sera ya Taifa ya 

Maendeleo ya Makazi ya Mwaka 2001. 

NA KWA KUWA, kupitwa huku na wakati kunasababisha 

ugumu katika kutekeleza baadhi ya mambo ambayo 

yanatekelezwa kulingana na mabadiliko ya wakati na 

mazingira; 

 

KWA HIYO BASI, Bunge linaishauri Serikali kuharakisha 

mchakato wa kuzihuisha sera zilizopitwa na wakati na 

sheria zinazohitaji maboresho ili kuwezesha utekelezaji 

wake kuwa na ufanisi 

 

3.2.13 Kuanzishwa kwa Mamlaka ya kusimamia Sekta ya 

Nyumba Nchini (Real Estate Regulatory Authority - 

RERA) 
 

KWA KUWA, nchi yetu haina mamlaka inayosimamia 

sekta ya nyumba na limekuwa ni tatizo la muda mrefu; 

 

NA KWA KUWA, Kukosekana kwa Mamlaka ya kusimamia 

sekta ya Nyumba (Real Estate Regulation and Control) 

nchini kumepelekea kuwepo kwa utitiri wa madalali wa 

nyumba, uholela wa bei za kupanga na hata kuikosesha 

mapato Serikali kwa kiasi kikubwa; 

 

KWA HIYO BASI, Bunge linaishauri Serikali kuharakisha 

mchakato wa kuanzisha Mamlaka ya kusimamia Sekta ya 

Nyumba ili kuwepo na chombo madhubuti 

kinachosimamia sekta ya nyumba nchini. 

 

3.2.14  Tume ya Taifa ya Mipango ya Matumizi ya Ardhi 
 

KWA KUWA, migogoro mingi ya ardhi nchini 

inasababishwa na ardhi kutokupangiwa matumizi, 

ambapo hadi sasa ni vijiji 2,678 tu vimepimwa kati ya vijiji 

12,319 vyote nchini, 

NA KWA KUWA, Kasi ndogo ya upangaji inatokana na 

ufinyu wa bajeti inayotengwa kwa Tume ya Taifa ya 

Matumizi ya Ardhi ambayo imepewa jukumu la kupanga 

matumizi ya ardhi nchi nzima, 

 

KWA HIYO BASI, Bunge linashauri Serikali yafuatayo: - 

 

(i) Kuhakikisha kuwa, fedha za nyongeza Shilingi Bilioni 

4 zilizoidhinishwa na Bunge zinatolewa kwa wakati ili 

kutekeleza majukumu yaliyokusudiwa; na 

 

(ii) Kuendelea kuongeza fedha za maendeleo kwa 

Tume ili kuhakikisha kila kipande cha ardhi nchini 

kinapangiwa matumizi na kumaliza migogoro. 

 

3.2.15  Maboresho ya Mfumo Unganishi wa Kumbukumbu 

za Taarifa za Ardhi (ILMIS) 
 

KWA KUWA, nia ya Serikali ya kusimika Mfumo Unganishi 

wa Taarifa za Ardhi (ILMIS) katika mikoa yote nchini kwa 

lengo la kutunza kumbukumbu za ardhi ni njema; 

 

NA KWA KUWA, maeneo ambayo yameanza kusimikwa 

mfumo huu yameonesha udhaifu mkubwa katika 

utekelezaji wake ambapo mfumo unalalamikiwa kwa 

namna unavyochelewesha kupatikana kwa hati na 

kuathiri utunzaji wa kumbukumbu; 

 

KWA HIYO BASI, Bunge linaishauri Serikali yafuatayo: - 

 

(i) Kuboresha mfumo wa ILMIS katika maeneo 

yanayokwamisha ufanisi katika utekelezaji wake;  

(ii) Kuharakisha usambazaji wa Mfumo huu katika 

Halmashauri zote nchini ili kufanikisha azma ya Serikali 

ya kutoa hati kwa muda mfupi; na  

 

(iii) Kuongeza idadi ya watumishi wa kada ya TEHAMA 

kwa ajili ya kutoa huduma ya kiufundi wakati wote 

pamoja na vitendea kazi 

 

3.2.16  Utendaji wa Hotel na Loji za Serikali zilizobinafsishwa. 
 

KWA KUWA, Uwekezaji wa Hotel na loji zilizobinafsishwa 

hauridhishi kutokana na baadhi ya wawekezaji 

kutozingatia masharti ya mikataba ya mauziano; 

 

NA KWA KUWA, kutozingatiwa huko kwa mikataba ya 

mauziano kumesababisha lengo la kutatua changamoto 

ya huduma za malazi hususani idadi ya vyumba na 

vitanda kwa ajili ya watalii kutotimia; 

 

KWA HIYO BASI, Bunge linashauri Serikali yafuatayo: - 

 

(i) Kuchukua hatua za haraka kwa Wawekezaji wa Loji 

na Hotel ambao wamekiuka masharti ya Mikataba 

ikiwa ni pamoja na kuharakisha mchakato wa 

kuzirejesha Serikalini na kuzitafutia wawekezaji wenye 

uwezo wa kuzihudumia. 

 

3.2.17  Mradi wa Uboreshaji Usalama wa Milki za Ardhi 
 

KWA KUWA, Serikali ya Tanzania imepata mkopo kutoka 

Benki ya Dunia wa Shilingi Bilioni 345 kwa lengo la 

kuimarisha usalama wa taarifa za ardhi, kuimarisha 

miundombinu ya upimaji na kujenga majengo ya Ofisi 

nchini;  

NA KWA KUWA mpango wa Matumizi ya Shilingi Bilioni 

345 umeonesha kuweka fedha nyingi zaidi katka masuala 

ambayo hayana tija ya moja kwa moja kwa wananchi 

ambao ndio walengwa wa mradi huu  

 

KWA HIYO BASI, Bunge linaishauri Serikali kuupitia upya 

Mpango wa matumizi ya fedha hizo na kufanya 

maboresho ili kuelekeza fedha nyingi zaidi katika mpango 

wa matumizi bora ya ardh na kuimarisha mfumo wa 

ILMISi.  

 

SEHEMU YA NNE 
 

4.0  HITIMISHO NA KUFUNGA HOJA 
 

4.1 Hitimisho  
 

Mheshimiwa Spika, Kwa namna ya kipekee napenda 

kukushukuru kwa kunipa nafasi ya kuwasilisha Taarifa hii 

mbele ya Bunge lako mafanikio ya Kamati ya Ardhi, 

Maliasili na Utalii katika kutekeleza Shughuli zake kwa 

kipindi cha Februari 2022 hadi Januari, 2023 yametokana 

na juhudi, weledi pamoja na umahiri mkubwa wa 

Wajumbe katika kushiriki na kutoa maoni yenye tija wakati 

wote ambapo Kamati imekuwa ikiisimamia Serikali. Ni 

wazi kwamba, ufanisi wa utendaji wa Kamati hii 

unatokana zaidi na Ofisi yako kuwajengea uwezo 

Wabunge na kuwapa msaada stahiki wa kitaalam, na 

kiushauri wakati wote. Kwa heshima kubwa ningependa 

kuwataja majina yao. Hata hivyo, kutokana na ufinyu wa 

muda naomba majina yao yaingizwe kwenye 

Kumbukumbu Rasmi za Bunge (Hansard). Majina hayo ni 

haya yafuatayo: - 

 

1. Mhe. Ally Juma Makoa, Mb - Mwenyekiti                  

2. Mhe. Shabani Omary Shekilindi, Mb – M/Mwenyekiti 

3.  Mhe. Jafari W. Chege, Mb                Mjumbe 

4. Mhe. Soud Mohamed Juma, Mb           ” 

5. Mhe. Phillipo Augustino Mulugo, Mb     ’’ 

6. Mhe. Khalifa Salum Suleiman, Mb        ’’ 

7. Mhe. Vedastus Manyinyi Mathayo, Mb  ’’ 

8. Mhe. Neema William Mgaya, Mb          ’’ 

9. Mhe. Asya Mwadini Mohamed, Mb       ’’ 

10. Mhe. Flatei Gregory Massay, Mb          ’’ 

11. Mhe. Maida Hamadi Abdallah, Mb          ’’ 

12. Mhe. Hawa Subira Mwaifunga, Mb         ’’ 

13. Mhe. Oliver Daniel Semuguruka, Mb       ’’ 

14. Mhe. Hassan Seleman Mtenga, Mb         ’’ 

15. Mhe. Asia Abdulkarimu Halamga, Mb      ’’ 

16. Mhe. Juliana Daniel Shonza, Mb             ’’ 

17. Mhe. Taska Restituta Mbogo, Mb           ’’ 

18. Mhe. Lucy Thomas Mayenga, Mb           ’’ 

19. Mhe. Suleiman Haroub Suleiman, Mb     ’’ 

20. Mhe. Munira Mustafa Khatibu, Mb          ’’ 

21. Mhe. Dkt Florence G. Samizi, Mb            ’’ 

22. Mhe. Agnes Mathew Marwa, Mb             ’’ 

23. Mhe. Godwin Emmanuel Kunambi, Mb     ’’ 

24. Mhe. Mwanakhamis Kassim Said, Mb       ’’ 

25. Mhe. Mohamed Abdulrahman Mwinyi, Mb ’’ 

26. Mhe. Timotheo Paul Mnzava, Mb             ’’ 

 

Mheshimiwa Spika, napenda kuchukua nafasi hii 

kuwashukuru Waziri wa Ardhi, Nyumba na Maendeleo ya 

Makazi Mhe. Dkt. Angeline S. Mabula (Mb), na Naibu 

wake Mhe. Ridhiwani J. Kikwete, (Mb) Waziri wa Maliasili 

na Utalii Mhe. Dkt. Pindi H. Chana (Mb) na Naibu wake 

Mhe. Mary F. Masanja, (Mb) Makatibu Wakuu, Naibu 

Makatibu Wakuu pamoja na watendaji wote wa Wizara 

hizo kwa ushirikiano waliouonesha katika kipindi chote 

ambacho Kamati imekuwa ikitekeleza majukumu yake. 

Mheshimiwa Spika, mwisho lakini sio kwa umuhimu, 

nimshukuru Katibu wa Bunge Ndg. Nenelwa J. Mwihambi, 

ndc kwa kuiwezesha Kamati kutekeleza majukumu yake 

ipasavyo wakati wote. Vilevile, nimshukuru Mkurugenzi wa 

Idara ya Kamati za Bunge Ndg. Athuman Hussein, ndc, 

Mkurugenzi Msaidizi Ndg. Michael Chikokoto, ndc pamoja 

na Makatibu walioandaa taarifa hii akiwemo, Ndg. 

Ramadhan Abdallah, Ndg. Elieka Saanya na Ndg. 

Rehema Kipera pamoja na Msaidizi wa Kamati Ndg. 

Mwimbe John.  

 

4.2 HOJA 

 

Mheshimiwa Spika, baada ya kueleza shughuli 

zilizotekelezwa na Kamati, uchambuzi wa matokeo ya 

utekelezaji shughuli hizo, na pia maoni na mapendekezo 

ya Kamati, sasa naomba kutoa hoja kwamba, Bunge 

sasa lipokee, kujadili na hatimaye kuikubali Taarifa ya 

Kamati ya Kudumu ya Bunge ya Ardhi, Maliasili na Utalii 

pamoja na maoni na mapendekezo yaliyomo katika 

taarifa hii. 

 

Mheshimiwa Spika, naomba kutoa hoja. 

 

 

 

Ally Juma Makoa, Mb 

MWENYEKITI WA KAMATI YA KUDUMU YA  

BUNGE YA ARDHI, MALIASILI NA UTALII 

Februari, 2023 

 

MWENYEKITI: Ahsante sana Mheshimiwa Ally Juma 

Makoa, Mwenyekiti wa Kamati ya Kudumu ya Bunge ya 

Ardhi, Maliasili na Utalii na naona watu wameunga 

mkono vizuri sana.  

Tunaendelea sasa na Mwenyekiti wa Kamati ya 

Kudumu ya Bunge ya Viwanda, Biashara na Mazingira 

karibu Mheshimiwa David Kihenzile, Mwenyekiti wa 

Kamati hiyo. 

 

MHE. DAVID M. KIHENZILE - MWENYEKITI WA KAMATI 

YA KUDUMU YA BUNGE YA VIWANDA, BIASHARA NA 

MAZINGIRA:  Mheshimiwa Mwenyekiti, hii ni Taarifa ya 

Shughuli za Utekelezaji wa Kamati ya Kudumu ya Bunge 

ya Viwanda, Biashara na Mazingira kwa kipindi cha 

Februari, 2022 mpaka Februari, 2023.  Naomba taarifa hii 

iingie katika Taarifa Rasmi za Bunge Hansard kama 

ilivyowasilishwa mezani.  

 

Mheshimiwa Mwenyekiti, Kamati za Kudumu za 

Bunge ikiwemo Kamati ya Kudumu ya Viwanda, Biashara 

na Mazingira zimeundwa kwa mujibu wa Katiba ya 

Jamhuri ya Muungano wa Tanzania, Ibara ya 96 ikisomwa 

pamoja na Kanuni ya 135 ya Kanuni za Kudumu za 

Bunge, Toleo la Juni, 2020. Katika sehemu hii ya kwanza 

inaainisha Mamlaka kuhusu Taarifa ya Mwaka ya Kamati, 

Majukumu na Misingi ya Majukumu ya Kamati, njia 

zilizotumika katika kutekeleza shughuli za Kamati pamoja 

na shughuli za kutekelezwa na Kamati kwa kipindi cha 

mwaka mmoja. 

 

Mheshimiwa Mwenyekiti, kwa mujibu wa kanuni ya 

136(15) ya Kanuni za Kudumu za Bunge, Toleo la Juni, 

2020, naomba kutoa hoja kwamba Bunge lipokee na 

kukubali Taarifa ya Mwaka ya Shughuli za Kamati ya 

Kudumu ya Viwanda, Biashara na Mazingira kwa kipindi 

cha Februari, 2022 hadi Februari, 2023. Taarifa hii inalenga 

kuliwezesha Bunge katika ufuatiliaji wa matokeo ya 

shughuli za Serikali zinazosimamiwa na Kamati hii.  Aidha, 

maudhui ya Taarifa yanalisaidia Bunge kuhakiki hatua 

zinazofikiwa na Serikali ili kukidhi matarajio ya wananchi 

kwa shughuli za Wizara, Wizara ya Uwekezaji, Viwanda na 

Biashara pamoja na Ofisi ya Mheshimiwa Makamu wa 

Rais (Mazingira). 

 

Mheshimiwa Mwenyekiti, Muundo wa Taarifa; Taarifa 

hii imegawanyika katika Sehemu Kuu Nne zifuatazo:- 

 

Mheshimiwa Mwenyekiti, Sehemu ya Kwanza, inatoa 

maelekezo ya jumla kuhusu Majukumu ya Kamati na 

shughuli zinazotekelezwa; Sehemu ya Pili, inahusu 

Uchambuzi na Matokeo ya Utekelezaji wa Majukumu ya 

Kamati; Sehemu ya Tatu, inabainisha Maoni na 

Mapendekezo ya Kamati; na Sehemu ya Nne, ni hitimisho 

la Taarifa. 

 

Mheshimiwa Mwenyekiti, msingi wa shughuli 

zinazotekelezwa na Kamati kwa kipindi cha mwaka 

mmoja unatokana na Katiba ya Jamuhuri ya Muuungano 

wa Tanzania pamoja na Kanuni ya 137 ya Kanuni za 

Kudumu za Bunge, Toleo la Juni 2020.  Ibara ya 8(1)(b) ya 

Katiba ya Jamhuri ya Muungano wa Tanzania 

inatambulisha lengo la Serikali la kuwezesha ustawi wa 

wananchi. Aidha, Ibara ya 96 ya Katiba inalipa Bunge 

uwezo wa kuunda Kamati za namna mbalimbali kwa ajili 

ya utekelezaji ubora wa madaraka ya Bunge. Kwa mujibu 

wa kifungu cha 6(1) cha Nyongeza ya Nane ya Kanuni za 

Kudumu za Bunge, Toleo la Juni, 2020, Kamati ya 

Viwanda, Biashara na Mazingira ina jukumu la kusimamia 

Wizara ya Uwekezaji, Viwanda na Biashara pamoja na 

Ofisi ya Makamu wa Rais, Mazingira. 

 

Mheshimiwa Mwenyekiti, kama ilivyo kwa Kamati 

nyingine za Kisekta kwa mujibu wa Kifungu cha 7(1) (a)-

(d) cha Nyongeza ya Nane ya Kanuni za Kudumu za 

Bunge, Toleo la Juni, 2020, Kamati ya Viwanda, Biashara 

na Mazingira imekabidhiwa majukumu yafuatayo:- 

 

(1)  Kushughulikia Bajeti ya Wizara ya Uwekezaji, 

Viwanda na Biashara na Ofisi ya Makamu wa Rais; 

  

(2)  Kushughulikia Miswada ya Sheria Maazimio na 

Mikataba inayopendekezwa kuridhiwa na Bunge iliyo 

chini ya Wizara ya Uwekezaji, Viwanda na Biashara na 

Ofisi ya Makamu wa Rais, Mazingira; na 

 

(3)  Kushughulikia Taarifa za Utendaji za kila Mwaka 

za Wizara ya Uwekezaji, Viwanda na Biashara na Ofisi ya 

Makamu wa Rais, Mazingira na kufuatilia Utekelezaji wa 

Majukumu ya Wizara ya Uwekezaji, Viwanda na Biashara 

na Ofisi ya Makamu wa Rais, Mazingira pamoja na Taasisi 

zilizo chini ya Wizara hizo. 

 

Mheshimiwa Mwenyekiti, Madhumuni ya Taarifa; 

Kanuni ya 136(15) inazitaka Kamati za Kudumu za Bunge 

kuwasilisha Taarifa ya Shughuli zinazotekelezwa na Kamati 

kwa kipindi cha mwaka mmoja ili ziweze kujadiliwa na 

Bunge.  Kwa mantiki hiyo madhumuni ya taarifa hii ni 

kubainisha mambo yanayohusu uendeshaji wa Sekta za 

Uwekezaji, Viwanda, Biashara na Ofisi ya Makamu wa 

Rais, Mazingira kwa kipindi cha Februari, 2022 hadi 

Februari, 2023.  Lengo ni kuonyesha mambo 

yanayohitajia kuboreshwa ili Bunge liyajadili na kuzingatia 

jukumu lake la kuisimamia na kuishauri Serikali kwa niaba 

ya wananchi kwa mujibu wa Ibara ya 63(2) ya Katiba. 

 

Mheshimiwa Mwenyekiti, Sekta ya Uwekezaji, 

Viwanda na Biashara ni kitovu cha kuchochea kasi ya 

ujenzi wa uchumi wa viwanda nchini wakati Ofisi ya 

Makamu wa Rais ni Sekta ya kusimamia na kuratibu 

masuala yote yanayohusu mazingira kwa mujibu wa 

Sheria ya Usimamizi wa Mazingira na Sheria nyingine zote 

zilizoandikwa. 

 

Mheshimiwa Mwenyekiti, Shughuli zinazotekelezwa 

na Kamati; katika kipindi cha Februari, 2022 mpaka 

Februari, 2023, Kamati ya Kudumu ya Bunge, Viwanda, 

Biashara na Mazingira imetekeleza shughuli mbalimbali 

ikiwa ni pamoja na; 

  

(1)  Ukaguzi wa Miradi ya Maendeleo kwa mujibu 

wa Kanuni ya 117 kifungu cha kwanza ya Kanuni za 

Kudumu za Bunge; na 

  

(2)  Uchambuzi wa Taarifa za Utekelezaji wa Bajeti 

kwa Mwaka wa Fedha 2021/2022 na Makadirio ya 

Mapato na Matumizi kwa Mwaka wa Fedha 2022/2023.  

 

Mheshimiwa Mwenyekiti, naomba kulikumbusha 

Bunge lako Tukufu kwamba tarehe 27 Aprili, 2022, tarehe 

6 Mei, 2022, Kamati iliwasilisha Bungeni maoni 

yaliyotokana na shughuli hii.  

 

Mheshimiwa Mwenyekiti, Ziara za Ufuatiliaji Shughuli 

za Serikali; mbali na ukaguzi wa miradi ya maendeleo 

iliyotengewa fedha katika Mwaka wa Fedha 2021/2022 

na uchambuzi wa taarifa mbalimbali, Kamati ya 

Viwanda, Biashara na Mazingira ilifanya ziara za ufuatiliaji 

kwa lengo la kuwianisha taarifa zilizokuwa zikiwasilishwa 

na Serikali kuhusu mafanikio ya hali halisi ilivyo katika 

maeneo yanayohusika. Kufanya hivyo kuliwezesha 

Kamati kuhakiki mafanikio na changamoto zilizopo 

ukilinganisha na lengo la Serikali la kuwezesha ustawi wa 

wananchi kama ilivyoelezwa na Ibara 8(1)(b) ya Katiba 

ya Jamuhuri ya Muungano wa Tanzania ya Mwaka 1977. 

 

Mheshimiwa Mwenyekiti, Kamati ilitembelea na 

kukagua shughuli zilizotekelezwa na Wizara ya Uwekezaji, 

Viwanda na Biashara katika maeneo sita kama 

ilivyoonyeshwa kwenye taarifa ya ukurasa wa 10 mpaka 

11. Aidha, kwa upande wa Ofisi ya Makamu wa Rais 

Mazingira Kamati ilitembelea maeneo manne.  

 

Mheshimiwa Mwenyekiti, Sehemu ya Pili, uchambuzi 

wa matokeo ya shughuli zinazotekelezwa na Kamati. 

Maelezo ya jumla; sehemu hii inabainisha utekelezaji wa 

maazimio ya Bunge unaotokana na Taarifa ya Mwaka ya 

Kamati kwa kipindi cha Februari, 2021 hadi Februari, 2022. 

 

Mheshimiwa Mwenyekiti, mafanikio na changamoto 

katika kutekeleza majukumu ya Wizara ya Uwekezaji, 

Viwanda na Biashara na Ofisi ya Makamu wa Rais, 

Mazingira.  Ufafanuzi wa uchambuzi wa matokeo ya 

Kamati kwa kila sekta ni kama ifuatavyo: 

 

Mheshimiwa Mwenyekiti, Wizara ya Uwekezaji, 

Viwanda na Biashara; Wizara hii imeundwa kwa tamko la 

Serikali namba 57A na 57B la tarehe 24 Januari, 2022.  Hati 

idhini ya Serikali inaonyesha kuwa Wizara ya Uwekezaji, 

Viwanda na Biashara inatekeleza majukumu yake ya 

kimuundo wa kuzingatia maelekezo ya Viongozi Wakuu 

wa Serikali sambamba na Mipango mbalimbali ya Kitaifa 

na Kimataifa kama ilivyoainishwa kwenye malengo ya 

Maendeleo ya Endelevu Umoja wa Mataifa SDG 2030, 

Agenda ya Africa 2063, Dira ya Taifa ya Maendeleo ya 

2025, Ilani ya CCM ya Uchaguzi Mkuu wa 2020, Mpango 

wa Tatu wa Maendeleo ya Taifa wa Miaka Mitano 

2021/2022 mpaka 2025/2026. 

Mheshimiwa Mwenyekiti, Sehemu ya Tatu; Maoni na 

Mapendekezo ya Kamati; katika sehemu hii Kamati 

imezingatia matokeo mbalimbali ya kiuchambuzi ili 

kuishauri Serikali kwa ujumla wake kuhusu Wizara ya 

Uwekezaji, Viwanda na Biashara na Ofisi ya Makamu wa 

Rais, Mazingira kwa lengo la kuboresha utendaji wa 

Wizara hizo na taasisi zilizo chini yake.  Maoni na 

mapendekezo haya yakikubaliwa na Bunge lako 

yatakuwa maazimio ambayo Serikali itayafanyia kazi kwa 

mustakabali wa maendeleo na ustawi wa wananchi kwa 

mujibu wa ibara ya 8(1)(b) ya Katiba ya Jamhuri ya 

Muungano wa Tanzania. 

 

Mheshimiwa Mwenyekiti, Wizara ya Uwekezaji, 

Viwanda na Biashara, Maoni ya Jumla; baada ya 

uchambuzi wa utekelezaji wa shughuli za Wizara 

zinazosimamiwa na Kamati ina maoni yafuatayo:-  

 

(a)Kamati haikuridhishwa na mwenendo mzima wa 

utekelezaji wa miradi ya kimkakati inayotekelezwa chini 

ya Wizara ya Uwekezaji, Viwanda na Biashara ikiwemo 

Mradi wa Liganga na Mchuchuma na Mradi wa Magadi 

Soda kuchukua muda mrefu wa majadiliano.  

 

Mheshimiwa Mwenyekiti, narudia, Kamati 

haikuridhishwa na Mwenendo mzima wa utekelezaji wa 

Miradi ya Kimkakati inayotekelezwa chini ya Wizara ya 

Uwekezaji, Viwanda na Biashara ikiwemo Mradi wa 

Liganga na Mchuchuma, Mradi wa Magadi Soda 

kuchukua muda mrefu wa majadiliano.  Kamati inasisitiza 

Serikali kuongeza kasi ya majadiliano katika utekelezaji 

wa miradi hiyo. (Makofi) 

(b) Kutokana na malipo ya fidia kuchelewa kulipwa 

kwa wananchi wanaochukuliwa maeneo yao. Serikali 

ilipe fidia hizo mara moja pia iweke utaratibu wa kulipa 

fidia kwa wananchi kwa wakati ili kutokuwaumiza 

wananchi wasio na hatia na kurudisha nyuma jitihada 

zao za kujiletea maendeleo yao na kusababisha hasara 

kwa Taifa;  

 

(c) Kutokana na changamoto ya kupanda kwa bei 

ya mahitaji muhimu ikiwemo mafuta, mchele na sukari, ni 

rai ya Kamati kwamba Serikali itathmini hali hiyo na 

ichukue hatua za haraka sambamba na kuweka mikakati 

ya muda mrefu ili kuzuia hali hii isiendelee kujitokeza; 

(Makofi) 

 

(d) Kamati inashauri kuwa nafasi zote 

zinazokaimiwa kwa muda mrefu zifanyiwe maamuzi ya 

kuwathibitisha au kuwapata watumishi, Wakurugenzi 

kamili ili kuwapa nguvu ya utoaji wa maamuzi.  Mfano; 

Mkurugenzi wa WMA amekaimu kwa zaidi ya miaka 

mitatu kinyume na utaratibu unaotaka mtumishi akaimu 

kwa miezi sita.  Mkurugenzi wa TIC vilevile anakaimu kwa 

zaidi ya muda wa kisheria, jambo ambalo halikubaliki; 

(Makofi)  

 

(e) Kuwepo kwa sera nyingi zilizopitwa na wakati 

kunakwamisha mpango wa Serikali wa kuwahudumia 

wananchi Aidha, Wizara ione uwezekano wa kuwa na 

sera na sheria chache zenye tija, vilevile ni muhimu sera 

ziambatane na mikakati ya utekelezaji ili kuleta uwajibikaji 

wa tija katika kusimamia mpango wa nchi na ni rai ya 

Kamati kwamba Serikali iwe inatenga fedha kwa ajili ya 

utungwaji na uhuishwaji wa sera badala ya kuendelea 

kutegemea wadau kugharamia mipango hii; 

(f) Kutokana na Serikali kuwa na Miradi mingi ya 

Kimkakati inayochukua muda mrefu kutekelezwa hasa 

miradi inayosimamiwa na Wizara ya Uwekezaji, Viwanda 

na Biashara, Kamati inashauri kuwepo na vipaumbele 

vichache ambavyo vinaweza kutekelezwa kwa wakati ili 

kuwa na tija kwa jamii na Taifa kwa ujumla; na  

 

(g) Kusaini Mikataba isiyo na tija kama ilivyo katika 

Mradi wa Liganga na Mchuchuma kunaiweka Serikali na 

Taifa kwa ujumla katika migogoro na wawekezaji lakini 

pia na wananchi wake ni vyema weledi ukazingatiwa na 

maafisa wanayoiwakilisha nchi kusaini Mikataba hiyo. 

 

 Mheshimiwa Mwenyekiti, Wizara ya Uwekezaji, 

Viwanda na Biashara; Kamati ina maoni yafuatayo kwa 

Wizara ya Uwekezaji, Viwanda na Biashara:-  

 

(a) Sera, Sheria na Kanuni za Uwekezaji, Uendeshaji 

wa Biashara zifanyiwe tathmini na kukamilika kwa wakati 

ili kuweka mazingira bora kwa mwekezaji.  

 

(b) Wizara ya Uwekezaji, Viwanda na Biashara 

ifanye utaratibu wa kusamehe malimbikizo ya tozo ili 

wafanyabiashara wengi waweze kulipa madeni yao kwa 

wepesi kama wanavyofanya Wizara ya Ardhi. 

 

Mheshimiwa Mwenyekiti, Urari wa Biashara kati ya 

Tanzania na Nchi za Afrika Mashariki;  katika hili Kamati 

ina ushauri ufuatao:-  

 

(1) Kutokana na bidhaa nyingi zinazozalishwa 

Tanzania kupelekwa nje bila kuchakatwa, Kamati 

inaishauri Serikali kuwa na mkakati wa makusudi wa 

kuhakikisha bidhaa za usafiri nje ya nchi zinachakatwa 

kwa mfano wanyama hai na nafaka, madini pamoja na 

mazao ya misitu;  

 

(2) Serikali ichangamkie fursa na kuona namna 

ambavyo inaweza kunufaika na Soko la DRC Kongo.  

Mfano, Mashariki ya Kongo ambako kuna wakazi wengi 

karibu milioni 40 ambao wanajishughulisha na uchimbaji 

wa madini hawajishughulishi na kilimo hivyo mazao yetu 

ya kilimo yana soko la uhakika katika eneo hilo; na 

 

(3)  Kutokana na malalamiko ya wananchi kuhusu 

tozo mbalimbali Serikali pia ipitie utitiri wa tozo za kodi 

ambazo ni kikwazo na kero kwa wafanyabiashara na 

wadau wengine. 

 

Mheshimiwa Mwenyekiti, Hali ya Uwekezaji na 

Mwenendo wa Viwanda na Biashara Nchini; katika hili 

Kamati inashauri yafuatayo:- 

  

(1)  Wizara ya Uwekezaji, Viwanda na Biashara 

iongeze kasi ya ushirikiano wa Wizara nyingine pamoja na 

kutimiza ipasavyo jukumu la uratibu (connecting role) ili 

kusaidia wawekezaji na wafanyabiashara nchini.  

 

(2)  Serikali iangalie namna ya kuwalinda 

wawekezaji na wafanyabiashara ambao tayari wapo 

nchini ili kuvutia wawekezaji wengine maana hawa ni 

kama Mabalozi wetu.  

 

(3) Sera na Sheria za Kanuni za Uwekezaji wa 

Biashara zifanyiwe tathimini na kukamilika kwa wakati. 

 

Mheshimiwa Mwenyekiti, Mradi wa uunganishaji wa 

chuma wa Mchuchuma na Makaa ya Mawe:- 

(a) Kamati inashauri kuharakisha utekelezaji wa 

Mradi wa Chuma na Makaa ya Mawe, Liganga kabla ya 

matumizi ya makaa ya mawe duniani hayajafitishwa 

ifikapo 2045;  

 

(b) Kwa kuwa mahitaji ya chuma ni makubwa na 

chuma tunacho Wizara ijielekeze kwenye uzalishaji wa 

chuma kwa matumizi ya viwanda vyetu nchini.  Aidha, 

wachimbaji wadogo waruhusiwe kuchimba chuma kama 

ilivyo kwa wachimbaji wadogo wa madini ya dhahabu 

katika maeneo mbalimbali nchini kwetu.  

 

(c) Kiasi cha Shillingi bilioni moja na milioni mia moja 

na hamsini kilichotengwa na Wizara kwa Mwaka wa 

Fedha 2022 kwa ajili ya fidia ya mali na makazi ya 

wananchi waliopisha Mradi Unganishi wa Chuma cha 

Liganga na Makaa ya Mawe ya Mchuchuma hakina 

uhalisia wowote ukizingatia kuwa fidia yao ilitathminiwa 

kuwa Shilingi bilioni kumi na moja na milioni thelathini na 

saba kwa miaka nane iliyopita na sasa fidia hiyo 

imeongezeka na kufika bilioni kumi na tano. 

 

Mheshimiwa Mwenyekiti, Mradi wa Eneo Maalumu la 

Kiuchumi wa Bagamoyo (Bagamoyo Special Economic 

Zone); ni maoni ya Kamati kwamba kabla ya kuingia 

Mkataba na Uwekezaji katika ujenzi wa Bandari ya 

Bagamoyo, Serikali ifanye utafiti wa kutosha juu ya huyu 

Mwekezaji ili kujiepusha kwenye migogoro isiyo na lazima 

inayoweza kujitokeza baada ya kusaini Mikataba hiyo. 

Aidha, Serikali ione ni kwa namna gani Mwekezaji atalipa 

tofauti itakayokuwa inapotea kutokana na kuwepo kwa 

Bandari hii ya Bagamoyo wakati Bandari ya Dar-es-

Salaam ndiyo lango kuu la biashara. 

Mheshimiwa Mwenyekiti, Mfumo wa ETS. Kutokana 

na bei ya huduma za ETS kuwa kubwa, ni rai ya Kamati 

kwamba bei hiyo ipungue angalau ikaribie na bei 

inayotozwa katika Mataifa mengine ambayo Dola za 

Marekani 1.8.  Punguzo hili linawezekana kutokana na 

ongezeko la viwanda kutoka tisa vilivyokuwepo wakati 

huo mpaka sasa hivi vipo viwanda 272. Aidha, Serikali 

iruhusu wadau wengine wenye teknolojia sawa na hiyo ili 

waweze kushindanishwa kama kama ilivyo kwenye 

mashine ya EFD, lakini pia TRA wamiliki mfumo wa 

kugharamia mfumo huo ili kulinda siri za 

wafanyabiashara. 

 

Mheshimiwa Mwenyekiti, Wakala wa Vipimo; Kamati 

ina maoni yafuatayo:- 

 

(a)  WMA watoe elimu kwa wanachi kuhusu suala la 

vipimo ikianza na ngazi za chini.  Hii itasaidia kuepuka 

kutoa faini za mara kwa mara kwa wananchi;  

 

(b) WMA ishirikiane kwa karibu na Taasisi zingine za 

Serikali ili kuondoa mikanganyiko kwa wananchi mfano 

TBS na EWURA;  

 

(c)  Kuona uwezekano wa kuwa na Mzani wa 

Serikali ambao muuzaji au mnunuzi anaweza kujiridhisha 

na kipimo;  

 

(d)  Wakala wa Vipimo wasimamie kwa ukaribu 

mitungi ya gesi kwani kuna malalamiko ya wananchi 

kwamba inakuwa haijafikia uzito ulioandikwa; na  

 

(e)  Kuwepo na namna bora ya upimaji wa bidhaa 

katika masoko, gulio na minada ili wananchi wasipunjwe. 

Mheshimiwa Mwenyekiti, BRELA; Kamati ina maoni 

yafuatayo:-  

 

(a)  Kamati inaipongeza BRELA kwa kuanzisha 

Mfumo wa Kieletroniki wa Usajili Majina na Leseni za 

Biashara. Mfumo huu unarahisisha usajili na kupunguza 

gharama za urasimu kwa wafanyabiashara; na 

 

(b)  Sheria na Sera zinazoipa mamlaka BRELA ya 

utekelezaji wa majukumu yake ni za muda mrefu, 

zimepitwa na wakati, Kamati inashauri Sera na Sheria hizo 

ziboreshwe au ziuhishwe ili ziendane kulingana na mahitaji 

ya wakati uliopo.                                              

 

Mheshimiwa Mwenyekiti, Kamati inaishauri Serikali 

kuona uwezekano wa SIDO kupitia wataalamu wake 

kubuni vyanzo mbadala vya mapato kama vile kuandaa 

maandiko mbalimbali yanayohusu ubunifu na uendelezaji 

wa vipaji mbalimbali ili waweze kuwa na mfuko ambao 

utawawezesha kupata fedha kutoka washirika wa 

maendeleo kama vile Global Innovation Fund. Aidha, 

Serikali ione namna ya kuwawezesha vijana wanaomaliza 

vyuo kufanya biashara.  

 

Mheshimiwa Mwenyekiti, Ofisi ya Makamu wa Rais 

(Muungano). Kamati inatoa maoni yafuatayo:- 

 

1. Kamati inashauri kuwa Ofisi ya Makamu wa Rais 

(Muungano na Mazingira) ishirikiane na Wizara 

nyingine ili kuwa na utendaji wenye ufanisi zaidi 

kutokana na miradi mingi ya mazingira kutegemea 

fedha kutoka nje.  

 

2. Ni rai ya Kamati kwamba Serikali itenge fedha za 

ndani za kutosha ili miradi hii iwe na manufaa kwa 

wananchi. Hii itadhihirisha dhamira ya Serikali 

katika kusukuma agenda ya mazingira. (Makofi)  

 

3. Kutokana na kuendelea kuwa na uharibifu wa 

mazingira nchini, Kamati inashauri wataalamu 

kuendelea kutoa elimu ya mazingira kwa 

wananchi kuanzia ngazi za chini.  

 

4. Serikali pia iangalie namna ya kuwawezesha 

wananchi kuwa na shughuli mbadala za 

kuwaingizia kipato ili kuachana na shughuli 

ambazo zinachangia uharibifu wa mazingira. 

Aidha, matumizi ya gesi yahimizwe na kuyafanya 

yawe rahisi kwa wananchi kwa upatikanaji na kwa 

gharama nafuu ili kuondokana na matumizi ya 

mkaa na kuni.  

 

5. Kutokana na unyeti na changamoto za uharibifu 

wa mazingira, Kamati inaishauri Serikali kuona 

uwezekano wa kuwepo na Wizara 

itakayoshughulika na mazingira kwa mapana yake 

kuliko ilivyo sasa ambapo vimeunganishwa vitu 

viwili.  

 

6. Aidha, Kamati inaishauri Serikali kuajiri na 

kuwatumia Maafisa Watendaji wengine walioko 

ngazi za chini, Vijiji, Kata na Ttarafa, kusaidia 

kuelimisha jamii juu ya uhifadhi wa mazingira.  

 

7. Kamati inaishauri Serikali kuangalia namna 

ambavyo taka zinazozalishwa zinaweza kutumika 

kuzalisha umeme au matumizi mengine, hali 

itakayowezesha kuondolewa kwa taka mitaani.  

8. Kamati inaishauri Serikali kuona uwezekano wa 

kutoa ruzuku kwa kilimo cha miti. 

 

9. Kamati inaishauri Serikali kuingilia suala la uchomaji 

wa moto, ikiwezekana kwa kutumia vyombo vya 

ulinzi na usalama katika kudhibiti. Hii ni kutokana 

na kwamba pamekuwepo na milipuko ya moto 

katika maeneo mengi nchini. 

 

10. Kutokana na malamiko ya wananchi kwa 

viwanda kutiririsha maji machafu kwenye makazi 

ya watu, Kamati imeielekeza Wizara kujiridhisha na 

kuchukua hatua madhubuti kwa viwanda hivyo 

vinavyolalamikiwa kuchafua mazingira.  

 

11. Kamati inaishauri Serikali kushirikiana na wadau 

wa kutosha kwenye hatua za mwanzo za uhuishaji 

wa sheria mbalimbali ikiwemo Sheria ya Mazingira 

ya Mwaka 2008 ambayo mchakato wake 

unaanza hivi karibuni.  

 

12. Kutokana na kuonekana kuwepo kwa athari 

zinazotokana na matumizi ya zebaki kwa 

wachimbaji wadogo wa dhahabu, bado Kamati 

inaishauri Serikali kufanya utafiti wa kina ili kubaini 

athari za zebaki katika mwili wa binadamu.  

 

13. Pamoja na suala zima la elimu juu ya athari za 

matumizi ya zebaki, Kamati inaishauri Wizara 

iongeze kasi zaidi ya kutoa elimu nchi nzima 

kwenye maeneo ambayo yamebainika kuwa na 

madini ya dhahabu.  

 

Mheshimiwa Mwenyekiti, hoja inayojadiliwa na 

Bunge lako Tukufu inahusu Taarifa ya Mwaka ya Shughuli 

za Kamati kwa Kipindi cha Februari 2022 mpaka 2023. 

Taarifa hii inabainisha matokeo ya utekelezaji wa shughuli 

za kamati na kuonesha mafanikio na changamoto 

zinazohitaji kupatiwa ufumbuzi kwa kuzingatia muundo 

wa hoja hizo zilizowasilishwa Bungeni kama ilivyoelekezwa 

katika Kanuni ya 61 ya Kanuni za Bunge.  

 

Mheshimiwa Mwenyekiti, naomba kutoa 

mapendekezo ya Kamati kwa namna itakayowezesha 

Bunge kuamua kama ifuatavyo:- 

 

Mheshimiwa Mwenyekiti, miradi ya kimkakati 

inayotekelezwa chini ya Wizara ya Uwekezaji, Viwanda, 

Biashara na Mazingira … Mradi wa Liganga na 

Mchuchuma, hivyo Kamati inaisisitiza Serikali kuongeza 

kasi ya majadiliano katika utekelezaji wa mradi huu.  

 

(a) Mheshimiwa Mwenyekiti, Utekelezaji wa Miradi 

ya Kimkakati:- 

 

Kwa kuwa, utekelezaji wa baadhi ya miradi ya 

kimkakari unachukua muda mrefu ikiwemo mradi 

unganishi wa chuma cha Mchuchuma na makaa ya 

mawe ya Liganga, mradi wa Magadi Soda na mradi wa 

eneo maalum la kiuchumi Bagamoyo; 

 

Na kwa kuwa, uchelewashaji wa miradi hii 

unakwamisha utekelezaji wa Ilani ya CCM ya uchaguzi ya 

mwaka 2020 katika kuendeleza na kujenga viwanda 

mama vitakavyoongeza thamani ya malighafi ya ndani, 

kuongeza ajira kwa wananchi, kuongeza mapato na 

fedha za kigeni kwa Taifa letu; 

 

Hivyo basi, Bunge linaazimia kwamba:- 

1. Serikali iharakishe majadiliano na wawekezaji ili 

miradi hii ianze kutekelezwa. Aidha, kama 

wawekezaji waliopo hawana uwezo watafutwe 

wengine wenye uwezo ili kuendeleza miradi hii. 

(Makofi) 

 

2. Serikali ijiridhishe na masharti ya uwekezaji kabla 

ya kusaini mikataba ili kuepuka migogoro ya 

wawekezaji na wananchi pia. Aidha, wataalamu 

wa sheria waisaidie Serikali kwa kuweka maslahi 

ya Taifa mbele na uzalendo kwa nchi yao. 

(Makofi) 

 

3. Serikali illipe fidia hizo mara moja kwa wananchi 

pamoja na riba. Pia, iweke utaratibu wa kulipa. 

Aidha, kwa miradi mipya inayojengwa au 

kutekelezwa, Serikali ilipe fidia kabla ya kuingia 

mikataba na wawekezaji ili kuondoa malalamiko 

kutoka kwa wananchi.  

 

4. Aidha, Serikali iweke vipaumbele vichache kwa 

miradi ya kimkakati ambayo inaweza kutekelezwa 

kwa wakati na kuwa na tija kwa jamii na Taifa kwa 

ujumla.  

 

5. Kabla ya kuingia mikataba na wawekezaji katika 

ujenzi wa Bandari ya Bagamoyo ni vizuri Serikali 

ikafanya utafiti wa kutosha juu ya mwekezaji huyo 

ili kuepusha migogoro isiyo ya lazima inayoweza 

kujitokeza baada ya kusaini mikataba hiyo. 

 

(b) Mheshimiwa Mwenyekiti, Hali ya Viwanda 

Vilivyobinafsishwa:- 

Kwa kuwa, Ili kuondoa mzigo wa bajeti ya Serikali 

kuchangia pato la Taifa na kuongeza wigo wa sekta 

binafsi katika ufanyaji wa biashara; 

 

Na kwa kuwa, viwanda vingi vilivyobinafsishwa 

vimeshindwa kuendelezwa na kurudisha mzigo kwa 

Serikali; 

 

Hivyo basi, Bunge linaazimia kwamba:- 

(i) Serikali ifanye ufuatiliaji wa viwanda vyote 

vilivyobinafsishwa ambavyo havifanyi kazi na 

kutafuta wawekezaji wenye uwezo wa 

kuviendeleza badala ya kuvirudisha Serikalini 

tena.  

 

(ii) Serikali ifanye tathmini ya hasara iliyopatikana 

kutokana na viwanda vilivyobinafsishwa 

kushindwa kufanya kazi au kubadilishwa 

matumizi yaliyokusudiwa.  

 

(c) Mheshimiwa Mwenyekiti, Hali ya Uwekezaji 

Nchini:- 

 

Kwa kuwa, Sera ya Jumuiya ya Afrika Mashariki ya 

Maendeleo ya Kiuchumi East Africa haijaridhiwa; 

 

Na kwa kuwa, kutoridhiwa kwa sera hiyo 

kunasababisha wawekezaji kukosa vivutio vya kikodi 

kwenye programu ya EPZA, hivyo kusababisha baadhi ya 

wawekezeji kufuta usajili wa miradi; 

 

Kwa hiyo, Bunge linaazimia kwamba, Serikali kwa 

kushirikiana na nchi wanachama wa Afrika Mashariki 

kuharakisha kuridhiwa kwa sera hiyo ili wawekezaji 

waweze kuendelea kusajili miradi yao kwa ustawi wa 

wananchi wetu;  

 

Kwa kuwa, mfumo wa usimamizi wa masuala ya 

uwekezaji unahusisha ngazi mbalimbali za Wizara na 

taasisi za Serikali;  

 

Na kwa kuwa, hakuna mpango au mikakati 

madhubuti inayoshabihiana kati ya Wizara na taasisi 

zinazohusika; 

 

Kwa hiyo, Bunge linaazimia kwamba, Serikali iweke 

mpango na mikakati madhubuti itakayowezesha mfumo 

huu kufanya kazi ipasavyo, ikiwa ni pamoja na kuanzisha 

vituo vipya. (Makofi) 

 

(d) Mheshimiwa Mwenyekiti, Mfumo wa ETS:- 

 

Kwa kuwa, mfumo wa ETS una faida kubwa kwa Taifa 

na wafanyabiashara wanakubaliana na umuhimu wa 

uwepo wa huduma hii; 

 

Na kwa kuwa, muda mrefu gharama ya mfumo huu 

imekuwa ikilalamikiwa na wafanyabiashara, hivyo 

kuwafanya baadhi yao kuhamishia biashara zao nchi 

jirani na kupoteza mapato ya Serikali; 

 

Hivyo basi, Bunge linaazimia kwamba, Serikali ione 

namna ya kupunguza gharama hizi ili ziendane na 

ghamara za mataifa mengine. Pia, Serikali kupitia TRA 

imiliki mfumo huu ili Serikali iweze kupata mapato 

kutokana na ETS, pia iweze kutunza siri za wawekezaji. 

Serikali pia, iruhusu wadau wengine wenye teknolojia 

sawa na hiyo hapo. 

(e) Mheshimiwa Mwenyekiti, Mfumuko wa Bei:- 

 

Kwa kuwa, kumekuwepo na upandaji wa bei ya 

mahitaji muhimu nchini ikiwemo mafuta ya kupikia, 

mchele, ngano na sukari, hali hiyo, inasababisha 

wananchi wengi kushindwa kumudu gharama za maisha, 

hivyo kusababisha kuishi maisha duni; 

 

Kwa hiyo, Bunge linaazimia kwamba, Serikali ichukue 

hatua madhubuti za haraka na za muda mrefu kudhibiti 

mfumuko huo. (Makofi)  

 

(f) Mheshimiwa Mwenyekiti, Ofisi ya Makamu wa Rais 

(Mazingira). Uhusishaji wa Sheria ya Hifadhi za 

Mazingira:- 

 

Kwa kuwa, Sheria ya Hifadhi ya Mazingira, Sura 121 ya 

Mwaka 2004 ni ya muda mrefu; 

 

Na kwa kuwa, mwaka 2021 Sera ya Taifa ya Mazingira 

ilifanyiwa marekebisho; 

 

Hivyo basi, Bunge linaazimia kwamba, Serikali iifanyie 

marekebisho sheria hiyo ili ilweze kuendana na wakati pia 

iweze kuendana na Sera ya Taifa ya Mazingira ya Mwaka 

2021. (Makofi) 

 

(g) Mheshimiwa Mwenyekiti, Kuhusu Mpango 

kabambe wa Taifa wa Uhifadhi na Usimamizi wa 

Mazingira:- 

 

Kwa kuwa, mpango huu ulianzishwa kwa lengo la 

kutoa mwongozo wa hatua za kuchukuliwa katika 

kutatua changamoto za mazingira nchini kwa kuzingatia 

sehemu husika na hatua mahususi zinazopaswa 

kuchukuliwa;  

 

Na kwa kuwa, uharibifu wa mazingira unaendelea 

pamoja na kuwepo kwa mpango huu; 

 

Hivyo basi, Bunge linaazimia kwamba, Serikali itoe 

elimu kwa majiji, miji na Halmashauri kuhusu namna ya 

kusimamia utekelezaji wa mpango huu, ikiwa ni pamoja 

na Mpango wa Matumizi ya Ardhi, Usimamizi wa Hifadhi 

ya Taka Ngumu. Aidha, utekelezaji wa mpango huu kwa 

ufanisi utawezesha kutatua changamoto za mazingira na 

kuwezesha matumizi endelevu ya rasilimali na hivyo 

kufikia malengo ya mpango wa maendeleo endelevu.  

 

(h) Mheshimiwa Mwenyekiti, Ofisi ya Makamu wa 

Rais kwa kushirikiana na Wizara ya kisekta, taasisi za 

kiserikali, sekta za mikoa na Mamlaka ya Serikali za Mitaa 

kuendelea kuratibu na kuhakikisha kunakuwa na tija 

katika suala la hifadhi za mazingira na usimamizi wa 

mazingira nchini. 

 

Mheshimiwa Mwenyekiti, mwisho, kwa niaba ya 

Kamati ya Kudumu ya Viwanda, Biashara na Mazingira, 

napenda kukupongeza wewe binafsi kwa kuongoza 

kikao hiki. Pia nawapongeza viongozi wote wakiwemo 

watendaji, Wabunge.  

 

Mheshimiwa Mwenyekiti, kipekee napenda 

kuwashukuru Mawaziri, Mheshimiwa Dkt. Ashatu Kijaji, 

Mbunge na Waziri wa Uwekezaji, Viwanda na Biashara; 

Mheshimiwa Suleiman Jafo, Mbunge na Waziri wa Ofisi ya 

Makamu wa Rais (Muungano na Mazingira); Mheshimiwa 

Kigahe Exahud, Naibu Waziri wa Uwekezaji, Viwanda na 

Biashara; Mheshimiwa Hamis Hamza Hamis, Naibu Waziri, 

Ofisi ya Makamu wa Rais (Mazingira) kwa ushirikiano wao 

mkubwa walioutoa katika usimamizi wa jambo hili.  

 

Mheshimiwa Mwenyekiti, aidha, napenda kuchukua 

fursa hii kuwashukuru watendaji wote wa Wizara 

wakiongozwa na Dkt. Hashiri Twalib ambaye ni Katibu 

Mkuu Wizara ya Uwekezaji, Viwanda na Biashara; Dkt. 

Mary Maganga, Katibu Mkuu Ofisi ya Makamu wa Rais 

(Muungano na Mazingira), pamoja watendaji wote 

Wizarani. 

 

Mheshimiwa Mwenyekiti, aidha, nichukue fursa hii 

kuwashukuru Wajumbe wa Kamati ya Kudumu ya 

Viwanda, Biashara na Mazingira kwa kuendelea 

kutekeleza majukumu yao na kufanikisha majukumu ya 

Kamati yetu. Naomba majina yao yaingizwe kwenye 

Kumbukumbu Rasmi za Bunge (Hansard).  

 

Mheshimiwa Mwenyekiti, mwisho, namshukuru Katibu 

wa Bunge pamoja na watendaji wote waliotusaidia 

katika uandaaji wa taarifa hii.  

 

Mheshimiwa Mwenyekiti, baada ya kueleza kwa kina 

shughuli zilizotekelezwa na Kamati, matokeo yaliyotokana 

na shughuli hizo na uchambuzi wake, sasa naomba kutoa 

hoja kwamba Bunge lipokee, kujadili Taarifa ya Kamati ya 

Kudumu ya Bunge ya Viwanda na Biashara na Mazingira, 

pamoja na maoni na mapendekezo yaliyotolewa. 

 

Mheshimiwa Mwenyekiti, naomba kutoa hoja. 

(Makofi)  

TAARIFA YA SHUGHULI ZILIZOTEKELEZWA NA KAMATI YA 

KUDUMU YA BUNGE YA VIWANDA, BIASHARA NA 

MAZINGIRA KWA KIPINDI CHA FEBRUARI 2022 HADI 

FEBRUARI, 2023 – KAMA ILIVYOWASILISHWA MEZANI 

______________ 

[Inatolewa Chini ya Kanuni ya 136(15) ya Kanuni za 

Kudumu za Bunge, Toleo la Juni, 2020] 

SEHEMU YA KWANZA 

1.0  MAELEZO YA JUMLA 

 

Mheshimiwa Spika, Kamati za Kudumu za Bunge ikiwemo 

Kamati ya Kudumu ya Bunge ya Viwanda, Biashara na 

Mazingira, zimeundwa kwa mujibu wa Katiba ya Jamhuri 

ya Muungano wa Tanzania Ibara ya 96 ikisomwa pamoja 

na Kanuni ya 135 ya Kanuni za Kudumu za Bunge, Toleo la 

Juni, 2020.  

 

Mheshimiwa Spika, katika sehemu hii ya kwanza taarifa 

imeainisha Mamlaka ya kuwasilisha taarifa ya mwaka ya 

Kamati, majukumu na msingi wa majukumu ya Kamati, 

njia zilizotumika wakati wa kutekeleza shughuli za Kamati 

na shughuli zilizotekelezwa na Kamati kwa kipindi cha 

mwaka mmoja. 

 

Utangulizi 

 

Mheshimiwa Spika, kwa mujibu wa Kanuni ya 136 (15) ya 

Kanuni za Kudumu za Bunge, Toleo la Juni, 2020, naomba 

kutoa hoja kwamba Bunge lipokee na kuikubali Taarifa ya 

Mwaka ya Shughuli za Kamati ya Kudumu ya Bunge ya 

Viwanda, Biashara na Mazingira, kwa kipindi cha Februari 

2022 hadi Februari 2023. 

Taarifa hii inalenga kuliwezesha Bunge katika ufuatiliaji wa 

matokeo ya shughuli za Serikali zinazosimamiwa na 

Kamati hii. Aidha, Maudhui ya Taarifa yanalisaidia Bunge 

kuhakiki, hatua zinazofikiwa na Serikali ili kukidhi matarajio 

ya Wananchi kwa shughuli za Wizara ya Uwekezaji, 

Viwanda na Biashara na Ofisi ya Rais – Mazingira  

 

Muundo wa Taarifa  
 

Mheshimiwa Spika, Taarifa hii imegawanyika katika 

sehemu kuu nne kama zinafuatazo: - 

 

a) Sehemu ya Kwanza inatoa maelezo ya jumla kuhusu 

majukumu ya Kamati na hughuli zilizotekelezwa; 

 

b) Sehemu ya Pili inahusu uchambuzi na matokeo ya 

utekelezaji wa majukumu ya Kamati; 

 

c) Sehemu ya Tatu inabainisha maoni na mapendekezo ya 

Kamati na; 

 

d) Sehemu ya Nne ni hitimisho la taarifa. 

 

Msingi wa Shughuli zinazotekelezwa na Kamati 

 

Mheshimiwa Spika, Msingi wa shughuli zinazotekelezwa 

na Kamati kwa kipindi cha mwaka mmoja unatokana na 

Katiba ya Jamhuri ya Muungano wa Tanzania pamoja na 

Kanuni ya 137 ya Kanuni za Kudumu za Bunge Toleo la 

Juni, 2020. 

 

Mheshimiwa Spika, Ibara ya 8(1) (b) ya Katiba ya Jamhuri 

ya Muungano wa Tanzania ya mwaka 1977 

inatambulisha Lengo Kuu la Serikali la kuwezesha Ustawi 

wa Wananchi.  Aidha, Ibara ya 96 ya Katiba inalipa 

Bunge uwezo wa kuunda Kamati za namna mbalimbali 

kwa ajili ya utekelezaji bora wa Madaraka yake.  

 

Kwa mujibu wa Kifungu cha 6 (1) cha Nyongeza ya Nane 

ya Kanuni za Kudumu za Bunge Toleo la Juni,2020. Kamati 

ya Viwanda, Bashara na Mazingira ina jukumu la 

kusimamia Wizara ya Uwekezaji, Viwanda na Biashara; na 

Ofisi ya Makamu wa Rais – Mazingira  

 

Mheshimiwa Spika, kama ilivyo kwa Kamati nyingine za 

Kisekta kwa mujibu wa Kifungu cha 7(1) (a) - (d) cha 

Nyongeza ya Nane ya Kanuni za Kudumu za Bunge Toleo 

la Juni, 2020.  Kamati ya Viwanda, Biashara na Mazingira 

imekabidhiwa majukumu yafuatayo: - 

 

a) Kushughulikia Bajeti ya Wizara ya Uwekezaji, Viwanda 

na Biashara na Ofisi ya Makamu wa Rais- Mazingira; 

 

b) Kushughulikia Miswada ya Sheria, Maazimio na 

Mikataba inayopendekezwa kuridhiwa na Bunge iliyo 

chini ya Wizara ya Uwekezaji, Viwanda na Biashara na 

Ofisi ya Makamu wa Rais- Mazingira; 

 

c) Kushughulikia Taarifa za Utendaji za kila Mwaka za 

Wizara ya Uwekezaji, Viwanda na Biashara na Ofisi ya 

Makamu wa Rais - Mazingira; na 

 

d) Kufuatilia utekelezaji wa majukumu ya Wizara ya 

Uwekezaji, Viwanda na Biashara na Ofisi ya Makamu 

wa Rais - Mazingira pamoja na Taasisi zilizo chini ya 

Wizara hizo. 

Madhumuni ya Taarifa 

 

Mheshimiwa Spika, Kanuni ya 136 (15) inazitaka Kamati za 

Kudumu za Bunge kuwasilisha Taarifa ya Shughuli 

zilizotekelezwa na Kamati kwa Kipindi cha mwaka mmoja 

ili ziweze kujadiliwa na Bunge.  Kwa mantiki hiyo 

Madhumuni ya Taarifa hii ni kubainisha mambo 

yanayohusu uendeshaji wa Sekta ya Uwekezaji, Viwanda 

na Biashara na Ofisi ya Makamu wa Rais –Mazingira kwa 

kipindi cha Februari, 2022 hadi Februari, 2023. Lengo ni 

kuonesha mambo yanayohitaji kuboreshwa ili Bunge 

liyajadili kwa kuzingatia jukumu lake la kuisimamia na 

kuishauri Serikali kwa niaba ya Wananchi kwa mujibu wa 

Ibara ya 63(2) ya Katiba. 

 

Mheshimiwa Spika, Sekta ya Uwekezaji, Viwanda na 

Biashara ni Kitovu cha kuchochea kasi ya Ujenzi wa 

Uchumi wa Viwanda nchini, wakati Ofisi ya Makamu wa 

Rais - Mazingira ni Sekta ya Kusimamia na kuratibu 

masuala yote yanayohusu mazingira kwa mujibu wa 

Sheria ya Usimamizi wa Mazingira na Sheria nyingine 

zozote zilizoandikwa. 

 

Shughuli Zilizotekelezwa na Kamati 

 

Mheshimiwa Spika, katika kipindi cha Februari, 2022 – 

Februari, 2023, Kamati ya Kudumu ya Bunge ya Viwanda, 

Biashara na Mazingira imetekeleza shughuli mbalimbali 

ikiwa ni pamoja na 

 

1. Ukaguzi wa Miradi ya Maendeleo kwa mujibu wa 

Kanuni ya 117(1) ya Kanuni za Kudumu za Bunge; 

 

2. Uchambuzi wa Taarifa ya Utekelezaji wa Bajeti kwa 

Mwaka wa Fedha 2021/2022 na Makadirio ya 

Mapato na Matumizi kwa mwaka wa Fedha 

2022/2023. 

  

 Mheshimiwa Spika, Naomba kulikumbusha Bunge lako 

Tukufu kwamba tarehe 27 Aprili, 2022, na tarehe 6 Mei, 

2022 Kamati iliwasilisha Bungeni Maoni yaliyotokana na 

shughuli hii. 

 

Ziara za Ufuatiliaji wa Shughuli za Serikali 

 

Mheshimiwa Spika, mbali na Ukaguzi wa Miradi ya 

Maendeleo iliyotengewa fedha katika mwaka wa fedha 

2021/2022 na Uchambuzi wa Taarifa mbalimbali, Kamati 

ya Viwanda, Biashara na Mazingira ilifanya ziara za 

ufuatiliaji kwa lengo la kuwianisha Taarifa zilizokuwa 

zikiwasilishwa na Serikali kuhusu mafanikio na hali halisi 

ilivyo katika maeneo yanayohusika. Kufanya hivyo 

kuliiwezesha Kamati kuhakiki mafanikio na changamoto 

zilizopo ikilinganishwa na lengo la Serikali la kuwezesha 

Ustawi wa Wananchi kama ilivyoelezwa katika Ibara ya 

8(1)(b) ya Katiba ya Jamhuri ya Muungano wa Tanzania 

ya Mwaka 1977.  

 

Mheshimiwa Spika, Kamati ilitembelea na kukagua 

shughuli zinazotekelezwa na Wizara ya Uwekezaji, 

Viwanda na Biashara katika maeneo sita kama 

inavyonesha kwenye taarifa Uk. Wa 10-11 

 

Aidha, kwa upande wa Ofisi ya Makamu wa Rais – 

Mazingira Kamati ilitembelea maeneo manne. 

SEHEMU YA PILI 

 

2.0 UCHAMBUZI WA MATOKEO YA SHUGHULI 

ZILIZOTEKELEZWA NA KAMATI  

 

2.1 Maelezo ya Jumla 

 

Mheshimiwa Spika, sehemu hii inabainisha, Utekelezaji wa 

Maazimio ya Bunge kutokana na Taarifa ya Mwaka ya 

Kamati kwa Kipindi cha Februari, 2021 hadi Februari, 2022, 

Mafanikio na Changamoto katika utekelezaji wa 

Majukumu ya Wizara ya Uwekezaji, Viwanda, na Biashara 

na Ofisi ya Makamu wa Rais – Mazingira.  

 

Ufafanuzi wa uchambuzi wa matokeo ya Kamati kwa kila 

Sekta ni kama ifuatavyo: - 

 

2.2 Wizara ya Uwekezaji, Viwanda na Biashara 

 

Mheshimiwa Spika, Wizara ya Uwekezaji, Viwanda na 

Biashara imeundwa kwa Tamko la Serikali Na.57A na 57B 

la tarehe 24 Januari, 2022. Hati Idhini ya Serikali inaonesha 

kuwa Wizara ya Uwekezaji, Viwanda na 

Biashara inatekeleza majukumu yake ya kimuundo kwa 

kuzingatia maelekezo ya Viongozi Wakuu wa Serikali, 

sambamba na mipango mbalimbali ya kitaifa na 

kimataifa kama ilivyoainishwa kwenye Malengo ya 

Maendeleo Endelevu ya Umoja wa Mataifa (SDGs 2030); 

Agenda ya Afrika 2063; Dira ya Taifa ya Maendeleo 2025; 

Ilani ya CCM ya Uchaguzi Mkuu ya Mwaka 2020; na 

Mpango wa Tatu wa Maendeleo wa Taifa wa Miaka 

Mitano 2021/22-2025/26. 

SEHEMU YA TATU 

 

3.0 MAONI NA MAPENDEKEZO YA KAMATI  

 

Mheshimiwa Spika, katika sehemu hii Kamati imezingatia 

matokeo mbalimbali ya kiuchambuzi ili kuishauri Serikali 

kwa ujumla wake, Wizara ya Uwekezaji, Viwanda na 

Biahara na Ofisi ya Makamu wa Rais – Mazingira kwa 

lengo la kuboresha Utendaji wa Wizara hizo na Taasisi 

zilizo chini yake. Maoni na Mapendekezo haya 

yakikubaliwa na Bunge lako yatakuwa Maazimio ambayo 

Serikali itayafanyia kazi kwa mustakabali wa Maendeleo 

na Ustawi wa Wananchi kwa mujibu wa Ibara ya 8(1)(b) 

ya Katiba ya Jamhuri ya Muungano wa Tanzania. 

 

3.1 Wizara ya Uwekezaji, Viwanda na Biashara 

3.1.1 Maoni ya jumla 

Mheshimiwa Spika, Baada ya Uchambuzi wa utekelezaji 

wa shughuli za Wizara inazozisimamia Kamati ina maoni 

yafuatayo: - 

 

(a) Kamati haikuridhishwa na mwenendo mzima wa 

Utekelezaji wa Miradi ya Kimkakati, inayotekelezwa 

chini ya Wizara ya Uwekezaji, Viwanda na Biashara, 

ikiwemo Mradi wa Liganga na Mchuchuma, na Mradi 

wa Mgadi Soda kuchukua muda mrefu wa 

majadiliano. Kamati inasisitiza Serikali kuongeza kasi 

ya majadiliano katika utekelezaji wa Miradi hiyo;  

 

(b) Kutokana na malipo ya fidia kuchelewa kulipwa kwa 

Wananchi wanaochukuliwa maeneo yao; Serikali ilipe 

fidia hizo mara moja pia iweke utaratibu wa kulipa 

fidia kwa Wananchi kwa wakati ili kutowaumiza 

Wananchi Wanchi wasio na hatia na kurudisha 

nyuma jitihada zao za kujiletea maendeleo yao na 

kusababisha hasara kwa taifa. 

 

(c) Kutokana na changamoto ya kupanda kwa bei ya 

mahitaji muhimu ikiwemo Mafuta, Mchele na Sukari, ni 

Rai ya Kamati kwamba Serikali itathimini hali hiyo na 

ichukue hatua za haraka sambamba na kuweka 

Nikakati ya muda mrefu ili kuzuia hali hiyo.  

 

(d) Kamati ina shauri kuwa nafasi zote zinazokaimiwa kwa 

muda mrefu zifanyiwe maamuzi ya kuwathibitisha au 

kuwapata Watumishi/Wakurugenzi kamili ili kuwapa 

nguvu ya utoaji maamuzi., Kwa mfano, Mkurugenzi 

wa WMA amekaimu kwa zaidi ya miaka mitatu 

kinyume na utaratibu unaotaka Mtumishi akaimu kwa 

miezi sita, Mkurugenzi wa TIC Vile vile amekaimu kwa 

zaidi ya Muda wa kisheria wa Kukaimu. 

 

(e) Kuwepo kwa Sera nyingi zilizopitwa na wakati 

kunakwamisha Mipango ya Serikali ya kuwahudumia 

Wananchi. Aidha Wizara ione uwezekano wa kuwa 

na Sera, na Sheria Chache zenye tija, Vile vile ni 

muhimu Sera ziambatane na Mkakati wa utekelezaji. 

Vile vile Ili kuleta uwajibikaji na tija katika kusimamia 

Mipango ya nchi ni Rai ya Kamati kwamba Serikali iwe 

inatenga fedha kwa ajili ya Utungwaji na Uhuishaji wa 

Sera badala ya kuendelea kutegemea Wadau 

kugharamia Mipango hii; 

 

(f) Kutokana na Serikali kuwa na Miradi mingi ya 

Kimkakati inayochukua muda mrefu kutekelezwa 

hasa Miradi inayosimamiwa na Wizara ya Uwekezaji, 

Viwanda na Biashara, Kamati inashauri, kuwepo na 

vipaumbele vichache ambavyo vinaweza 

kutekelezwa kwa wakati na kuwa na tija kwa Jamii na 

Taifa kwa ujumla; 

 

(g) Kusaini Mikataba yenye utata kama ilivyo katika Mradi 

wa Liganga na Mchuchuma kunaiweka Serikali na 

Taifa kwa ujumla katika Migogoro na Wawekezaji 

lakini pia na Wananchi wake, ni vema weledi 

ukazingatiwa na Maafisa wanawakilisha nchi kwenye 

kusaini Mkataba hiyo. 

3.1.2  Wizara ya Uwekezaji, Viwanda na Biashara 

 

Mheshimiwa Spika, Kamati ina maoni yafuatayo kwa 

Wizara ya Uwekezaji, Viwanda na Biashara: - 

 

a) Sera, Sheria na Kanuni za Uwekezaji na uendeshaji 

Biashara zifanyiwe tathmini na kukamilika kwa wakati 

ili kuweka mazingira bora kwa Wawekezaji; 

 

b) Wizara ya Uwekezaji, Viwanda na Biashara ifanye 

utaratibu wa kusamehe malimbikizo ya Tozo ili 

Wafanyabiashara wengi waweze kulipa madeni yao 

kwa wepesi kama wanavyofanya Wizara ya Ardhi. 

 

3.1.3 Urari wa Biashara kati ya Tanzania na nchi za Afrika 

Mashariki 

 

Mheshimiwa Spika, Kamati inata ushauri ufuatayo: - 

 

i) Kutokana na bidhaa nyingi zizonazozlishwa 

Tanzania kupelekwa nje bila kuchakatwa, Kamati 

inashauri Serikali kuwa na Mkakati wa makusudi 

wa kuhakikisha bidhaa zinazosafirishwa nje 

zinachakatwa, kwa mfano Wanyama hai na 

nafaka, Madini na mazao ya misitu; 

 

ii) Serikali ichangamkie fursa na kuona namna 

ambavyo inaweza kutumia Soko la DRC Congo, 

mfano Mashariki ya Congo ambako kuna wakazi 

wengi karibu Milioni 40, ambao wanajishughulisha 

na uchimbaji wa madini hawajishughulishi na 

kilimo, hivyo mazao yetu ya kilimo yana Soko la 

uhakika huko; 

 

Kutokana na malalamiko ya Wananchi kuhusu 

Tozo mbalimbali, Serikali ipitie upya utitiri wa Tozo 

na Kodi ambazo ni vikwazo na kero kwa 

Wafanyabiashara na Wadau wengine; 

 

3.1.4  Hali ya uwekezaji, Mwenendo wa Viwanda na 

Biashara nchini  

 

i) Wizara ya Uwekezaji, Viwanda na Biashara iongeze 

kasi ya ushirikiano na Wizara nyingine pamoja na 

kutimiza ipasavyo jukumu la uratibu (Coordinating 

role) na kusaidia wawekezaji na wafanyabiashara 

nchini; 

 

ii) Serikali iangalie namna ya kuwalinda Wawkezaji na 

Wafanyabiashara ambao tayari wako nchi; ili kuvutia 

Wawekezaji wengine. 

 

iii) Sera, Sheria na Kanuni za Uwekezaji na uendeshaji 

Biashara zifanyiwe tathmini na kukamilika kwa wakati;  

3.1.5 Mradi Unganishi wa Chuma wa Mchuchuma na 

Makaa ya Mawe Liganga 

 

Mheshimiwa Spika, Kamati inashauri Serikali: - 

 

a) Kuharakikisha utekelezaji wa Mradi wa Chuma cha 

Mchuchuma na Makaa ya Mawe Liganga kabla ya 

matumizi ya Makaa ya Mawe duniani hayajasitishwa 

ifikapo mwaka 2045; 

 

b) Kwa kuwa mahitaji ya Chuma ni makubwa na Chuma 

tunacho, Wizara ijielekeze kwenye uzalishaji wa 

Chuma kwa matumizi ya Viwanda vyetu nchini. 

Aidha, Wachimbaji wadogo waruhusiwe kuchimba 

Chuma kama ilivyo kwa wachimbaji Wadogo wa 

Madini ya dhahabu Kanda ya ziwa;  

 

c) Kiasi cha Shilingi 1,150,000,000/= kilichotengwa na 

Wizara kwa mwaka wa fedha 2022/2023 kwa ajili ya 

fidia ya mali na makazi ya Wananchi waliopisha Mradi 

Unganishi wa Chuma cha Liganga na Makaa ya 

Mawe ya Mchuchuma, hakina uhalisia wowote 

ikizingatiwa kuwa fidia yao ilithaminiwa kuwa Shilingi 

11,037,183,020.78 kwa miaka nane (8) iliyopita na sasa 

fidia hiyo kwa uhakiki wa Disemba, 2022 imefika kiasi 

cha Shilingi Bilioni 15 pamoja na riba; 

 

3.1.6  Mradi wa Eneo Maalum la Kiuchumi Bagamoyo 

(Bagamoyo Special Economic Zone – BSEZ 

 

Mheshimiwa Spika, ni maoni ya Kamati kwamba Kabla ya 

kuingia Mkataba na Mwekezaji katika ujenzi wa Bandari 

ya Bagamoyo Serikali ifanye utafiti wa kutosha juu ya 

huyo Mwekezaji ili kuepusha migogoro isiyo ya lazima 

inayoweza kujitokeza baada ya kusaini Mkataba. Aidha, 

Serikali ione ni kwa namna gani mwekezaji atalipa tofauti 

itakayokuwa inapotea kutokana na kuwepo kwa bandari 

hiyo ya Bagamoyo wakati bandari ya Dar es Salaam ndio 

Lango Kuu la Biashara; 

 

3.1.7  Mfumo wa ETS 

 

(i) Kutokana na Bei ya huduma ya ETS kuwa kubwa ni Rai 

ya Kamati kwamba bei hiyo ipungue ingalau 

ikaribiane na bei inayotozwa katika Mataifa mengine 

ambayo ni Dola za Marekeni 1.8. Punguzo hili 

linawezekana kutokana ongezeko la Viwanda kutoka 

19 wakati huduma inaanza hadi 272; 

 

(ii) Serikali iruhusu Wadau wengine wenye teknolojia 

sawa na hiyo ili kushindanishwa kama ilivyo kwa 

mashine ya EFD; 

 

(iii) TRA wamiliki Mfumo na kuugharamia  Mfumo na wao 

ndo wawe wamiliki ili kulinda siri za kibiashara.  

 

3.1.8  Wakala wa Vipimo (WMA) 

 

Mheshimiwa Spika, Kamati ina Maoni yafuatayo kwa 

WMA: - 

 

a) WMA watoe elimu kwa Wananchi kuhusu suala la 

Vipimo wakianzia ngazi za chini, hii itasaidia kuepuka 

kutoa faini za mara kwa mara kwa Wananchi; 

 



1 FEBRUARI, 2023 

191 
 

b) WMA ishirikiane kwa karibu na Taasisi nyingine za 

Serikali ili kuondoa mikanganyiko kwa Wananchi 

mfano, TBS na EWURA; 

 

c) Kuona uwezekano wa kuwa na Mzani wa Serikali 

ambao muuzaji/mnunuzi ataweza kujiridhisha na 

kipimo; 

 

d) Wakala wa Vipimo usimamie kwa karibu mitungi ya 

Gesi kwani kuna malalamiko ya Wananchi kwamba 

inakuwa haijafikia uzito ulioandikwa; 

 

e) Kuwepo na namna bora ya upimaji wa bidhaa 

katika masoko, gulio na minada ili Wananchi 

wasipunjwe; 

 

3.1.9  BRELA 

Mheshimiwa Spika, Kamati ina maoni yafauatayo: - 

 

i) Kamati inaipongeza BRELA kwa kuanzisha Mfumo wa 

Kielektroniki wa kusajiil Majina na Leseni za Biashara. 

Mfumo huu unarahishisha usajili na kupunguza 

gharama na urasimu kwa Wafanyabiashara; 

 

ii) Sheria na Sera zinazoipa Mamlaka BRELA ya 

utekelezaji wa majukumu yake ni za muda mrefu 

/zimepitwa na wakati. Kamati inashauri Sera na Sheria 

hizo ziboreshwe ili kulingana na mahitaji ya wakati 

uliopo 

3.1.10  SIDO 

 

Mheshimiwa Spika, Kamati inashauri Serikali kuona 

uwezekano wa SIDO kupitia wataalamu wake kubuni 

vyanzo mbadala vya mapato kama vile kuandaa 

maandiko mbalimbali yanayohusu ubunifu na uendelezaji 

wa vipaji mbalimbali ili waweze kuwa na Mfuko ambao 

utawezesha kupata fedha kutoka Washirika wa 

Maendeleo kama vile Global Innovation Fund. Aidha, 

Serikali ione namna ya kuwawezesha Vijana 

wanaomaliza Vyuoni kufanya biashara; 

  

3.2 Ofisi ya Makamu wa Rais, Muungano na Mazingira  

 

Mheshimiwa Spika, Kamati inatoa maoni yafuatayo: - 

 

Kamati inashauri kuwa OMRM ishirikiane na Wizara zingine 

ili kuwa na utendaji wenye ufanisi; 

 

(i) Kutokana na miradi mingi ya Mazingira kutegemea 

fedha kutoka nje. Ni rai ya Kamati kwamba Serikali 

itenge fedha ya ndani za kutosha ili miradi hii iwe na 

manufaa kwa Wananchi, hii itadhihirisha dhamira ya 

Serikali katika kusukuma ajenda ya Mazingira; 

 

(ii) Kutokana na kuendelea kwa uharibifu wa mazingira 

nchini, Kamati inashauri Watalaam kuendelea kutoa 

elimu ya mazingira kwa Wananchi kuanzia ngazi za 

chini; 

 

(iii) Serikali iangalie namna ya kuwawezesha Wananchi 

kuwa na shughuli mbadala ya kuwaingizia kipato ili 

kuachana na shughuli zinazochangia uharibifu wa 

mazingira hususan ukataji wa miti; 

 

(iv) Matumizi ya gesi yahimizwe na kuyafanya yawe rahisi 

kwa upatikanaji na gharama nafuu ili kuondokana na 

matumizi ya mkaa/kuni; 

(v) Kutokana na unyeti na changamoto ya utunzaji na 

uharibifu wa mazingira, Kamati inashauri Serikali kuona 

uwezekano wa kuwepo na Wizara itayoshughulikia 

suala la Mazingira kwa mapana yake kuliko ilivyo 

sasa; 

 

(vi) Kamati inashauri Serikali kuajiri/ au kuwatumia 

Maafisa/Watendaji wengine walioko ngazi za chini 

(Vijiji, Kata, Tarafa) kusaidia kuelimisha Jamii juu ya 

hifadhi ya mazingira. 

 

(vii) Kamati inaishauri Serikali kuangalia namna ambavyo 

taka zinazozalishwa zinaweza kutumika kuzalisha 

umeme au matumizi mengine, hali itakayowezesha 

kuondolewa kwa taka mitaani; 

 

(viii) Kamati inaishauri Serikali kuona uwezekano wa kutoa 

ruzuku kwa Kilimo cha Miti, 

 

(ix) Kamati inaishauri Serikali kuingilia kati suala la 

uchomaji wa moto, ikiwezekana kutumia Vyombo 

vya Ulinzi na Usalama katika kudhibiti; 

 

(x) Kutokana na malalamiko ya Wananchi kwa Viwanda 

kutiririsha maji machafu kwenye makazi ya watu, 

Kamati inaekeza Wizara kujiridhisha na kuchukua 

hatua madhubuti kwa Viwanda hivyo 

vinavyolalamikiwa kuchafua Mazingira; 

 

(xi) Kamati inaishauri Serikali kushirikisha Wadau wa 

kutosha kwenye hatua za mwanzo za uhuishaji wa 

Sheria mbalimbali ikiwemo Sheria ya Mazingira ya 

mwaka 2004; 

(xii) Kutokana na kuonekana kuwepo na athari 

zinazotokana na matumizi ya zebaki kwa wachimbaji 

wadogo wa dhahabu, Bado Kamati ianasitiza Serikali 

kufanya utafiti wa kina ili kubaini athari za Zebaki 

katika mwili wa binadamu.  

 

(xiii) Pamoja na suala zima la elimu juu ya athari za 

matumizi ya Zebaki, Kamati inashauri Wizara iongeze 

kasi zaidi ya kutoa elimu nchi nzima kwenye maeneo 

ambayo yamebainika kuwa na Madini ya Dhahabu. 

 

3.3 Mapendekezo 

 

Mheshimiwa Spika, Hoja inayojadiliwa na Bunge lako 

Tukufu inahusu Taarifa ya Mwaka ya Shughuli za Kamati hii 

kwa kipindi cha Februari, 2022 – Februari, 2023.  Taarifa hii 

imebainisha matokeo ya utekelezaji wa shughuli za 

Kamati kwa kuonesha mafanikio na changamoto 

zinazohitaji kupatiwa ufumbuzi kwa kuzingatia Muundo 

wa Hoja zinazowasilishwa Bungeni ulioelezwa katika 

Kanuni ya 61 ya Kanuni za Bunge, naomba kutoa 

Mapendekezo ya Kamati kwa namna itakayowezesha 

Bunge kuamua kama ifuatavyo: - 

 

Miradi ya Kimkakati, inayotekelezwa chini ya Wizara ya 

Uwekezaji, Viwanda na Biashara, hususani Mradi wa 

Liganga na Mchuchuma. Hivyo Kamati inasisitiza Serikali 

kuongeza kasi ya majadiliano katika utekelezaji wa Mradi 

huu;  

3.4 Mapendekezo 

3.4.1  Wizara ya Uwekezaji, Viwanda na Biashara 

 

a) Utekelezaji wa Miradi ya Kimkakati  

Mheshimiwa Spika, KWA KUWA Utekelezaji wa baadhi ya 

Miradi ya Kimkakati imechukua muda mrefu ikiwemo 

Mradi Unganishi wa Chuma cha Mchuchuma na Makaa 

ya Mawe Liganga, Mradi wa Magadi Soda na Mradi wa 

Eneo Maalum la Kiuchumi Bagamoyo (Bagamoyo SEZ);  

 

NA KWA KUWA; Ucheleweshaji wa Miradi hii unakwamisha 

utekelezaji wa ahadi ya Ilani ya CCM ya Uchaguzi ya 

mwaka 2020 katika kuendeleza na kujenga Viwanda 

Mama vitakavyongeza thamani malighafi za ndani, 

kuongeza ajira kwa Wananchi, kuongeza mapato na 

fedha za Kigeni kwa Taifa; 

 

KWA HIYO BASI; Bunge linaazimia kwamba; 

 

i) Serikali iharakishe majadialiano na Wawekezaji ili Miradi 

hii ianze kutekelezwa. Aidha kama Wawekezaji 

waliopo hawana uwezo watafutwe Wawekezaji 

wengine   wenye uwezo ili kuendeleza Miradi hii. 

 

ii) Serikali ijiridhishe na masharti ya Uwekezaji kabla ya 

kusaini Mikataba ili kuepuka Migogoro na Wawekezaji 

na Wananchi pia. Aidha, Watalaamu wa Sheria 

waisaidie Serikali kwa kuweka maslahi ya Taifa mbele 

na Uzalendo kwa Nchi yao; 

 

iii) Serikali ilipe fidia hizo mara moja kwa Wananchi 

pamoja riba pia iweke utaribu wa kulipa.  Aidha, kwa 

Miradi mipya inayopangwa kutekekelezwa Serikali 

iwalipe Wananchi fidia kabla ya kuingia Mikataba na 

Wawekezaji ili kuondoa malalamiko kutoka kwa 

Wananchi; 

iv) Serikali iweke vipaumbele vichache kwa Miradi ya 

Kimkakati ambayo inaweza kutekelezwa kwa wakati 

na kuwa na tija kwa Jamii na Taifa kwa ujumla; 

 

v) Kabla ya kuingia Mkataba na Mwekezaji katika ujenzi 

wa Bandari ya Bagamoyo ni vizuri Serikali ikafanya 

utafiti wa kutosha juu ya huyo Mwekezaji ili kuepusha 

Migogoro isiyo ya lazima inayoweza kujitokeza baada 

ya kusaini Mkataba; 

 

b) Hali ya Viwanda Vilivyobinafsishwa nchini 

 

KWA KUWA lengo la ubinafsishaji wa Viwanda nchini 

lilikuwa kuiondolea mzigo wa bajeti Serikali, kuchangia 

pato la Taifa, na kuongeza wigo wa Sekta Binafsi katika 

ufanyaji wa biashara;;  

 

NA KWA KUWA; Viwanda vingi vilivyo binafsishwa 

vimeshindwa kuendelezwa na kurudisha mzigo kwa 

Serikali; 

 

KWA HIYO BASI;  

 

i. Bunge linaazimia kwamba Serikali ifanye ufuatiliaji wa 

Viwanda vyote vilivyobinafsishwa ambavyo havifanyi 

kazi na  kutafuta Wawekezaji wengine wenye uwezo 

wa kuviendeleza badala ya kuvirudisha tena Serikalini; 

 

ii. Serikali ifanye tathmini ya hasara iliyopatikana 

kutokana na Viwanda vilivyobinafsishwa kushindwa 

kufanya kazi au kubadilisha matumizi yaliyokusudiwa. 

c) Hali ya Uwekezaji Nchini 

 

KWA KUWA Sera ya Jumuiya ya Afrika Mashariki ya 

Maeneo Maalum ya Kiuchumi (EAC-SE Policy) 

haijaridhiwa; 

 

NA KWA KUWA kutokuridhiwa kwa Sera hiyo kuna 

sababisha Wawekezaji kukosa vivutio vya kikodi kwenye 

program ya EPZA hivyo kusababisha baadhi ya 

Wawekezaji kufuta usajili wa Miradi. 

 

KWA HIYO BASI Bunge linaazimia kwamba Serikali kwa 

kushirikiana na nchi Wanachama wa Afrika Mashariki 

kuharakisha kuridhia kwa Sera hiyo ili Wawekezaji 

kuendeleza Usajili wa Miradi kwa ustawi wa Wananchi 

wetu. 

 

KWA KUWA Mfumo wa usimamizi wa masuala ya 

Uwekezaji unahusisha ngazi mbalimbali za Wizara na 

Taasisi za Serikali; 

 

NA KWA KUWA hakuna Mipango na Mikakati madhubuti 

inayoshabihiana kati ya Wizara na Taasisi zinazohusiana; 

 

KWA HIYO BASI Bunge linaazimia kwamba Serikali iweke 

Mipango na Mikakati Madhubuti ya itakayowezesha 

Mfumo huu kufanya kazi ipasavyo ikiwa ni pamoja na 

kuanzisha Vituo vy pamoja. 

   

d) Mfumo wa ETS 

 

Mheshimiwa Spika, KWA KUWA Mfumo wa ETS una faida 

kubwa kwa Taifa na Wafanyabiashara wanakubaliana 

na umuhimu wa uwepo wa Huduma hii; 

NA KWA KUWA kwa muda mrefu gharama ya Mfumo huu 

imekuwa ikilalamikiwa na Wafanyabiashara, hivyo 

kuwawafanya baadhi yao kuhamishia biashara zao nchi 

jirani na kupoteza mapato ya Serikali; 

 

KWA HIYO BASI; Bunge linaazimia kwamba; 

 

i) Serkali kuone namna ya kupunguza gharama hizi ili 

ziendane na gharama za Mataifa mengine. 

 

ii) Serikali kupitia TRA imiliki Mfumo huu ili Serikali iweze 

kupata mapato kutokana na ETS lakini pia iweze 

kutunza siri za Wwekezaji wa ndani.  

 

iii) Serikali iruhusu Wadau wengine wenye teknolojia 

sawa na hiyo ili kushindanishwa kama ilivyo kwa 

mashine ya EFD; 

 

e) Blueprint 

 

Mheshimiwa Spika, KWA KUWA Mpango wa Kuboresho ya 

Mazingira ya Biashara nchini ulianza kutekelezwa na 

Serikali kupitia Wizara ya Uwekezaji, Viwanda na Biashara 

kwa kushirikiana na Wizara nyingine, Taasisi za Serikali na 

Sekta Binafsi tarehe 1 Julai, 2019. Aidha, Mpango huu 

unafadhiliwa na Umoja wa Ulaya (EU). 

 

Mheshimiwa Spika, KWA KUWA Mpango wa Kuboresha 

Mazingira ya Biashara nchini (BLUEPRINT) ulianzishwa kwa 

lengo la kuimarisha Mazingira ya kufanya Biashara na 

Uwekezaji nchini; 

 

NA KWA KUWA Mpango huu ni muhimu na endelevu kwa 

ajili ya kuongeza ajira, kupanua Wigo wa Kodi na kukuza 

uchumi kwa ujumla.   

KWA HIYO BASI, Bunge linaazimia kwamba: - 

 

i) Serikali ichukue hatua madhubuti na za haraka ili 

Mpango huu uweze kutekelezw na kutimiza malengo ya 

kuanzishwa kwake hivyo kuleta tija kwa Taifa; 

 

ii) Serikali kutenga bajeti kwa ajili ya utekelezaji wa Mpango 

huu badala ya kutegemea Fedha kutoka Nje ya nchi.  

 

f) BRELA   

 

KWA KUWA Jukumu la msingi la Wakala ni kusimamia 

shughuli za kibiashara nchini kwa kuzingatia Sheria na 

Kanuni zilizopo kwa lengo la kuweka mazingira mazuri ya 

kibiashara;  

 

NA KWA KUWA Sheria ya Leseni na Usajili wa Viwanda vya 

Taifa ya Mwaka 1967 haiendani na mazingira ya sasa ya 

utoaji wa leseni kwa njia ya Mtandao;  

 

KWA HIYO BASI Bunge linaazimia kwamba Sheria hiyo 

ifanyiwe marekebisho haraka iwezekanavyo ili Viwanda 

vyote viweze kusajiliwa na hivyo kuongeza mapato ya 

Serikali  

 

KWA KUWA Walengwa wa BRELA ni Wamiliki wa Kampuni; 

 

NA KWA KUWA Wamiliki wa Kampuni wengi hawana 

uelewa wa kutosha kuwa kuhusu Sheria ya Kampuni, Sura 

ya 212, hivyo kutozingatia ipasavyo matakwa ya kisheria 

kwa wakati; 

 

KWA HIYO BASI Bunge liazimie kwamba BRELA iendelee 

kutoa elimu kwa Wadau wote ili waweze kutekeleza 

matakwa ya Sheria ya Kampuni na kujiepusha na 

migogoro isiyo ya lazima. 

 

g) Mfumuko wa Bei 

 

KWA KUWA kumekuwepo na upandaji wa bei ya mahitaji 

muhimu nchini ikiwemo Mafuta ya kupikia, Mchele, 

ngano na Sukari; 

 

NA KWA KUWA hali hiyo inasababisha Wananchi wengi 

kushindwa kumudu gharama za maisha hivyo kupelekea 

kuishi maisha duni. 

 

KWA HIYO BASI Bunge linaazimia kwamba Serikali ichukue 

hatua madhubuti na za haraka kudhibiti Mufumko wa Bei; 

 

h) Upungufu wa Watumishi na nafasi za Kukaimu 

 

KWA KUWA kumekuwepo na upungu wa Watumishi katika 

Taasisi mabalimbali zinazosimamiwa na Kamati 

 

NA KWA KUWA upungufu huo una punguza ufanisi wa 

kazi katika Taasisi husika; 

 

KWA HIYO BASI Bunge linaazimia kwamba; Serikali 

iharakishe kuajiri Watumishi wa kudumu ili kuongeza 

ufanisi na huduma kwa Wanchi. 

 

KWA KUWA kumekuwepo na nafasi zinazokaimiwa tena 

kwa muda mrefu ndani ya Wizara na Taasisi za Umma; 

 

NA KWA KUWA utaratibu huo ni kinyume na Sheria na 

Taratibu za Kiutumishi, lakini pia zinanyima haki ya kufanya 

maamuzi 

KWA HIYO BASI, Bunge linaazimia kwamba nafasi zote 

zinazokaimiwa kwa muda mrefu zifanyiwe uamuzi wa 

kuwathibitisha au kuwapata Watumishi/Wakurugenzi 

kamili ili kuwapa nguvu ya utoaji wa maamuzi. 

 

3.5 Ofisi ya Makamu wa Rais- Mazingira 

3.5.1.1 Uhuishaji wa Sheria ya Hifadhi ya Mazingira Sura 

191 

 

KWA KUWA Sheria ya Hifadhi ya Mazingira, Sura 191 na ya 

Mwaka 2004 ni ya muda mrefu; 

 

NA KWA KUWA mwaka 2021 Sera ya Taifa ya Mazingira 

ilifanyiwa marekebisho;  

 

KWA HIYO BASI Bunge linaazimia kwamba Serikali ifanye 

marekebisho ya Sheria hiyo ili iweze kuendana na wakati 

na pia ili iweze kuendana na Sera ya Taifa ya Mazingira 

ya mwaka 2021. 

 

3.5.2  Mpango Kabambe wa Taifa wa Hifadhi na Usimamizi 

wa Mazingira 

KWA KUWA Mpango huu ulianzishwa kwa lengo la kutoa 

Mwongozo wa hatua za kuchukuliwa katika kutatua 

changamoto za mazingira nchini kwa kuzingatia sehemu 

husika na hatua mahsusi zinazopaswa kuchukuliwa; 
 

NA KWA KUWA uharibifu wa Mazingira unaendeleo 

pamoja na kuwepokwa Mpango huu 

 

KWA HIYO BASI Bunge linaazimia kwamba; 

i) Serikali itoe elimu kwenye Majiji, Miji na Halmashauri 

kuhusu namna ya kusimamia utekelezaji wa Mpango 

ikiwa ni pamoja na Mipango ya Matumizi ya Ardhi; na 

usimamizi wa uhifadhi wa taka ngumu. Aidha, 

utekelezaji wa Mpango huu kwa ufanisi utawezesha 

kutatua changamoto za mazingira na kuwezesha 

matumizi endelevu ya rasilimali na hivyo kufikia 

malengo ya maendeleo endelevu.  

 

ii) OMRM kwa kushirikiana na Wizara za Kisekta, Taasisi za 

Serikali, Sekretarieti za Mikoa na Mamlaka za Serikali za 

Mitaa kuendelea kuratibu na kuhakikisha kunakuwa na 

tija katika suala la uhifadhi na usimamizi wa mazingira 

nchini. 

 

SEHEMU YA NNE 

4.0 HITIMISHO 

4.1 Shukrani 

 

Mheshimiwa Spika, kwa niaba ya Kamati ya Kudumu ya 

Bunge ya Viwanda, Biashara na Mazingira, napenda 

kukupongeza tena wewe binafsi, kwa kuchaguliwa kwa 

kishindo katika nafasi hii ya Spika wa Bunge la Jamhuri ya 

Muungano wa Tanzania na namna unavyoendesha 

shughuli za Bunge kwa umahiri na ufanisi mkubwa. 

Tunakuombea afya njema na tunaahidi kukupa 

ushirikiano wa kutosha katika utekelezaji wa majukumu ya 

kuisimamia na kuishauri Serikali kwa lengo la kuwaletea 

Watanzania maendeleo yenye tija, huku tukizingatia 

Sheria, Kanuni na taratibu na dhana nzima ya Utawala 

Bora. 

 

Mheshimiwa Spika, nitoe shukrani za dhati kwa Mhe. Azan 

Zungu Mb, Naibu Spika kwa kazi nzuri anayofanya ya 

kukusaidia Mheshimiwa Spika katika kuongoza na 

kusimamia Mhimili wa Bunge.  

 

Mheshimiwa Spika, nichukue fursa hii kuwashukuru 

Wenyeviti wote wa Bunge kwa ushirikiano walioutoa kwa 

Kamati katika kutekeleza majukumu yake kwa kipindi cha 

Mwaka Mmoja uliopita. 

 

Mheshimiwa Spika, kipekee napenda kuwashukuru 

Mawaziri Mhe. Dkt. Ashantu Kijaji Mb, Waziri wa Uwekezaji, 

Viwanda na Biashara, Mhe Seleman Jafo Mb, Waziri wa 

Ofisi ya Makamu wa Rais Muungano na Mazingira, Mhe. 

Kigahe, Exaud Naibu Waziri wa Uwekezaji, Viwanda na 

Biashara na Mhe. Khamis Hamza Khamis Naibu Waziri Ofisi 

ya Makamu wa Rais Muungano na Mazingira, kwa 

ushirikiano wao katika utekelezaji wa majukumu ya 

Kamati kwa kipindi cha Mwaka Mmoja Uliopita.  

 

Aidha, niwashukuru Watendaji wote wa Wizara 

wakiongozwa na Dkt. Hashil Twalib Abdallah Katibu Mkuu 

Wizara ya Uwekezaji, Viwanda na Biashara, Ndg. Mary 

Maganga Katibu Mkuu Ofisi ya Makamu wa Rais 

Muungano na Mazingira, Dkt. Switbert Z. Mkama Naibu 

Katibu Mkuu Ofisi ya Makamu wa Rais Muungano na 

Mazingira Ndg.  Ally S. Gugu, Naibu Katibu Mkuu 

Uwekezaji na Wakuu wa Taasisi ambazo Kamati 

inazisimamia. Natambua kuwa ushirikiano wao ndio 

uliofanikisha Kamati kutekeleza majukumu yake kwa 

ufanisi.  

 

Mheshimiwa Spika, nichukue fursa hii kuwashukuru 

Wajumbe wa Kamati ya Kudumu ya Bunge ya Viwanda, 

Biashara na Mazingira kwa umakini, umahiri na uzalendo 

wa hali ya juu katika kutekeleza na kufanikisha majukumu 

ya Kamati.  Naomba majina yao yaingizwe kwenye 

Kumbukumbu ya Taarifa Rasmi za Bunge (HANSARD) 

kama ifuatavyo: - 

 

1. Mhe. David. M. Kihenzile, Mb   -  Mwenyekiti 

2. Mhe.Eric Shigongo, Mb       -  M/ Mwenyekiti 

3. Mhe. Deogratia Mwanyika, Mb  - Mjumbe 

4. Mhe. Askofu Josephat Gwajima, Mb  -  Mjumbe 

5. Mhe.Balozi Liberata Mulamula Mb - Mjumbe 

6. Mhe. Hawa Mchafu, Mb   - Mjumbe 

7. Mhe. Shamsia Mtamba, Mb   - Mjumbe 

8. Mhe. Dkt Alfred J. Kimei, Mb  - Mjumbe 

9. Mhe. Boniphace M. Getere, Mb  - Mjumbe 

10. Mhe. Daimu Idd Mpakate, Mb  - Mjumbe 

11. Mhe. Eng. Ezra J. Chiwelesa, Mb - Mjumbe 

12. Mhe. Juma Usonge Hamad, Mb  - Mjumbe 

13. Mhe. Martha Nehemia Gwau, Mb  - Mjumbe 

14. Mhe. Cecil David Mwambe, Mb  - Mjumbe 

15. Mhe.Lucy John Sabu, Mb  - Mjumbe 

16. Mhe. Maryam Omar Said, Mb  - Mjumbe 

17. Mhe. Haji Makame Mlenge Mb           - Mjumbe 

18. Mhe. Nancy Hassan Nyalusi, Mb -  Mjumbe 

19. Mhe. Zulfa Mmanka Omary, Mb  - Mjumbe 

20. Mhe. Antipas Zeno Mgungusi, Mb  - Mjumbe 

21. Mhe. Daud Silanga Njalu Mb          - Mjumbe 

22. Mhe. Felix Eliadory Kavejuru, Mb  - Mjumbe 

23. Mhe. Toufiq Salim Turky, Mb  - Mjumbe 

24. Mhe. Hamis M. Mwinjuma   - Mjumbe 

25. Mhe. Jumanne K. Kishimba   -  Mjumbe 

 

Mheshimiwa Spika, mwisho kabisa lakini si kwa umuhimu, 

napenda kuishukuru Sekretariati yote ya Bunge kwa 

ushirikiano wao katika kufanikisha shughuli za Kamati, 

chini ya Uongozi mahiri wa Katibu wa Bunge Ndugu 

Nenelwa Mwihambi, ndc, Mkurugenzi wa Idara ya Kamati 

za Bunge Ndg. Athuman Hussein, ndc, Mkurugenzi 

Msaidizi Ndg. Michael Chikokoto.  

Aidha, nawashukuru Makatibu wa Kamati hii Ndg. 

Angelina Langisi Sanga na Ndg. Nyamwanja Chipanda 

Chilemeji, wakisaidiwa na Ndg. Modesta Kipiko kwa 

umakini katika uratibu na weledi wao katika kufanikisha 

kazi za Kamati. 

 

4.2 Kutoa Hoja 

 

Mheshimiwa Spika, baada ya kueleza kwa kina shughuli 

zilizotekelezwa na Kamati, matokeo ya utekelezaji wa 

shughuli hizo na uchambuzi wake, sasa naomba kutoa 

hoja kwamba Bunge liipokee na kuikubali Taarifa ya 

Kamati ya Kudumu ya Bunge ya Viwanda, Biashara na 

Mazingira pamoja na maoni na mapendekezo 

yaliyotolewa. 

 

Mheshimiwa Spika, naomba kutoa hoja. 

 

 

 David. Mwakiposa Kihenzile, (Mb) 

MWENYEKITI WA KAMATI YA KUDUMU YA BUNGE YA 

BUNGE YA VIWANDA, BIASHARA NA MAZINGIRA 

01 Februari, 2023 

 

MHE. JAFARI W. CHEGE: Mheshimiwa Mwenyekiti, 

naafiki. 

 

(Hoja ilitolewa iamuliwe) 

 

MWENYEKITI: Ahsante sana Mwenyekiti wa Kamati ya 

Kudumu ya Bunge ya Viwanda, Biashara na Mazingira, 



1 FEBRUARI, 2023 

206 
 

Mheshimiwa David Mwakiposa Kihenzile. Hoja imeungwa 

mkono.  

 

Waheshimiwa Wabunge, sasa tutaanza moja kwa 

moja na uchangiaji. Nitaanza na Mheshimiwa Jafari 

Wambura Chege, atafuata Mheshimiwa Soud Mohamed 

Juma na Mheshimiwa Lucy John Sabu ajiandae. 

 

Mheshimiwa Jafari. 

 

MHE. JAFARI W. CHEGE: Mheshimiwa Mwenyekiti, 

nakushukuru kwa kunipa nafasi kuwa machangiaji wa 

kwanza. Ni-declare interest kwamba ni Mjumbe wa 

Kamati ya Ardhi, Maliasili na Utalii. Kwa maana hiyo, 

naunga mkono mapendekezo yote ambayo 

yamesomwa mbele ya Bunge lako siku ya leo. (Makofi) 

 

Mheshimiwa Mwenyekiti, pamoja na hayo, natamani 

nikazie mambo kadhaa ambayo tumeyaweka kama 

maelekezo na maagizo, na mwishoni yatakuwa maazimio 

ya Bunge hili Tukufu. La kwanza ni zoezi hili la kuhamisha 

watu; wananchi walioridhia kuhama eneo la Ngorongoro 

kuhamia eneo la Msovela.  

 

Mheshimiwa Mwenyekiti, yapo mambo matatu 

ambayo tumeyaweka kwenye taarifa yetu. La kwanza ni 

Serikali kupitia Wizara ya Ardhi kuhakikisha inaharakisha 

kufuta GN ambazo kimsingi zinakwamisha uendelezaji na 

upangaji wa matumizi bora ya ardhi ya eneo la Msovela 

kwa ajili ya kuhakikisha wale wananchi wanaohamia pale 

hawapati usumbufu wowote. 

 

Mheshimiwa Mwenyekiti, pili, ni Serikali kuhakikisha 

angalau inatoa fedha kwenye kaya zaidi ya 1,500 

ambazo zimeridhia kuhama. Ila sasa Wizara ya Maliasili na 

Utalii inapata changamoto hiyo kwa sababu ya 

upataikanaji wa fedha. Nichukue nafasi hii kuwashukuru; 

sina maana kwamba hawajafanya kazi, kwani 

wamefanya kazi kubwa na nzuri sana, lakini Serikali 

iharakishe ili kuona namna gani hawa wananchi ambao 

wameridhia kwa mapenzi yao wanahamia haraka. 

 

Mheshimiwa Mwenyekiti, la tatu ni maboresho ya 

sheria ya eneo la Ngorongoro ili angalau mwishoni tupate 

matumizi bora ya eneo lile kuondoka kwenye eneo la 

matumizi ya mseto na kuwa na matumizi ambayo ni sawa 

sawa. 

 

Mheshimiwa Mwenyekiti, la nne ni mradi wa Seven 

Eleven wa Kawe. Mradi huu ni wa Shirika la Nyumba; na 

kama tulivyosema kwenye Kamati, Serikali imekuwa 

ikipata hasara kubwa sana kupitia huu mradi. Kwa sasa 

umesimama na mkandarasi anadai zaidi ya Shilingi bilioni 

44, hiyo ilikuwa ni mwezi Januari. Mpaka sasa ukienda 

deni ni zaidi ya Shilingi bilioni 54, na tunavyozidi 

kuchelewa kutatua mgogoro huu kila mwezi fedha hii 

inaongezeka. Tunatamani sana Serikali iingilie ione 

namna ya kuingilia mgogoro huu iweze kuumaliza na 

tusiendelee kupata hasara. (Makofi)  

 

Mheshimiwa Mwenyekiti, la tano ni TANAPA. Mwaka 

2019 TANAPA walikuwa na hifadhi wanazozisimia 16, lakini 

kuanzia 2016 tukaongeza hifadhi sita, sasa hivi wana 

hifadhi 22. Usimamizi wa hifadhi hizi ni mgumu sana, 

tulikuwa tunaomba angalau Serikali waweze kuongeza 

fedha ili watu hawa waweze kuendana na ongezeko hili 

la hifadhi ambalo tumeliongeza kwenye maeneo haya. 

(Makofi)  

Mheshimiwa Mwenyekiti, lipo jambo hapa ambapo 

kimsingi natamani sana Bunge hili na Kiti chako kiweze 

kuweka msisitizo. Kuna jambo ambalo kimsingi linagusa 

maslahi ya Taifa hili. Nasi kama Kamati tumelileta ili 

angalau litoke kama azimio kwa ajili ya utekelezaji.  

 

Mheshimiwa Mwenyekiti, upo mradi wa uboreshaji 

wa usalama wa milki za ardhi ambao Serikali kwa maana 

ya kupitia Wizara tumepewa mkopo wa USD milioni 150. 

Kwa fedha ya Tanzania ni zaidi ya Shilingi bilioni 345, lakini 

lengo la fedha hizi lilikuwa: moja, ni kuimarisha usalama 

wa taarifa za ardhi; pili, ni kuimarisha miundombinu na 

upimaji; tatu, kujenga majengo ya ofisi. 

 

Mheshimiwa Mwenyekiti, sisi tunasema kupitia 

Kamati, tunadhani fedha hizi maeneo zilikopelekwa 

fedha hizi ambazo ni za mkopo, hazina tija moja kwa 

moja na mashiko kwenye maslahi mapana ya Taifa na 

wananchi na lengo kubwa la kutatua migogoro ya ardhi 

nchini. (Makofi)  

 

Mheshimiwa Mwenyekiti, kupitia Bunge hili, tunao 

Mpango wa Maendeleo wa Miaka Mitano ambao 

kimsingi 2020 mpaka 2025 unasema tuwe tumepima 

asilimia 50, tuwe tumepanga matumizi ya vijiji angalau 

asilimia 50 ya vijiji vyote. Leo tuna vijiji zaidi ya 12,319 

tumepanga matumizi vijiji 2,600 peke yake, maana yake 

hatuendani na kasi ya mpango. Vijiji 2,600 ni toka uhuru, 

lakini toka 2020 vijiji vilivyopangwa havizidi 200 peke yake, 

maana yake hatutakidhi hii. 

 

Mheshimiwa Mwenyekiti, pia tunayo Ilani ya Chama 

cha Mapinduzi, inazungumza hivyo hivyo kwamba 

mwaka 2020 mpaka 2025 tuwe tumepanga matumizi kwa 

asilimia 50. Tuna vijiji hivyo 2,640, tunayo hotuba ya 

Mheshimiwa Rais. Mwaka 2021 hapa, Mheshimiwa Rais 

wetu Dkt. Samia Suluhu Hassan alitoa maelekezo na 

dhamira yake ya Wizara hii kuhakikisha angalau 

inapanga matumizi bora ya ardhi katika maeneo mengi ili 

kutoa ukakasi na urasimu kwa wawekezaji wanaokuja 

kuwekeza ndani ya nchi. Yote hii inaendana na kasi hiyo. 

(Makofi)  

 

Mheshimiwa Mwenyekiti, la mwisho, ni Wabunge 

namna ambavyo tumekuwa tukichangia humu ndani ya 

Bunge. Migogoro mingi ya sekta ya ardhi inasababishwa 

na kutokuwa na mipango bora ya matumizi ya ardhi 

ngazi ya vijiji.  

 

Mheshimiwa Mwenyekiti, hili liko wazi, kila Mbunge 

akisimama kuchangia humu ndani atakwambia namna 

mgogoro uliopo kati ya wakulima na wafugaji, namna 

mgogoro uliopo kati ya muwekezaji anayekuja kuwekeza 

na mwananchi, namna mgogoro uliopo kati ya 

mwananchi na mwananchi, namna mgogoro uliopo kati 

ya maeneo ya hifadhi na wananchi husika kwenye eneo 

husika. 

 

Mheshimiwa Mwenyekiti, solution ya kuondoa haya 

yote, ni kupanga matumizi bora ya ardhi katika maeneo 

yote. Sasa sisi toka uhuru tumepanga matumizi vijiji 2,640. 

Kamati inasema nini kwenye hili? (Makofi)  

 

Mheshimiwa Mwenyekiti, kwa kuwa tumepata fedha 

zaidi ya Shilingi bilioni 345 na hapa wameelekeza 

kupanga matumizi vijiji 250 peke yake, Kamati inasema, 

kwa kuwa vijiji vilivyosalia 9,670 havijapangwa na 

havijaelekezwa mpango wa matumizi bora ya ardhi. 

Fedha hii ya mkopo ielekezwe zaidi ya asilimia 50 

kupanga matumizi bora ya ardhi nchi nzima. Hii itakuwa 

ikakidhi haya manne niliyoyasema. Inakwenda 

kutekeleza mpango wa maendeleo, itatekeleza hotuba 

ya Mheshimiwa Rais, itatekeleza Ilani ya Chama cha 

Mapinduzi, na pia itakuwa inajibu yale maombi ya Bunge 

hili, namna bora ya kutatua migogoro ya nchi yote kwa 

ujumla wake. (Makofi)  

 

Mheshimiwa Mwenyekiti, hili ningeomba sana kwa 

msisitizo. Ukipiga vijiji 9,600 vilivyosalia, mpango wa 

matumizi bora kijiji kimoja ni Shilingi milioni 15 peke yake. 

Nilikuwa naangalia kwenye mkopo wetu tuliokopa sisi; 

Shilingi bilioni 345 unatakiwa utoe Shilingi bilioni 145 peke 

yake kwenda kutatua na kutengeneza historia ya nchi hii 

kwa kupanga matumizi bora nchi nzima. (Makofi) 

 

Ndugu zangu Waheshimiwa Wabunge, hii ndiyo 

inaweza ikatutengenezea historia ya nchi hii kwa mara 

moja kupanga vijiji 9,600 kwa wakati mmoja. Kwa sababu 

toka uhuru tuna vijiji 2,600 peke yake, badala ya hizi 

fedha kuelekezwa kwenye maeneo ambayo kimsingi 

tukiyatazama hayana tija. Mfano, nitayasema maeneo 

hayo. (Makofi)  

 

Mheshimiwa Mwenyekiti, fedha hizi, ukichambua 

namna ambavyo Wizara maeneo ambayo inakwenda, ni 

fedha ya mkopo. Tunaelekeza fedha hizi mathalan 

kwenda kuandaa leseni za makazi zaidi ya milioni moja. 

Sipingani na hili, lakini tunakopa na tumeelekeza zaidi ya 

Shilingi bilioni 160 kwenye utekelezaji wa zoezi hili; tujiulize, 

leseni ya makazi ina-expire kwa miaka mitano peke yake. 

Taifa hili tumefikia mahali tunaelekeza mkopo wa Shilingi 

bilioni 160 kupeleka mahali ambapo baada ya miaka 

mitano ina-expire. Yaani baada ya miaka mitano, 

mnarudi kutafuta fedha nyingine kupanga eneo, fedha 

ya mkopo wa nchi hii. (Makofi)  

Mheshimiwa Mwenyekiti, nilikuwa natamani, kama 

tuna mpango wa kuboresha leseni za makazi, isitoke 

kwenye bajeti na isionekane fedha ya mkopo inakwenda 

maeneo haya. (Makofi)  

 

Mheshimiwa Mwenyekiti, la pili, tumeelekeza fedha 

hizi kutoa semina kwa watumishi zaidi ya Shilingi bilioni 

tano. Tumeelekeza fedha hizi, kufanya valuation ya rates 

ambazo ziko sokoni. 

 

Ndugu zangu, anayetaka kununua kiwanja, rate ya 

square meter moja ya kiwanja au unataka kununua 

nyumba; square meter moja ya nyumba inakuwa 

determined na soko lenyewe linavyokutana kati ya 

mhitaji na mnunuzi. Hatuna sababu kama Serikali kukopa 

Shilingi bilioni tano kuelekeza kwenye maeneo ambayo 

rate yake inakuwa determined na soko husika. Yaani 

tunakopa fedha kupeleka Shilingi bilioni tano mahali 

ambapo tunaweza kutumia fedha za mradi kuelekeza 

kwenye maeneo hayo. Haileti tija yoyote. (Makofi)  

 

Mheshimiwa Mwenyekiti, lakini tumekopa fedha, 

angalia kwenye huu mkopo, tunatenga contingency 

(fedha ya dharura) bilioni 17 kwa ajili ya kuja kulipa 

mkopo, hizi fedha zote ambazo naziainisha hapa tulikuwa 

tuna uwezo wa kuzipeleka na kukubaliana kama Bunge 

na kutoa maelekezo angalau Serikali iweze kupitia 

maeneo haya ya huu mkopo waende wakapange 

matumizi bora ya vijiji vyote nchi hii. (Makofi) 

 

 Mheshimiwa Mwenyekiti, na hii nje tu ya kuondoa 

mgogoro, nje tu ya kwamba itakuwa imetatua mgogoro 

wa ardhi nchi nzima, lakini itakua; moja, imeongeza 

thamani ya ardhi maeneo yote nchi nzima; pili, kwa 

kutengeneza mpango bora wa matumizi ya ardhi, 

mwananchi mmojammoja atakwenda kunufaika.  

 

Mheshimiwa Mwenyekiti, kwa hiyo hili kwa sababu 

tumelisema sisi na tumeliona kwamba lina ukakasi kidogo 

kwa namna maelekezo ya hii fedha inapokwenda, 

tunaomba Bunge hili kwenye maazimio tuishauri Serikali 

iweze kupitia upya mkopo huu na iende kwenye maeneo 

ambayo yana tija, iende kwenye maeneo ambayo 

yanamgusa mwananchi moja kwa moja. (Makofi) 

 

 Mheshimiwa Mwenyekiti, leo wananchi wetu kule 

wanapigana kati ya wakulima na wafugaji, 

wanaondolewa maeneo ya hifadhi. Kwa nini tusiende 

kupanga matumizi bora ya ardhi ya vijiji hivyo? 

Tunatengeneza historia leo kwa miaka mitano kuonekane 

tumepanga matumizi ya vijiji 9,600 wakati miaka 50 ya 

uhuru tumepanga… 

 

 MWENYEKITI: Ahsante sana.  

 

 MHE. JAFARI W. CHEGE: Mheshimiwa Mwenyekiti, kwa 

hiyo sisi tumeshauri, tunaomba Bunge hili angalau 

muweze kuona ili fedha hii iende kwa maslahi mapana 

ya Taifa. Nashukuru sana. (Makofi) 

 

 MWENYEKITI: Tunaendelea na Mheshimiwa Soud 

Mohammed Jumah. Nilimtaja Mheshimiwa Lucy John 

Sabu, na Mheshimiwa Dkt. Charles Kimei ajiandae. 

 

Mheshimiwa Soud Mohammed Jumah. 

 

MHE. SOUD MOHAMMED JUMAH: Mheshimiwa 

Mwenyekiti, nashukuru sana kwa kunipa nafasi kuweza 

kuchangia katika taarifa hizi mbili za Kamati ya Ardhi, 

Maliasili na Utalii pamoja na Kamati ya Viwanda, Biashara 

na Mazingira. 

 

Mheshimiwa Mwenyekiti, kwanza ninamshukuru 

Mwenyezi Mungu, Subhanahu Wa Ta'ala, kwa kutujalia 

uzima, afya njema na kuweza kusimama hapa mbele 

yako leo na kuweza kuchangia taarifa hizi mbili. 

 

Mheshimiwa Mwenyekiti, moja kwa moja ninapenda 

kuanza katika Taarifa hii ya Kamati ya Viwanda, Biashara 

na Mazingira kwa kuomba twende tukaongeze azimio 

moja la kuzitaka taasisi watekeleze takwa la kisheria la 

kuanzisha desks za climate change (mabadiliko ya 

tabianchi) katika kila Wizara. Kwa sababu kuna azimio 

ambalo la utekelezaji wa mpango kabambe kwa kutoa 

elimu zaidi, lakini nafikiria itakuwa na tija zaidi tukiliacha 

hili azimio lakini pia tukaongeza na azimio lingine la 

kuzitaka taasisi zote zitekeleze hili azimio. 

 

Mheshimiwa Mwenyekiti, kwa nini nasema hivyo; kwa 

sababu taasisi zote hapa zimekuwa zikiripoti matatizo ya 

mabadiliko ya tabianchi kama ni changamoto ambayo 

inatatiza utekelezaji wa bajeti, utekelezaji wa miradi ya 

maendeleo, utekelezaji wa shughuli zote za huduma za 

kijamii. 

 

Mheshimiwa Mwenyekiti, sasa ili tuweze kutekeleza 

vizuri takwa hili la kisheria ambalo limewekwa katika 

sheria na sera yetu ya mazingira basi ni vyema tukazitaka 

sasa kwa sababu hizi sekta zimekwisha kushajihishwa, 

zimeshapewa elimu lakini sidhani kama kuna angalau 

desk officer au focal person mmoja katika taasisi zetu hizi. 

 

Mheshimiwa Mwenyekiti, kama tunavyofahamu, Rais, 

Mheshimiwa Samia, ame-commit hekta milioni 54 katika 

Mkutano wa Glasgow na Mkutano wa juzi wa Sharm El 

Sheikh kule Misri, kwamba tunazitenga kwa ajili ya 

carbonsink Tanzania. Hili ni azimio na vilevile ni 

commitment ambayo tumeifanya kimataifa. 

 

 Mheshimiwa Mwenyekiti, lakini pia kuna huu 

mpango kabambe, hali kadhalika kuna matakwa mengi 

ya Kitaifa na kimataifa ambayo tunataka tutekeleze na 

kuisaidia Tanzania kuweza kuepukana na changamoto 

za mabadiliko ya tabianchi. Kwa hiyo, ninaomba hili 

takwa la kisheria tukaliongeza hapa, na tukaliongeza hili 

azimio katika maazimio ambayo wenzetu wa Kamati ya 

Viwanda, Biashara na Mazingira wamekuja nayo. 

 

Mheshimiwa Mwenyekiti, pili, nitakwenda moja kwa 

moja katika sekta ya maliasili na utalii. Mwenzangu 

amezungumzia kuhusu TANAPA. Na ni kweli, kwamba 

TANAPA wana jukumu kubwa sana na kama 

alivyozungumza kwamba tulikuwa tuna hifadhi 16 na hivi 

sasa zimeongezeka na kuwa 22.  

 

Mheshimiwa Mwenyekiti, tulipokuwa na hifadhi 16 

tulikuwa tuna eneo kama kilometa za mraba 54,000 tu, 

lakini hivi sasa tuna kilometa za mraba 104,000 wakati 

eneo la uhifadhi limeongezeka na hizi hifadhi 

zimeongezeka lakini bado bajeti imebakia ileile tuliokuwa 

tukiitumia wakati tuna hifadhi 16. Kwa hiyo, ninaomba tu 

kwamba wenzetu wa Wizara ya Fedha waliangalie hili na 

ninafikiri sasa ni wakati mwafaka hili azimio la kusaidia, 

pamoja na bajeti ambayo tunakuwa tunawapa lakini 

angalau ku-retain, ile retention ya asilimia angalau 20 

zibakie.  

 

Mheshimiwa Mwenyekiti, kwa sababu kuna 

majukumu ambayo wakati mwingine inakua ni vigumu 

hizi taasisi zetu kuyatekeleza kama vile majanga ya moto, 

majanga ya maradhi n.k. kwa kutegemea fedha za 

bajeti. Mpaka uombe Wizara ya Fedha zije inakuwa ni 

ngumu. Kwa hiyo, ninaomba tu kwamba tubakishe 

angalau asilimia 20 za fedha katika ile retention au 

makusanyo yao wakaweza kutumia kwa masuala 

mbalimbali, hasa yale ambayo yanakuwa hayana 

mpangilio. 

 

Mheshimiwa Mwenyekiti, suala la tatu ni Hifadhi ya 

Ngorongoro; tuwapongeze sana wenzetu wa Maliasili, 

wanafanya kazi nzuri. Lakini pamoja na hayo, Waswahili 

wana usemi kwamba mchuzi wa mbwa uliwe ukiwa wa 

moto. Sasa na sisi hili jambo tulifanyie harakati kidogo kwa 

sababu kama tukichelewa mpaka 2025 inawezekana 

tukajikuta kuna ugumu kuweza kulitekeleza hili suala.  

 

Mheshimiwa Mwenyekiti, wenzetu wana bajeti ya 

karibu bilioni 200 na kidogo ambazo wakizipata hizi 

wataweza kutekeleza kuhamisha wananchi kwa hiari 

kutoka Ngorongoro kwenda Msomera kwa ukamilifu. Kwa 

hiyo, ninaomba tu kwamba tujitahidi kuwapatia hizi 

fedha, na hata ikiwezekana kwa sababu makusanyo ya 

Ngorongoro kwa mwaka mmoja yanafika milioni 150. 

Sasa kama tukijitahidi tukiachilia labda fedha zisiende 

Treasury kwa miaka miwili basi hatutakuwa na haja ya 

kuchangisha fedha. 

 

Mheshimiwa Mwenyekiti, mwisho, niongelee kuhusu 

Jeshi Usu; Jeshi Usu linafanya kazi kubwa sana. Na hivi 

karibuni tumekuwa tukisikia kuna vifo vingi vimekuwa 

vikitokea vya askari wetu hawa wa Jeshi la Uhifadhi.  

 

Mheshimiwa Mwenyekiti, sasa ninaomba tu kwamba 

tujitahidi inavyowezekana kwamba mafao yao hivi sasa 

yarekebishwe kwa sababu sasa hivi Jeshi la Uhifadhi 

kutoka TANAPA wana skimu yao, Jeshi la Uhifadhi na 

WMA wana skimu yao na Jeshi la Uhifadhi la TFS nao 

wana skimu yao. Kwa hiyo ninaomba tu tukarekebisha 

utaratibu huu haraka inavyowezekna ili ikiwezekana 

wawe na utaratibu kama vile wa Jeshi la Polisi, Jeshi la 

Wananchi wa Tanzania, nao watambulike na mafao 

yawe mazuri zaidi. 

 

Mheshimiwa Mwenyekiti, nashukuru, ahsante sana 

kwa kunipa nafasi. (Makofi) 

 

MWENYEKITI: Ahsante sana Mheshimiwa Soud 

Mohammed Jumah. Tunaendelea na Mheshimiwa Lucy 

John Sabu, Mheshimiwa Dkt. Charles Kimei na 

Mheshimiwa Boniphace Mwita Getere ajiandae. 

 

MHE. LUCY J. SABU: Mheshimiwa Mwenyekiti, 

nashukuru kwa fursa hii nami niweze kuchangia hoja 

iliyoko Mezani. 

 

Mheshimiwa Mwenyekiti, kwanza kabisa nitumie 

nafasi hii kuipongeza Serikali kwa kazi nzuri ambayo 

inafanya. Nitumie fursa hii pia kuzipongeza Wizara zote 

mbili; ya Uwekezaji, Viwanda na Biashara pamoja na 

Wizara ya Mazingira. 

 

Mheshimiwa Mwenyekiti, kipekee kabisa niende 

moja kwa moja kwenye hoja, na ninapenda kuchangia 

katika Shirika letu la SIDO. Kwanza kabisa kama ambavyo 

sote tunafahamu kwamba shirika hili lilianzishwa mahususi 

kwa kuwezesha viwanda vidogovidogo pamoja na 

kuongeza rasilimali katika bidhaa zetu na kutumia 

teknolojia mbalimbali. (Makofi) 

Mheshimiwa Mwenyekiti, kama tunavyofahamu, 

tumekuwa na ubunifu mwingi na vijana wengi 

wamekuwa ni wabunifu. Na kama Kamati tulipata fursa 

ya kutembelea TIRDO na pale tuliona kuna vijana wengi 

ambao wamekuwa wakibuni teknolojia mbalimbali. 

Mfano, tuliona kuna vijana ambao wamebuni application 

ya taa ambapo kupitia application hiyo unaweza 

ukawasha taa ukiwa ndani ama nje ama umbali mrefu 

lakini changamoto kubwa ya uendelezaji wa ubunifu huu 

ni kwamba vijana wengi hawana mtaji wa kuendeleza. 

 

Mheshimiwa Mwenyekiti, sasa kama Kamati, na 

mtaona hata kwenye taarifa yetu, tumeomba ama 

tumeshauri Serikali kuona uwezekano kupitia SIDO na 

wataalam wake waone namna ya kubuni vyanzo 

mbadala ambavyo wanaweza wakawasaidia vijana 

hawa ili waweze kuendeleza ubunifu wao. Lakini pamoja 

na hayo, Serikali ione namna ya kuandika maandiko 

mbalimbali kupitia miradi mbalimbali ambayo itawasaidia 

wao waweze kupata zile fedha zilizopo katika Global 

Innovation Fund kupitia washirika mbalimbali wa 

maendeleo. (Makofi) 

 

Mheshimiwa Mwenyekiti, pamoja na hayo, Serikali 

iweze kuona vijana hawa wanaendeleza ubunifu wao. 

 

Mheshimiwa Mwenyekiti, tunatambua jitihada za 

Serikali katika kuhakikisha kwamba vijana wanajiajiri. Na 

katika eneo hili upande wa SIDO tunatambua kwamba 

kuna mikopo midogomidogo inatolewa kupitia Mfuko wa 

Uwezeshaji wa NEDF na tunaona juhudi hizo kupitia 

kwamba wanatoa mikopo yenye riba ya asilimia tisa 

upande wa miradi ya uzalishaji na asilimia 12 upande wa 

miradi ya kibiashara. Na kiwango kikubwa ambacho 

wanatoa ni kiasi cha shilingi milioni tano. (Makofi) 

Mheshimiwa Mwenyekiti, sasa ninapenda kuishauri 

Serikali kwa mjasiriamali ambaye anaanzisha kiwanda 

kidogo, milioni tano bado ni ndogo. Na kama 

mnavyofahamu, kiwanda au kubuni teknolojia kunahitaji 

kiwango kikubwa cha fedha. Sasa milioni tano bado ni 

kiwango kidogo. Niiombe Serikali iongeze kiwango hiki 

walau ikiwa kama milioni kumi itaweza kuwasaidia 

wajasiriamali wetu.  (Makofi) 

 

Mheshimiwa Mwenyekiti, katika eneo la kuwezesha 

bidhaa za wajasiriamali hawa kufikia masoko. 

Tunatambua kwamba Serikali imekuwa ikitoa mafunzo 

lakini bado kuna changamoto upande wa wajasiriamali 

wetu; wanahitaji elimu zaidi upande wa branding, 

labelling na packaging ya bidhaa zao ili ziweze 

kushindana na bidhaa zinazoenda nje. Sasa TBS wanalo 

jukumu la msingi kuhakikisha kwamba bidhaa za 

wajasiriamali wetu zinathibitishwa ili ziweze kutoka. 

(Makofi) 

 

Mheshimiwa Mwenyekiti, lakini kama ambavyo 

tunafahamu online businesses (masoko ya kimtandao), 

watu wengi katika kipindi hiki wamekuwa wakitumia 

masoko ya kimtandao. Sasa upande wa SIDO nilikuwa 

nikiangalia hapa utendaji wao wa kazi upande wa digital 

marketing bado ni mdogo kwa sababu bado watu 

hawajawa na uelewa mpana kuhusiana na shughuli 

ambazo zinafanywa na SIDO. (Makofi) 

 

Mheshimiwa Mwenyekiti, kwa sababu nimeangalia 

upande wa Instagram kwenye page yao wana 35.8k 

followers na upande wa Facebook wana 8k followers. 

Bado hawajajitangaza vya kutosha. Kwa hiyo, ninapenda 

kushauri watumie mitandao ili waweze kufikia idadi 

kubwa ya watu na waweze kujua vitu ambavyo 

vinafanywa na SIDO. (Makofi) 

 

Mheshimiwa Mwenyekiti, jambo la pili ambalo 

ninapenda kuzungumza; EPZA walitwaa maeneo ya 

wananchi upande wa Bagamoyo na Bunda, yalitwaliwa 

kwa ajili ya kuendeleza viwanda na sasa imekuwa muda 

mrefu maeneo hayo bado wananchi hawajalipwa fidia. 

Kwa hiyo, ninapenda kuishauri Serikali, na kupitia Kamati 

yetu tumeiomba, kwamba wananchi hawa walipwe fidia 

zao ili fedha watakazopata ziweze kuwasaidia 

kuendeleza maisha yao. 

 

Mheshimiwa Mwenyekiti, nashukuru kwa fursa hii. 

Ahsante. (Makofi) 

 

MWENYEKITI: Ahsante sana Mheshimiwa Lucy John 

Sabu. Nilimtaja Mheshimiwa Dkt. Charles Kimei, 

Mheshimiwa Boniphace Mwita Getere na Mheshimiwa 

Gwajima wajiandae. 

 

MHE. DKT. CHARLES S. KIMEI: Mheshimiwa Mwenyekiti, 

nakushukuru sana kwa fursa hii uliyonipa, naomba 

nichangie machache kwenye mawasilisho ya Kamati hizi 

mbili.  

 

Mheshimiwa Mwenyekiti, nianze kwa kusema 

kwamba ninaunga mkono hoja zote za Kamati hizi na 

mapendekezo waliyotoa, kwa hiyo, nawapongeza 

Wabunge wenzetu wanaotuwakilisha kwenye Kamati hizi 

na hususan Wenyeviti na Makamu Wenyeviti wa Kamati 

hizi pamoja na Mawaziri na Naibu Mawaziri ambao 

wanaendesha Wizara hizi ambazo zimewakilishwa na 

Kamati hizi. 

Mheshimiwa Mwenyekiti, nafikiri kwamba 

tunafahamu wote kwamba nia na lengo la Serikali 

kuwekeza sana kwenye miundombinu ni kuhamasisha 

uwekezaji. Lakini ukiangalia utaona kwamba hatujaona 

miradi yoyote inayoibuka kwa kasi kwenye maeneo yale 

ambayo miundombinu hususan ya reli na barabara 

inapowekwa. 

 

Mheshimiwa Mwenyekiti, sasa tatizo tunasema ni 

nini? Na nafikiri kwamba hatujaweza kubainisha 

sawasawa tatizo la uwekezaji nchini linatokana na nini? Ni 

changamoto zipi? Zinafanya wawekezaji kutoka nje na 

hapa ndani wasiweze kuchangamkia fursa zinazotolewa 

na miundombinu mizuri na yenye uhakika na ambayo 

kusema kweli ni mingi inakamilika na inaonesha kwamba 

itaongeza tija sana kwa wawekezaji. (Makofi) 

 

Mheshimiwa Mwenyekiti, nafikiri tatizo moja ni 

kwamba kumekuwa na hisia kwamba tatizo kubwa ni 

mikopo, lakini niwaambie katika soko letu la mitaji, katika 

financial market yetu, tatizo kubwa ni mitaji ya usawa au 

mitaji ya ubia (venture capital), hakuna hapa nchini.  

 

Mheshimiwa Mwenyekiti, hapa nchini Watanzania 

wachache sana wanaweza wakaanzisha miradi 

mikubwa. Na ukweli ni kwamba wale tunaowaona 

wanajiwezaweza kidogo wameanza kidogokidogo 

wakajidunduliza wakachukua mikopo na ikafika mahali 

kwamba hata mikopo hawawezi kuongeza kwa sababu 

lazima mabenki au taasisi za maendeleo zinaangalia 

uwiano kati ya mtaji na deni, huwezi kupata mkopo zaidi 

ya mara mbili ya mtaji wako, kwa hiyo inakuwa ni ngumu. 

 

Mheshimiwa Mwenyekiti, sasa niseme kwamba 

Serikali kupitia Wizara hii ya Uwekezaji natumaini 

ingechukua lessons kutoka katika nchi nyingine. Na hata 

hapa nchini iliwahi kufanyika; chombo pekee cha 

kuweza ku-intervene katika kuongeza mitaji nchini ni hizi 

benki za maendeleo. Benki za maendeleo zisijikite kwenye 

mikopo, zijikite kwenye kusaidia ku-leverage mitaji ya 

wawekezaji wa ndani, hata wa nje wanaweza 

wakasaidiwa. (Makofi) 

 

Mheshimiwa Mwenyekiti, na hakuna nchi ambayo 

imekuza private sector bila Serikali kujiingiza yenyewe kwa 

kuingia ubia na sekta hizi binafsi. Kwa sababu kwanza 

Serikali ikiingiza hata hela kidogo tu ikaingiza kama hisa 

ikachukua hata asilimia 20 au 10, hata chini ya hiyo, 

baadaye baada ya mtaji ku-take off wanaweza 

wakauza zile hisa kwenye soko la hisa au wakauza kwa 

wale wanaotaka kujiingiza kwenye biashara husika halafu 

wakachukua zile fedha zikarudi kwenye taasisi zikaenda 

kuwekezwa kwenye mradi mwingine. (Makofi) 

 

Mheshimiwa Mwenyekiti, ndiyo hivyo benki nyingi 

zinafanya, benki za maendeleo hizi zilitakiwa zifanye kazi 

hiyo ya kukuza mitaji na kuhamasisha watu waje 

kuwekeza kwa sababu kuna mtaji ule ambao ni seed 

utalinda ule mtaji wa yule mwekezaji binafsi. (Makofi) 

 

Mheshimiwa Mwenyekiti, kwa hiyo, naomba 

kwamba ifanyike jitihada ili sekta binafsi iweze kusiadiwa 

na Serikali katika kuwaongezea mitaji lakini Serikali ikae 

kidogo na ijiondoe ili ile fedha iweze kuzunguka kwenye 

miradi mingine ya harakaharaka naamini hilo ni jambo la 

msingi. (Makofi) 

 

Mheshimiwa Mwenyekiti, jambo lingine ambalo 

naamini ni la msingi ni kwamba sera ndiyo ni muhimu 

kwenye uwekezaji na mazingira hayo ya uwekezaji 

yakijulikana vizuri inasaidia, pamoja na some incentives. 

Lakini incentive siyo cha muhimu kama hayo mengine. 

 

Mheshimiwa Mwenyekiti, sasa niseme hivi; 

tumefanyia sheria yetu ya uwekezaji marekebisho siku za 

karibuni na imepita. Sasa kama imepita nafikiri taasisi 

husika zingekuwa mbele kutangaza yale marekebisho 

yaliyofanywa na faida yake ili watu waweze kujua. Watu 

hawajui, siyo wengi wanasoma sheria hizi na ninaamini 

hilo ni la msingi la kufanya.  

 

Mheshimiwa Mwenyekiti, kwa upande wa ardhi, 

kusema kweli mimi nianze kusema kwamba watu 

wanaosababisha migogoro ya ardhi ni kile kitendo cha 

Wizara kuwaacha maafisa wake kukaa kwenye mikoa 

kwa miaka 20 bila kubadilishwa. Wao wanapima ardhi 

wanaigawa kiajabuajabu, wanaweza ku-double allocate 

n.k. kwa sababu tu wamekaa miaka mingi. 

 

Mheshimiwa Mwenyekiti, naliomba Bunge hili lije litoe 

fedha kwa Wizara husika ili waweze kubadilisha watu, 

watolewe kwenye mkoa mmoja wapelekwe kwenye 

mwingine, wale wengine wakija wataibua na watajua 

chanzo cha migogoro ambayo ipo na wanaweza 

pengine kuisuluhisha. 

 

Mheshimiwa Mwenyekiti, naomba niseme kidogo 

kwenye suala zima la Wizara ya Utalii na Maliasili. Kule 

kwetu Vunjo, Kata za Mwika Kaskazini, Mamba, Marangu 

tumeotesha miti mingi lakini tatizo moja tumekaribisha 

tumbili na gedere wamejaa kule, ndiyo wanawahi 

kuvuna mahindi yetu kabla hatujavuna, njaa itakayokuja 

kule kwetu itatokana na tumbili na gedere! Wale wenzetu 

wanasema wanyama wakali ni pamoja na tembo, lakini 

sisi ni gedere na tumbili, wanazaliana hawana mpango 

wa uzazi, wanazaliana hovyo hovyo, wamekuwa wengi 

sana! Yaani unakuta unapika wanakuja kuingia ndani 

wanakula chakula. Kwa hiyo, naomba Serikali ijipange 

kutekeleza mpango wa kuvuna hawa, sijui watawavuna, 

sijui watawaua! Wakiwa hawawezi watuambie basi sisi 

tushughulike nao kwa njia zetu. Lakini ukweli ni kwamba 

hatuwezi kukubali kwamba tufe njaa huku tunalima usiku 

na mchana na tunatumia mbolea ya ruzuku! Hapana siyo 

vizuri, tutafute namna ya kuwaondoa. Pia katika Kata ya 

Makuyuni ni wengi sana hawa Wanyama ambao ni 

waharibifu tu. (Makofi/Kicheko) 

 

Mheshimiwa Mwenyekiti, nimalizie hapo, mwisho 

kabisa kwenye hili la ardhi, nilisahau kusema kwamba Rais 

wetu wa Awamu ya Tano, alitoa maagizo kwamba ardhi 

itolewe kwa miaka 99, lakini nashangaa watu kwenye 

Mikoa yetu wanatuambia kwamba ardhi ni miaka 33 na 

wanaendelea kutoa Hati za miaka 33. Nilijua kwamba 

agizo la Rais ni Sheria pia, kwa hiyo, naomba tuambiwe 

kuwa kwa nini hii ya Hati Miliki za miaka 33 bado 

zinatolewa wakati imeshatangazwa.  

 

Mheshimiwa Mwenyekiti, naomba kuunga mkono 

hoja mara nyingine. Ahsante sana. (Makofi) 

 

MWENYEKITI: Ahsante sana Mheshimiwa Dkt. Charles 

Kimei. Tunaendelea na Mheshimiwa Mwita Boniface 

Getere, Mheshimiwa Josephat Gwajima na Shabani 

Omari Shekilindi wajiandae. 

 

MHE. BONIPHACE M. GETERE: Mheshimiwa 

Mwenyekiti, nakushukuru kwa kunipa nafasi ya mimi 

kuchangia hizi Wizara. Kwanza nawapongeza Wenyeviti 

wote wa Kamati ya Viwanda na Kamati ya Maliasili na 

Utalii, wamefanya vizuri na wametupa taarifa za kutosha. 

Mheshimiwa Mwenyekiti, kabla sijaendelea mimi 

nimpongeze Mheshimiwa Rais kwa dhana yake ya Royal 

Tour. Maana tunapozungumza Maliasili sasa Watalii 

wamesukuma hela za kutosha kwenye nchi yetu na 

maeneo yetu ya hoteli porini kule yamejaa. Zamani 

wakati Mheshimiwa Rais anafanya hili jambo, watu wengi 

waliona mchezomchezo lakini matokeo yake sasa 

mwenye macho haambiwi tazama. Iko wazi kabisa 

kwamba ile dhana imetoa matunda ya kutosha.(Makofi) 

 

Mheshimiwa Mwenyekiti, pia ninampongeza 

Mheshimiwa Rais kwa kitendo chake na dhana yake ya 

kuanzisha ile Tume ya Haki Jinai ambayo sasa itatazama 

utendaji kazi wa maeneo mbalimbali ya taasisi zetu Polisi, 

Magereza,TAKUKURU na Kitengo cha DPP. Kwa hiyo, hii 

dhana ni nzuri sana tutazame kitu gani tunapata haki kwa 

namna gani. Kwa hilo wazo tu la kuanzisha hiyo Tume ya 

Haki, nampongeza sana Mheshimiwa Rais. 

 

Mheshimiwa Mwenyekiti, sasa nijikite kwenye hoja 

zetu na sasa nianze na TANAPA, TAWA na Ngorongoro. 

Toka Awamu ya Kwanza ya Urais ambayo yote ni ya 

Chama cha Mapinduzi suala la TANAPA, TAWA na 

Ngorongoro tumekuwa tukiwaachia mapato yao kwa ajili 

ya kulinda hifadhi zetu za Taifa ambao ni urithi wetu wa 

Taifa. Kwa sababu ya Corona hiyo 2019 ikabidi mapato 

yao yarudishwe kwenye Hazina kwa maana kwamba 

watawasaidia kupeleka bajeti, kwamba mapato yao 

yamepungua kutokana na Watalii kutokuja nchini. Sasa 

naona ni wakati muafaka wa kuwapa mapato yao kwa 

sababu vitendo vinavyoendelea sasa hivi, hata ule wingi 

wa mifugo kwenda porini, lakini pia kutolipa vizuri malipo 

ya kifuta machozi, hii dalili kwamba mapato kutoka 

Hazina kwenda TANAPA, TAWA na Ngorongoro imekuwa 

shida sana.  

 

Mheshimiwa Mwenyekiti, uendeshaji wao umekuwa 

wa shida mno, hawawezi kufanyakazi kwa kusubiri 

takwimu zitoke na hela zitoke Hazina waandike voucher, 

waende wapige sijui mfumo umekataa, sijui kitu gani, 

mambo mengi tu yametokea. Kwa hiyo, tunaomba sasa 

bajeti hii inayokuja na Wizara ya Fedha ielewe wazi 

kwamba bajeti yao itapita endapo watakubali fedha za 

TANAPA na TAWA ziende zikafanye kazi ya kulinda 

maliasili zetu ambazo ziko pale ndani. Kwa hiyo nafikiri 

kwamba hili ni wazo ambalo Kamati imelileta na sisi 

tunaliunga mkono. (Makofi) 

 

Mheshimiwa Mwenyekiti, wazo la pili, ninataka 

nizungumzie pongezi za watu wa Ngorongoro kuhama 

kwa hiari lakini kwa kuwapa haki zao. Sasa wakati 

naipongeza Ngorongoro kwa haki hizo, niende kwenye 

vijiji vitatu vya Wilaya ya Bunda ambavyo ni Nyatwali, 

Serengeti na Tamao vinahamishwa na TANAPA kwa hiari, 

kwa sababu vile vijiji vina registration ni haki yao kukaa 

pale. Lakini style inayotumika kuhamisha vile vijiji haifanani 

kabisa na style inayohamisha watu kutoka Ngorongoro, 

wakati wazo ni lile lile. Kwa hiyo, mimi naomba sasa vile 

vijiji vitatu vipewe haki. 

 

Mheshimiwa Mwenyekiti, kwa mfano, juzi wamekuja 

Mawaziri nane kwenye maeneo yale. Wale watu 

wanadai tuwape milioni 3.5 badala ya Milioni Mbili 

kwenye heka moja, kwa hiyo tunaomba kama haki zote 

haziwezi kufanana lakini at least bei halisi, thamani ya 

ardhi yao ipande kutoka milioni mbili kwenda milioni nne 

ili wapate haki sawa waweze kuhama kwenye maeneo 

yao ambayo ni haki yao, registration wamepata na ni 

haki yao kuishi pale. (Makofi) 

 

Mheshimiwa Mwenyekiti, ninaiomba sana Serikali ya 

Mheshimiwa Mama Samia, ni Serikali yetu ya CCM 

ninaomba sana ifikirie jambo hili, kutoa watu kwenye 

maeneo waliokaa kwa miaka mingi na kuwapa thamani 

ndogo ya ardhi, wanahama wanalia, wanatoa machozi 

siyo vizuri sana kufanya jambo kama hili, tunaomba 

tufikirie namna ya kuongeza thamani ya valuation ya 

ardhi yao ili wapate haki sawa na watu wengine 

walivyohamishwa. 

 

Mheshimiwa Mwenyekiti, nije kwenye chombo 

kinaitwa ETS, sasa hapa niende kwa sauti ndogo. ETS 

wanaita ni Electronic Tracking System ambayo 

inaendeshwa na kampuni ya SICPA. Kampuni hiyo ililetwa 

na TRA kwa maana ya Serikali kwamba isaidie kukusanya 

mapato yetu, mimi naipenda sana ile kampuni kwa 

sababu inatuonesha mapato yako wapi! Lakini system 

inayotumika kuilipa ile kampuni ndiyo siipendi. Kwa 

sababu ile kampuni inapata bilioni 75 kwa mwaka na ina 

watumishi 15 tu na hakuna mahali bilioni 75 inaenda. 

Bilioni 75 inakusanywa na kampuni inaenda, inapelekwa 

nje hakuna mahali hiyo hela inaenda kwa Watanzania. 

(Makofi) 

 

Mheshimiwa Mwenyekiti, tunayo matatizo makubwa 

ya madawati kwenye shule za msingi, bilioni 75 zinaenda, 

kwa nini ziende? Kama ni hivyo, hizo hela kwa nini sasa 

tusitengeneze mpango ikawa Serikali inatumia kidogo 

kwa ajili ya kufanya maendeleo? Mbaya zaidi hizi fedha 

zinalipwa na makampuni ya kwetu. Makampuni ya 

uzalishaji, makampuni ya Viwanda.  

Mheshimiwa Mwenyekiti, wakati kampuni inaingia 

kulikuwa na kampuni 19, wakaongeza bei ikawa bei 

kubwa kiasi hicho, sijui dola 18.6, sijui wanaita kwa track 

1,000, lakini kwa sasa tunayo makampuni yamefika karibu 

51, naambiwa ni 27, kama ni hivyo mpango wa hiyo 

kampuni ilikuwa ilete vile vifaa, ile mitambo iliyokuwa 

nayo baadae baada ya miaka mitatu ibaki na Serikali, 

ibaki na TRA ndiyo wakusanye. Kwa nini mpaka sasa hiyo 

mitambo ipo na inakusanywa na mtu wa SICPA, kuna 

nini?  

 

Mheshimiwa Mwenyekiti, ukigusa maeneo hayo 

unataka kuuawa kuna nini hapo? Nataka kuuliza 

Mwenyekiti kuna nini hapo? Kwa nini watu wanakusanya 

bilioni 75 wanapeleka nje sisi tuna matatizo makubwa 

kiasi hicho. Nilikuwa nafikiri tulitazame hili jambo vizuri 

tuone linakwendaje. 

 

MHE. ERIC J. SHIGONGO: Mheshimiwa Mwenyekiti, 

taarifa. 

 

MWENYEKITI: Taarifa inatoka wapi? 

 

MHE. ERIC J. SHIGONGO: Mheshimiwa Mwenyekiti, 

nilitaka tu kumpa taarifa mzungumzaji ya kwamba TCRA 

walikuwa wanamfumo unaitwa TTMS kwa ajili ya kuratibu 

simu zinazoingia hapa nchini na kuratibu kazi zote za 

kampuni za simu. Mtambo huo uliwekwa na mwekezaji 

baada ya muda ameukabidhi Serikalini. Alichozungumza 

mzungumzaji hapa nakiunga mkono kabisa hawa 

walioweka mtambo wa ETS, kama muda umefika 

wauwasilishe Serikalini na Serikali ndiyo waendelee 

kukusanya kama walivyofanya TCRA. 

MWENYEKITI: Mheshimiwa Mwita Getere unaipokea 

hiyo taarifa? 

 

MHE. BONIPHACE M. GETERE: Mheshimiwa 

Mwenyekiti, naikubali kwa mikono mitatu.  

 

Mheshimiwa Mwenyekiti, ninachokiomba ni kwamba 

kampuni ile kwa maana ya mfumo wao wanafanya kazi 

nzuri sana lakini fedha inayolipwa na wawekezaji, 

makampuni halafu mbaya zaidi mpango wa kulipa hiyo 

fedha unapangwa na TRA. Wao wanapanga wameleta 

mtu atusaidie kukusanya mapato ni sawa, lakini malipo 

yao hata hawa-share. Unapanga na TRA na ela 

zinakusanywa zinaenda kwenye hiyo kampuni, sasa 

tunajiuliza kwa nini hiyo Kampuni kama imemaliza muda 

wake, hizo fedha zisikusanywe ziingie Serikalini halafu 

Serikali ione namna ya kumlipa huyo sasa.  

 

Mheshimiwa Mwenyekiti, kwa nini akusanye yeye, 

kuna mpango gani kwa huyu mtu mkataba wake 

umeisha halafu bado anakusanya hela? Kwa hiyo, mimi 

nasema mpango wake na kampuni yenyewe, mfumo 

wenyewe ni mzuri sana, system ya kukusanya hela ndiyo 

tunaiwekea mashaka. (Makofi) 

 

Mheshimiwa Mwenyekiti, niende kwenye upande wa 

ardhi, ninaiomba tu Serikali iiongeze Wizara ya Ardhi hela, 

suala la migogoro ya ardhi ni mingi sana. 

 

WAZIRI WA NCHI, OFISI YA WAZIRI MKUU (SERA, 

BUNGE NA URATIBU): Mheshimiwa Mwenyekiti, taarifa. 

 

MWENYEKITI: Mheshimiwa Getere kuna taarifa. 

Mheshimiwa Waziri. 

TAARIFA 

 

WAZIRI WA NCHI, OFISI YA WAZIRI MKUU (SERA, 

BUNGE NA URATIBU): Mheshimiwa Mwenyekiti, pamoja na 

mchango mzuri ambao Mheshimiwa Getere anautoa, 

isije ikaenda kwenye public kama vile fedha hii ambayo 

kampuni hii inalipwa ni fedha ambayo ilitakiwa ilipwe 

Serikali, isije ikaenda hivyo.  

 

Mheshimiwa Mwenyekiti, kwa sababu kimsingi ETS 

inasaidia kudhibiti productions ya products nyingi 

zinazozalishwa kwa mara moja kama soda au juice au 

bia zile ‘tatatata’ inagonga zile alama. Kwa hiyo, ile 

inamsaidia kwanza mwenye kiwanda kuweza kujua 

bidhaa zake amezalisha kiasi gani kwa ajili ya usalama na 

kujua kiwango alichozalisha, kwa hiyo inadhibiti. Ni system 

ambayo inadhibiti, pia inaisaidia Serikali kujua 

kilichozalishwa ili iweze kuchukua kodi yake. 

 

Mheshimiwa Mwenyekiti, isije ikaonekana kwamba 

fedha hii ambayo inalipwa ilikuwa ni fedha ya Serikali, ni 

fedha ambayo Serikali kwanza inapata faida ya kujua 

kilichozalishwa ili iweze kudai kodi yake, pia mwenye 

kiwanda anapata faida ya kudhibiti uzalishaji wake. Kwa 

hiyo, siyo fedha ya Serikali ila tu hoja yake inabakia tu 

kwamba mbona hizi fedha zinachukuliwa na makampuni 

na zinapelekwa nje kutoka ndani ya viwanda vyetu? Sasa 

hilo ni jambo jingine. 

 

MWENYEKITI: Mheshimiwa Getere unapokea hiyo 

taarifa. 

 

MHE. BONIPHACE M. GETERE: Mheshimiwa 

Mwenyekiti, sawa ameeleza vizuri, hoja hatujasema 

kwamba hiyo kampuni haifanyi vizuri, inafanya vizuri. Hoja 

ya kujiuliza ni kwamba ni kwa nini Serikali imeleta hiyo 

kampuni kusaidia mapato ya Serikali lakini mipango yake 

ya malipo inatokana na wazalishaji wenyewe? Kwa nini 

wawawekee wazalishaji mzigo mkubwa wa kulipa malipo 

ambayo wao hawakushiriki kufanya malipo hayo?  

 

Mheshimiwa Mwenyekiti, pia kuna kampuni zingine 

zenye bei nafuu zinazoweza kufanya kazi kama hiyo 

hazitakiwi kwenye hii nchi, kwa nini? Kwa hiyo hilo jambo 

liwe hivyo? Tunayo mashaka na hilo eneo lifuatiliwe. 

(Makofi) 

 

MHE. CHRISTOPHER O. OLE-SENDEKA: Mheshimiwa 

Mwenyekiti, taarifa. 

 

MWENYEKITI: Mheshimiwa Ole-sendeka taarifa. 

 

T A A R I F A 

 

MHE. CHRISTOPHER O. OLE-SENDEKA: Mheshimiwa 

Mwenyekiti, nakushukuru kwa kunipa nafasi ya kumpa 

taarifa rafiki yangu humu.  

 

Mheshimiwa Mwenyekiti, nataka nikuambie 

mahusiano yaliyopo kati ya SICPA na baadhi ya Wizara 

ambayo inafanya kazi nayo ni mahusiano ambayo siyo 

ya kawaida. SICPA ilishindwa tenda kadhaa katika 

vinasaba ilipokuwa inashindanishwa na kampuni zingine 

ikabebwa mara mbili na muda wake ulipoisha 

wameendelea na fedha walizokuwa wanazikusanya 

hawajalipa kodi na Serikali haioni, ni uchochoro mwingine 

katika swala la vinasaba vya mafuta.  

 

Mheshimiwa Mwenyekiti, jambo hili lilizungumzwa na 

Mbunge wa Gairo na hakuna mtu aliyetoa maelezo 

yaliyojitosheleza. Pale kuna ufisadi, Serikali iangalie na 

ilete taarifa kwenye Bunge hili juu ya ufisadi wa SICPA na 

walivyokuwa wanabebwa kama watoto wapendwa 

katika mradi huo na mkitaka ushahidi nitawaletea 

walivyoshindwa tenda zote na zote wakabebwa, SICPA 

hiyo! (Makofi) 

 

MWENYEKITI: Mheshimiwa Mwita Getere unaipokea 

taarifa hiyo. 

 

MHE. BONIPHACE M. GETERE: Mheshimiwa 

Mwenyekiti, naikubali kwa mikono miwili.  

 

Mheshimiwa Mwenyekiti, unajua kuna vitu vinaletwa, 

yaani sijui kuna nini sasa! Kwa sababu tumeshakaa 

Kamati ya Viwanda, Kamati ya Fedha, Kamati ya Sheria 

tukazungumza hilo tatizo, tukalitolea maamuzi kwamba 

huyu mtu aangaliwe upya... 

 

MHE. DKT. ALFRED J. KIMEA: Mheshimiwa 

Mwenyekiti,taarifa. 

 

MWENYEKITI: Taarifa ya mwisho hiyo. 

 

T A A R I F A 

  

MHE. DKT. ALFRED J. KIMEA: Mheshimiwa Mwenyekiti, 

napenda kumpa taarifa mzungumzaji kwamba mkataba 

wa SICPA pia uliisha muda wake na Kamati tulishauri 

Serikali kwamba wasitishe kuendelea kupata huduma 

kutoka kwa SICPA kwa ajili ya gharama zao ni kubwa, 

zipo kampuni ambazo zinazo uwezo wa kufanya huduma 

kama hiyo kwa bei ya punguzo la asilimia 70 chini ya 

ambayo SICPA anaendelea kuitoa. Kwa masikitiko 

makubwa ushauri wa Kamati yetu haukuzingatiwa SICPA 

muda wake umeisha lakini mpaka sasa hivi bado 

wanaendelea kufanya huduma hiyo.  

 

Mheshimiwa Mwenyekiti, kampuni zetu nyingi za 

Kitanzania zinalia sana, kila mtu analia hawana msaada. 

SICPA wanaiibia nchi yetu, wanasababisha mfumuko 

mkubwa wa bei kwenye nchi yetu. 

 

MWENYEKITI: Inatosa hiyo taarifa muda wako 

umeisha. 

 

MHE. DKT. ALFRED J. KIMEA: Mheshimiwa Mwenyekiti, 

ninakuhukuru sana. 

 

MWENYEKITI: Mheshimiwa Mwita Getere unaipokea 

hiyo taarifa? 

 

MHE. BONIPHACE M. GETERE: Mheshimiwa 

Mwenyekiti, naipokea lakini kwa maelezo kwamba 

hatutaki SICPA itoke, ila kama kuna mbadala wake uje. 

Tunataka bei ya SICPA ipungue kwa wazalishaji wetu.  

 

Mheshimiwa Mwenyekiti, nashukuru sana. (Makofi) 

 

MWENYEKITI: Ahsante sana Mheshimiwa Mwita 

Getere. Waheshimiwa Wabunge, nilimtaja Mheshimiwa 

Josephat Gwajima, Mheshimiwa Shabani Omari Shekilindi 

na Mheshimiwa Hawa Mwaifunga wajiandae. 

 

MHE. ASKOFU JOSEPHAT M. GWAJIMA: Mheshimiwa 

Mwenyekiti, nakushukuru sana kwa kunipa nafasi nami 

nichangie kwenye hii hoja ya Kamati ya Viwanda, 

Biashara, Uwekezaji pamoja na Mazingira. Kwa maksudi 

ya kuokoa muda nitachangia kwenye suala la Liganga 

na Mchuchuma.  

Mheshimiwa Mwenyekiti, ninaomba nizungumze kwa 

malengo ya kusaidia nchi na ninaomba nieleweke vilevile 

kwamba mchango wangu unalenga kuisaidia nchi 

tuipendayo ya Tanzania na kumsaidia Mheshimiwa Rais, 

Mama Samia Suluhu Hassan. Hivyo ndivyo ninatakiwa 

nieleweke.(Makofi) 

 

Mheshimiwa Mwenyekiti, jambo hili la mradi wa 

Liganga na Mchuchuma ulianza mapema sana mwaka 

2007 tena kwa Waraka Na. 14/2007 wa Baraza la 

Mawaziri. Katika kutafuta watu watakaofanya hii kazi 

Kampuni 48 zilijitokeza. Wakati naendelea nina-declare 

interest kwamba mimi ni Mjumbe wa Kamati ya Viwanda, 

Biashara na Uwekezaji, kwa hiyo naongea mambo 

ambayo nayafahamu vizuri sana.  

 

Mheshimiwa Mwenyekiti, kampuni 48 zilijitokeza kwa 

ajili ya kuomba kufanya hii kazi, ni kampuni moja tu peke 

yake ambayo ilikuwa tayari kuchukua project ya Liganga 

na Mchuchuma, kampuni zingine zote 47 zilitaka zifanye 

makaa ya mawe peke yake. Hii kampuni peke yake 

ambayo ilijitokeza yenyewe ifanye miradi yote miwili 

Liganga na Mchuchuma ambayo ilikuwa ni Sichuan 

Hongda ya China. 

 

Mheshimiwa Mwenyekiti, hii kampuni baada ya 

kutokea, kampuni hii ikaanza kazi na tayari Serikali 

ikaamua kupitia Wizara ya Viwanda na Biashara 

itengeneze timu maalum yenye uwezo wa kusimamia hili 

jambo. Timu iliyotengenezwa High Technical Committee 

ilikuwa ina-include watu wafuatao:-  

 

Mheshimiwa Mwenyekiti, ninaisoma hii High Technical 

Committee kukuonesha kwamba waliokuwa 

wanashughulika na jambo hili siyo mazuzu, ni watu wenye 

uelewa, ni watu wenye elimu, ni watu wenye heshima 

katika Taifa letu la Tanzania. Ilitengenezwa committee hii 

ambayo wa kwanza alikuwa ni Kamishna wa Madini 

kutoka Wizara ya Madini ndiye alikuwa Mwenyekiti; pili, 

alikuwa Kamishna wa Nishati kutoka Wizara ya Nishati na 

Madini; Tatu, alikuwa Mkurugenzi wa Viwanda kutoka 

Wizara ya Viwanda, mwingine alikuwa Mkurugenzi wa 

Uendeshaji wa Shirika la Taifa la Maendeleo (NDC), 

mwingine alikuwa Kamishna wa Sera kutoka Wizara ya 

Fedha, mwingine alikuwa Mchumi Mwandamizi kutoka 

Wizara ya Maendeleo na Miundombinu, Mwingine 

alikuwa Mkurugenzi Msaidizi wa Mipango na Ukuaji 

kutoka Wizara ya Mipango na Uwezeshaji, mwingine 

alikuwa Afisa Mipango Mwandamizi kutoka Wizara ya 

Ardhi, Nyumba na Maendeleo ya Makazi, mwingine 

alikuwa Mkurugenzi wa Mikataba ya Kimataifa kutoka 

Ofisi ya Mwanasheria wa Serikali, mwingine alikuwa 

Mkurugenzi wa Export Processing Zone Authority na 

mwingine alikuwa ni Mkurugenzi Mtendaji wa Tanzania 

Investment Center na mwingine alikuwa Mkurugenzi Mkuu 

wa STAMICO na mwingine alikuwa Mkurugenzi Mkuu wa 

RAHCO, Mwingine alikuwa Mkurugenzi Mkuu wa 

TANESCO.(Makofi) 

 

Mheshimiwa Mwenyekiti, hawa ndiyo 

waliochaguliwa kuwa technical team ya kuongoza hili 

suala la Liganga na Mchuchuma, hawa siyo watu 

wadogo. Nataka kuondoa notion kwamba eti Serikali 

iliingia kwenye mikataba bila kujua no! Hawa watu ni 

wataalam, waliochaguliwa kwenye technical team ili 

kwamba waongoze suala la Liganga na Mchuchuma 

kufikia mwisho. (Makofi) 

 

Mheshimiwa Mwenyekiti, kwa maksudi ya kuisaidia 

nchi yetu na vizazi vijavyo wakakubaliana huyu Sichuan 



1 FEBRUARI, 2023 

235 
 

Hongda - Mchina kwa ubia na Shirika la NDC la Serikali 

walikubaliana mambo yafuatayo:- 

 

 Mheshimiwa Mwenyekiti, walikubaliana kwenye 

mkataba wao wa awali kwamba Serikali ya Tanzania 

kupitia NDC ichukue asilimia 20 na huyu bwana achukue 

asilimia 80. Sasa baadae kukawa na ubishani kidogo 

kwenye hiyo percent, kwamba hapana ni kidogo sana 

baadae wakakubaliana kwamba iwekwe annex kwenye 

huo mkataba kwamba Tanzania baadae ina uwezo wa 

kununua share ikafikia asilimia 50, ili kwamba sisi kama 

Taifa tuwe na hamsini na huyu mwekezaji awe na 

hamsini, that was very good. 

 

Mheshimiwa Mwenyekiti, sasa nikufungue macho, 

mradi huu una jumla ya thamani ya dola bilioni tatu. 

Kama nchi ya Tanzania ingeweza kuchukua share ya 

asilimia 20 maana yake tungepata dola milioni 600 kila 

mwaka. Lakini mradi huu unadumu kwa muda gani, 

mradi huu kwa mujibu wa deposit unadumu kwa muda 

wa miaka 100. Kwa hiyo, Taifa la Tanzania lingepata dola 

milioni 600 mara miaka 100.  

 

Mheshimiwa Mwenyekiti, pia tulikuwa tumefanikia ku-

score kwamba tutanunua share zingine ili Taifa letu liwe 

linapata asilimia 50. Kama Taifa letu lingekuwa linapata 

asilimia 50, kila mwaka tungekuwa na uwezo wa kupata 

dollar 1.5 billion kila mwaka mara miaka 100! Narudia 

tena mara miaka 100 - this is documented. (Makofi) 

 

Mheshimiwa Mwenyekiti, ni makosa ya hali ya juu 

sana kuona bado mradi huu haujaanza mpaka leo, 

wenye uwezo wa kuipa Serikali fedha nyingi kiasi hiki kwa 

mambo ambyo nitayeleza. (Makofi)  

 Mheshimiwa Mwenyekiti, sasa kilichotokea ni 

kwamba huyu mwekezaji alikuwa tayari na Serikali kupitia 

NDC tukasaini performance contract, tukakubaliana 

naye tayari kwa ajili ya kuanza. Baada ya kusaini 

performance contract, mwekezaji akawa na wasiwasi 

baadae akasema bwana mimi naomba mnipe incentive 

zaidi kwa sababu ya uwekezaji wangu mnipe incentive 

zaidi ili kusudi niweze kupeleka huu mradi.  

 

Kwa hiyo, Serikali ikasaini tena performance contact 

ya pili na huyu mwekezaji kukubaliana na hizo incentives 

ambazo huyu mwekezaji alikuwa ameomba.  

Performance contact ya pili ilisainiwa 30 Juni, 2014 

tukasaini sisi wenyewe kwamba tumekubaliana naye ili 

apate incentives zingine. 

 

 Mheshimiwa Mwenyekiti, baada ya hapo inabidi 

sasa hizi incentive alizoomba mara ya pili ziwe gazetted. 

Haziwezi kufanya kazi bila ya kuwa gazetted na Wizara ya 

Fedha. Hazijawa gazetted mpaka leo kwa nini? Hazijawa 

gazetted mpka leo, matokeo yake tunaanza kusema 

kwamba huyu mwekezaji ni tapeli, huyu mwekezaji 

hajulikani.  

 

  Mheshimiwa Mwenyekiti, naweza kukupa ushahidi, 

Kamati hii ilisafiri kwenda mpaka China ikamtembelea 

huyu mwekjezaji, ikafika kwenye ofisi zake, ikafanya due 

diligences, ikapaona alipo. Inawezekanaje tunaweza 

kusema leo tuache mradi huu wenye uwezo wa 

kutupatia 1.2 billion dollars mara miaka 100.  

 

 MHE. CHRISTOPHER OLE-SENDEKA: Mheshimiwa 

Mwenyekiti, Taarifa. 

 

 MWENYEKLITI: Mheshimiwa Ole-Sendeka, taarifa. 



1 FEBRUARI, 2023 

237 
 

T A A R I F A 

 

 MHE. CHRISTOPHER OLE-SENDEKA: Mheshimiwa 

Mwenyekiti, namheshimu sana Baba Askofu. 

Ninaufahamu mradi huu wa Liganga na Mchuchuma 

kama ninavyo kifahamu kiganja cha mkono wangu. 

 

 Mheshimiwa Mwenyekiti, kama kuna mradi ambao 

Serikali ikitekeleza ni mradi wa kifisadi ni mradi huu wa 

Liganga na Mchuchuma kwa hali mkataba ulivyo.  

 

Mheshimiwa Mwenyekiti, mradi huo ni wa dola bilioni 

tatu na ilitakiwa ikopwe dola bilioni 2.4 kwa kugawana 

kati ya Kampuni ya Tanzania na Kampuni ya China halafu 

Wachina waje na bilioni 600 tu. Kwa kuleta kwao bilioni 

600 iwastahili wao kupata asilimia 80 ya mapato wakati 

deposit ni yetu lakini ile bilioni 2.4 tunalipa sawa kwa 

sawa. Kama tunalipa sawa kwa sawa kwa nini mapato 

hatugawani sawa? Kwa nini mimi Tanzania nipewe 20 

kwa chuma changu chote cha Liganga halafu kampuni 

ya Wachina ichukue asilimia 80? (Makofi) 

 

 Mheshimiwa Mwenyekiti, mimi nataka nikwambie 

huu ni mpango wa kifisadi mchana kweupe. Nataka 

nikwambie kama kuna kampuni ilikuwa inapiga deal ya 

kuiumiza nchi hii ni kampuni hiyo ya Chuan Hong Da.  

Nataka nikwambie hoja ziililetwa hapa Bungeni na 

waliokwenda China watuambie nani aliwapeleka na 

ripoti ya China ije hapa. Hawa ni mafisadi mchana,  mimi 

nitaweka mezani ushahidi. (Makofi) 

 

 MWENYEKITI: Mheshimiwa Josephat Gwajima 

unaipokea hiyo taarifa? 

 MHE. ASKOFU JOSEPHAT M. GWAJIMA: Mheshimiwa 

Mwenyekiti, kwanza nimshukuru sana kaka yangu 

nimwambie waziwazi anaongea bila kujua 

anachoongea. Mimi hapa nina document ninaweza ku-

supply document kwenye Bunge lako moja baada ya 

nyingine. 

 

 Mheshimiwa Mwenyekiti, nisikilize kwanza sisi 

wenyewe kama Serikali tumesaini arbitration document… 

 

MHE. STANSLAUS H. NYONGO: Mheshimiwa 

Mwenyekiti, taarifa. 

 

MWENYEKITI: Mheshimiwa Nyongo taarifa. 

 

T A A R I F A  

  

MHE. STANSLAUS H. NYONGO: Mheshimiwa 

Mwenyekiti, naomba nimtaarifu kaka yangu Mchungaji 

kwamba mradi huu bahati nzuri mimi nimekwisha kuwa 

Mwenyekiti wa Kamati ya Viwanda na Biashara na kwa 

bahati nimekwisha kuwa Naibu Waziri wa Madini. 

 

Mheshimiwa Mwenyekiti, deposit iliyopo Liganga na 

Mchuchuma makaa ya mawe kuna tani zaidi ya milioni 

400 na mradi mzima kwa maana ya chuma pamoja na 

makaa una cost dola za Kimarekani bilioni tatu. 

Mwekezaji amekuja na milioni 600 tu; bilioni 2.4 tumpe 

guarantee ya Serikali tukope naye, hilo moja.  

 

 Mheshimiwa Mwenyekiti, na incentives alizokuwa 

anaziomba ambazo Mheshimiwa Mchungaji anazisema, 

mradi ule ulikuwa uzalishe megawati 300 za umeme, 

megawati 250 alitaka Kumuuzia TANESCO na katika 

kumuuzia TANESCO alitaka aweke mtambo wa kuzalisha 

umeme na mtambo ule alitaka tumlipe capacity charge, 

at the same time amuuzie TANESCO umeme kwa senti 

dola 11. (Makofi) 

 

Mheshimiwa Mwenyekiti, mradi huo tungesema 

tuukubali ulikuwa unakwenda kutafuna nchi yetu kwa 

sababu deposit ni yetu, chuma ni yetu, tulikuwa na uwezo 

wa kumpa hata STAMICO akachimba akaweza kuuza ule 

mkaa na akazalisjha umeme na aka-supply kwenye 

chuma ambapo ni kilometa 80 kutoka kwenye makaa ya 

mawe kwenda kwenye chuma. (Makofi) 

 

 Mheshimiwa Mwenyekiti, naomba Serikali iutazame 

tena mradi huu upya, ahsante sana. (Makofi) 

 

MWENYEKITI: Mheshimiwa Josephat Gwajima 

unaipokea hiyo taarifa? 

 

MHE. ASKOFU JOSEPHAT M. GWAJIMA: Mheshimiwa 

Mwenyekiti, siipokei taarifa yake, labda nimpe shule zaidi.  

 

Mheshimiwa Mwenyekiti, mradi huu ulikuwa ndani 

yake na miradi kama mitano; mradi wa kwanza ni 

kuchimba chuma na kutengeneza chuma; mradi wa pili, 

kuchimba makaa ya mawe; mradi wa tatu, kutengeneza 

umeme megawati 600; megawati 300 na megawati 300 

ziingie katika Gridi ya Taifa; mradi unaofuata wa nne, 

kutengeneza barabara ya lami kutoka Mchuchuma 

kwenda Liganga. Hiyo ndiyo miradi iliyokuwepo pale. 

 

Mheshimiwa Mwenyekiti, sikiliza ninaomba kama 

anafikiri mimi ninabahatisha mikataba iletwe hapa 

Bungeni uone maajabu yaliyopo. Kwanza tayari tuko 

kwenye matatizo na kama angeweza kunisikiliza ushauri 

wangu mpaka mwisho ingeokoa taifa hili kupelekwa 

arbitration. Tutapigwa halafu tutaumia wakati kuna njia 

ya kutokea.  

 

Mheshimiwa Mwenyekiti, ninaomba ufanye hivi, huyu 

mtu ambaye sisi tulimuona ni tapeli, ilikuwaje tukasaini 

mikataba hii? Ilikuwaje tukaenda mpaka China 

kutembelea kampuni yake na tuka-approve? Imekuwaje 

viongozi hawa niliowataja wote wakuu wa mashirika ya 

umma wakasaini na mpaka leo mkataba uko valid, 

ilikuwaje? What happened?  

 

WAZIRI WA VIWANDA NA BIASHARA:  Mheshimiwa 

Mwenyekiti, taarifa. 

 

MWENYEKITI: Mheshimiwa Gwajima kuna taarifa ya 

Mheshimiwa Waziri wa Viwanda na Biashara. 

 

 WAZIRI WA VIWANDA NA BIASHARA: Mheshimiwa 

Mwenyekiti, pamoja na mchango mzuri anaoutoa 

Mheshimiwa Gwajima, lakini nikitambua taarifa 

iliyotolewa na Mheshimiwa Ole-Sendeka, taarifa 

iliyotolewa na Mheshimiwa Nyongo, naomba kumpa 

mzungumzaji taarifa nikitambua yeye ni Mjumbe wa 

Kamati yetu ya Viwanda, Biashara na Mazingira kwamba 

tuliyoyawasilisha kwenye Kamati ndiyo maelezo mahususi 

ya Serikali na kupitia mchanganyiko huu unaoonekana 

mbele ya Bunge lako ndio Serikali yetu kupitia viongozi 

wetu wakuu wote, Rais wa Awamu ya Nne, Rais wa 

Awamu ya Tano, Rais wa Awamu ya Sita wakiwa na 

lengo la kutekeleza mradi huu, lakini kwa maslahi 

mapana ya Taifa ndipo walipoelekeza mikataba hii iweze 

kufuatiliwa kwa sababu kama anavyosema Mheshimiwa 

Gwajima addendum iliyosainiwa, GN haiwezi kutolewa 

kwa sababu iko kinyume na sheria za nchi hii. 

Mheshimiwa Mwenyekiti, taarifa yangu naomba pia 

aweze kuipata Mheshimiwa Gwajima ndio maana wale 

uliowasoma waliokuwa kwenye timu mpaka sasa wako 

kwenye vyombo vya uchunguzi wanafanya kazi 

kujiridhisha ni nini kilichotokea mpaka kufikia hapo 

walipofikia. (Makofi) 

 

Mheshimiwa Mwenyekiti, naomba kumpa taarifa hii 

Mheshimiwa Gwajima. (Makofi) 

 

MWENYEKITI: Ahsante sana Mheshimiwa Waziri.  

 

Mheshimiwa Gwajima kwa dakika moja naomba 

uhitimishe hoja yako kama unapokea taarifa au hupokei. 

 

MHE. ASKOFU JOSEPHAT M. GWAJIMA: Mheshimiwa 

Mwenyekiti, kwanza nikubali kwamba maelezo aliyotoa 

Mheshimiwa Waziri ni wajibu wake wa Kiserikali kufanya 

hivyo, lakini mimi msimamo wangu uko pale pale na 

natoa angalizo namna utakavyofanya kwenye namna ya 

kusitisha mkataba na huyu mwekezaji, iangaliwe kwa 

umakini sana kwamba Serikali isije ikaumizwa.  

 

Mheshimiwa Mwenyekiti, lakini mimi kwa makusudi ya 

kulifanya Bunge lako na kamati yetu iwe sawa sawa niko 

tayari kuwasilisha document zinazoonesha kwamba hapa 

tulipo si pazuri sana. Nakushuru sana. (Makofi) 

 

MWENYEKITI: Ahsante, tunaendelea na Mheshimiwa 

Shabani Shekilindi na kama muda utatosha tutamalizia na 

Mheshimiwa Hawa Mwaifunga. 

 

MHE. SHABANI O. SHEKILINDI: Mheshimiwa 

Mwenyekiti, nakushuru, kwanza kabisa nimshukuru 

Mwenyezi Mungu mwingi wa rehema aliyenijalia afya na 

nguvu ya kuweza  kusimama mbele ya Bunge lako tukufu 

na kuweza kuchangia.  

 

Pili, niunge mkono hoja taarifa zote mbili kwa maana 

Wizara ya Ardhi na Wizara ya Maliasili. (Makofi) 

 

Mheshimiwa Mwenyekiti, mimi naomba nijikite 

sehemu moja tu; Bunge la Bajeti la mwaka jana Tume 

ilipewa shilingi bilioni nne, lakini baada ya Kamati yetu 

kuangalia fedha zile hazionekani. Kama unavyojua ipo 

haja kubwa sana na changamoto sana katika kupima 

ardhi yetu nchini.  

 

Mheshimiwa Mwenyekiti, fedha hizi sijajua 

zimekwama wapi, fedha sijajua zimekwama wapi kwa 

sababu fedha hizi zingetolewa kwa wakati zingeenda 

kupima zaidi ya vijiji 600. Hata hivyo kwenye vitabu fedha 

hizi hazionekani. Niiombe Serikali au Wizara ifuatilie fedha 

hizi ili ziweze kutolewa ziende kufanya kazi iliyokusudiwa. 

(Makofi) 

 

Mheshimiwa Mwenyekiti, niende kwenye fedha 

walizopewa Wizara ya Ardhi ambayo ni pesa ya 

uimarishaji wa usalama wa ardhi. Pesa hizo ambazo ni 

shilingi bilioni 345, fedha hizi ni nyingi sana, lakini 

ukiangalia walichopanga hapa ambayo ni KKK yaani 

Kupima, Kupanga na Kumilikisha, wamepewa asilimia 

asilimia 25 tu.  

 

Mheshimiwa Mwenyekiti, ili tuweke legacy na tuweke 

historia katika Bunge hili la Kumi na Mbili chini ya Spika 

wetu makini Mheshimiwa Dkt. Tulia Ackson, Naibu Spika 

Mheshimiwa Mussa Zungu na ninyi Wenyeviti wawili yaani 

wewe Mheshimiwa Najma Giga na Mheshimiwa Kihenzile, 

lazima fedha hizi sasa zifanyiwe review ili fedha hizi ziende 

kupima ikiwezekana kupima nchi nzima. (Makofi) 

 

Mheshimiwa Mwenyekiti, kwa sababu gani naongea 

hivyo, ukiangalia sasa hivi migogoro ya wakulima na 

wafugaji ni mingi sana, lakini ukienda mbali zaidi ni 

kwamba nchi hii haijapimwa, lakini ukikusanya pesa hizi 

zote zikaelekea kupima ardhi nchini, tayari tutakuwa 

tumesaidia wananchi wetu kwa asilimia 100 na hili suala 

wala hatutalirudia tena katika kupima, kupanga na 

kumilikisha tutakuwa tumekwisha maliza kazi kama 

Mheshimiwa Chege alivyosema. 

 

Mheshimiwa Mwenyekiti, niiombe Serikali yako tukufu, 

Bunge hili la Kumi na Mbili, Waheshimiwa Wabunge kwa 

pamoja tuombe hata kwa Mwenyezi Mungu 

mapendekezo haya yaridhiwe, pesa hizi ziende katika 

kupanga, kupima na kumilikisha ardhi nchini ili 

tuondokane kabisa na tatizo hili kwa asilimia 100. 

 

Mheshimiwa Mwenyekiti, niende kwenye TANAPA; ni 

kweli TANAPA wanafanya kazi moja nzuri sana na kwa 

kweli watu hawa wanastahili kuongezwa fedha na 

ukizingatia mwaka 2017 waliongezewa hifadhi sita kwa 

maana ya 16 ongeza sita ni 22, bado ina maana fedha 

walizotengewa bado bajeti ni ile ile. Lakini bila kusahau 

TAWA hawa watu wa TAWA wanafanaya kazi kubwa 

sana. Watu hawa ukiangalia ndio wanapambana na 

wanyama wakali na waharibifu, lakini watu hawa 

hawajapewa fedha na wameongezewa mapori tengefu 

zaidi ya matano, lakini ceiling bado ni ile ile. 

 

Mheshimiwa Mwenyekiti, nikuombe Bunge lako hili 

lipendekeze TAWA kuongezwa fedha ili waende kufanya 

kazi hii ambayo ni kujenga vizimba maeneo yote, kwa 

mfano sasa hivi tunavyoongea katika Kamati yetu 

mwaka 2019 mpaka sasa hivi wamejenga vizimba 15 tu, 

just imagine, wakati huo vizimba vile vinasaidia wanyama 

wakali na waharibifu kutoingia kwa wananchi wetu. 

Wananchi wetu wanadhurika. Niiombe Serikali itenge 

fedha za kutosha  wapewe TAWA watu hawa wana kazi 

kubwa sana, wanafanya kazi  nzuri mno. Waongezewe 

fedha ili tutoe migogoro ya wakulima, wanyama wakali 

kwa wananchi wetu.  

 

Mheshimiwa Mwenyekiti, sambamba na hilo twende 

kwenye mahoteli yetu; kuna hoteli 23 na lodge ambazo 

nne ziko katika hifadhi, lakini hoteli zinazofanya vizuri ni zile 

ambazo zimebinafisishwa tu. Hata hivyo zote zaidi ya 

hoteli 10 hazifanyi vizuri. Ina maana hoteli zile zinaenda 

ku-corrupt kabisa, nyingine zimebaki kama magofu.   

 

Mheshimiwa Mwenyekiti, kama unavyojua mama 

yetu Rais wetu Dkt. Samia Suluhu Hassan, Royal Tour yake 

imejibu. Kuna wazungu, kuna watalii chungu nzima, lakini 

ukija kuangalia kwenye hoteli zetu hizi zime-corrupt 

hazifanyi vizuri, zimekufa, kwa maana hazipo. Wakati 

watalii wale wanahitaji hoteli nyingi, hoteli zinahitajika.  

 

Mheshimiwa Mwenyekiti, basi niliombe Bunge hili 

lipitishe mapendekezo wanyang’anywe wawekezaji wale 

ambao wamehodhi hoteli hizi wapewe watu wengine 

ambao wana uwezo wa kuendeleza hoteli hizi. Ukiangalia 

kwenye Kamati yetu hoteli hizi zimepewa watu ambao 

hawana uwezo. Unakuta mtu amepewa hoteli halafu 

anaandika kukarabati zaidi ya miezi sita.  Kukarabati zaidi 

miezi sita hii sio sawa.  

 

Mheshimiwa Mwenyekiti, niiombe Serikali ipitishe 

mapendekezo haya hoteli zile wale wawekezaji 

wananyang’anywe na wapewe watu ambao ni wenye 

uwezo. 

 

Mheshimiwa Mwenyekiti, nimalizie na mfumo wa 

ILMIS; mfumo wa ILMIS tangu mwaka 2018 nadhani 

mpaka sasa hivi uko katika mikoa miwili tu kwa maana ya 

Dar es salaam na Dodoma, lakini bado mfumo ule 

haufanyi vizuri, niiombe Serikali yako sasa itoe fedha za 

kutosha ili mfumo huu ukae vizuri ili kuepusha migogoro ya 

wakulima na wafugaji; vijiji na vijiji; migogoro ya Wilaya na 

Wilaya; migogoro ya Mikoa na Mikoa na hata migogoro 

ya Taifa na Taifa.  

 

Mheshimiwa Mwenyekiti, baada ya kusema hayo 

naunga mkono hoja. (Makofi) 

 

MWENYEKITI: Ahsante sana Mheshimiwa Shekilindi, 

huyu ndio mchangiaji wetu wa mwisho kwa mchana huu, 

tutaendelea jioni tena na naomba niwataje kabisa 

watakaochangia tutaanza na Mheshimiwa Abbas 

Tarimba, Mheshimiwa Taska Restuta Mbogo, Mheshimiwa 

Liberata Mulamula na Mheshimiwa Dkt. Florence Samizi.  

 

Baada ya kutaja majina hayo nasitisha shughuli za 

Bunge hadi saa kumi na moja kamili jioni.   

 

(Saa 7.00 Mchana Bunge Lilisitishwa hadi Saa 11.00 Jioni) 

 

(Saa 11.00 Jioni Bunge Lilirudia) 

 

  MWENYEKITI: Waheshimiwa Wabunge, tukae.  

HOJA ZA KAMATI 

 

Taarifa ya Kamati ya Kudumu ya Bunge ya Miundombinu 

kuhusu Shughuli za Kamati kwa Mwaka 2022  

na  

Taarifa ya Kamati ya Kudumu ya Bunge ya Kilimo, Mifugo 

na Maji kuhusu Shughuli za Kamati kwa Mwaka 2022 

 

(Majadiliano Yanaendelea) 

 

MWENYEKITI: Tunaendelea na majadiliano yetu. 

Nilikuwa nimemtaja Mheshimiwa Abbas Tarimba, 

Mheshimiwa Taska Restituta Mbogo na Mheshimiwa 

Liberata Mulamula wajiandae.  Karibu Mheshimiwa. 

 

MHE. TARIMBA G. ABBAS:  Mheshimiwa Mwenyekiti, 

nakushukuru sana kwa kunipa nafasi hii nikiwa mchangiaji 

wa kwanza jioni ya leo. Awali ya yote naomba nitamke 

kwamba Taarifa ya Kamati ya Viwanda, Biashara na 

Mazingira pamoja na Kamati nyingine ya Kilimo, Ardhi na 

Maliasili taarifa zote hizo nazikubali na naziunga mkono. 

 

 Mheshimiwa Mwenyekiti, ningependa nichangie 

upande wa Viwanda, Biashara na Mazingira na 

nimechagua maeneo hayo kutokana na ukweli kwamba 

nchi yetu au nchi yoyote ile ili ipate maendeleo ni hakika 

lazima iwe na uwezo mzuri sana wa kukusanya mapato 

yake na mapato ya nchi yoyote ile iwe ni upande wa 

kodi ama mapato ambayo si ya kikodi, lazima yawe 

yanatokana basi na shughuli ambazo ni za kibiashara, 

kilimo na viwanda. Sasa hii ndio sababu ambayo 

inanifanya niweze kuchangia katika eneo hili.  

 

 Mheshimiwa Mwenyekiti, nilikuwa nikiangalia 

mapato ya Serikali katika bajeti yetu hii ya mwaka 

2022/2023, utaona kwamba tunakwenda kukusanya, 

makisio yetu ni trilioni 41.48 na kati ya hizo trilioni 23.65 

zinatokana na kodi, hii ni sawa na 57%.  Ukiangalia 

kiwango ambacho sisi tunakusanya na ukijaribu kukipima 

na pato la Taifa kuna ratio wanaangalia pale na 

inaonesha kwamba kodi ambazo sisi tuna uwezo wa 

kukusanya ni 11.7% ya pato la Taifa. 

 

 Mheshimiwa Mwenyekiti, labda pengine kwa 

wenzetu ambao wanatusikiliza, uwiano huu maana yake 

ni nini? Uwiano huu ni zile fedha ambazo Serikali 

tunakuwa na uwezo wa kuzikusanya kutoka katika 

shughuli za kibiashara, fedha zinazozunguka kwa maana 

ya pato la Taifa na ni kipimo vilevile kuonesha ni jinsi kwa 

gani Serikali ina uwezo wa kukusanya kutokana na 

shughuli za kiuchumi.  Tunajua kwamba hizo shughuli za 

kiuchumi tulizozizungumza ni kilimo, viwanda, ajira, 

biashara na vyote hivi katika asilimia kubwa sana ni 

shughuli ambazo zinafanywa na private sector. 

 

 Mheshimiwa Mwenyekiti, tukiangalia uwiano wa nchi 

nyingine hasa nchi zinazotuzunguka wenzetu wako vizuri, 

uwiano wa wastani unaotakiwa kukusanya fedha kutoka 

katika shughuli hizi za kiuchumi zisiwe chini ya 15% ili 

tuweze kukaa vizuri.  Ndio maana unakuta tuna pengo 

kubwa sana katika bajeti yetu ambayo lazima tukope 

ama tutafute njia nyingine ya kujazia pale.  Sasa kwa 

kuwa tunafahamu na Serikali yenyewe ilifahamu tangu 

mwaka 2015/2016 ikaamua kuja na kitu kinachoitwa blue-

print kama mwarobaini wa kutuondolea matatizo 

yanayohusiana na ule ugumu wa kufanya biashara katika 

nchi yetu.  

 

 Mheshimiwa Mwenyekiti, kati ya nchi 190, Tanzania 

ni nchi ya 141. Sasa katika hali kama hiyo tunafanyaje 

biashara ili kuweza kupata fedha za kutosha na hapa 

ndipo ninapowaita viongozi wa Wizara hii kwamba kuna 

haja kubwa sana ya kuwa serious, I am sorry natumia hili 

neno kuwa serious, asubuhi kulikuwa na discussion ya 

Liganga na Mchuchuma hapa, contract ambayo 

imekuwa signed mwaka 2011. 

 

 Mheshimiwa Mwenyekiti, hebu niambie kuanzia 2011 

mpaka leo ni miaka mingapi? Miaka kumi na ushee bado 

tunaambiwa majadiliano hayajamalizika na hata Kamati, 

situmii neno imelalamika, lakini Kamati inasema 

haijaridhishwa na inaitaka Serikali iweze kuendelea na 

majadiliano kwa uharaka sana. Sasa hili neno ni la kisiasa 

mno, uharaka mimi kwangu linanipa mashaka, kwa 

sababu miaka kumi tayari imepita tangu mkataba 

umesainiwa. Uharaka ni mpaka lini? 

 

 Mheshimiwa Mwenyekiti, ushauri wangu ningeiomba 

Serikali, kwa kuwa kuna fedha nyingi pale katika 

machimbo haya ya makaa ya mawe, machimbo ya 

chuma na tunahitaji sana chuma katika shughuli zetu 

nyingi, ni uchumi mkubwa huo.  Sasa leo kama 

tunaendelea kuambizana kwamba tuharakishe 

majadiliano hata kama tumeona matatizo.  Ukisoma 

marejeo mengi sana ni kweli kuna matatizo, lakini 

hatuwezi kuendelea kukaa tukasema kuna matatizo na 

tukaambiana kwamba tuchepushe majadiliano. 

 

 Mheshimiwa Mwenyekiti, naomba kwamba Bunge 

hili lingeazimia vilevile katika taarifa hii kwamba Serikali 

ingepewa muda kama kuna uwezekano wa kuwapa 

muda, hata kama ni ndani ya mwaka mmoja, its ok, lakini 

ni ndani ya mwaka mmoja tuwe tumelipatia majawabu 

suala la Liganga na Mchuchuma.  Hatuwezi kuendelea 

kulikalia kimya na tukafikiri kwamba all is well, all is not well 

kwa sababu hatuwezi tukaacha mali ikae ardhini na tuna 

watu ambao wangeweza kufanya uwekezaji, si lazima 

mwekezaji yule, lakini tufikie mahali tufanye maamuzi 

basi. 

 

 Mheshimiwa Mwenyekiti, mafanikio ya ufanyaji 

biashara, nimezungumza yanategemea na urahisi na 

uzuri wa ufanyaji biashara. Nataka nitumie tena neno 

lingine seriousness ambayo inatakiwa ionyeshwe kwenye 

Serikali hii ambayo ni sikivu kwamba yawezekana vipi 

tutunge blue-print sisi wenyewe na Serikali ikaweka 

mkono wake pale, lakini ishindwe kutekeleza blue-print. 

Wana sababu gani kwa Serikali kushindwa kutekeleza 

blue print? Ingekuwa ni document imeandikwa na watu 

wengine, wakaletewa wao kwa ajili ya implementation, 

tungeweza kusema kuna mambo mle ndani hayafai, 

lakini ni mambo ambayo yametengenezwa na Serikali 

yenyewe.  

 

 Mheshimiwa Mwenyekiti, ningeomba na ningeshauri 

Bunge hili lije na maazimio kwamba, Bunge linaazimia 

kuwa Serikali ije na mpango mahususi wa utekelezaji wa 

blue print katika maeneo ambayo yataondoa ukiritimba 

uliopo katika regulators, ni ngumu sana kufanya biashara 

sasa hivi nchini kwetu.  Najua kuna dhamira nzuri sana ya 

Serikali waliionesha kwenye Bunge lililopita karibu sheria 

15 zilifanyiwa marekebisho, lakini marekebisho yale si 

yenye kushika moyo kabisa wa wafanyabiashara, ni 

marekebisho ya juu juu.  Ningependa Serikali ije na kauli 

kwamba kweli inakwenda kudhamiria na kama 

ikiwezekana ituletee ripoti ituonyeshe status ya utekelezaji 

wa blue print imefikiwa namna gani? (Makofi) 

 

 Mheshimiwa Mwenyekiti, naomba nimalizie upande 

wa umeme. Bila ya umeme, najua kuna juhudi za Serikali, 

tunakwenda kwenye Bwawa la Mwalimu Nyerere, lakini 

hali ilivyo sasa hivi kule kwetu Dar es Salaam ni shida. Ni 

shida kwa sababu sisi hatuna mashamba, sisi hatuna REA, 

sisi hatuna labda kilimo, pale Kinondoni tunafanya 

shughuli za vibiashara vidogo vidogo na kushughulika na 

viwanda vidogovidogo. 

 

 Mheshimiwa Mwenyekiti, maeneo ambayo yana 

shida ya umeme ya kukatika kila mara, naomba nikutajie, 

pale Kinondoni mjini penyewe, Hananasifu, Magomeni, 

Mzimuni, Kigogo, Mwananyamala, Tandale, Kijitonyama, 

Makumbusho na Kata ya Ndugumbi, ni maeneo ambayo 

haipiti siku lazima umeme ukatike. Unafanya vipi biashara 

katika hali kama hiyo?  (Makofi)  

 

 Mheshimiwa Mwenyekiti, najua kuna Wizara 

inahusika na masuala ya nishati, lakini Serikali yenyewe 

izungumze.  Hapa siku zote tunasema mifumo katika 

Serikali haizungumzi, mifumo ya kodi izungumze. Sasa 

kama mifumo yenyewe haizungumzi, kwa nini Serikali 

haitaki kuzungumza? Izungumze kati ya Wizara na Wizara 

kwa sababu hakuna Wizara moja inaweza ikasimama 

peke yake, kila Wizara inamhitaji mwenzake.  Kwa hali 

hiyo tunapozungumzia suala la biashara, 

tunapozungumza suala la viwanda lazima viende 

pamoja na masuala ya utoaji wa huduma ya umeme.  

 

 Mheshimiwa Mwenyekiti, nakushukuru sana kwa 

nafasi uliyonipa.  (Makofi)  

  

MWENYEKITI: Ahsante sana Mheshimiwa Abbas 

Tarimba. Tunaendelea na Mheshimiwa Taska Restituta 

Mbogo nilimtaja na Mheshimiwa Liberator Mulamula na 

Dkt. Florence Samizi, ajiandae. 

MHE. TASKA R. MBOGO:  Mheshimiwa Mwenyekiti, 

ahsante kwa kunipa nafasi.  Kwanza kabisa nimshukuru 

Mwenyezi Mungu muumba wa mbingu na dunia kwa 

kutupa uhai kuuona mwaka 2023. Kabla sijaendelea na 

mchango wangu napenda kuunga mkono hoja za 

Kamati yangu ya Ardhi, Maliasili na Utalii, hoja zote za 

msingi ambazo zilisomwa na Mwenyekiti wa Kamati, 

naunga mkono kwa asilimia mia moja, naunga mkono 

pia hoja za Kamati ya Biashara.  (Makofi) 

 

 Mheshimiwa Mwenyekiti, napenda kuchangia 

changamoto ambazo zinawakabili wananchi lakini 

ambazo ziko nchini kwetu jinsi wanyama waharibifu 

ambavyo wanaweza wakaathiri wananchi. Zipo 

changamoto ambazo zinaikabili Wizara ya Maliasili na 

Utalii kwa ajili ya kudhibiti wanyama wakali. Wizara hii ina 

upungufu wa hifadhi 1,680 ambao wanatakiwa ili 

kuepusha wananchi wasije wakadhurika na wanyama 

wakali, lakini bado wanahitaji vitendea kazi kama pikipiki, 

helikopta kwa ajili ya movements za kule kwenye hifadhi 

zetu. 

 

 Mheshimiwa Mwenyekiti, katika haya matatizo, 

matokeo yake imekuwa mara nyingi wananchi 

wameweza kuumizwa na hao wanyama wanaotoka 

kwenye hifadhi. Pia tumekosa ufanisi zaidi wa kuangalia 

hizi hifadhi tunazidhibiti vipi, ningependa kujua kwamba 

kwanza, je, lile suala la buffer zones la mita mia tano 

kutoka kwenye hifadhi bado lipo na linazingatiwa kwenye 

hii Wizara ya Maliasili na Utalii?  (Makofi) 

 

 Mheshimiwa Mwenyekiti, pamoja na hayo nipende 

tu kuzungumzia kwamba mwananchi anapopata 

matatizo kwa mfano ameumizwa na hawa wanyama 

wakali, fidia zake haziridhishi kama jinsi Mheshimiwa 

Mwenyekiti wa Kamati yetu alivyozungumza wakati 

anawasilisha hapo asubuhi. 

 

 Mheshimiwa Mwenyekiti, ikitokea mwananchi 

ameumizwa na hawa wanyama kwa bahati mbaya kwa 

mfano akiwa ameuawa, mwananchi huyu analipwa 

kifuta machozi cha shilingi 1,000, akiwa amepata 

ulemavu analipwa kifuta machozi cha shilingi 500, akiwa 

ameumizwa kidogo anapata kifuta machozi cha shilingi 

500,000. 

 

T A A R I F A 

 

MWENYEKITI: Taarifa, Mheshimiwa Ruhoro. 

 

MHE. NDAISABA G. RUHORO: Mheshimiwa 

Mwenyekiti, naomba kumpa taarifa mchangiaji kwamba 

kifuta machozi anachokisema inapotekea mwananchi 

ameuliwa na mnyama mkali siyo shilingi 1,000 ni shilingi 

1,000,000. Ahsante. 

 

MWENYEKITI: Mheshimiwa Taska. 

  

MHE. TASKA R. MBOGO:  Mheshimiwa Mwenyekiti, 

nililigundua hilo kosa nikawa nimesahihisha labda 

msikilizaji hakusikia. Nilisema kwamba inapotokea 

mwananchi amefariki kifuta machozi anapata 

Sh.1,000,000, anapokuwa amepata ulemavu wa kudumu 

anapata Sh.500,000 na anapopata majeraha madogo 

madogo anapata Sh.200,000. 

 

 Mheshimiwa Mwenyekiti, sasa basi ukienda kwenye 

matangazo ya hifadhi zetu unakuta kuna hifadhi 

imebandikwa pale kwamba ukimgonga nyati unalipa 

Dola 1,900, ukimgonga twiga kwa bahati mbaya unalipa 

Dola 15,000, ukigonga tembo pia unalipa Dola 15,000 na 

wanyama wengine wameorodheshwa hapo, utakuta 

wamebandika hapo. 

 

 Mheshimiwa Mwenyekiti, sasa kama Mheshimiwa 

Mwenyekiti wa Kamati alivyowasilisha asubuhi, Kanuni za 

mwaka 2011 za Malipo ya Kifuta Jasho zinatakiwa 

zibadilishwe kwa sababu haziendani kabisa na hali halisi 

ya sasa hivi. Sisemi kwamba mwananchi akifariki alipwe 

labda dola 15,000, nafahamu uhai hata kama mtu kama 

angelipwa dola 100,000, siyo sawa na uhai lakini angalau 

basi kile kifuta jasho kiweze hata kufanikisha mazishi yake 

lakini pia kiweze kusaidia hata familia yake iliyobaki. 

(Makofi) 

 

 Mheshimiwa Mwenyekiti, kifuta jasho cha shilingi 

1,000,000 kwa mtu ambaye amepoteza uhai ni kifuta 

jasho kidogo sana na ukilinganishwa na compensation 

ambayo mtu analipa akiwa amegonga twiga, tembo au 

nyati, hivyo basi niombe haya yarekebishwe. 

 

 Mheshimiwa Mwenyekiti, pia kitu kingine ambacho 

ningependa kukizungumzia ni suala la malipo ya fidia kwa 

hao hao wanyama. Kifuta jasho cha mtu mwenye 

shamba lake likiwa ndani ya mita mia tano halipwi kitu, 

lakini shamba likiwa umbali wa mita 500 mpaka kilomita 

moja analipwa shilingi 25,000, lakini analipwa kwa hekari 

tano tu. Kwa hiyo hapa hata kama mtu shamba lake 

limeliwa la ekari 100, atalipwa ekari tano tu kadiri ya 

sheria inavyosema.  Niombe sheria hizi zibadilishwe. 

 

 Mheshimiwa Mwenyekiti, suala lingine ambalo 

ningependa nilizungumzie hapa ni suala la utalii. Utalii 

unaenda vizuri, tunampongeza Mheshimiwa Waziri wa 

Utalii lakini pia tunampongeza Mheshimiwa Rais kwa 

Royal Tour, wageni wengi wamekuja nchini lakini tuna 

matatizo makubwa ya mahoteli, mahali pa kulala wageni 

wetu. 

 

 Mheshimiwa Mwenyekiti, kabla ya hapo Serikali 

ilikuwa inamiliki hoteli 23.  Hoteli hizi Serikali ilizibinafsisha, 

lakini katika ubinafsishaji kuna watu ambao 

walibinafsishiwa hizo hoteli ambazo hazifanyi kazi mpaka 

leo na wengine walizozichukua zinafanya kazi kwa 

kiwango cha chini ambacho siyo standard. 

 

 Mheshimiwa Mwenyekiti, sasa hivi tuna uhitaji wa 

hoteli nafikiri hoteli hizo kama zisingeuzwa zingeweza 

kutusaidia. Naunga mkono hoja ya Kamati ya kusema 

kwamba hoteli zote ambazo hazifanyi kazi, zimefanya 

vibaya, zichukuliwe na Serikali ziweze kutafutiwa 

wawekezaji wapya.  (Makofi) 

 

 Mheshimiwa Mwenyekiti, nitoe mfano, Hoteli ya 

Embassy, tangu ilivyobinafsishwa ina takribani miaka 14 

haijawahi kufanya kazi na kule ndani kila kitu 

kimeharibika, lakini pia zipo Hoteli za Kunduchi Beach na 

Mikumi Lodge hazifanyi kazi na mwekezaji aliyepewa 

hoteli hizo ni mwekezaji mmoja, ambaye amepewa Hoteli 

za Embassy, Kunduchi Beach pamoja na Mikumi 

ameshindwa kuzikarabati hizi hoteli kwa takribani miaka 

14.  

 

Mheshimiwa Mwenyekiti, sasa basi mtu kama huyu ni 

mtu ambaye tayari automatically amevunja ule mkataba 

wa ubinafsishaji. Sioni sababu ya Serikali kuanza 

kumbembeleza kumwandikia barua ya kuja kwenye 

meza ya maridhiano, kwa sababu automatically huyo 

mtu ameshavunja mkataba. (Makofi) 

Mheshimiwa Mwenyekiti, tuna wageni wengi 

wanakuja. Niseme tu, Sera ya Ubinafsishaji wa Hoteli kwa 

wakati ule labda ilikuwa nzuri, lakini haikuleta tija kwa 

Taifa letu. Hivyo basi, naomba kama Mwenyeketi wa 

Kamati alivyosema, tunataka action, hatutaki 

majadiliano, tunataka hoteli hizo zirudi Serikalini. (Makofi)  

 

Mheshimiwa Mwenyekiti, suala lingine ambalo 

ningependa kulizungumzia ni kuhusu Wizara ya Ardhi. 

Waliozungumza mbele yangu nawaunga mkono kwa 

hoja walizozizungumza, lakini napenda kuzungumzia 

suala la fidia. Kuna hizi kampuni ambazo zinapita zikipima. 

Wanapomkuta mtu ana shamba lake, kwa mfano 

shamba la ekari 100, hana hela ya kupima, wana tabia 

ya kusema kwamba tutakupimia bure halafu utatupa 

sehemu ya viwanja. (Makofi) 

 

Mheshimiwa Mwenyekiti, naomba Wizara ya Ardhi 

ilete utaratibu, ijulikane kabisa kampuni kama inapima 

bure italipwa viwanja vingapi? Kuliko kama ilivyo sasa hivi, 

makampuni yanakwenda kule, yanafanya negotiation, 

matokeo yake wanawadhulumu wananchi. Unakuta 

mwananchi ana shamba lake la ekari 100 anapimiwa 

viwanja, anaonekana kwamba yule aliyepima kachukua 

viwanja 30 akagawanya sawa kwa sawa na mtu 

mwenye ardhi yake. Hiyo siyo sawa.  

 

Mheshimiwa Mwenyekiti, kuwe na kanuni ambayo 

itatoa mwongozo kwamba iwapo mwananchi ana 

shamba lake, anataka kupimiwa, basi kanuni inasema 

kwamba labda ni asilimia 100 ya viwanja; kama 

amepima viwanja 10, labda hiyo kampuni ichukue 

kiwanja kimoja. Siyo kampuni ipime viwanja 10 ichukue 

viwanja saba au sita, inagawana sawa na mwenye mali, 

naona siyo sahihi.  

(Hapa kengele ililia kuashiria kwisha kwa muda wa 

Mzungumzaji) 

 

MHE. TASKA R. MBOGO: Mheshimiwa Mwenyekiti, 

suala lingine ambalo… 

 

MWENYEKITI: Mheshimiwa muda umeisha. 

 

MHE. TASKA R. MBOGO: Mheshimiwa Mwenyekiti, 

ahsante. Naunga mkono hoja. (Makofi) 

 

MWENYEKITI: Ahsante sana Mheshimiwa Taska, 

tunaendelea na Mheshimiwa Liberata Mulamula, na 

Mheshimiwa Dkt. Florence Samizi na Mheshimiwa Hawa 

Mwaifunga, wajiandae. 

 

Mheshimiwa Liberata. 

 

MHE. BALOZI LIBERATA R. MULAMULA: Mheshimiwa 

Mwenyekiti, naomba nianze kwa shukrani, maana katika 

diplomasia tunachojua zaidi ni kushukuru na kushukuru 

tena kwa kila jambo. Nakushukuru kwa kunipa nafasi 

kuchangia kwenye taarifa ya Kamati ya Viwanda, 

Biashara na Mazingira, na kama back bencher kwa mara 

ya kwanza. (Makofi) 

 

Mheshimiwa Mwenyekiti, kabla sijazungumzia mada 

zenyewe, naomba kupitia kwako, namshukuru kipekee 

Mheshimiwa Spika, kwa kunipokea nilipotoka katika 

Uwaziri na kunipangia Kamati ya Kudumu ya Bunge ya 

Viwanda, Biashara na Mazingira. Namshukuru sana 

Mheshimiwa Spika na nakiri kwamba Kamati hii imepanua 

sana uelewa wangu wa mambo mengi kuhusu sekta 

tunazozisimamia. (Makofi)  

Mheshimiwa Mwenyekiti, namshukuru pia Mwenyekiti 

wa Kamati yetu, Mheshimiwa David Kihenzile na Makamu 

wake, Mheshimiwa Eric Shigongo na Wajumbe wenzangu 

wa Kamati pamoja na Makatibu wetu, Ndugu Anjelina 

Sanga na Ndugu Chipanda kwa mbeleko kubwa 

walionipatia na kuniwezesha kujifunza kuwa Mjumbe wa 

Kamati hii katika kipindi kifupi. Nimejifunza mengi, 

tumeenda kwenye ziara. (Makofi) 

 

Mheshimiwa Mwenyekiti, tukiwa kwenye Posta sikujua 

kwamba Mheshimiwa Spika uliwachagua Wajumbe wa 

Kamati hii pamoja na ujuzi wao wa biashara lakini 

wanajua ku-entertain. Kwa hiyo, nakushukuru kwamba 

nimejifunza mengi. (Makofi) 

 

Mheshimiwa Mwenyekiti, bila kupoteza muda, 

naomba niunge mkono hoja ya Kamati yetu ya Bunge ya 

Viwanda, Biashara na Mazingira pamoja na 

mapendekezo yaliyowasilishwa na Mwenyekiti wetu. Pia 

naunga mkono hoja ya Kamati ya Ardhi, Maliasili na Utalii. 

(Makofi) 

 

Mheshimiwa Mwenyekiti, naomba nitumie fursa hii 

kuongeza mchango wangu kwenye maeneo matatu 

yanayohusu Sekta zetu za Viwanda, Biashara na 

Mazingira kwa ajili ya tafakuri ya Bunge lako Tukufu na pia 

kuishauri Serikali yetu sikivu. Kama mwanadiplomasia 

mmoja alivyosema, yamesemwa mengi, lakini naomba 

niseme yale ambayo hayakusemwa katika kuweka 

msisitizo kwa taarifa ya Kamati yetu. 

 

Mheshimiwa Mwenyekiti, nitajikita katika maeneo 

matatu. Moja, ni mabadiliko ya viwanda duniani. Kwa 

lugha ya siku hizi inaitwa fourth industrial revolution. Pia 

nitajikita kwenye eneo la biashara bunifu, yaani kwa 

Kiingereza startups. Mwisho nitajikita katika uchumi wa 

viwanda vya kijani (green industries) lakini kupitia Sera 

yetu ya Mazingira. (Makofi) 

 

Mheshimiwa Mwenyekiti, katika Kamati tumepata 

wasaa wa kutembelea viwanda, tumepokea ripoti za 

Serikali na mipango iliyonayo. Nafurahi kuwa wote tuliopo 

hapa leo tunaelewa umuhimu wa viwanda katika kukuza 

uchumi wa nchi yetu. Viwanda vinasaidia kutengeneza 

ajira, kutupatia kazi, lakini napenda sana kuishauri Serikali 

kutupia jicho na kujiandaa na mabadiliko makubwa ya 

viwanda ambavyo nimesema yanapewa kipaumbele 

duniani (fourth industrial revolution). (Makofi) 

 

Mheshimiwa Mwenyekiti, pengine tutakuwa na 

semina, tutaomba watupe semina kuhusu hii, lakini kwa 

kifupi niseme, tofauti na karne ya 19 na 20, viwanda vya 

leo vinapigana vikumbo kutengeneza bidhaa 

zinazohusika sana na electronic na pia zinazoongeza 

thamani ya bidhaa. Kwa mfano, katika hiyo fourth 

industrial revolution yameanza kutengenezwa magari 

yanayotumia umeme, robot na vifaa vya kieletroniki.  

 

Mheshimiwa Mwenyekiti, kwa ajili hiyo, niseme 

kwamba nchi yetu imejaliwa rasilimali zote katika kwenda 

njia hiyo ya fourth industrial revolution. Mtakumbuka 

katika Mkutano wa Davos wa World Economic Forum, 

Mheshimiwa Rais aliongelea rasilimali tulizonazo. Nchi yetu 

imebahatika kuwa na nickel, graphite na earth minerals 

ambazo sasa hivi zinatumika katika kutengeneza viwanda 

vya sasa vyenye supply chain, na kufanya hivyo, 

tutajihakikishia nafasi yetu katika mapinduzi ya nne ya 

viwanda yajayo. 

Mheshimiwa Mwenyekiti, kuhusu startups, 

namshukuru Mheshimiwa Waziri wa Viwanda na Biashara 

alitupa faraja kwamba mmeanza kuangalia jinsi ya 

kupitia sera na kutoa umuhimu kwa zile startups ambazo 

zaidi zinatumia teknolojia, ubunifu na zenye uwezo wa 

kuumuka kulinganisha na biashara za kawaida. 

Nisingependa tukawa tunachanganya kuhusu startups na 

SMEs. SMEs zinaweza kuwa startups, lakini startups siyo 

SM’s. 

 

Mheshimiwa Mwenyekiti, kwa hiyo, mnavyoona 

facebook, uber, zote hizo zilianza kama startups, lakini 

mnaona sasa ziliweza kuendelea kufanya biashara ya hali 

ya juu. Kwa Watanzania tuna kampuni ambazo zilikuwa 

kwenye incubators kama Max Malipo, Kopa Gas na Nala, 

lakini bahati mbaya biashara hizi bado hatujazipa 

kipaumbele na wala hazina sera. Nchi nyingi zimeweza 

kuvutia wawekezaji, (financial Investment) katika hizo. 

Kwa mfano, kama Nigeria sasa hivi wametangaza karibu 

Dola bilioni 100.37 ambazo zime-attract baada ya 

kupitisha sheria ya startups. (Makofi) 

 

Mheshimiwa Mwenyekiti, eneo lingine, pia 

Mheshimiwa Rais amekuwa mwepesi, anajenga chuo. 

Ameelekeza tujenge Chuo cha Digital Technology 

Institute ambacho kitasaidia vijana katika kuendeleza 

ubunifu na teknolojia na tayari Serikali ya Jamhuri ya 

Korea imekubali kusaidia kujenga chuo hiki. Kwa hiyo, rai 

yangu kwa Serikali ni kuifanyia kazi ili tuwe na sera 

mapema iwezekanavyo, tufungulie fursa kwa vijana 

wabunifu waweze kubuni na kuvutia mitaji mikubwa 

kutoka nje. (Makofi) 

 

Mheshimiwa Mwenyekiti, mwisho, lakini siyo wa 

umuhimu, ni eneo la mazingira. Tuendapo, ajenda ya 

mazingira na viwanda inaenda sambamba. 

Nampongeza sana Mheshimiwa Spika kwa kuweza 

kuliona hili na kuunganisha hizi Kamati ya Viwanda na 

Biashara na Mazingira. Ila tumekuwa tunaangalia katika 

upande wa kuchafua mazingira. 

 

Mheshimiwa Mwenyekiti, nafasi ya viwanda katika hii 

inayoitwa nishati jadifu (green energy), nchi nyingi au 

makampuni mengi kusudi waweze kuwekeza kwenye 

viwanda vyetu lazima tuzingatie hii green energy. Ndiyo 

maana inaitwa green energy industries, tuliangalie na 

tulipe umuhimu. Maana yake hakuna mtu atakayetaka 

kuwekeza viwanda ambavyo havikidhi masharti ya green 

energy. (Makofi) 

 

Mheshimiwa Mwenyekiti, pia nihimize Ofisi ya 

Makamu wa Rais wachangamkie fedha za kukabiliana 

na mabadiliko ya tabia nchi ambazo zimekuwa 

zinatangazwa kwenye mikutano mikubwa, lakini pia 

kupitia Green Climate Fund na Global Environment Fund. 

Fedha hizi ni kwa ajili ya nchi zilizoendelea, lakini 

wawekezaji wetu wa ndani wanaweza kupata fedha hizi 

ikiwa wanaweza kuwa na viwanda mbali mbali ikiwemo 

recycling plants. Kwa hiyo, ni wakati wa sasa Ofisi ya 

Makamu wa Rais, Mazingira ifungulie fursa za aina hii.  

 

Mheshimiwa Mwenyekiti, tumeona biashara ya 

carbon. Kabla hujanitoa, nilikuwa nasema tumepewe 

Mwongozo wa Kitaifa wa Biashara ya Carbon. Sijui 

wangapi wanajua, lakini tumeambiwa pia Kanuni za 

Udhibiti na Usimamizi wa Biashara ya Carbon imekuwa 

mfano kwenye Mkutano wa COP27. Mimi nataka wote 

tuweze kujua kwamba hii ni biashara, lakini kampuni za 

nje ndiyo zimekuwa zinafaidika.  

Mheshimiwa Mwenyekiti, kwa hiyo, nimalize kwa 

kushukuru tena, lakini pia niseme naunga mkono hoja mia 

kwa mia. (Makofi) 

 

Mheshimiwa Mwenyekiti, ahsante sana. (Makofi) 

 

MWENYEKITI: Ahsante sana Mheshimiwa Balozi 

Liberata Mulamula. Tunaendelea. Nilimtaja Mheshimiwa 

Dkt. Florence Samizi, Mheshimiwa Hawa Mwaifunga na 

Mheshimiwa Luhaga Mpina ajiandae. 

 

MHE. DKT. FLORENCE G. SAMIZI: Mheshimiwa 

Mwenyekiti, ahsante sana kwa kunipatia nafasi nami 

niweze kuchangia hoja tulizokuwanazo mbele yetu. 

Nianze kwa kuunga mkono hoja zote mbili za Kamati ya 

Ardhi na Kamati ya Viwanda. (Makofi) 

 

Mheshimiwa Mwenyekiti, kwanza kabisa nianze kwa 

kumpongeza Rais wetu, mama yetu, Mheshimiwa Dkt. 

Samia Suluhu Hassan ambaye ameonesha kwa vitendo 

kwa kufanya The Royal Tour ambayo imeenda kuimarisha 

utalii katika nchi yetu. Takwimu zinaonesha kwamba 

watalii wameongezeka katika nchi yetu ambapo mwaka 

2020/2021 tulikuwa na watalii 922,692 lakini mwaka 2022 

tumekuwa na watalii 1,454,000. Hii ni takribani ongezeko 

la asilimia 57. 

 

Mheshimiwa Mwenyekiti, utalii wa ndani uliongezeka 

kwa asilimia 199.5 pale ambapo mwaka 2020/2021 

tulikuwa na watalii 788,000 lakini mwaka 2022 tulikuwa na 

watalii wa ndani 2,363,000. Hii inatuambia nini sasa? Hii 

inatuambia kwamba, Serikali inapaswa kujipanga 

kuendelea kuwapokea hao wageni kwa sababu 

Mheshimiwa Rais ameshaonesha njia kwa kufanya The 

Royal Tour ili kuongeza utalii katika nchi yetu. Ndiyo 

maana tumeona watalii wameongezeka. 

 

Mheshimiwa Mwenyekiti, sasa Serikali inapaswa 

kuendeleza hizi jitihada kwa kuweka mikakati madhubuti 

ambayo itasababisha utalii uzidi kuendelea mbele. Iko 

mikakati ambayo Serikali inaweza kuendelea kuifanya 

ikiwemo kuimarisha na kuboresha mazingira ya watalii. 

Ukiangalia taarifa ya CAG inatuambia kwamba yapo 

maeneo makubwa ambayo Serikali inaweza kuyafanyia 

kazi, ikiwemo kuboresha hoteli na lodge katika nchi yetu, 

kwa sababu imeonekana kuna changamoto ya watalii 

kupata malazi. 

 

Mheshimiwa Mwenyekiti, cha pili, ni kuongeza vivutio 

vya utalii. Kwa hiyo, Serikali inapaswa iyafanyie kazi hayo 

mambo mawili ili kuhakikisha kwamba mapato na utalii 

unakua katika nchi yetu. (Makofi) 

 

Mheshimiwa Mwenyekiti, nitajielekeza kwenye hoteli 

na lodge zilizokuwepo ambazo zilikuwa zinasimamiwa na 

Serikali. Ikumbukwe kwamba mwaka 1992 Serikali 

ilibinafsisha hizi hoteli kwa Sheria ya Mashirika ya Umma 

ya Mwaka 1969. Hapo Serikali ilikuwa na hoteli na lodge 

23. Hizi hoteli 23, 17 zilikuwa zinasimamiwa na Shirika la 

Taifa na hoteli 6 zilikuwa zinasimamiwa na Shirika la Reli.  

 

Mheshimiwa Mwenyekiti, Serikali ilikuwa na lengo zuri 

kwamba sasa wawekezaji waweze kuja nchini kwetu 

wawekeze lakini tushirikiane katika kumiliki na uendelezaji. 

Hili halikutokea kwa sababu hapo mwanzo wakati hoteli 

hizi zinaandaliwa zilikuwa zinaendeshwa kwa hasara, na 

pia zilikuwa na madeni mengi. Lengo lilikuwa zuri lakini tija 

hiyo haijaweza kufikiwa kwa sababu mwaka 2022 mwezi 

wa Tano Serikali iliunda Tume Maalum ambayo ilikwenda 

kuzifanyia tathmini hizi hoteli. Ilionekana katika hizo hoteli 

23, ni hoteli 10 ambazo zinafanya kazi. Katika hizo hoteli 

10 zinazofanya kazi, hoteli nne ndiyo zimefanyiwa 

ukarabati ambao ni sahihi, lakini hoteli sita zimefanyiwa 

ukarabati ambao hauridhishi. 

 

Mheshimiwa Mwenyekiti, hoteli sita hazifanyi kazi, 

kwa hiyo, hata taarifa zake za kujua uwekezaji wake 

ukoje, hazikuweza kupatikana. Hoteli nyingine sita 

hazijaweza kufanya kazi kabisa. Hii ikiwemo na Hoteli ya 

Embassy ambayo ipo Mjini kabisa Dar es Salaam. Hoteli 

ya Musoma, imeungua, ni pori, ni kichaka cha kulala 

popo. Hoteli ya Mbeya haifanyi kazi na nyingine nyingi 

katika hizi sita ambazo hazijafanya kazi na ni magofu. 

(Makofi) 

 

Mheshimiwa Mwenyekiti, ipo hoteli nyingine ya Moshi 

Hotel ambapo hii mwekezaji alikopa na baada ya 

kushindwa kulipa, TID imeuza hoteli. Kwa hali 

tuliyokuwanayo nchini ya hili ongezeko la watalii 

linalojitokeza, lazima Serikali ije na mkakati madhubuti wa 

kuhakikisha kwamba hizi hoteli sasa zinaweza kufanya 

kazi. Ifanyaje sasa? Maana kwa hali ya kawaida, hata sisi 

wananchi tukinunua viwanja kama hujakiendeleza kwa 

muda Fulani, unapaswa kunyang’anywa, lakini Sheria 

yetu ya Mashirika ya Umma haina ukomo. 

 

Mheshimiwa Mwenyekiti, kwa hiyo, naiomba Serikali 

ianze mchakato wa kuangalia sheria. Sheria ya Uwekezaji 

iwe na ukomo ili pale ambapo mtu ameshindwa 

kuendeleza, basi sheria iweze kuchukua mkondo wake. 

Hizi hoteli ambazo hazijafanyiwa ukarabati tangu mwaka 

1992 mpaka leo hazijafanyiwa ukarabati, ukarabati sijui ni 

wa miaka mingapi, Serikali irejee upya mikataba 

kuhakikisha kwamba hizi hoteli zinarudi, zifanyiwe 

ukarabati, tutafute wawekezaji wenye uwezo. Kwa 

sababu wawekezaji ambao wamechukua hizo hoteli 

wamekaa nazo miaka yote hii ni dhahiri kwamba 

hawataweza kutatua hii shida ya malazi tuliyokuwanayo 

katika nchi yetu. (Makofi) 

 

Mheshimiwa Mwenyekiti, kipo kipengele kingine 

ambacho naomba Serikali ikiangalie pia kwa jicho la pili. 

Tume yetu imeshauri kwamba hizi hoteli zirudishwe kwa 

Shirika la Reli ambalo lililokuwa linamiliki hapo awali. Kwa 

mfano, Hoteli ya Musoma na Hoteli ya Mbeya 

wamekubaliana na sasa zimerudishwa Serikalini kwenye 

shirika hili. Hata hivyo Shirika letu la Reli bado lina 

majukumu makubwa ya kuboresha miundombinu yetu ya 

reli. 

 

Mheshimiwa Mwenyekiti, nashauri kwamba kwa 

kuwa Wizara ya Maliasili ni Wizara ambayo kwa sasa ina 

uhitaji mkubwa wa hizi hoteli; kwa hiyo, nina hakika 

wakipewa jukumu hili kuzisimamia wao, basi watazipa 

kipaumbele cha kuzitengeneza ili watalii wetu waweze 

kupata sehemu ya kulala. Kwa hiyo, Serikali iwarudishie 

Wizara ya Maliasili ili waweze kutafuta wawekezaji wenye 

uwezo. 

 

Mheshimiwa Mwenyekiti, lipo eneo jingine ambalo 

Wizara yetu inaweza kuboresha zaidi ambalo nimesema 

ni kuongeza vivutio. Tunazo hifadhi zetu ambazo 

zinafanya matumizi machache. Kwa mfano, nitatoa 

mfano wa Hifadhi yangu ya Muyoozi ambayo ni hifadhi 

ya uwindaji. Hifadhi hii ina wanyama wote wakubwa 

watano lakini pia ina wanyama ambao wanaenda 

kupotea kama vile statunga ambayo ni jamii ya swala 

lakini na ndege shubil ambao hawapo maeneo mengi.  

Mheshimiwa Mwenyekiti, kwa hiyo, niiombe Wizara 

ichukue umahususi wake kabisa kuanzisha utalii mwingine 

ikiwemo utalii wa picha kwenye hifadhi ile ili kuongeza 

kipato. Kuna utalii wa kuvua ambao unaweza ukafanyika 

ili kuongeza kipato. 

 

 Mheshimiwa Mwenyekiti, tofauti ya utalii wa uwindaji 

na utalii huu wa picha na wa uvuvi, huu unaruhusu jamii 

kupata faida ya moja kwa moja. Utalii wa uwindaji tuna 

faidika na CSR, sawa tunashukuru lakini hatupati faida ya 

moja kwa moja kwa sababu muwekezaji anakuja moja 

kwa moja hifadhini anawinda anaondoka. Tukipata utalii 

huu wa picha basi tunaamini watalii watafika katika jimbo 

letu katika ile Kata ya Busagara, Kijiji cha Kifura, wananchi 

pale watafaidika kwa sababu watakunywa maji, 

atanunua hiki basi watakiongezea kipato. 

 

 Mheshimiwa Mwenyekiti, vijana wetu wa maeneo ya 

pale basi watawasaidia hawa watalii kuhakikisha 

kwamba wanaweza kufika kule mbugani kwa hiyo 

tutaweza kupata mapato zaidi. Pia upo utalii wa fukwe 

ambao bado hatujafanya vizuri. Tukifanya vizuri kwenye 

utalii wa fukwe basi tutaongeza vivutio na ni dhahiri 

kwamba watalii wanapenda utalii wa fukwe ndiyo 

maana tunaona watalii wanapenda kwenda Zanzibar 

kwenye utalii wa fukwe kuliko huku kwetu. Basi tufanye, 

Wizara tunaiomba Serikali ijielekeze kwenye utalii wa 

fukwe ili tuweze kuongeza vivutio ambavyo vitatusaidia 

kuongeza pia mapato. 

 

 Mheshimiwa Mwenyekiti, tuna utalii wa malikale, 

malikale ziko maeneo mengi sana ambapo bado 

hazijafanyiwa kazi vizuri. Zikifanyiwa kazi vizuri hizi malikale 

basi zitaisaidia Serikali kuongeza mapato.  (Makofi) 

 Mheshimiwa Mwenyekiti, nimalizie kwa kusema 

naishukuru sana Serikali kwa jinsi ambavyo inaendelea 

kufanya kazi vizuri katika Wizara yetu ya Maliasili, 

nimpongeze Mheshimiwa Waziri, Naibu Waziri na Wizara 

nzima kwa jinsi ambavyo wanaendelea kufanya kazi vizuri 

kuhakikisha kwamba Serikali inaendelea kufanya vizuri. 

(Makofi) 

 

Mheshimiwa Mwenyekiti, kipekee tunaendelea 

kuomba Serikali iongezewe bajeti. Tumesema TANAPA 

ilikuwa na hifadhi 16, lakini sasa imeongezewa hifadhi sita 

nyingine lakini bajeti yake ni ile ile. Ni ukweli usiopingika 

kwamba huduma haziwezi kuwa vile vile na kama 

huduma siyo nzuri basi tunawapoteza watalii wetu.  

 

Mheshimiwa Mwenyekiti, ahsante sana kwa kunipa 

nafasi, naunga mkono hoja. (Makofi) 

 

 MWENYEKITI: Ahsante sana Mheshimiwa Dkt. Florence 

Samizi, nilimtaja Mheshimiwa Hawa Mwaifunga na 

baadae atakuja Mheshimiwa Luhaga Mpina, 

Mheshimiwa Asya Mwadini ajiandae. 

 

 MHE. HAWA S. MWAIFUNGA: Mheshimiwa Mwenyekiti, 

nakushukuru kwa kunipa nafasi niweze kuchangia nkatika 

hoja zilizowasilishwa. Kwanza ningependa kuunga mkono 

hoja ya Kamati ya Ardhi, Maliasili na Utalii ambayo ni 

kamati ninaihudumu kwa kipindi hiki. 

 

 Mheshimiwa Mwenyekiti, Serikali tuliiomba na 

tunaendelea kuomba kama kamati kuona namna bora 

ya kuweza kuongeza fedha katika mashirika ambayo 

yanahudumiwa na Wizara hii ya Maliasili ikiwepo Shirika la 

TANAPA lakini pia TAWA. Kumekuwa na uongezaji wa 

hifadhi lakini pia kumekuwa na uongezaji wa mapori. 



1 FEBRUARI, 2023 

267 
 

Yote haya yanahitaji kuhudumiwa, kwa mfano leo 

tunavyozungumza TAWA wameongezewa mapori 

matano zaidi kutoka mapori 22 yamekwenda kuwa 

mapori 27. (Makofi) 

 

 Mheshimiwa Mwenyekiti, unapowapa mapori 

mengine zaidi kwa bajeti ile ile hawa watu wanakwenda 

kufanya kazi namna gani? Tunaona jinsi ambavyo kuna 

changamoto, wanyama wakali wanakwenda kuvamia 

watu, kuvamia mashamba ya watu, hawa watu hawana 

manpower ya kutosha, hawana fedha za kutosha, 

tunategemea hawa watu wafanye kazi kwenye 

mazingira gani? Niiombe sana Serikali iweze kutenga 

fedha ya kutosha ili hawa watu waweze kufanya kazi zao 

kwa ufanisi. (Makofi) 

 

 Mheshimiwa Mwenyekiti, Tunaiangalia TANAPA. 

Tukiangalia pia kwenye suala zima la utalii, hawa watu 

wanakusanya mapato, TFS halikadhalika wanakusanya 

mapato. Mapato yale yanapokusanywa sasa hivi 

yanakwenda moja kwa moja kwenye mfuko mkuu. 

Kutoka kwenye mfuko mkuu kurudi huku imekuwa 

changamoto. Niiombe Serikali itambue kwamba ukitaka 

kula sharti uliwe. Toa fedha upate fedha. (Makofi) 

 

 Mheshimiwa Mwenyekiti, unapotaka kupata fedha 

bila kutoa fedha utapata wapi? Toeni fedha watu 

wafanye kazi fedha ziingie. Mheshimiwa Waziri wa Fedha 

tunaliomba sana hili jambo ili mfuko wako uweze kutuna 

zaidi wape watu fedha wanaoingiza fedha. TANAPA 

wanaingiza mapato, TFS wanaingiza mapato, TAWA 

wanaingiza mapato lakini yale yanapoingia hayarudi 

hawa watu waende wakafanye kazi. (Makofi) 

Mheshimiwa Mwenyekiti, leo hapa tunapozungumza 

Royal Tour imelipa, wageni wanakuja chungu nzima, 

hawa watu wanaumiza vichwa hawa wageni 

watakaokuja kwenye hii high season safari hii wataenda 

kulala wapi? Watakwenda kulala wapi kwa sababu 

hawana fedha ya kuweza kuendeleza mipango mingine 

ya kuhakikisha wanaendelea kupokea wageni. Mpaka 

kuna wakati kamati tulishauri labda pengine tuliwahi sana 

kutangaza hii Royal Tour wakati bado Serikali 

hamjajiandaa. Hebu tuwe serious na haya mambo. 

(Makofi) 

 

 Mheshimiwa Mwenyekiti, kama kweli tunataka utalii 

uweze kuongeza mapato katika nchi hii ni lazima tufike 

mahali tukubali kupoteza fedha ili tupate fedha kwa 

sababu tunahitaji fedha. Vinginevyo tutapiga mark time 

tutalaumu watendaji, tutalaumu Waziri, tutabadilisha 

mawaziri lakini mwisho wa siku bila fedha hii Wizara 

haiwezi kufanya kitu.  

 

 Mheshimiwa Mwenyekiti, kwa hiyo, niiombe Serikali, 

nimuombe Waziri wa Fedha aiangalie hii Wizara kwa jicho 

la tatu, aiangalie kwa umakini mkubwa, ahakikishe 

kwenye haya mashirika wanaongezewa fedha ama 

wanarudishiwa hata ile incentive angalau kwa 20% ili 

hawa watu waweze kufanya kazi. Wame-stuck, 

wamekwama. OC zenyewe sasa hivi zinachelewa, hawa 

watu wanafanyaje kazi?  (Makofi) 

 

 Mheshimiwa Mwenyekiti, kwa hiyo, niombe sana kwa 

upande wa maliasili niombe sana kwenye bajeti 

waongezewe bajeti. TAWA mpaka leo tangu mwaka 

2018/2019/2020 wanapewa shilingi bilioni 45 pekeyake, 

niambie na bado mnaendelea kuwaongezea mapori. 

Hawa watu wanafanyaje kazi? Lazima fedha ziongezwe 

ili watu waweze kufanya kazi kwa ufanisi ili mambo 

yaweze kwenda vizuri kama tunataka kutangaza utalii 

wetu na kufanya utalii ndiyo uwe unaongoza katika pato 

la Taifa. (Makofi) 

 

 Mheshimiwa Mwenyekiti, naomba nizungumzie 

kwenye upande wa ardhi. Ardhi ni changamoto sana 

nchini kwetu, siyo siri kama utakumbuka bajeti iliyopita 

watu walizungumza sana kuhusiana na masuala mazima 

ya ardhi lakini pia waliiomba Serikali kuona namna bora 

ya kuongezea tume ya matumizi bora ya ardhi fedha ili 

waweze kupanga matumizi ya ardhi kwa sababu 

kupanga ndiyo kila kitu katika ardhi ya Tanzania. 

Tukishapanga ardhi hii tukapima vijiji vyetu sawasawa, 

matatizo na changamoto za ardhi zitakuwa ni story. 

(Makofi) 

 

Mheshimiwa Mwenyekiti, ninasema na ninarudia 

tena labda kama matatizo ya ardhi kwenye Serikali 

imekuwa ni mtaji, pengine labda itakuwa ni hivyo lakini 

kama tunahitaji mwarobaini, ni lazima tukubali kuweka 

fedha katika tume ili tume hii iweze kufanya kazi yake kwa 

ufanisi. (Makofi) 

 

 Mheshimiwa Mwenyekiti, tuliomba fedha hapa bajeti 

iliyopita, tuliomba shilingi bilioni 10 wakakosa 

wakaongezewa shilingi bilioni nne katika shilingi bilioni 

moja waliyokuwa wamepewa. Hiyo shilingi bilioni nne 

hata kwenye bajeti ya safari hii nusu mwaka 

haijaonekana kabisa lakini ukiuliza unaambiwa Wizara ya 

Fedha hawajatoa, yaani wanafanya kurushiana mpira. 

(Makofi) 

 

Mheshimiwa Mwenyekiti, hatuelewi tatizo ni nini, 

tatizo ni nani, tatizo ni Wizara ya Fedha, Wizara ya Ardhi 

watatuambia hapa kwamba tujue kwamba matatizo na 

changamoto za ardhi ni mitaji kwao, watuambie hapa 

kwamba sisi matatizo ya ardhi ndiyo mitaji yetu kwa hiyo 

mtuache ili tuendelee na mambo mengine. 

 

 Mheshimiwa Mwenyekiti, kama kamati tulitegemea 

Wizara ya Ardhi imepata mkopo nadhani mtaiona humo 

kwenye taarifa yetu ya kamati. Mkopo wa zaidi ya shilingi 

bilioni 345. Tukategemea katika mkopo huo japokuwa 

kamati tulikuwa hatujui habari ya mkopo huo wala 

tulikuwa hatujui nini kinaenda kufanyika, walipotuletea 

tukagundua katika shilingi bilioni 345, shilingi bilioni 345, 

vijiji vinavyokwenda kupangwa ni vijiji 250 pekeyake 

katika vijiji zaidi ya 9000 ambavyo vinatakiwa vipangwe, 

vipimwe na viwekwe katika mpango mzima wa matumizi 

bora ya ardhi.  (Makofi) 

 

Mheshimiwa Mwenyekiti, bilioni 300, wakati tume ya 

upangaji wa ardhi waliomba shilingi bilioni 10 waende 

wakapime vijiji 600 kwa mwaka lakini leo tumepata fedha 

za mkopo ambazo Watanzania watakwenda kuzilipa hizi 

fedha, leo ndani ya miaka mitano Wizara inakwenda 

kupima vijiji 250 bila aibu halafu fedha nyingine zote 

zinapelekwa kwenye seminar wamejitengea five bilion, 

bilioni tano imetengwa kwa ajili ya seminar. (Makofi) 

 

 Mheshimiwa Mwenyekiti, wamejitengea uratibu, 

yaani kwenda kuratibu kwenye hayo maeneo 

wanayokwenda, wametenga zaidi ya shilingi bilioni 40, 

zitakwenda kutumika kwa ajili ya kazi hiyo, kuna 

uboreshaji wa ofisi za Wizara, kuna ujenzi wa ofisi kwenye 

kila mkoa, mikoa 25 wameweka fedha hizi. Kuna 

matengenezo ya magari wameweka fedha hizi, kama 

Mbunge niwaombe Waheshimiwa Wabunge wenzangu 

mkopo huu tuombe tuupitie kwanza. Huu mkopo ndugu 

zangu mikopo ina maneno mengi huko nje, Mheshimiwa 

Rais anatembea kila kukicha asubuhi, saa sita na jioni 

kutafuta fedha, hizi fedha kama hazina tija kwa 

Watanzania, hazina tija kwa wananchi, huu mkopo utatu-

cost. (Makofi) 

 

 WAZIRI WA ARDHI, NYUMBA NA MAENDELEO YA 

MAKAZI: Mheshimiwa Mwenyekiti, taarifa. 

 

 MWENYEKITI: Mheshimiwa Hawa kuna taarifa ya 

Mheshimiwa Waziri. 

 

 MHE. HAWA S. MWAIFUNGA: Mheshimiwa Mwenyekiti, 

atajibu si Waziri? (Kicheko) 

 

 MWENYEKITI: Taarifa Mheshimiwa Angelina. 

 

T A A R I F A 

 

 WAZIRI WA ARDHI, NYUMBA NA MAENDELEO YA 

MAKAZI: Mheshimiwa Mwenyekiti, ahsante, nataka 

kumpa taarifa tu msemaji na bahati nzuri ni mjumbe wa 

kamati.  

 

 Mheshimiwa Mwenyekiti, unapochukua mkopo au 

unapoingia mkataba wowote unakuwa una lengo lake. 

Lengo la mkopo huu uliochukuliwa, lengo kuu ilikuwa ni 

kuweka miundombinu ya kujenga mifumo, kujenga 

uwezo wa wataalam, kununua vitendea kazi ili kazi ya 

upangaji na upimaji iweze kukamilika vizuri na iwe 

endelevu, ndiyo lengo la mkopo. (Makofi) 

 

 MWENYEKITI: Mheshimiwa Hawa taarifa hiyo. 

 



1 FEBRUARI, 2023 

272 
 

 MHE. HAWA S. MWAIFUNGA: Mheshimiwa Mwenyekiti, 

Mheshimiwa Mabula ni Mbunge wa CCM, ilani ya chama 

chao inasemaje ndani ya miaka mitano kupima vijiji 

vingapi? Lazima tunapochukua fedha tuchukue fedha 

kwa malengo na mipango ya nchi na Taifa kwa ujumla 

lakini pia fuata ilani ya chama. Inakwambia nini? Ufanye 

nini ndani ya miaka yako mitano? Haiwezekani hata 

kama mna malengo mchukue shilingi bilioni tano muende 

mkafanye seminar na watu wanaokwenda kuseminishwa 

ni hao hao wafanyakazi wa ofisini kwao ambao tayari 

wanajua mambo mengi. (Makofi) 

 

 Mheshimiwa Mwenyekiti, lakini nchi hii haina tatizo la 

mfumo. Leo Serikali ilitoa fedha kwa ajili ya mfumo wa 

ILMIS. Umefanya kazi Dodoma na Dar es Salaam, niambie 

mpaka leo nenda pale Dodoma, ni shida na 

changamoto kubwa. Mfumo umeshindwa kufanya kazi. 

Mfumo unafanya kazi. 

 

 MHE. CHRISTOPHER O. OLE-SENDEKA: Mheshimiwa 

Mwenyekiti, taarifa. 

 

 MWENYEKITI: Taarifa Mheshimiwa, Mheshimiwa Ole 

Sendeka karibu. 

 

 MHE. HAWA S. MWAIFUNGA: Mheshimiwa Mwenyekiti, 

jamani mnanitoa kwenye stimu. 

 

T A A R I F A 

 

MHE. CHRISTOPHER O. OLE-SENDEKA: Mheshimiwa 

Mwenyekiti, nataka kumpa taarifa Mheshimiwa Mbunge 

anayeongea. Nimepata habari kwamba yeye ni mjumbe 

wa kamati hiyo na kwa maelezo ambayo ameyasema na 

maelezo ambayo Mheshimiwa Waziri ameyatoa. Kama 

hali iko hivyo ambavyo Mheshimiwa Mbunge ameeleza 

na fedha hizo zinakwenda katika mazingira ya aina hiyo 

ya kusema kujenga uwezo na posho hizo zinakwenda 

katika mazingira hayo, Serikali nashauri itoe maelezo kwa 

sababu naunga mkono hoja anayoizungumza 

Mheshimiwa Mbunge. Hatuwezi kuwa na matatizo ya 

upimaji wa maeneo halafu fedha zote zinakwenda 

kwenye Wizara. Maelezo yatolewe kwenye Bunge hili. 

 

MWENYEKITI: Mheshimiwa Hawa unaipokea hiyo 

taarifa?  

 

MHE. HAWA S. MWAIFUNGA: Mheshimiwa Mwenyekiti, 

naipokea taarifa yake kwa mikono miwili. Kwa sababu 

kama Waheshimiwa Wabunge, tutakubali huu mkopo 

uende ukafanye kazi ya haya ambayo wameyaandika 

kwenye taarifa, naomba msome taarifa ya kamati. Haya 

yamo na wamechanganua naomba msome taarifa ya 

kamati. Kama tunakwenda kukubali haya, hali ilivyo huko 

nje watu wanavyopiga kelele na mikopo, leo 

tunakwenda kukopa fedha, tunakwenda kupima vijiji 250 

katika vijiji 9,000 ambavyo vimebaki havijapimwa. 

(Makofi) 

 

Mheshimiwa Mwenyekiti, tangu uhuru nchi hii 

imepima vijiji 2,600 peke yake. Katika vijiji 12,000 na ushee 

tumepima vijiji 2,600 peke yake. Halafu vipaumbele vyetu 

ni nini kwenye suala zima la ardhi? Vipaumbele vyetu ni 

kujenga ofisi za Wizara? Vipaumbele vyetu ni kulipana 

posho? Kutengeneza magari? (Makofi) 

 

Mheshimiwa Mwenyekiti, haiwezekani, huu mkopo 

uangaliwe upya, upitiwe upya ili wakati tunakwenda 

mwaka 2025, vijiji vyote 9,000 vilivyobaki vipimwe, hii 

fedha ni nyingi itolewe shilingi bilioni 145 vijiji vipimwe, 

wakati Mheshimiwa Rais anakwenda kumnadi, hili nalo 

liwe ni sehemu ya kampeni zake.  

 

Mheshimiwa Mwenyekiti, nashukuru sana. (Makofi) 

 

MWENYEKITI: Ahsante Mheshimiwa Hawa. Nilimtaja 

Mheshimiwa Luhaga Mpina, Mheshimiwa Asya Mwadini 

atafuata na Mheshimiwa Ndaisaba Ruhoro. 

 

MHE. LUHAGA J. MPINA: Mheshimiwa Mwenyekiti, 

nashukuru sana kwa nafasi uliyonipa ili nami niweze 

kuchangia katika hizi kamati mbili. Kamati ya Viwanda, 

Biashara na Mazingira na Kamati ya Ardhi, Maliasili na 

Utalii. 

 

Mheshimiwa Mwenyekiti, suala la kukabiliana na 

wanyama wakali tembo. Suala hili ni suala kubwa, katika 

Wilaya yangu ya Meatu, wananchi waliouwawa na 

tembo kwenye Jimbo la Kisesa na Jimbo la Meatu kwa 

maana ya Wilaya ya Meatu. Wananchi waliouwawa na 

tembo ni 18, wananchi waliojeruhiwa ni tisa, mashamba 

yaliyoharibiwa ni 2,086 na nyumba zilizobomolewa ni 480. 

Mazao yaliyoliwa nyumbani ndani ya majumba ya 

wananchi ni tani 150. 

 

Mheshimiwa Mwenyekiti, suala hili tunapolizungumza 

ni suala nyeti, suala ambalo lina tatizo kubwa la 

wananchi wetu na tunataka kwa kweli majibu sahihi ya 

Serikali namna ya kupambana na hawa wanyama 

wakali. Taarifa hapa imeandikwa, Serikali inapambana 

na wanyama, inafanya doria kupambana na hawa 

wanyama lakini inajenga vituo. Suala la kujenga vituo 

nilipongeze kwa sababu katika Jimbo langu la Kisesa, 

vituo viwili vimejengwa, Kituo cha Ng’anga pamoja na 

Kituo cha Marwiro. Vinajengwa na viko hatua ya 

kukamilika. 

 

Mheshimiwa Mwenyekiti, swali langu kubwa ni 

kwamba hizi doria zinazozungumzwa na Serikali 

zinaendeshwa wapi? Mbona mashambulizi ya wanyama 

hawa hasa tembo ni makubwa kiasi hicho? Je huyu 

TAWA ambaye kazi yake ni kupambana na hawa 

wanyama kuwadhibiti wasiingie kwa wananchi 

ametengewa bajeti kiasi gani? Fedha zilizotengwa katika 

hiyo doria kwa sababu doria lazima uwe na fedha, 

magari, mafuta na vifaa. Sasa hawa tembo tunakwenda 

kupambana nao kwa namna gani? 

 

Mheshimiwa Mwenyekiti, tunaitaka Wizara ituambie 

leo, lini itakomesha tatizo la tembo kwa wananchi ambao 

wanahangaika nalo kila siku? Watu wanauwawa kila leo, 

kipaumbele chetu ni nini? Lazima Wizara leo ituambie 

namna inavyoenda kushughulikia jambo hili. 

 

Mheshimiwa Mwenyekiti, kuna tatizo la migogoro ya 

ardhi. Migogoro ya ardhi hii kila mahali, wahifadhi, 

wakulima, wafugaji wanapigana kila leo. Kila leo 

wanapigana na baadhi ya watendaji wa Serikali 

wamegeuza mtaji wa haya mapigano na hawako tayari 

kuona haya mapigano yamekwisha kwa sababu 

wamegeuza kuwa mtaji unaowapatia fedha. 

Wamegeuza kuwa ATM. Kwa hiyo, migogoro hii hawako 

tayari migogoro iishe. (Makofi) 

 

Mheshimiwa Mwenyekiti, kwa mfano mmoja, suala la 

mipaka na alama zinazoonekana kwenye hifadhi zetu 

umekuwa ni wimbo wa miaka nenda rudi. Maeneo 

mengi hayajapimwa, alama hazijawekwa, mipaka 

inayotenganisha shughuli ya wananchi na shughuli za 

wakulima na wafugaji wataachaje kugombana na 

kupigana?  

 

Mheshimiwa Mwenyekiti, suala lingine ni utanuzi 

holela wa hifadhi. Kumekuwa na utaratibu tu watu 

wanaweza kutanua tu unashtukia GN imetangazwa 

ambayo siyo shirikishi, maeneo yanatanuliwa, maeneo ya 

wafugaji yanachukuliwa, maeneo ya wakulima 

yanachukuliwa, migogoro itaisha lini? (Makofi) 

 

Mheshimiwa Mwenyekiti, jambo lingine ni maeneo 

mengi ya wafugaji yanageuzwa kuwa hifadhi, 

yanageuzwa kuwa WMA, wafugaji kila leo maeneo yao 

yametaifishwa, migogoro itakwisha lini?  

 

Mheshimiwa Mwenyekiti, ukamataji holela wa 

mifugo, mtu anakamata tu mifugo inakamatwa kiholela, 

inauzwa kiholela na wananchi wamelalamika muda wote 

mifugo mingine inafungiwa bila maji, bila malisho mpaka 

inakufa. Sheria za Mifugo zipo zinazozuia hayo lakini watu 

wanavunja sheria makusudi kwa kisingizio cha uhifadhi. 

Haya mambo yatamalizika lini na wananchi wakawa 

kwenye hali nzuri? Mahusiano yatapatikana lini kama 

wengine wanashinda kesi mahakamani kama wafugaji, 

zaidi ya ng’ombe 6,000 wameshinda kesi mahakamani 

lakini hazijarejeshwa mpaka leo. Mahusiano utayapata 

wapi ya wakulima na wafugaji? 

 

Mheshimiwa Mwenyekiti, faini kubwa zinazotozwa 

hasa kwa wafugaji, ng’ombe mmoja kutozwa faini ya 

shilingi 100,000 ambayo hata kwenye sheria haipo. Leo 

Mwenyekiti wa Kamati atuambie hizi faini Wizara ya 

Maliasili wanaitoa wapi ya kutoza shilingi 100,000 kwa 

ng’ombe mmoja ambayo ni karibia 30% ya thamani ya 

ng’ombe.  

Mheshimiwa Mwenyekiti, gari likipata shida, basi la 

Milioni 300 likipata matatizo litatozwa faini ya Shilingi 30, 

ngo’mbe wa shilingi laki tano anatozwa faini ya shilingi 

laki tatu… 

 

MHE. BONIPHACE M. GETERE: Mheshimiwa 

Mwenyekiti, taarifa  

 

MHE. LUHAGA J. MPINA: Mheshimiwa Mwenyekiti, 

kama hatutaki mifugo nchi hii si tuseme kuliko 

kuwanyanyasa wafugaji kiasi hicho, kuliko kuwaonea 

Wafugaji kiasi hicho? Sheria za mifugo ziko vizuri… 

 

MWENYEKITI: Taarifa Mheshimiwa Mpina. 

 

MHE. LUHAGA J. MPINA: Mheshimiwa Mwenyekiti, The 

Animal Welfare iko vizuri, Kanuni zinazozuia manyanyaso 

haya ya mifugo ziko vizuri, kwa nini sheria zinazoangaliwa 

ni Sheria za Uhifadhi tu na Sheria za Mifugo zikitelekezwa? 

Leo Mwenyekiti wa Kamati atuambie manyanyaso hayo 

yanafanywa chini ya misingi gani? 

 

Mheshimiwa Mwenyekiti, wafugaji wetu wamekuwa 

wakipata shida kubwa maeneo mbalimbali, nenda huko 

Ilunde kule Kigoma, Mwandubanu, Kisesa Jimboni 

kwangu kule mpakani mwa hifadhi, manyanyaso ni 

makubwa! Nenda huko Serengeti, nenda Tarime, nenda 

hata huko Mbarali majuzi hapa wakulima unafika msimu 

wa kilimo wanaambiwa ondokeni hapa, mambo haya 

hayakubaliki! Mwenyekiti atupe maelezo ya kina juu ya 

masuala haya. 

 

Mheshimiwa Mwenyekiti, kuhusu suala la mfumuko 

wa bei. Suala la mfumko wa bei tukiendelea kupokea 

taarifa za kwamba eti! mfumuko wa bei umesababishwa 

na COVID-19, eti! mfumuko wa bei umesababishwa na 

vita ya Ukraine na Russia tukakubaliana na hayo, 

mfumuko wa bei unaowatesa wananchi wetu hatuwezi 

kuutatua. Mfumuko wa bei kwa sehemu kubwa mimi 

nakubaliana na hizo sababu lakini sababu kubwa za 

mfumuko wa bei kama nilivyosema tumezitengeneza 

wenyewe. Kama tumezitengeneza sisi wenyewe tuondoe 

mfumuko wa bei sisi leo katika Bunge hili.  

 

Mheshimiwa Mwenyekiti, mfumuko wa bei wa nchi hii 

umesababishwa na mambo makubwa mawili; Moja, 

usimamizi dhaifu wa sheria; Pili, usimamizi hafifu wa sera 

za fedha mambo mawili tu. Nasema hayo kwa sababu 

gani? Huwezi uka-control mfumuko wa bei kama 

unaweza kufanya malipo, kama usimamizi wako wa 

bejeti hauko sawasawa. Unaweza kufanya malipo 

ambayo ni nje ya bajeti, Bilioni 350! 

 

Mheshimiwa Mwenyekiti, Bilioni 350 tumemlipa 

Symbion fedha ambazo hazimo kwenye bajeti, huwezi 

kupata utulivu wa inflation katika  mazingira ya namna 

hiyo. Pia kama huwezi kupeleka fedha zilizopangwa 

kwenye maeneo husika hasa kwenye sekta muhimu 

kama ya kilimo, jana tumeambiwa mpaka Februari hii ni 

asilimia 17 tu ya fedha zilizopelekwa uta-control vipi 

mfumuko wa bei?  

 

Mheshimiwa Mwenyekiti, pia kuingia mikataba 

mibovu. Unaingia mkataba mbovu kama mkataba 

ulioingiwa wa TRC pamoja na CCECC wa Trilioni 6.34 

mkataba ambao una mashaka, una malipo yenye 

mashaka ya zaidi ya Trilioni 1.7 halafu ukategemea 

kwamba utapata utulivu wa fedha nchini, halafu 

ukategemea kwamba uta-control inflation haiwezekani! 

(Makofi) 

 

Mheshimiwa Mwenyekiti, sera za kodi, ukawa na sera 

za kodi hapa. Tumekuwa na sera za kodi za mpaka 

unaenda unawasamehe wawekezaji mahiri, unasema 

hawa ni wawekezaji mahiri ukawasamehe kodi zote, kodi 

ya VAT, corporate tax zote umewasamehe halafu maskini 

akaendelea kutozwa kodi zote zinazotakiwa kutozwa 

mpaka tozo, lakini Tajiri huyu ameambiwa kwamba 

amesamehewa kodi halafu ukafanikiwa kwa nchi yenye 

… 

 

MHE. BONIPHACE M. GETERE: Mheshimiwa 

Mwenyekiti, taarifa. 

 

MHE. LUHAGA J. MPINA: Mheshimiwa Mwenyekiti, 

huwezi uka-control inflation katika mazingira hayo. 

 

MWENYEKITI: Mheshimiwa Mpina taarifa lakini muda 

umeshaisha. Umeisha muda wako na huku kuna taarifa, 

kwa hiyo bora ukae na taarifa itakuwa imeisha yenyewe.  

 

Waheshimiwa Wabunge, nilikuwa nimemtaja 

Mheshimiwa Asya Mwadini na baadae atamalizia 

Mheshimia Ndaisaba Ruhoro 

 

MHE. ASYA MWADINI MOHAMMED: Mheshimiwa 

Mwenyekiti, ahsante sana kwa kunipa nafasi na mimi 

niweze kuchangia kwenye hoja zilizowasilishwa mezani. 

Kwanza kabisa naomba niliambie Bunge lako mimi ni 

Mjumbe wa Kamati ya Ardhi, Maliasili na Utalii.  

 

Mheshimiwa Mwenyekiti, nianze kwenye sekta ya 

utalii, ili tuweze kuwa na utalii imara kwenye nchi yetu 

tunahitaji kujiandaa na kuwa na huduma bora kwa 

wageni ambao tunahitaji kuwapokea, ikiwemo barabara, 

malazi, hoteli ziwe nzuri, safi, wahudumu, watu 

wanaowapokea bandarini na wengineo wengi. 

 

Mheshimiwa Mwenyekiti, nimesimama nazungumza 

hapa kwa masikitiko makubwa. Serikali naona kwenye 

jambo hili la utalii hawajaamua kumsaidia Rais. Kwa 

sababu haiwezekani Hotel na Lodge 23 zikabinafsishwa  

kwa wawekezaji halafu kuwe kuna hotel 10 tu ndiyo 

ambazo zinafanya kazi ndani ya Taifa letu.(Makofi) 

 

Mheshimiwa Mwenyekiti, hizi hotel zingine zinafanya 

kazi gani? zimeendelea kubaki kuwa magofu ukiziulizia 

unaambiwa zinafanyiwa repair. Mwaka jana tulipokea 

wageni Milioni 1.4 katika Taifa letu na hii imetokana na 

juhudi za Mheshimiwa Rais, halali maskini mama wa watu, 

anahangaika kuitangaza Tanzania lakini leo wageni 

wanakuja tutashindwa mahali pa kuwalaza. (Makofi) 

 

Mheshimiwa Mwenyekiti, kama kuna hoteli 10 tu 

ndiyo zinafanya kazi, hizi hoteli zingine zimekuwa magofu 

sisi tunategemea hilo Pato la Taifa tunalipata wapi? 

Ukiangalia kwenye hizi hoteli ambazo zimebaki maana 

yake tumepoteza ajira za watoto wetu, ni asilimia ngapi 

ambayo imepotea. Hizi hoteli zingekuwepo maana yake 

tungetengeneza ajira lakini na pato lingeongezeka. 

 

Mheshimiwa Mwenyekiti, ukipitia hiyo taarifa ya hoteli 

wanakuambia kwa kipindi cha miaka mitano 

wamekusanya mapato ya Bilioni 60. Lakini ukisoma 

mchanguo wa Bilioni 60, Bilioni 16 zinaenda kwenye PAYE 

ambayo yoyote akiwekeza lazima alipe wafanyakazi na 

lazima hiyo kodi alipe. Faida inayopatikana hapa kwa 

miaka mitano hamna kitu! Sasa kama imeshindikana kwa 

Serikali kuzisimamia hizi hoteli wakatafute wawekezaji 

ambao wana nia njema ya kumsaidia Rais ndani ya Taifa 

hili. Haiwezekani nguvu za Taifa zinapotea, hoteli 

zimejengwa kwa fedha za walipakodi na wao bado 

wameacha tu hoteli zinaninginia hazijulikani zinafanya 

kitu gani, maana yake ni nyumba wanaoishi watu 

wengine.(Makofi) 

 

Mheshimiwa Mwenyekiti, ninashauri hapa na kwenye 

Kamati tumeshauri jambo hili pia, wakapitie upya 

mikataba na watuletee taarifa haraka iwezekanavyo 

kwa hoteli ambazo zimebakia ziweze kupewa wawekezaji 

wengine ili tuweze kupokea wageni wengi ndani ya Taifa 

hili na tuweze kuongeza Pato la Taifa. 

 

Mheshimiwa Mwenyekiti, wenzangu wamezungumza 

sana kwenye bajeti za taasisi za TAWA pamoja na 

TANAPA. TANAPA ndiyo wametuletea Serengeti awards 

na wanazo hifadhi 22 wanao uwezo wa kuleta awards 

nyingi sana ndani ya Taifa hili, lakini wewe unawaambia 

watu hawa wanakuletea tuzo, wanaleta wageni, 

wanatangaza Taifa lako, halafu unakwenda kuwanyima 

bajeti kila siku zinavyokwenda, unategemea wanaweza 

kufanya kazi ipasavyo? Kelele, kero na changamoto za 

wanyamapori zinazoendelea wataweza kuzidhibiti? 

 

Mheshimiwa Mwenyekiti, ukiangalia kwenye bajeti 

yao ya miaka minne miradi ya maendeleo 2019/2020 

walipewa bilioni 70, mwaka 2020/2021 wakapewa Bilioni 

69, mwaka 2021/2022 walipewa bilioni 64.5, mwaka 

2022/2023 wamepewa bilioni 60. Kila siku zinavyokwenda 

mnawashushia fedha mnategemea hawa watu 

wataweza kuleta changes? Kama hatuhitaji utalii bora 

tufunge tuendelee na biashara zingine. 

Mheshimiwa Mwenyekiti, ninaishauri pia Serikali 

kwenye suala la Bonde la Kilombero liweze kupandishwa 

hadhi kwenda kuwa Hifadhi ya Taifa ili tunusuru mradi wa 

Mwalimu Nyerere ambao umepoteza fedha nyingi za 

Taifa hili kila mtu anajua pia ukasaidie Taifa hili kupata 

umeme wa uhakika. 

 

Mheshimiwa Mwenyekiti, naomba niungane na 

Wajumbe wenzangu wa Kamati mimi siungi mkono mradi 

wa bilioni 345 ambazo zitakwenda kulipwa na walipa kodi 

wa Taifa hili. Wenzangu wamechambua vya kutosha 

kwenye mradi huu, lakini hapa kitu ambacho 

kinanisikitisha kwamba dola milioni 71.9 zinakwenda 

kutolewa leseni za makazi. yaani unachukua dola bilioni 

71 unakwenda kuzipeleka kwenye makaratasi lakini watu 

hawana migogoro ya ardhi kila siku inaendelea. Kodi 

watu hawawezi kukusanya vizuri, vijiji havipimwi, leo 

umechukua fedha umezipeleka kwenye leseni.  

 

Mheshimiwa Mwenyekiti, mimi siungi mkono kiukweli 

na uwezekano niwaambie kwa sababu huu mradi ni wa 

miaka mitano, fedha zimeshakopwa tayari, tuliongea na 

Wizara wakati wa Kamati tukiwa chumbani na 

tukawaambia wakasema fedha zimefika na ninyi 

mnachotakiwa mtupe baraka tu, tunatoa baraka 

kwenye jambo kama hili la kuhatarisha maisha ya 

Watanzania? Mimi nadhani wakaupitie tena mradi, 

kukopa ni jambo lingine lakini kupanga matumizi ya huo 

mkopo pia ni jambo jingine. Kama tunahitaji kulisaidia 

Taifa hili ni vema wakarudi wakakaa kitako waupitie 

mradi vizuri wakau-review, waweze kuwasaidia 

Watanzania ambao fedha hizi tutakwenda kuzilipa kwa 

kodi. (Makofi) 

Mheshimiwa Mwenyekiti, nimalizie suala la mwisho 

kuhusu Watendaji wa Sekta ya Ardhi. Kumekuwa na 

migogoro mingi sana ya ardhi kwenye masuala ya 

kupima, kupanga na kupata leseni na watu kupata hati 

ama vile vibali vya kupanga. Hapa Dodoma 

unapokendwa Watendaji wamekuwa na jeuri sana, sasa 

hawajui kwamba wamekalia vile viti kwa ajili ya 

kumsaidia Rais, wao kama wamekuwa na jeuri hawawezi 

kuwasaidia Watanzania mtu ukishindwa kazi si uache? 

Kwa nini unaendelea kuingangania? Watu wanakwenda 

kwenye ofisi na wanawaomba mahitaji, jinsi 

wanavyowazungusha na wengine wanaambia live 

wawape rushwa kitu ambacho siyo sawa.(Makofi) 

 

Mheshimiwa Mwenyekiti, mtu mnyonge ameweka 

shamba lake amekwenda amepimiwa, sasa kutoa kibali 

ili aweze kuuza shamba lake nalo wanamzungusha 

utafikiri wao wamemsaidia kununua hilo shamba! Haya 

mambo hayana afya na hayawezi kulisaidia Taifa letu. 

Ninashauri sekta ya ardhi iende ikaji-reform kuanzia 

Watendaji wakakae chini na wasijaribu kufanya makosa 

kwamba wakiona mtu kafanya makosa Dodoma 

wanampeleka Serengeti, kwa hiyo, ule uchafu wa 

Dodoma aondoke nao akauhamishie na awaambukize 

watu wa Serengeti hilo jambo hatutakubali na wala 

hatutaliunga mkono. 

 

Mheshimiwa Mwenyekiti, nikushukuru sana kwa 

kunipa nafasi. (Makofi) 

 

MWENYEKITI: Ahsante sana. Tunaendelea na 

Mheshimiwa Ndaisaba Ruhoro, Mheshimiwa Selemani 

Jafo, Mheshimiwa Angelina Mabula wajiandae. 

MHE. NDAISABA G. RUHORO: Mheshimiwa 

Mwenyekiti, ninakushukuru sana kwa kunipa nafasi na 

mimi kuweza kuchangia hoja iliyopo mezani.  

 

Mheshimiwa Mwenyekiti, kabla sijaendelea na 

mchango wangu mahususi nichukue fursa hii kwanza 

kumshukuru Rais wa Jamhuri ya Muungano wa Tanzania, 

Dkt. Samia Suluhu Hassan kwa kuweza kutoa maelekezo 

na wananchi 1,142 wa Jimbo la Ngara waliokuwa 

wanadai fidia muda mrefu baada ya mashamba yao 

kuvamiwa na maji wakapata hasara kubwa, kulipwa 

Shilingi Bilioni Tatu na Milioni Mia Tisa. Kwa niaba ya 

wananchi wa Jimbo la Ngara ninamshukuru Rais wetu 

kwa upendo mkubwa alionao kwa Watanzania na kwa 

fedha hizi ambazo amezituma Ngara ni ushahidi na 

ushuhuda kwamba Rais wetu anawapenda na kuwajali 

Watanzania, ndiyo maana sisi wananchi wa Jimbo la 

Ngara tunatambua jambo la Mama na tuko nae hadi 

2030.  

 

Mheshimiwa Mwenyekiti, Mheshimiwa Rais alipotoa 

maelekezo kuna watumishi mbalimbali wa Serikali 

walishiriki kwenye mchakato wa kuhakikisha wananchi 

wangu wanapata fidia hiyo. Mathalani Waziri wa Nishati 

Mheshimiwa Januari Makamba amefanya kazi kubwa 

sana kuhakikisha wananchi wa Jimbo la Ngara 

wanapata fedha yao.  

 

Vilevile Mkuu wa Wilaya ya Ngara Mheshimiwa 

Kanali Mathias Kahabi nae amefanya kazi kubwa sana 

kuhakikisha tunachakata hizi fedha na wananchi 1,142 

wanapata shilingi bilioni tatu na milioni mia tisa. Kwa 

upendo mkubwa tunamshukuru Mheshimiwa Rais, 

tunamshukuru Mheshimiwa Makamba pamoja na Mkuu 

wetu wa Wilaya kwa kazi nzuri waliyoifanya. (Makofi) 

Mheshimiwa Mwenyekiti, naomba sasa nielekeze 

mchango wangu kwenye ile sheria kandamizi ambayo 

inawalipa wananchi kiduchu pale ambapo mashamba 

yao yanakuwa yamevamiwa na kuliwa na wanyama 

wakali.  

 

Mheshimiwa Mwenyekiti, ni wazi kwamba dunia 

nzima mabadiliko ya tabianchi (climate change) 

yanafahamika. Mabadiliko haya yanasababisha 

kuongezeka kwa joto duniani ambalo linaathiri uoto wa 

ardhi uliopo, uoto wa asili pamoja na kuleta mvua za 

rasharasha, matokeo yake huko porini majani hupungua 

na wanyama kuanza kuhangaika kutafuta mahali pa 

kupata malisho. Hii ni miongoni mwa sababu kubwa 

zinazofanya tembo wasiweze kukaa porini na badala 

yake wanahainga kwenda kutafuta chakula. 

 

Mheshimiwa Mwenyekiti, hawa tembo wanapotoka 

huko porini pamoja na simba wanafanya uharibifu 

mkubwa mbali na kuharibu mazao, wanajeruhi 

wananchi, wanasababisha mauaji ya watu pamoja na 

mifugo yao. Mathalani wananchi wangu wa Jimbo la 

Ngara wanaokaa kwenye vijiji vya Ngoma, Wakalemela, 

Kamuli pamoja na Mrusagamba wameathiriwa sana na 

wanyama tembo kwa kushindwa kukaa kwenye hifadhi 

na kwenda kwenye maeneo ya wananchi na 

kusababisha uharibifu mkubwa. 

 

Mheshimiwa Mwenyekiti, ipo Kanuni inaitwa The 

Wildlife Conservation Dangerous Animals Consolation, 

Regulation of 2011. Hii ni kanuni ambayo inawaumiza 

Watanzania, kama ambavyo wachangiaji wa kamati hii 

wameshaeleza tokea asubuhi, ukienda kwenye 

regulation 4(1) utakuta kwamba sheria hii imeeleza 

kwamba kama mwananchi analo shamba lenye ukubwa 

zaidi ya heka tano na shamba lile tembo wakalivamia na 

wakala lote wakalimaliza, sheria hii inasema kwamba 

mwananchi yule atalipwa tu hekari tano pekee hata 

kama alikuwa amelima hekari 12. 

 

Mheshimiwa Mwenyekiti, kilimo ni uwekezaji kama 

uwekezaji mwingine. Kilimo ni biashara kama biashara 

nyingine, mbali zaidi kanuni hii imesema mwananchi huyu 

atalipwa Shilingi Laki Moja kwa hekari moja. Naomba 

Waheshimiwa Wabunge mfikirie, mwananchi wamekopa 

pesa ameandaa shamba, amenunua mbegu, 

amepanda, hajavuna tembo wanakuja wanaharibu 

shamba lake, halafu sisi tunaoona wanyamapori ni bora 

kuliko Watanzania, tunasema kwamba acha mashamba 

yaharibike sisi tembo waweze kuishi kwa kula mashamba 

ya watu halafu tunafidia Shilingi Laki Moja Moja kwa heka 

moja, siyo sawa! (Makofi) 

 

Mheshimiwa Mwenyekiti, kama kuna jambo 

tunatakiwa kulifanya kama Bunge ni kuhakikisha hii kanuni 

tunaiitisha inafanyiwa marekebisho na badala ya kutoa 

kitu kinaitwa kifuta jasho na kifuta machozi, sheria hii 

iende ikatoe full compensation kwa sababu wananchi 

hawa wanakuwa wamewekeza kwenye mashamba. 

 

Mheshimiwa Mwenyekiti, ukiendelea eneo hili sheria 

hii inasema kama wanyama hawa hasa tembo 

wametoka porini wamekuja kwenye shamba lako 

wakafanya uharibifu kwenye robo ya shamba ama nusu 

ya shamba, sheria inasema wewe mwananchi hutakiwi 

kufidiwa kitu chochote. Sasa wananchi wa kawaida 

wanajiuliza ina maana tembo akishafika kwenye shamba 

la migomba wakila nusu kile kilicholiwa inakuwa siyo 

migomba tena inakuwa ni mitipori au ni nini? Tunajiuliza 

hivi basis ya hii sheria wakati inatengenezwa ilikuwa na 

maana gani? Tunawatesa Watanzania (Makofi) 

 

Mheshimiwa Mwenyekiti, Mtanzania ameweka fedha 

yake pale tembo wakila sisi tunafurahi kwa sababu kule 

porini kuna njaa basi tembo amekuja amekula migomba 

ya mtu anarudi akiwa ameshiba, wewe unaleta mtalii 

unakusanya fedha lakini mkulima anaendelea kuumia! 

Jambo hili siyo sawa. Ninaomba Bunge hili miongoni mwa 

maazimio ambayo Bunge linatakiwa lichukue iwe ni 

kwenda kubadilisha hii kanuni badala ya kutoa kifuta 

jasho pamoja na kifuta machozi iweze kutoa fidia. 

(Makofi) 

 

Mheshimiwa Mwenyekiti, miongoni mwa maazimio 

ambayo Bunge linatakiwa lichukue iwe ni kwenda 

kubadilisha hii kanuni badala ya kutoa kifuta jasho 

pamoja na kifuta machozi iweze kutoa fidia. 

 

Mheshimiwa Mwenyekiti, nilikuwa nafuatilia muda 

wangu bado kabisa; ukiangalia kwa mfano pale 

ambapo wanyama wamesababisha madhara makubwa 

hasa kuuwa, wenzangu waliyotangulia kuchangia 

wameshasema kwamba ikitokea mwanadamu ameuliwa 

na mnyama mkali, fidia iliyowekwa na kanuni hii ni shilingi 

milioni moja. Sasa mimi najiuliza assume sisi wote hapa 

tulipo ni Wabunge, umefanikiwa umemuoa mke wako 

mzuri, umezaa naye watoto wawili au watatu, mtoto 

wako anatoka sehemu moja kwenda sehemu nyingine 

katikati anakutana na tembo ama anakutana na simba, 

yule mtoto analiwa halafu unakuja kukutana na Serikali 

wanakuambia pole sana kwa kupotelewa na mtoto 

wako, tena mtoto wa kwanza au wa pili ila tutakuja 

kukupa kifuta machozi shilingi milioni moja, haingii akilini.  

Mheshimiwa Mwenyekiti, badala ya kuwafuta 

machozi wananchi wetu tunawatia hasira, twende mbele 

ukiachana na hapo anapokuwa amekufa mwanadamu, 

anapopata ulemavu wa kudumu hebu fikilia kwanza kwa 

mfano ukipoteza reception na ulikuwa hujaolewa na 

hutopata mchumba tena, sheria inasema upewe shilingi 

laki tano. (Makofi) 

 

Sasa mimi najiuliza hivi hizi sheria wakati 

zinatengenezwa mwaka 2011 factors ambazo tunaziona 

sasa hivi zilikuwa ni zile zile au zimebadilika? Na ndiyo 

maana napenda kushawishi Bunge hili hizi kanuni ziende 

zikafanyiwe marekebisho ili ziende zikatende haki kwa 

Watanzania, wananchi wetu waweze kupata 

compensation inayolingana na madhara wanayokuwa 

wameyapata. (Makofi) 

 

Mheshimiwa Mwenyekiti, kuna jambo linachekesha 

kwenye kanuni hii, inapotokea labda ametoka simba 

porini, halafu yule simba ameingia kwenye zizi la mifugo 

na ndani ya lile zizi la mifugo kuna mbuzi, kondoo halafu 

yule simba akaenda akawala wale mbuzi na kondoo 

sheria yetu inasema yule mwananchi kwa upande wa 

mbuzi atatakiwa kufidiwa shilingi 25,000. 

 

Mheshimiwa Mwenyekiti, shilingi 25,000 ni fedha sawa 

ya kununua jogoo tena kipindi kingine ukikutana na jogoo 

lilotulia shilingi 25,000 haitoshi. Sasa unajiuliza mwananchi 

amepata hasara. amepoteza kondoo, amepoteza 

mbuzi, Serikali inakwenda kumlipa shillingi 25,00 kwa kila 

mfugo uliyopotea. 

 

Mheshimiwa Mwenyekiti, haya mambo 

yanawaumiza Watanzania na kipindi kingine Watanzania 

hawana pa kulalamikia ndiyo maana wanatutuma sisi 

tuje hapa tuwasemee na ndiyo maana ukienda kwa 

upande wa ng’ombe, thamani ya ng’ombe mmoja ni 

kuanzia shilingi 700,000 mpaka shilingi milioni tatu. Sheria 

inasema inapotokea mifugo ya mwananchi imeliwa na 

wanyamapori hasa simba, sheria inataka mwananchi 

yule apewe shilingi 50,000 kwa kila mfugo uliopotea. 

 

Mheshimiwa Mwenyekiti, wafugaji wangu wa Ngara 

wa maeneo niliyoyataja mwanzoni walishasema 

ng’ombe wakiliwa hii fedha haiwasaidii chochote badala 

yake inawapa fedheha, mwananchi anapoteza mifugo 

miwili, mifugo tatu halafu Serikali inakuja kulipa fidia ya 

shilingi 50,000 kwa kila mfugo, wananchi tunawaumiza. 

 

Mheshimiwa Mwenyekiti, ninaomba sana kwa 

unyenyekevu mkubwa Bunge lako tukufu liazimie twende 

tukafanye mabadiliko ya hizi sheria pamoja na hii kanuni, 

tuwafute Watanzania machozi kweli, tusiende 

kuwadanganya huku moyoni tunafurahia kwamba sisi 

tumeshaona kwamba Mifugo na yale mashamba ni 

vyanzo vya chakula kwa wanyama wetu waliopo porini, 

pengine tunawaza hivyo, lakini kama hivyo ndivyo sivyo 

ninaomba Bunge liazimie sheria hizo ziende zikafanyiwe 

marekebisho na wananchi wetu waweze kupata 

compensation ambayo kwa kweli ni nzuri na iliyotukuka. 

 

Mheshimiwa Mwenyekiti, ahsante sana na mchango 

wangu unaishia hapo. (Makofi) 

 

MWENYEKITI: Ahsante sana Mheshimiwa Ndaisaba, 

nilimtaja Mheshimiwa Selemani Jafo, Waziri wa Nchi, Ofisi 

ya Makamu wa Rais, Muungano na Mazingira, karibu. 

 

WAZIRI WA NCHI, OFISI YA MAKAMU WA RAIS, 

MUUNGANO NA MAZINGIRA: Mheshimiwa Mwenyekiti, 

kwanza awali ya yote kwa niaba ya Ofisi ya Makamu wa 

Rais, Muungano na Mazingira naomba kuishukuru Kamati 

yetu ya Bunge ya Ardhi, Maliasili na Utalii, lakini Kamati ya 

Bunge ya Viwanda, Biashara na Mazingira kwa 

kuwasilisha taarifa hiyo ambayo zimetufikia kama vile kwa 

niaba ya Wabunge, lakini zikijaa hoja mbalimbali ambazo 

kama vile ni maelekezo kwa Serikali. 

 

Mheshimiwa Mwenyekiti, naomba kumshukuru sana 

Comrade Kihenzile Mwakiposa kwa kazi kubwa 

wanayoifanya katika Kamati yetu ya Viwanda, Biashara 

na Mazingira pamoja na Makamu Mwenyekiti Ndugu 

yangu Eric Shigongo, lakini na Wajumbe wote. 

 

Mheshimiwa Mwenyekiti, nikiwa Waziri wa Mazingira 

naomba niishukuru kwa dhati Kamati hii, kwa sababu kwa 

kipindi chote Kamati hii imekuwa ikitoa maelekezo kwetu 

kwa lengo ya kusaidia sana utendaji wa kazi za Serikali na 

mimi hapa naomba nikiri wazi kwanza, yale maazimio 

yaliyopendekezwa na Kamati tutayachukua kwa lengo 

ya kufanyia kazi kwa mustakabali mpana wa kuhakikisha 

Tanzania yetu katika upande wa mazingira inaendelea 

kufanya vizuri. (Makofi) 

 

Kwa hiyo, sina jambo lolote kuhusu zile hoja za 

Kamati mimi naomba nizipokee kwaniaba ya Serikali 

tutaenda kuzifanyia kazi kwa kadri kama tulivyofanyia 

kazi yale ya nyuma yaliyopita, niwashukuru Wajumbe kwa 

kweli. (Makofi) 

 

Mheshimiwa Mwenyekiti, Wajumbe hawa kwa 

upande wangu mimi ofisini kwetu tunasema hawa 

wamekuwa ni walezi zaidi, wamekuwa lengo lao 

kuhakikisha kwamba lengo la kuishauri Serikali kwa kweli 

naomba nikiri wazi wamefanya kazi kubwa tena kwa 

ushahidi na hili ndiyo maana niseme kwa sababu hapa 

tumekutana Bungeni, Kamati hii toka ilipoundwa na leo 

tukijadili taarifa hii tunashuhudia kwamba sera mpya ya 

mazingira ambayo tulikuwa na sera ya mwaka 1997 

Kamati hii imewezesha kutengeneza sera, kwa hiyo, 

Kamati nawashukuru sana Wajumbe wa Kamati kwa kwa 

hii kazi tuliyoifanya kubwa, lakini tunajua kwamba kuna 

Mpango Kabambe wa Usimamizi na Utekelezaji wa 

Mazingira ambao Waziri Mkuu mwaka 2022 aliuzindua 

mpango wa miaka kumi, kazi hii imefanywa na Kamati 

kwa karibu zaidi. 

 

Mheshimiwa Mwenyekiti, naomba nikwambie jambo 

moja kubwa, Kamati hii tunafahamu kwamba katika hoja 

za kipindi cha nyuma maelekezo ya Kamati ilielekeza 

Serikali tuje kutekeleza mpango wa kuhakikisha jinsi gani 

tunaenda ku-access biashara ya hewa ya ukaa. 

 

Mheshimiwa Mwenyekiti, naomba nikuhakikishie 

kwamba leo hii sasa Tanzania tumeshakuwa na 

mwongozo pamoja na kanuni za biashara ya hewa ya 

ukaa na hili ni kubwa sana kama hatufahamu, na 

malengo yetu ni kwamba kwa sasa ukiangalia mazingira 

kama hayana mchango mkubwa unaoonekana katika 

suala zima la pato la Taifa.  

 

Mheshimiwa Mwenyekiti, naomba nikuhakikishie 

ndani ya miaka michache tunaweza tuka-notice 

kwamba biashara ya hewa ya ukaa huwenda zaidi ya 

shilingi trilioni moja kwa mwaka ikaingia kwa biashara ya 

hewa ya ukaa na niwaombe ndugu zangu Wajumbe 

tupitie kanuni na miongozo hii, itasaidia sana sana hasa 

katika suala zima la kuhakikisha maeneo yetu jinsi gani 

tunayaelekeza kuhakikisha tunavuna sasa faida kubwa za 

nchi yetu hii. 

Mheshimiwa Mwenyekiti, ukiangalia kanuni yetu hii, 

imeenda mbali, kwa maelekezo ya Kamati kanuni 

iliyotengenezwa, sasa TFS itaweza ku-access fedha nyingi, 

misitu iliyokuwa inatunzwa ambayo wakati mwingine 

wakati mwingine ilikuwa inatumika kwa ajili ya kukata 

mkaa, sasa itaweza kuingia katika biashara ya hewa ya 

ukaa. Hili ni jambo kubwa la kihistoria, lakini leo hii 

reference katika Halmashauri ya Wilaya ya Tanganyika 

ambayo kwa mwaka saa hizi wanapata wastani kati ya 

shilingi bilioni mbili mpaka bilioni tatu na humu 

mnafahamu Halmashauri zingine kwa mwaka hata 

kuanzia mapato yote haifika hata bilioni mbili. Sasa 

tutakuja kuifungua nchi hii katika kila Halmashauri 

ambayo yenye misitu yake itaenda kujihusisha na 

biashara ya hewa ya ukaa. Hili ni jambo kubwa niishukuru 

sana Kamati kwa maelekezo yake, hapa tulipofikia na 

mahala pazuri sana.  

 

Mheshimiwa Mwenyekiti, biashara hii itagusa TFS, 

itagusa taasisi mbalimbali, itagusa Halmashauri, itagusa 

watu wenye misitu yao, lakini hata agro-forestry watu 

waliyopanda mimea kwa mfano mikorosho, miparachichi 

na kahawa, yote yataingia katika biashara ya hewa ya 

ukaa. 

 

Mheshimiwa Mwenyekiti, hii ni faida kubwa sana 

ambayo imani yangu kubwa ndani ya miaka michache 

tutaona mchango wa biashara ya hewa ya ukaa katika 

Taifa letu hili ambayo mimi naamini jambo hili ni kubwa 

sana. (Makofi) 

 

Mheshimiwa Mwenyekiti, nimshukuru sana Kaka 

yangu Mheshimiwa Soud Mohammed Jumah, mwana 

mazingira mzuri sana mbobevu wa siku nyingi, nashukuru 

sana ushauri wako mara nyingi sana unakuwa 

unatusaidia sana sisi na umetoa ushauri kwamba 

ikiwezekana tufanye nyongeza ya pendekezo la 

kuhakikisha kwamba ikiwezekana kila Wizara iwe na 

dawati kabisa la mtu wa mambo ya climate change 

(mambo ya mazingira). 

 

Mheshimiwa Mwenyektii, bahati nzuri sana katika 

sheria yetu kifungu namba 30, lakini vifungu namba 33, 34 

na 35. Kifungu 30 kinatoa mwongozo wa uundwaji wa 

madawati katika suala zima la Wizara za Kisekta, lakini 

kifungu namba 33 kinatoa mwongozo kila Wizara kiwe na 

dawati la mtu wa mazingira na climate change na 

kifungu cha 34 kimetoa mwongozo kwa mikoa yote na 

kifungu cha 35 kimetoa mwongozo katika Mamlaka ya 

Serikali za Mitaa, mwaka jana lilizungumzwa hili. 

 

Mheshimiwa Mwenyekiti, naomba nikuhakikishie 

tulitoa maelekezo yapi? Leo hii naomba nikuhakikishie 

Halmashauri zote 184 tuna huyu mtu katika dawati tayari, 

lakini mikoa yote 26 na Wizara zote na hili nishukuru sana 

katika mkutano uliyofanyika mwaka huu, tunashukuru 

kwamba zaidi ya watu hamsini kutoka Taasisi za Serikali 

hawa ni watu wale focal person waliweza kushiriki katika 

mkutano wa climate change mwaka huu.  

 

Kwa hiyo, niseme kwamba jambo hili bahati nzuri 

limeishafanyika, kwa hiyo, kazi kubwa sasa sisi ndani ya 

Serikali kuhakikisha vitengo hivi tunavipa nguvu zaidi 

viweze kuwa na bajeti ya kutosha kuhakikisha ajenda ya 

mazingira inaenda vizuri. 

 

Mheshimiwa Mwenyekiti, niseme kwamba kwa 

ujumla naomba niwashukuru sana Watanzania. Leo kwa 

mara ya kwanza unapita mitaani unakuta watu wana 

matoroli wanauza miti mitaani, ilikuwa haipo jambo hili. 

Hili sasa limetoke nchini mwetu na mimi niliwaambia 

wenzangu kwamba sasa tutafika mahali tuwahamishe 

ngedere na tumbiri warudi mijini tuweze kuhakikisha miti 

inapandwa katika maeneo ya miji na hili naamini 

tunakokwenda na hasa nikishirikiana na Dada yangu 

Mheshimiwa Pindi Chana katika suala zima la Maliasili kule 

na tumejiwekea mikakati ya kutosha kwamba wenzetu 

kupitia TFS jinsi gani tunahakikisha upandaji wa miti katika 

suala zima la miji yetu tupate suala zima la miti ya 

matunda na miti mbalimbali iweze kupandwa. Ndugu 

zangu ajenda ya mazingira ni ya kwetu sisi sote, 

niwaombe Watanzania tumeshuhudia wanyama wakifa 

kule Longido, kule Simanjiro na Kiteto hali ya ukame 

ilikuwa kubwa sana, tuna kila sababu kutunza mazingira, 

kila mtu a-feel jambo hili kwamba ni jambo la kwake. 

 

Mheshimiwa Mwenyekiti, leo hii tumeshuhudia 

vyanzo vya maji Bwawa la Mtera ambalo linaloweza 

kuzalisha megawati 80; lile la Kidatu kwa megawati karibu 

204 zilishusha uzalishaji wake kutokana na ukame, 

tusipofanya hivi kila mtu kuguswa na mazingira tutakuwa 

tumeiweka nchi yetu katika hatari kubwa sana.  

 

Niwaombe Watanzania tuungane pamoja, niishukuru 

sana sasa hivi watu birthday wanasherekea kwa miti, kila 

jambo ni jambo la miti, tuungane watanzania wote 

tuhakikishe ajenda ya mazingira ni ya kila mmoja wetu 

kwa ajili ya kuinusuru nchi yetu Mama Tanzania. (Makofi) 

 

Mheshimiwa Mwenyekiti, ahsante sana, naomba 

kuunga mkono hoja. (Makofi) 

MWENYEKITI: Ahsante sana, Mheshimiwa Waziri 

Selemani Jafo. Nilimtaja Mheshimiwa Angeline Mabula na 

baadae Mheshimiwa Pindi Chana ajiandae. 

 

WAZIRI WA ARDHI, NYUMBA NA MAENDELEO YA 

MAKAZI: Mheshimiwa Mwenyekiti, nakushukuru kwa 

kunipa fursa hii kuweza kutoa machache kulingana na 

Taarifa ya Kamati na niishukuru pia Kamati kwa hoja zao 

na mapendekezo waliyoyatoa na niishukuru kwa 

ushirikiano wao ambao wamekuwa wakituonesha, 

wakitupa kama Wizara, ushauri na maoni yao mara nyingi 

tunauzingatia. 

 

Mheshimiwa Mwenyekiti, kabla sijaenda mbali 

naomba tu pengine kwa wazo la ujumla katika taarifa ya 

Kamati mwanzoni wakati anaongelea habari ya Wizara 

kulikuwa na maazimio sita ambayo yanasema hakuna 

hata moja pengine ambalo limefanywa kwa ukamilifu. 

Pengine Kamati na Mwenyekiti utanisadia; moja ya 

azimio lililokuwepo lilikuwa ni lile la Bodi pamoja na 

Mabaraza yanayoshughulika na usijali, basi yashughulikie 

nidhamu za watumishi na wataalam pale wanapokuwa 

wanaharibu. 

 

Mheshimiwa Mwenyekiti, hili tumelijibu kwa ukamilifu 

kabisa kwamba hatua zimeshachukuliwa kwenye Bodi ya 

Udhamini, masuala kumi yameshughulikiwa kati ya hayo 

makampuni matano yamelipishwa faini, kampuni moja 

imesitishiwa leseni na wataalam watatu wamepewa 

onyo.  

Mheshimiwa Mwenyekiti, ukienda upande wa usajili 

wa wataalam wa mipango miji, masuala kumi na tano 

yameshughulikiwa, ambapo wataalam nane wamepewa 

onyo, wataalam watatu wametozwa faini, kampuni tano 



1 FEBRUARI, 2023 

296 
 

zimesimamishwa kufanya kazi na kampuni mbili 

zinatarajiwa kufikishwa mahakamani. 

 

Mheshimiwa Mwenyekiti, ukienda kwenye Baraza la 

Taifa la Wapima kuna maonyo pale yametoka manne, 

lakini Kampuni tano zimefutiwa leseni. Sasa pengine 

labda ule ukamilifu wa kutekelezwa ni upi, pengine 

watanisaidia labda sikuweza kueleawa vizuri, lakini 

tumeyafanya kwa ukamilifu kama ambavyo maazimio 

yalikuwa yanasema. 

 

Mheshimiwa Mwenyekiti, kuna hili suala la Mradi wa 

Uboreshaji wa Milki ambao Wajumbe wamelizungumza 

na Kamati pia imelisema katika azimio lake, na ndiyo 

maana pale nikatoa taarifa ya kwamba unapoanzisha 

mradi wowote unakuwa na malengo, na lengo kuu la 

mradi huu kama nilivyosema naomba niisome kama ilivyo 

nisije nikaikosea.  

 

Lengo kuu la mradi ni kuweka miundombinu ya 

kujenga mifumo, kujenga uwezo wa wataalam na 

kununua vitendea kazi ili kuwezesha kazi za upangaji, 

upimaji, umilikishaji kuwa endelevu ikiwemo upimaji wa 

mipaka ya vijiji na uandaaji wa mipango ya matumizi ya 

ardhi. Huwezi kwenda kupima vijiji tu peke yake kabla 

ujaweka ile mipango, kama huna miundombinu huwezi. 

 

Mheshimiwa Mwenyekiti, Kamati imezungumzia suala 

la kwamba mifumo ipo katika mikoa miwili na haifanyi 

vizuri sana na hasa ya Dodoma. Sasa mradi huu 

unakwenda kuweka mifumo kwa nchi nzima mikoa yote, 

maana yake ni kwa wataalam wetu sasa kote 

watakwenda kufanya kazi hii na ule mradi wa kufanya 

data conversion tumeshakamilisha ramani zote za ardhi 

na ramani zote za mipango miji kwa asilimia 100. 

Kinachofuata sasa ni mifumo ili kazi hii iende kufanyika.  

 

Mheshimiwa Mwenyekiti, lakini mbali na hiyo mradi 

huu unakwenda kwenye Mikoa 16, Halmashauri 41; kati 

ya hizo Halmashauri 41, Halmashauri 34 zinakwenda kutoa 

hatimiliki milioni moja na kwenda kutoa leseni za makazi 

milioni moja; halafu Halmashauri saba zinaenda kupimiwa 

vijiji 250; sasa hii pesa inazungumzwa kama vile inaenda 

kufanya kazi moja wakati ina kazi nyingi tofauti na 

ambavyo wanavyofikiria. 

 

Mheshimiwa Mwenyekiti, kwenye bajeti, kwenye 

mradi wenyewe kama ulivyo ukienda kwenye kile 

kipengele cha tatu ambacho ndiyo kinajumuisha kama 

miundombinu, ukienda unangalia mradi mmoja baada 

ya mwingine kipengele kimoja baada ya kingine kila 

moja ina kazi ambayo ni compliment ya kile kinachoenda 

kufanyika finally. Huwezi kwenda kutoa hati tu kabla 

hujafanya maandalizi mengine. Hati ni final product 

baada ya haya mengine yote yamekuwa yamefanyika. 

Upimaji unakuwa umefanyika na kila kitu kinakwenda, 

ukiangalia hapa wanapozungumza ofisi 25 kwa mikoa 

yote zinaenda kujengwa na ile mifumo sasa ya 

muunganiko wa taarifa za wamiliki wa ardhi zinakwenda 

kuingia katika ile mikoa.  

 

Mheshimiwa Mwenyekiti, ukiangalia pia kuna suala la 

kununua vitendea kazi kila tulikopita Halmashauri 

zinalalamika hazina vitendea kazi, havina magari 

unakwendaje kupima kule huwezi kumfikisha yule 

mtaalam kwenye eneo. Kwa hiyo, kuna vitendea kazi 

ikiwemo pamoja na magari kwa ajili ya kufanyia kazi.  

Mheshimiwa Mwenyekiti, hata hivyo bado kuna ku-

support Mabaraza, tumesema Mabaraza hayafanyi kazi 

vizuri, mradi huu unakwenda kuboresha Mabaraza 

kuweza kuyapa vitendea kazi, waweze kuboresha kazi 

zao na Mabaraza ambayo yanazungumzwa kwamba 

hayajafika katika Wilaya zote, Mabaraza yamefika Wilaya 

zote 139 kwa maana ya kuundwa, lakini katika utendaji 

wake ni Mabaraza 88 ambayo ndiyo yana Wenyeviti wa 

Mabaraza, lakini hakuna ambalo alihudumiwi kwa 

sababu unakuta Mwenyekiti mmoja anahudumia labda 

Wilaya mbili. Ukichukua kwa mfano hapa Dodoma tunao 

Wenyeviti wawili, mmoja anahudumia pia Kongwa na 

Bahi mwingine anahudumia Mpwapwa ahaa sorry 

Mpwapwa na Kongwa, huyu mwingine anahudumia 

hapa Bahi, Kondoa ndiyo linajitegemea. 

 

Mheshimiwa Mwneyekiti, kwa maana hiyo nikwamba 

kote wanafikiwa, lakini cha msingi tu nikwamba tuna 

upungufu wa hao Wenyeviti ambao tayari kuna 

Wenyeviti 34 ambao wanahamia kutoka kwenye Idara 

tuliomba hapa, tuliomba katika Wizara kwamba wale 

ambao ni wanataaluma waweze kuja kwa ajili ya ku-

support, tayari 34 wamepatikana, kwa hiyo wakija katika 

ile 55 ambao ina upungufu tutakuwa pia tumepunguza 

gap na vilevile Bunge hili lilishauri kwamba hawa 

wanapokuwa na mkataba kazi haziendi vizuri. Sasa hivi 

walishakubaliwa kuwa waajiriwa, maana yake ni 

kwamba fursa za kuajiri zikitoka tutakuwa tumeziba gap 

tena hawa wanaohamia na hawa wengine tutakuwa 

tayari tumewapata. 

 

Mheshimiwa Mwenyekiti, kwa hiyo yale yote ambayo 

yanaelekezwa na Kamati tunayatekeleza japokuwa 

yanakwenda hatua kwa hatua kwa sababu huwezi 

kwenda ukayamaliza yote kwa wakati mmoja. 

Mheshimiwa Mwenyekiti, limezungumzwa suala la 

kodi kwenye masuala mazima ya makampuni kutolipa na 

mimi nimshukuru sana Mheshimiwa Rais wa nchi hii Dkt. 

Samia Suluhu Hassan alitoa msamaha kwa watu kulipa 

kodi bila riba na katika hayo baadhi ya makampuni 

yameweza kuitikia kati ya makampuni hayo tunayo VETA, 

tunayo TTCL, tunayo PSSSF, tunayo VETA hizi ni taasisi za 

Serikali, zimeitikia na kuweza kufaidika katika huo 

msamaha, lakini bado kama Serikali kuna utaratibu 

ambao umewekwa kuhakikisha kwamba taasisi zote za 

umma zinalipa kodi, kwa sababu kodi hiyo hiyo ndiyo 

inakwenda ku-supplement kwenye matumizi ya Serikali 

kwa ujumla wake.  

 

Mheshimiwa Mwenyekiti, kwa hiyo, tunachofanya 

hapa ni kuhakikisha kila hatua inayoelekezwa tunaifanyia 

kazi, kila hatua, hakuna hata moja ambalo tumeliacha. 

Kwa hiyo, ninachotaka kusema katika hili, kila ambacho 

kimetolewa maelekezo tunayafanyia kazi kulingana na 

maelekezo. 

 

Mheshimiwa Mwenyekiti, kwa sababu huu mradi pia 

umekuwa na kelele nitakukabidhi karatasi hii ambayo 

inaonesha kila item itakavyokwenda kufanyiwa kazi na 

pesa yake iliyopangwa. Kwa hiyo, ukiipata hii ndio utajua. 

Maana unapo-combine bila kujua kila kipengele 

kinafanya kazi gani, huwezi kupata picha halisi. Nitaomba 

nikukabidhi hii ili pia iweze kukuongoza kuhusu kile 

ambacho Waheshimiwa Wabunge wanakilalamikia na 

kile ambacho kimepangwa kwenye mradi.  (Makofi)  

 

Mheshimiwa Mwenyekiti, kuna masuala ambayo 

yamezungumzwa mengine pia kuhusiana na Sera ya 

Ardhi ya Mwaka 1995 ambayo rasimu yake 

ilikwishakamilika toka Julai, 2021. Sera hii bado haijatoka 

kulingana na mabadiliko ambayo tunakuwa nayo kwa 

sababu, tulikuwa tunahitaji pia kuwa na sera ya nyumba, 

lakini pia tunahitaji kuwa na sera ya makazi.  

 

Mheshimiwa Mwenyekiti, katika hizo sera kuna mahali 

ambapo zinaingiliana kutokana na mabadiliko 

yanavyokuja. Unapokaribisha na wawekezaji na nini, 

unakuta sera haziwabebi kulingana na jinsi ambavyo 

matakwa ya nchi yanataka. Kwa hiyo, katika hili 

tunaendelea na rasimu ambayo inaandaliwa, baadaye 

tuweze kuja ku-harmonize na wenzetu. Kwa mfano 

wenzetu wa Mambo ya Nje wanatengeneza Sera ya 

Diaspora ambayo sasa nao watahitaji masuala ya 

kuwekeza na kuweza kumiliki wakati mwingine.  Sasa hii 

bila kuwa na sera huwezi kupata, kwa hiyo, lazima 

tukamilishe hii halafu twende kwenye sheria. Kwa hiyo, 

haya yote tunayaweka katika ule utaratibu ambao 

umekubalika.  

 

Mheshimiwa Mwenyekiti, Mheshimiwa Chege 

alizungumzia suala la miradi kutokukamilika. Katika ile 

miradi ya NHC, tuishukuru sana Serikali ya Awamu ya Sita 

chini ya Dkt. Samia Suluhu Hassan, wameridhia sasa NHC 

kukopa pesa na wameshakubaliwa kukopa bilioni 173 

ambazo zitakwenda kukamilisha hii miradi ambayo 

ilikuwa imesimama kwa muda mrefu. Tunachofanya ni 

mambo mawili; kuna hiyo pesa ya kukopa, lakini kuna hii 

pesa ambayo imetajwa ya bilioni 47 ambazo ni accrued 

interest katika mradi ule kusimama. 

 

Mheshimiwa Mwenyekiti, sasa haya tutafanya 

mazungumzo na yule mkandarsi ili kuona tunatokaje 

katika hili kwa sababu, kama pesa imepatikana maana 

yake ujenzi utaendelea. Kwa hiyo, masuala ya accrued 

interest ambayo anatudai basi tunaweza kuona ni jinsi 

gani tunaweza tukaongea nao na tukaweza kumaliza.  

 

Mheshimiwa Mwenyekiti, katika haya masuala 

ambayo yote yamezungumzwa nilitaka nitolee ufafanuzi 

huo kwa sababu ni mambo ambayo yanahitaji pia 

kwenda kwa pamoja katika uelewa. Nirekebishe pia, 

taarifa ya Mheshimiwa Hawa aliposema kwamba, huu 

mradi haujui ndio ameusikia hapa.  Mradi huu ulianza 

kuandaliwa 2016, tukaanza discussion 2018, mwaka 2021 

mradi ukakubalika, mwaka 2022 ukasainiwa na bajeti ya 

mwaka jana kwenye hotuba ya Waziri na pamoja 

kwenye randama mradi huu upo na Mbunge alikuwa ni 

Mjumbe wa Kamati na wala hajabadilishwa yupo. Sasa 

anaposema anakuja kuusikia hapa, basi niombe tu 

wakati mwingine tunapotoa taarifa, basi Wajumbe wawe 

wanazipitia vizuri kuliko kuja kutoa taarifa ambazo sio 

sahihi katika Bunge hili.  

 

Mheshimiwa Mwenyekiti, ahsante. (Makofi)  

 

MWENYEKITI: Ahsante sana Mheshimiwa Angeline 

Mabula, nafikiri Mwenyekiti wa Kamati amekusikia. Kama 

kutakuwa na mabadiliko au marekebisho ataweka 

wakati wa ku-wind up.  

 

Sasa nimemtaja Mheshimiwa Pindi Chana, Waziri wa 

Maliasili na Utalii, lakini pia Mheshimiwa Ashatu Kijaji 

ajiandae.  

 

WAZIRI WA MALIASILI NA UTALII: Mheshimiwa 

Mwenyekiti, awali ya yote nianze kwanza kuwashukuru 

Wenyeviti wote wawili ambao asubuhi ya leo 

wamewasilisha Taarifa za Kamati zote mbili na taarifa hizi 

ni muhimu sana. Sisi Wizara tunamshukuru sana 

Mwenyekiti, Mheshimiwa Makoa pamoja na Mheshimiwa 

Kihenzile kwa sababu, Kamati hii imekuwa ikitupa 

mawazo muhimu sana.  Tumekuwa tukishauriana namna 

gani bora ya kuendeleza masuala mazima ya maliasili na 

utalii, kwa kweli, tunaishukuru sana kamati. 

 

Mheshimiwa Mwenyekiti, Kamati imeleta taarifa yake 

na kuna maeneo mengi Kamati imeelekeza tuboreshe. 

Kwa hiyo, moja kwa moja niseme kwamba, ushauri wote 

na maoni waliyotoa tunayapokea, tutayafanyia kazi na 

tutaendelea kuyawasilisha katika Kamati kama ilivyo ada.  

 

Mheshimiwa Mwenyekiti, kuna jambo moja ambalo 

limezungumzwa kwa mfano habari ya bajeti, kwamba, 

zipo taasisi zilikuwa na mbuga 16, lakini sasa hivi TANAPA 

inasimamia mbuga 22, TAWA, Ngorongoro, ni namna 

gani tunaweza tukaongeza mapato ikiwa ni pamoja na 

retention. 

 

Mheshimiwa Mwenyekiti, haya ni masuala ya msingi 

sana, wakati mwingine kunakuwa na majanga ya moto, 

kwa hiyo, inakuwa ni changamoto kutegemea OC. 

Katika maeneo kama haya lazima kuwe kuna bajeti ya 

kutosha ya kuweza kuhimili mikiki.  Wageni watalii 

wanapokuja lazima tuhakikishe madaraja yako salama 

na barabara ziko salama.  Kwa hiyo, Kamati imekuja na 

ushauri wa msingi kabisa nasi Serikali tumesikia, tunasema 

haya waliyopendekeza Kamati ni mambo ya msingi na 

tutayazingatia. 

 

Mheshimiwa Mwenyekiti, Kamati pia imetukumbusha 

katika taarifa yake na waliochangia kwamba, zoezi la 

kuhamisha watu kwenye makazi bora kutoka Ngorongoro 

kwenda Msomera ni jambo ambalo linapaswa 

kuendelea. Nasi tunasema jambo hili linaendelea, mpaka 

sasa tumeshahamisha kaya kwa hiyari takribani 551, watu 

3,010, mifugo isiyopungua 15,321 na zoezi hili linaendelea. 

Lengo la kuhamisha kwanza ni kuhakikisha kwamba, watu 

wetu wanapata makazi bora, wanapata eneo ambalo 

wataweza kufuga, kulima, vitu ambavyo walipokuwa 

wanaishi kule Ngorongoro sheria haziruhusu; haziruhusu 

kilimo, haziruhusu ujasiriamali, kuna vijana wanataka 

kufanya shughuli za bodaboda, akinamama wafungue 

shughuli zao, lakini Ngorongoro hakuna.   

 

Mheshimiwa Mwenyekiti, hapa tunachokifanya ni 

suala la haki za binadamu.  Tunapozungumzia haki za 

binadamu ndugu zetu wanaoishi Msomera ni muhimu 

wakapata maeneo ambayo wanaweza kuishi kama 

wananchi wengine; wakaweza kumiliki bodaboda, 

kumiliki usafiri, kumiliki ardhi. Sasa wanapokuwa wanaishi 

ndani ya eneo la Ngorongoro huko kuna restrictions, lakini 

Serikali hii inayoongozwa na Mheshimiwa Rais wetu 

mpendwa Dkt. Samia Suluhu Hassan ikasema hawa watu 

lazima wapate maeneo bora, maeneo mazuri ya kuishi. 

Huo ndio mkakati tuliokuwa nao kama Serikali na zoezi 

linaendelea. (Makofi)  

 

Mheshimiwa Mwenyekiti, pia nishukuru sana maoni 

ya Wajumbe wa Kamati pamoja na Wabunge katika 

michango yao mbalimbali, kwamba, tuangalie Sheria ya 

Kifuta Jasho na Kifuta Machozi. Hii ni kweli kabisa, wakati 

umefika sasa sheria hii tuifanyie marekebisho, Wizara 

yangu inatambua hilo na sheria hii lazima ifanyiwe 

marekebisho. Tumeshazungumza pia na Attorney 

General, tuone namna gani ikiwezekana ije tushirikishe 

wadau. Hii ni sheria ya muda mrefu, kwa hiyo, ni muhimu 

sana sheria hii ikafanyiwa marekebisho.  

Mheshimiwa Mwenyekiti, eneo lingine ambalo 

ningependa kuzungumzia ni kwamba, tupo kwenye 

kuona namna gani ya kuendelea kudhibiti changamoto 

iliyopo kati ya wanyama wakali pamoja na binadamu. Hili 

ni eneo ambalo tunaendelea nalo, tmeshajenga vituo 

vya askari 16 na tunaendelea na sasahivi tumesema 

tuanze kuweka mabwawa ndani ya maeneo ya hifadhi. 

Kutokana na hela za UVIKO tumepata mitambo, 

tuchimbe mabwawa kule ndani ili wanyama hawa 

wanaotoka kwa ajili ya kutafuta maji waweze kukaa kule 

ndani.  

 

Mheshimiwa Mwenyekiti, kwa hiyo, tumeanza 

kuchimba, Ruaha National Park tuna mitambo 

tunachimba maji yapatikane. Tunaendelea na uchimbaji 

wa mabwawa katika maeneo mbalimbali, lakini sasa hivi 

pia kuna zoezi la kuvalisha kola, baadhi ya makundi ya 

tembo tunavalisha GPS collar; ukivalisha collar unaweza 

ukaona kwamba, hili kundi sasa linatoka kwenye hifadhi, 

tufanyaje?  

 

Mheshimiwa Mwenyekiti, maeneo ya Lindi, Mtwara, 

tumeanza kuvalisha collar. Kulikuwa kuna tembo, 

kulikuwa na changamoto na tumetuma hadi helicopter 

kuhakikisha kwamba, wanasogeza wale tembo, warudi 

katika maeneo yao ya hifadhi. Kwa hiyo, haya ni maeneo 

ambayo tunaendelea nayo kuhakikisha kwamba, Vituo 

vya Askari vinaendelea kuwepo ili wananchi wetu 

waendelee kuwa salama.  

 

Mheshimiwa Mwenyekiti, eneo lingine ambalo 

ningeomba pia, kuendelea kukumbushana ni habari ya 

mifugo kutoingia katika hifadhi. Ndugu zangu tumekuwa 

na changamoto kubwa sana, tumeenda kule Usangu 

tumebadilisha GN 28, Kamati ya Mawaziri Nane 

imezunguka nchi nzima kuona nini tunafanya katika vijiji 

975. Maeneo mengi tumesema tuwaachie wananchi, ili 

maeneo ya hifadhi yawe salama, ikiwa ni pamoja na 

eneo lile la Usangu tumebadilisha GN kuwaachia 

wananchi ili sasa maeneo ya hifadhi yabaki salama, 

wananchi wanahitaji maeneo ya kilimo. Tumeachia hadi 

ranch ya Usangu, imetoka kwenye Hifadhi ya Ruaha 

National Park, ili watu wapate maeneo ya kufugia, 

wapate maeneo ya kilimo ili hifadhi zetu ziwe salama. 

 

Mheshimiwa Mwenyekiti, nitoe rai kwa Watanzania 

wenzangu kwamba, tujitahidi sana kutoingiza mifugo 

katika maeneo ya hifadhi. Askari wetu wanakuwa na 

changamoto sana kusogeza hiyo mifugo na wanajitahidi 

sana kuhakikisha kwamba, wanalinda raia, Jeshi la 

Uhifadhi liko pale, wanalinda maliasili hizi na tuna 

maeneo mengi, tusipoyalinda sote tutapata 

changamoto.  

 

Mheshimiwa Mwenyekiti, maeneo haya ya hifadhi, 

maeneo haya ya national park, misitu, ndani yake kuna 

vyanzo vya maji. Sasa hivi lazima tujaze Mwalimu Nyerere 

pale Hydro Electric Power, namna yoyote ya kuruhusu 

mifugo, kilimo, shughuli za binadamu, tunaweza kuwa 

jangwa. Kwa hiyo, nitoe rai tushirikiane Waheshimiwa 

Wabunge tutoe elimu, tuwakumbushe Waheshimiwa 

Madiwani tushirikiane kusema kwamba, maeneo ya 

hifadhi ni kwa maslahi ya nchi yetu. 

 

Mheshimiwa Mwenyekiti, sasa hivi Tanzania tuna 

chakula cha kutosha hadi watu wa nchi jirani wanakuja 

kununua, hii yote ni kutokana na mvua ya kutosha na 

mvua hii inategemeana na misitu tunavyoilinda. Kule juu 

ukienda ramani ya Afrika tayari wameshakuwa jangwa, 

nchi za pale juu nisingependa kuzitaja. Sasa ni namna 

gani tunashirikiana kulinda hizi hifadhi, maliasili hizi, 

maana tunasema tumerithishwa, tuwarithishe, namna 

yoyote ya kuachia sote tutapata kazi. Kwa hiyo, nitoe rai 

ndugu zangu tuangalie namna gani tunadhibiti mifugo.  

 

Mheshimiwa Mwenyekiti, nimemshukuru sana Waziri 

wa Mifugo amesema ikiwezekana sasa mifugo badala ya 

kuitembeza, kuchunga, tufuge. Unakuwa na eneo lako 

zuri, unaweka josho, unaweka sehemu ya kunyweshea 

maji, lakini mifugo inapozunguka nchi nzima hii ni 

changamoto. Tuone namna gani tunajipanga kwa 

mifugo yetu tuweze kuweka eneo moja, kuna watu wana 

viwanda vya maziwa, watu hawa wanafuga eneo moja 

badala ya kuzunguka nayo.  

 

Mheshimiwa Mwenyekiti, nitumie pia nafasi hii 

kuwashukuru sana Jeshi la Uhifadhi na maoni ya 

Waheshimiwa Wabunge kwamba, maslahi na mafao ya 

askari wetu wa Jeshi la Uhifadhi yaangaliwe. 

Waheshimiwa wamechangia akiwemo na Mheshimiwa 

Soud. (Makofi)  

 

Mheshimiwa Mwenyekiti, hivi karibuni kumekuwa na 

changamoto, askari wetu wamekuwa wakivamiwa. Kuna 

askari amevamiwa na mshale wenye sumu hivi karibuni, 

tukio hilo limetokea Serengeti.  Jana kuna askari wawili 

Uvinza na wenyewe wamevamiwa, askari hawa 

wanajitoa kwa ajili ya kulinda rasilimali za nchi yetu kwa 

faida yetu sote, maeneo haya wanaingia majangili, 

wengine wanatoka nchi za Jirani, ni hatari sana. Sasa 

askari wanapojitoa kulinda maeneo yetu ya rasilimali 

wanavamiwa, wanapigwa mishale, hili ni jambo ambalo 

naomba nitumie nafasi hii kwa kweli, kulikemea na 

kulaani kwa nguvu zote. (Makofi)  

Mheshimiwa Mwenyekiti, kumbuka askari hawa 

wamebeba silaha, wanakuwa ni wavumilivu, wanapigwa 

mishale na wale askari walinyamaza kimya kumsaidia 

mwenzao mpaka kumfikisha hospitali na tumempoteza 

kijana wa miaka 42, Deus Mwajegele. Kwa hiyo, niombe 

sana, tuwape ushirikiano, tuwalinde askari wetu, 

tusichukue sheria mkononi. (Makofi)  

 

Mheshimiwa Mwenyekiti, naunga mkono hoja. 

(Makofi)  

 

MWENYEKITI: Ahsante sana Mheshimiwa Pindi Chana, 

Waziri wa Maliasili na Utalii.  

 

Nilimtaja Mheshimiwa Ashatu Kijaji, Waziri wa 

Viwanda na Biashara, baadaye tutaendelea na 

Mheshimiwa Dkt. Mwigulu Nchemba, Waziri wa Fedha na 

Mipango na Mwenyekiti wa Kamati ya Ardhi, Maliasili na 

Utalii akae tayari.  

 

WAZIRI WA UWEKEZAJI, VIWANDA NA BIASHARA: 

Mheshimiwa Mwenyekiti, ahsante sana. Nami naomba 

nianze kwa kuwapongeza sana Wenyeviti wa Kamati 

ambao wamewasilisha taarifa siku hii ya leo. Kipekee 

kabisa naomba nimpongeze Mheshimiwa Kihenzile kwa 

kazi njema anayoifanya pamoja na Wajumbe wa Kamati 

yetu ya Viwanda, Biashara na Mazingira. Kwa kweli, 

niwashukuru sana kwa maelekezo, kwa mashauriano, 

lakini ushirikiano mwema ambao tumekuwa nao ndani ya 

Kamati yetu katika utendaji wetu wa kazi. Niwaombe 

sana tuendelee kushirikiana kwa maslahi mapana ya 

Taifa letu kwani tunatambua uchumi wa Taifa letu 

unajengwa kwenye msingi wa viwanda.  

Mheshimiwa Mwenyekiti, baada ya kuyasema haya, 

naomba pia, niseme sisi kama Wizara kwa niaba ya 

Serikali tumepokea maoni yote, lakini pamoja maelekezo 

yaliyotolewa na Kamati yetu ndani ya wasilisho lao siku hii 

ya leo. Ushauri wao tumeupokea, kama ilivyo kawaida 

tutaendelea kushirikiana katika kuufanyia kazi. 

Tutaendelea kukumbushana wapi tuimarishe zaidi ili 

tuweze kusafiri salama katika safari ya maendeleo ndani 

ya Taifa letu.  

 

Mheshimiwa Mwenyekiti, baada ya utangulizi huo, 

naomba niseme mambo mawili tu. Moja, ni lile 

tuliloanzanalo, mradi unganishi wa Liganga na 

Mchuchuma.  Kamati yetu imekuwa na maelekezo 

mazuri tu ambayo kama Serikali tumeendelea kuyafanyia 

kazi na tulikofika ni sehemu nzuri. Niombe tu Kamati yetu, 

kama ambavyo wametuelekeza tuharakishe ili tuweze 

kufanikiwa.  

 

Mheshimiwa Mwenyekiti, tunatambua umuhimu wa 

chuma, tunatambua umuhimu wa makaa ya mawe 

katika uchumi wa dunia kwa sasa, yalipigwa marufuku, 

lakini walewale waliopiga marufuku wameyarejea 

kunyumenyume makaa ya mawe na bei yake 

imeongezeka duniani. Tunatambua kama Serikali na 

tunakwenda pamoja katika milima yetu ile ya Liganga na 

Mchuchuma tufanye kazi kwa pamoja.  

 

Mheshimiwa Mwenyekiti, kama nilivyotangulia 

kusema asubuhi dhamira ya Serikali ni njema katika 

kuhakikisha rasilimali hizi za Taifa ambazo tumebarikiwa 

na Mwenyezi Mungu ziweze kulinufaisha Taifa letu. 

Tunapoongelea jambo hili niwashukuru pia, nirejee 

Mheshimiwa Ole-Sendeka na Mheshimiwa Nyongo, 

walisema vema kuhusu mkataba ule ambao tunakiri 

Serikali iliusaini, tunakiri wala hakuna anayepinga. 

(Makofi)  

 

Mheshimiwa Mwenyekiti, tunapokuwa tumeusaini ule 

mkataba na ikagundulika kuna makosa yalifanyika, ni 

wazi kosa moja haliwezi kuzalisha kosa la pili. Lazima 

turekebishe ili tusafiri pamoja na mradi huu uweze kuwa 

wa mafanikio kwa Taifa letu. (Makofi)  

 

Mheshimiwa Mwenyekiti, tunapoendelea kulifanya 

jambo hili niwaombe, sisi kama wawakilishi wa wananchi, 

tuitambue dhamira hiyo njema ya Serikali yetu 

kuhakikisha miradi yetu yote ya msingi inalinufaisha Taifa 

letu. Tumefika pazuri, kama nilivyosema, tunafanya kazi 

vizuri na Mwanasheria Mkuu wa Serikali ili kuhakikisha 

mkataba huu ambao tuliusaini tunapouvunja tusije 

tukaliingiza Taifa letu kwenye mgogoro mwingine. Kwa 

hiyo, ndio maana nimesema tumepokea maelekezo ya 

Kamati tutakwenda nayo kwa umakini ili tuhitimishe 

vyema. (Makofi)  

 

Mheshimiwa Mwenyekiti, kidogo tu niseme, 

Mheshimiwa Askofu Josephat Gwajima amesema vyema 

kabisa wala hakukosea, lakini nimkumbushe Mheshimiwa 

Gwajima, tulisema kwenye Kamati mwekezaji huyu 

hatukatai tulisaini mkataba, lakini baada ya kusaini 

mkataba tumegundua tatizo, tumemwita njoo tuongee. 

Ameitwa zaidi ya mara tano na Serikali, hakuwahi 

kutokea, sasa huyo tutasema kweli bado tumbebe ni 

mwekezaji? Hapana. 

 

Mheshimiwa Mwenyekiti, kwa maslahi mapana ya 

Taifa tutasema hapana, kama kweli ni mwekezaji aje 

mezani tukae tuongee kwa pamoja. Pale palipofanyika 

makosa tuparekebishe, tuendelee kama kweli yuko 

serious na mkataba huu. Kama ataendelea kugoma na 

sisi kama Serikali tunaendelea kukusanya taarifa kutoka 

kulekule nchini kwake, tumtambue sawasawa kama 

bado kweli ni mwekezaji, then Serikali itafanya maamuzi 

sahihi ambayo hayataliumiza Taifa wala mwekezaji 

mwenyewe hataumizwa kwa sababu, tumeshampa 

nafasi ya kutosha ya kumwita tukae mezani, lakini 

amekuwa hatokei. (Makofi)  

 

Mheshimiwa Mwenyekiti, kwa hiyo, juu ya hili nisisitize 

tu maelekezo ya Kamati yako. Walituelekeza kwa 

sababu, tumechelewa muda mrefu, mwaka jana 

tumeelekezwa, ni vizuri basi tuendelee mbele kuwalipa 

fidia wananchi wa eneo lile. Serikali ya Mheshimiwa 

Samia Suluhu Hassan ni sikivu, tumepokea na kabla ya 

kulipa tukakubaliana humu humu Bungeni lazima 

tukafanye uhuishaji wa taarifa ile ya uthamini kwa 

sababu, ilifanyika mwaka 2015 ili tusivunje sheria 

tunapowalipa wananchi wetu.  

 

Mheshimiwa mwenyekiti, tumekamilisha kazi ya 

uhuishaji wa taarifa ile ya uthamini ambayo mpaka sasa 

Serikali iko tayari ndani ya miezi hii miwili tunakwenda 

kuwalipa wananchi wetu baada ya uhuishaji wa taarifa 

yao. 

 

MBUNGE FULANI: Mheshimiwa Mwenyekiti, taarifa. 

 

WAZIRI WA UWEKEZAJI, VIWANDA NA BIASHARA: 

Mheshimiwa Mwenyekiti, baada ya uhuishaji wa taarifa 

yetu hii ya uthamini wa wananchi wetu, tunatambua 

kama Serikali na bajeti tunayo. Bajeti tuliyonayo ni Shilingi 

15,979,788,646.50. Hii ndiyo thamani sasa tunayokwenda 

kuwalipa wananchi wetu ili hata tutakapotaka kwenda 

kuingia kwenye majadiliano na mwekezaji yeyote tuwe 

eneo lile hatuna tena mgogoro na wananchi. Ni Serikali 

ya Mama inayosikiliza wananchi wake, na tayari kazi hii 

tumeshaihitimisha. Niwahakikishie wanakamati pamoja 

na Bunge letu Tukufu tuko makini, tutahakikisha miradi 

yetu yote ambayo ipo kwenye rasilimali za Taifa letu 

ziweze kuwanufaisha wananchi wetu. (Makofi) 

 

Mheshimiwa Mwenyekiti, jambo la pili ambalo 

napenda kulisemea, imeongelewa Kampuni moja ya 

SICPA. Kampuni hii ina mkataba, ninavyotambua kule 

Mamlaka ya Mapato, namwachia Mheshimiwa Waziri wa 

Fedha ataiongelea, lakini kampuni hii isichanganywe. 

Kampuni hii ilipokuwa na mkataba na Serikali ambapo 

ikimaliza kazi yake ituachie Watanzania, ilikuwa ni kwenye 

uzalishaji wa vinasaba.  

 

Mheshimiwa Mwenyekiti, kwenye uzalishaji wa 

vinasaba, kampuni ilimaliza mkataba wake na 

tuliwaongezea mwaka mmoja na bei ilipungua kutoka 

kwenye kinasaba kimoja ambacho kinawekwa kwenye 

lita 1000 za mafuta kutoka Dola nane mpaka Dola mbili 

kwa mkataba wao wa mwaka mmoja. Kwa nini 

tuliongeza mwaka mmoja? 

 

Mheshimiwa Mwenyekiti, tuliongeza mwaka mmoja 

kwa sababu ilikuwa watufundishe sisi TBS tuweze kuzalisha 

kinasaba chetu wenyewe. Tayari hatua ya kwanza 

kinasaba cha TBS kimeshapitishwa na taasisi zote za 

viwango na ndani ya miezi sita tunahitimisha na 

tunafunga mkataba na SICPA kwenye uzalishaji wa 

vinasaba. Ni Wizara ya Uwekezaji, Viwanda na Biashara 

na ubunifu uko ndani yetu, tumeshazalisha kinasaba 

chetu. Hatutaingia tena mkataba na kampuni hii kwenye 

uzalishaji wa vinasaba vinavyowekwa kwenye mafuta 

yanayoingia ndani ya Taifa letu. (Makofi) 

Mheshimiwa mwenyekiti, kwa hiyo, naomba 

tusichanganye mambo haya mawili. Maana kampuni hii 

imeitwa ni wezi; hapana ndugu zangu, tulipotoka tusirudi. 

Twendeni tufanye kazi na Kampuni zetu. Kampuni 

haziwezi kuwa mwizi kama sisi hatujawa wezi. Kwa hiyo, 

kama sisi tumekubali kuukataa wizi na makampuni yetu 

ya kibiashara hawawezi kuwa wezi. Nasi tumeamua, 

Serikali ya Awamu ya Sita tumeanza na kinasaba chetu, 

tuko tayari. Ndani ya miezi sita tuko sokoni na wala 

hatuhitaji tena kuingia mkataba na yeyote. (Makofi) 

 

Mheshimiwa Mwenyekiti, nilitamani niseme hayo 

mawili. Nakushukuru sana kwa fursa hii. Naiomba Kamati 

yetu, ushirikiano wetu ndiyo mafanikio yetu ndani ya 

Wizara na Taifa letu. 

 

Mheshimiwa Mwenyekiti, ahsante sana. (Makofi) 

 

MWENYEKITI: Ahsante sana Mheshimiwa Ashatu Kijaji, 

Waziri wa Uwekezaji, Viwanda na Biashara. 

 

Sasa namkaribisha Mheshimiwa Dkt. Mwigulu 

Nchemba, Waziri wa Fedha na Mipango na baadaye 

Mwenyekiti wa Ardhi, Maliasili na Utalii ajiandae. 

 

WAZIRI WA FEDHA NA MIPANGO: Mheshimiwa 

Mwenyekiti, nakushukuru sana kwa kunipa fursa nami 

niweze kuchangia. La kwanza niseme kwamba yale yote 

ambayo Waheshimiwa Wabunge wametupatia kama 

ushauri na yale ambayo wametupatia kama maelekezo 

tumeyapokea. Tutaenda kuyafanyia kazi; na yale 

ambayo yanaangukia kwenye Sekta yetu, tumeyapokea. 

Mheshimiwa Mwenyekiti, nataka niweke 

kumbukumbu sawa katika baadhi ya mambo ili Hansard 

zako ziweze kupata vizuri. Nikianza na jambo moja 

ambalo ameliongelea Mheshimiwa Mpina; katika 

mchango wake amechangia mengi, lakini eneo 

mojawapo amesema tunapata mfumuko wa bei kwa 

sababu ya mismanagement ya Sera za Fedha. 

Akaelezea kwamba tumefanya malipo nje ya bajeti. Kwa 

maana hiyo, yeye akakichukulia hicho kama kitu 

ambacho ni mismanagement ya Sera za Fedha. 

 

Mheshimiwa Mwenyekiti, naomba niweke 

kumbukumbu sawa. Moja, fedha hizo anazosema 

zimelipwa, siyo zilizolipwa. Ni vizuri sana Waheshimiwa 

Wabunge, tunaitwa Waheshimiwa, tunapotoa taarifa 

kwenye chombo hiki kikubwa tuwe tunatoa taarifa 

ambazo tuna uhakika nazo. Fedha ambazo tumelipa nje 

ya bajeti, yako mafungu kama matatu hivi. 

 

Mheshimiwa Mwenyekiti, fungu la kwanza tumelipa 

fedha nje ya bajeti baada ya kugundulika kuna 

wanafunzi 29,000 wamekosa mikopo ya elimu ya juu. 

Tukaja hapa Bungeni, Waheshimiwa Wabunge mkasema 

tena kwa azimio, kwamba tafuteni fedha kokote watoto 

hawa wote wawe wameenda vyuoni; na walikuwa 

wanatangatanga, wanazagaa zagaa. Wameshapata 

admission, lakini hawana fedha. (Makofi) 

 

Mheshimiwa Mwenyekiti, tumekwenda kuchukua 

Shilingi bilioni 86 ambazo hazikuwepo kwenye bajeti, na 

watoto wetu wako Vyuo Vikuu hivi tunavyoongea. 

Tusingeweza kuwaacha wanafunzi 89,000 kisa eti 

hazikuwepo kwenye bajeti ilhali Bunge liliopitisha bajeti 

limeshatoa maelekezo hayo ya kuwapeleka watoto 

hawa vyuoni. Hilo lilikuwa eneo la kwanza ambalo 

tumetoa fedha ambazo hazikuwepo kwenye bajeti. 

Wanafunzi 29,000 wanapata mikopo na sasa wapo 

mashuleni na wiki ile ile Bunge lilipotoa maelekezo, 

kulitulia, hamkusikia tena kelele inayohusu mikopo ya 

elimu ya juu. (Makofi) 

 

Mheshimiwa Mwenyekiti, eneo la pili ambalo 

tumetoa fedha ambazo hazikuwepo kwenye bajeti, 

tulitoa Shilingi bilioni 160 kwa ajili ya kujenga madarasa 

8,000 ili mwaka huu wanafunzi wote waliotakiwa kwenda 

Form One, waende Form One. Ninyi mmetokea 

majimboni kule, mmeyaona hayo madarasa, na ninyi 

wenyewe ndio mmeshawishi fedha hizo za madarasa 

zipatikane. (Makofi) 

 

Mheshimiwa Mwenyekiti, anapotokea Mbunge 

anasema tumetoa fedha hizo nje ya bajeti na 

kuishambulia Serikali kama vile imefanya uamuzi mbaya, 

nadhani lazima kuwe na kasoro katika thinking. Kama 

mzazi huwezi ukachukia wanafunzi masikini kupewa 

mkopo; kama mzazi huwezi ukachukia fedha 

zinazotolewa kwenda kwenye madarasa. Nilitamani na 

nilidhani Wabunge makini wangemshukuru Mheshimiwa 

Rais kwa kuchukua uamuzi huo wa kutoa fedha na 

watoto wote wakapata mikopo. Nilidhani Mbunge 

yeyote aliye makini atampongeza Mheshimiwa Rais kwa 

kutoa Fedha zikajenga madarasa 8,000 mpaka na 

second selection watoto wale wakaenda 

shuleni…(Makofi) 

 

MBUNGE FULANI: Mheshimiwa Mwenyekiti, taarifa. 

 

WAZIRI WA FEDHA NA MIPANGO: Mheshimiwa 

Mwenyekiti, kwa hiyo, niliona hiyo niiweke sawa. Bunge 

lilitoa maelekezo kwamba watoto hawa waende shule 

na Serikali ikaitikia, tukatoa shilingi bilioni 86 za mikopo ya 

elimu ya juu, tukatoa shilingi bilioni 160 kwa ajili ya 

madarasa 8,000 ambayo yamejengwa katika majimbo 

yetu. 

 

Mheshimiwa Mwenyekiti, haya mambo tusiwe tu 

tunatamani kushambulia Serikali hata kama haijafanya 

makosa. Serikali ikifanya makosa ikosoeni, lakini ikifanya 

jema, iambieni. Hizi ndizo fedha ambazo zimetoka nje ya 

bajeti. Hizi fedha ninazosema zimetoka nje ya bajeti, wala 

haziwezi zikasababisha mfumuko wa bei. Sijui ni uchumi 

wa wapi huo ambao ukijenga madarasa yanaleta 

mfumuko wa bei wakuweza kuleta matatizo hayo. Niliona 

niliseme vizuri hili ili liweze kueleweka. (Makofi) 

 

MBUNGE FULANI: Mheshimiwa Mwenyekiti, taarifa. 

 

WAZIRI WA FEDHA NA MIPANGO: Mheshimiwa 

Mwenyekiti, jambo lingine limeongelewa kwamba 

tunasamehe wawekezaji na tunatoza masikini. Nchi hii 

imetoka mbali sana mpaka kufika hapa; nchi hii imetoka 

katika miaka ambapo ilikuwa na mainjinia wawili na 

madaktari wawili; nchi hii imetoka katika eneo ambalo 

wanafunzi wa elimu ya juu ilikuwa nao saba ikaenda kumi 

ikaenda ishirini, ikaenda thelathini. Hivi tunavyoongea kila 

mwaka ukijumlisha wanafunzi waliotoka Darasa la Saba 

na hawakwenda Kidato cha Kwanza, ukajumlisha 

waliotoka Kidato cha Nne na hawakwenda Kidato cha 

Tano, ukijumlisha waliotoka Kidato cha Sita na 

hawakwenda Vyuo Vikuu na ukajumlisha Vyuo vya Kati 

wamemaliza, na ukajumlisha waliotoka Vyuo Vikuu 

wamemaliza, utakuwa na idadi isiyopungua wanafunzi 

milioni moja wanaoingia kwenye soko la ajira. 

Mheshimiwa Mwenyekiti, Kama kuna wanafunzi zaidi 

ya milioni moja wanaingia kwenye soko la ajira, lazima 

ubadili utaratibu wa kuwaza kuhusu utengenezaji wa ajira 

hizo. 

 

MBUNGE FULANI: Mheshimiwa Mwenyekiti, kuhusu 

utaratibu. 

 

WAZIRI WA FEDHA NA MIPANGO: Mheshimiwa 

Mwenyekiti, utaratibu wa kutengeneza ajira hizo ni 

kuvutia uwekezaji. Hawa wote hawawezi wakaingia 

kwenye Halmashauri. Huwezi ukawa na wanafunzi milioni 

moja kila mwaka wanatafuta soko wakaingia kwenye 

Halmashauri, wakaingia Serikalini. Lazima utengeneze 

uwekezaji unaostahili kuajiri hawa, lazima utengeneze 

viwanda, lazima utengeneze uzalishaji. 

 

MBUNGE FULANI: Mheshimiwa Mwenyekiti, taarifa. 

 

MBUNGE FULANI: Mheshimiwa Mwenyekiti, Kuhusu 

Utaratibu. Utaratibu! 

 

WAZIRI WA FEDHA NA MIPANGO: Mheshimiwa 

Mwenyekiti, haya mawazo ya kudhania unasamehe 

mwekezaji kwamba unamsamehe mtu tajiri na unamtoza 

masikini, ni utaratibu ule ule wa baba asiye na hekima 

ambaye anaonea wivu kupanda mbegu kwa kudhania 

kwamba anatakiwa apike ile mbegu ili wale kama 

familia. Ukitaka kuvuna lazima upande ndiyo utaratibu 

wa kiuchumi. Ukitaka kuvuna, lazima upande. Huwezi 

ukavuna bila kupanda. (Makofi) 

 

Mheshimiwa Mwenyekiti, kwa hiyo, tunapowekeza, 

tutatoza watakapoanza uzalishaji. Huwezi ukaendelea 

kuwazia kutoza watu ambao hawajaja. Umewasamehe 

wapi ambao hawajaja? Tunatengeneza vivutio waje ili 

tuwatoze. Unahesabu kumtoza mtu ambaye hajaja! 

Yaani unahesabu watoto walioko tumboni mwa mama 

zao kwamba hawafanyi kazi! Watafanya kazi gani 

nyingine? Unatakiwa ulee mimba, wakizaliwa uwalee, 

uwatunze, wakishakua ndiyo uwatume kazi. Mnataka 

kuwatuma kazi watu ambao bado wako kwenye mataifa 

yao? (Makofi) 

  

Mheshimiwa Mwenyekiti, tunavutia wawekezaji, 

tunaweka na vivutio waje wawekeze. Wakishawekeza, 

Watanzania watapata ajira, na waliowekeza watalipa 

kodi. Ninyi mtaka kuhesabu kodi ya watu ambao 

hawajaja! Uchumi wa wapi huo? That is vicious cycle, 

kuwaza kwamba unamhurumia masikini kwa kuzuia 

uwekezaji, that is vicious cycle. Unawasababisha masikini 

waendelee kuwa masikini. Wekeza wapate kazi ili watoke 

kwenye umasikini. Wekeza wapate ajira ili watoke kwenye 

umasikini. Wekeza ili upate sekta binafsi kubwa ili sekta 

binafsi ilipe kodi uwatoe masikini kwenye kulipa kodi.  

 

Mheshimiwa Mwenyekiti, masikini wakibaki peke yao 

utaendelea kuwatoza wao wenyewe. Masikini wakibaki 

wao watupu, utaendelea kuwatoza wao watupu. 

Tunaleta wapya, tunaleta makampuni mapya yawekeze, 

tunaleta sekta binafsi ikue ili tuweze kuitoza hiyo sekta 

binafsi tuwahurumie masikini. That is how to broke the 

vicious cycle.  

 

Mheshimiwa Mwenyekiti, hebu tujadilini mambo 

mengine mengine huko yanayohusu uganga wa kienyeji 

na vitu vingine, kwenye uchumi, this is my profession. 

Tunajadilije hivi vitu ambavyo vipo clear? 

(Makofi)[Maneno Haya Siyo Sehemu ya Taarifa Rasmi za 

Bunge] 

MHE. LUHAGA J. MPINA: Mheshimiwa Mwenyekiti, 

taarifa. 

 

WAZIRI WA FEDHA NA MIPANGO: Mheshimiwa 

Mwenyekiti, nataka tusimvunje moyo Mheshimiwa Rais 

anavyo… 

 

MHE. LUHAGA J. MPINA: Mheshimiwa Mwenyekiti, 

taarifa. 

 

WAZIRI WA FEDHA NA MIPANGO: …anavyohurumia 

masikini, anataka Sekta iendeshe uchumi… 

 

MHE. LUHAGA J. MPINA: Mheshimiwa Mwenyekiti, 

taarifa! 

 

WAZIRI WA FEDHA NA MIPANGO: Mheshimiwa 

Mwenyekiti, leo hii tumebakiza Watumishi wa Umma ndio 

walipakodi wa nchi hii. Watumishi wa Umma ndio 

tunaotoza kodi kwa sababu hata hawawezi kukwepa. 

Walipa kodi wakubwa… 

 

MHE. LUHAGA J. MPINA: Mheshimiwa Mwenyekiti, 

taarifa. 

 

WAZIRI WA FEDHA NA MIPANGO: Mheshimiwa 

Mwenyekiti, lazima tuwe na Sekta binafsi imara ndiyo 

tunaweza kuongeza… 

 

MHE. LUHAGA J. MPINA: Mheshimiwa Mwenyekiti, 

taarifa! 

 

(Hapa kengele ililia kuashiria kwisha kwa muda wa 

Mzungumzaji) 

MWENYEKITI: Ahsante sana Mheshimiwa Dkt. 

Mwigulu. (Makofi) 

 

WAZIRI WA FEDHA NA MIPANGO: Mheshimiwa 

Mwenyekiti, nilidhani niyaseme hayo. Nakushukuru sana. 

 

MWENYEKITI: Ahsante sana Mheshimiwa Mwigulu. 

(Makofi) 

 

Waheshimiwa Wabunge, sasa namwita Mwenyekiti 

wa Kamati ya Kudumu ya Ardhi, Maliasili na Utalii ili aje 

ahitimishe hoja yake. 

 

MWENYEKITI WA KAMATI YA KUDUMU YA BUNGE YA 

ARDHI, MALIASILI NA UTALII: Mheshimiwa Mwenyekiti, 

nakushukuru sana kwa kunipa nafasi tena ya kuja 

kumalizia hoja yangu. Kabla ya hapo, nawashukuru sana 

Waheshimiwa Wabunge ambao wamepata nafasi ya 

kuchangia kwenye hoja ya Kamati ya Ardhi, Maliasili na 

Utalii. Tulipata Wabunge 11 ambao walichangia hoja 

yetu. Ninawashukuru sana kwa michango mizuri na 

nimeona michango mingi imeendana na mapendekezo 

na ushauri wa Kamati ambapo Kamati yangu ya Ardhi, 

Maliasili na Utalii imetoa kwa Serikali. 

 

Mheshimiwa mwenyekiti, mambo machache tu ya 

kufafanua. Unajua kama Kamati tuliona deal la 

Mheshimiwa Rais, Dkt. Samia Suluhu Hassan kama 

limekubali vile baada ya programme ya Royal Tour na 

ndiyo ikapelekea kushauri baadhi ya mambo katika 

Kamati. 

 

Mheshimiwa Mwenyekiti, Wajumbe wengi 

wamechangia kuhusiana na taasisi hizi za Wizara ya 

Maliasili, TANAPA, TAWA na NCAA Mamlaka ya 

Ngorongoro kwamba ziongezewe fedha ili ziweze 

kufanya majukumu yao kulingana na hali ya sasa.  

 

Mheshimiwa Mwenyekiti, nikupe mfano tu kwamba 

TANAPA Bunge hili liliweka lengo la kukusanya shilingi 

bilioni 257.5 kwenye bajeti lakini wakati tunapitia 

utekelezaji wa bajeti TANAPA mpaka kipindi cha 

December ilikuwa imeshakusanya shilingi 2,051,000,000 

ambayo ni sawa na asilimia 97 ya tengo lote. TAWA 

walikuwa na lengo la kukusanya shilingi bilioni 63.8 lakini 

mpaka kufikia kipindi hiki cha nusu mwaka wameweza 

kukusanya kwa asilimia 62. Ngorongoro walikuwa wana 

shilingi bilioni 148, hadi kufikia nusu mwaka wamekusanya 

shilingi bilioni 98.5 ambayo ni sawa na asilimia 66.6. 

 

Mheshimiwa Mwenyekiti, nimeyasikia maneno ya 

Mheshimiwa Dkt. Mwigulu hapa kwamba ukitaka kuvuna 

lazima upande. Ndiyo maana ile ile kwamba tunasisitiza 

Serikali izihudumie vizuri hizi taasisi ili ziweze kufikia 

malengo ambayo Mheshimiwa Rais anayategemea. 

Ndiyo maana yeye mwenyewe ameamua kujitoa katika 

kuhakikisha Wizara hii inatoa mchango unaostahiki 

kulingana na hifadhi zote na nyingi tulizonazo katika nchi 

yetu. (Makofi) 

 

Mheshimiwa Mwenyekiti, Wajumbe wamezungumzia 

pia suala la mkopo wa Shilingi bilioni 345. Kamati iliona iko 

haja ya malengo yale yale yaliyowekwa na Wizara ya 

kuboresha mfumo wa ILMIS pamoja na kuimarisha 

mpango wa ardhi. Kamati iliangalia kwa undani sana 

suala hili na iliweza kupata maelezo kutoka Wizarani.  

 

Mheshimiwa Mwenyekiti, sisi kama Kamati tuliona, 

kama tungeweza kuongeza upangaji wa vijiji, maana 

yake tungekuwa na faida ya kwamba kwanza tutaondoa 

migogoro katika nchi hii; na pili, tutaboresha data base za 

Wizara katika kila Mkoa kama maeneo yetu yatapimwa; 

tatu, tutakuwa tumetekeleza ilani ya Chama cha 

Mapinduzi; nne, tutakuwa tumetimiza Mpango wa 

Maendeleo ya Taifa wa Miaka Mitano; tano, itajibu 

maelekezo ya Mheshimiwa Rais Dkt. Samia Suluhu Hassan 

aliyoweza kuyatoa katika Bunge hili kwamba, Wizara ya 

Ardhi ihakikishe kwamba inapanga matumizi bora ya 

ardhi nchi nzima ili kurahisisha na kuondoa urasimu kwa 

wawekezaji wanapokuja nchini kuwekeza katika sekta ya 

ardhi. (Makofi) 

 

Mheshimiwa Mwenyekiti, kwa hiyo, haya yote 

tuliyaona na tukaona ni muhimu sana. Hata kama Wizara 

ingeamua kuvipima vijiji vyote ambavyo vilibaki, pesa 

ambayo ingetumika ni Shilingi bilioni 145, ambapo Wizara 

ingebaki na Shilingi bilioni 200 ambayo ingeweza 

kupangia majukumu mengine ya kuimarisha mfumo na 

vitu kama hivyo. Haya yalikuwa ni mawazo tu ya Kamati 

na ndiyo tumeyaleta mbele ya Bunge lako. (Makofi) 

 

Mheshimiwa Mwenyekiti, tunaiomba Serikali iendelee 

kuangalia haya mapendekezo ili kuweza kufikia malengo 

ya kuipima nchi yetu yote ili kuondokana na migogoro ya 

ardhi. (Makofi) 

 

Mheshimiwa Mwenyekiti, baada ya kuyasema haya, 

nakushukuru tena wewe na niwashukuru Waheshimiwa 

Wabunge na sasa ninaomba kutoa hoja. 

 

MHE. ASYA MWADINI MOHAMMED: Mheshimiwa 

Mwenyekiti, naafiki. 

 

(Hoja ilitolewa iamuliwe) 

MWENYEKITI: Naona hoja imeungwa mkono vizuri, 

lakini kwanza sijawahoji, ngoja niwahoji kabisa kuhusu 

hoja ya Kamati ya Kudumu ya Bunge ya Ardhi, Maliasili na 

Utalii kuwa sasa iwe ni Maazimio ya Bunge. 

 

(Hoja ilitolewa iamuliwe) 

(Hoja iliamuliwa na Kuafikiwa) 

 

MWENYEKITI: Sasa namkaribisha Mwenyekiti wa 

Viwanda, Biashara na Mazingira, Mheshimiwa David 

Kihenzile karibu. 

 

MHE. DAVID M. KIHENZILE - MWENYEKITI WA KAMATI 

YA KUDUMU YA BUNGE YA VIWANDA, BIASHARA NA 

MAZINGIRA: Mheshimiwa Mwenyekiti, nawashukuru 

Waheshimiwa Wabunge waliochangia hoja mbali za 

kamati yetu lakini ikiwa ni pamoja nakuunga mkono 

maazimio yetu. Sitaenda kwa mtu mmoja mmoja lakini 

waliochangia karibu wajumbe 10 ambao wametoa 

maoni mbalimbali. Cha kwanza nishukuru Serikali kupitia 

mawaziri kwa kukubali kufanyia kazi hoja zetu ambazo 

tumezitoa, kuanzia Mheshimiwa Waziri wa Mazingira 

Mheshimiwa Jafo, lakini pia na Mheshimiwa Waziri wa 

Uwekezaji, Viwanda na Biashara Mheshimiwa Ashatu.  

 

Mheshimiwa Mwenyekiti, pamoja na hoja zake kuu 

za mwishoni ikiwa ni pamoja na kutoa commitment ya 

Serikali kulipa bilioni 15 kama fidia kwa wananchi waliopo 

kule Ludewa kwenye mradi huu wa Liganga na 

Mchuchuma. Vilevile kutoa kauli ya Serikali juu ya majina 

mabaya yanayopewa wafanyabiashara. 

 

Mheshimiwa Mwenyekiti, kwenye hili nataka niseme 

kidogo kama tuko serious kama Taifa tunahitaji kuvutia 

uwekezaji nchini, tujue tuna kazi kubwa sana ya kuvutia 

watu waje kuwekeza kwenye nchi yetu wasiende kwenye 

nchi nyingine. Kuwambia wafanyabiashara wenye option 

ya kwenda kwenye nchi hii au nchi nyingine ni wezi, ni 

mafisadi ni kuwa-discourage. Matokeo yake hawatokuja 

kwetu, watakwenda kwenye nchi nyingine halafu 

tutabaki tunaulizana hapa kwa nini nchi yetu katika 

wafanyaji biashara ni ya141 kati ya nchi 190. Kwa hiyo, 

nimshukuru Mheshimiwa Waziri na tuone utekelezaji. 

(Makofi) 

 

Mheshimiwa Mwenyekiti, iko hoja nyingine ambayo 

kidogo niifafanue ya Liganga na Mchuchuma. Sote ni 

mashahidi Liganga na Mchuchuma Makaa ya Mawe 

yaligundulika mwaka 1860 wakati Liganga mwaka 1898 

ukipiga hesabu kwa mfano Makaa ya Mawe tangu 

yagundulike mpaka leo ni miaka 185 tunaendelea bado 

kufanya jitihada. Umuhimu wa Liganga na mchuchuma 

kwa maslahi ya watanzania hauyumkuniki.  

 

Mheshimiwa Mwenyekiti, kwa mfano makaa ya 

mawe yana deposit ya tani Milioni 428 ambapo tukianza 

mradi huu kama case study tutapata makaa ya mawe 

karibu Milioni tatu kila mwaka. Pili, moja ya changamoto 

kubwa ambayo taifa letu linapata kwa sasa ni kuagiza 

chuma kutoka nje ya nchi. (Makofi)  

 

Mheshimiwa Mwenyekiti, hapa ninazo takwimu kwa 

miaka mitano peke yake Taifa la Tanzania limetumia 

takribani trilioni tano kuagiza chuma kutoka nje. Fedha 

hizo zimeagizwa kwa njia ya USD dolla za kimarekani. Kwa 

mfano mwaka 2018, takribani dola 400,100/= tulitumia 

kuagiza chuma, 2019, 1.1 trilioni. Ukiangalia mapato hayo 

ni takribani sawa na fedha ambazo tunazikusanya za TRA 

kwa  mwaka kwa miaka hiyo. (Makofi) 

Mheshimiwa Mwenyekiti, umuhimu wa mradi huu 

hauyumkiniki, ukija kwa mfano kwenye aspect namba 

tatu, tulisema mradi huu ukikamilika utasaidia kujenga 

barabara za lami kutoka Njombe mpaka kwenye eneo la 

mradi kwa zaidi ya kilomita 221. Tutajenga reli, tutajenga 

bandari lakini kama haitioshi tutaingiza kwenye gridi ya 

Taifa Megawatt 600. Sisi Kamati ya Viwanfda na Biashara 

tumefanya ziara kwenye viwanda, tumekuta baadhi ya 

viwanda wanalalamika umeme umekatika Zaidi ya mara 

20 kwa mwezi mmoja. (Makofi) 

 

Mheshimiwa Mwenyekiti, hizi ni Megawatt nyingi 

tulielezwa kati ya Megawatt 600, takribani Megawatt 250 

ingetumika kwenda kuchakata chuma, 350 ingeingizwa 

kwenye gridi ya Taifa. Kutoka mwaka 2015 mpaka 2020 

tumeongeza takribani Megawatt 300 kutoka 1300 mpaka 

1600. Hivyo umuhimu wa jambo hili hauna mjadala. Hata 

hivyo kama kamati tunaendelea kusimamia lazima 

tuweke maslahi ya Taifa mbele. Haiwezekani, haikubaliki 

na haiwezi kuvumiliwa na watanzania. (Makofi) 

 

Mheshimiwa Mwenyekiti, mtu anakuja na dolla 

Millioni 600 anatumia dhamana za Taifa letu 2.4 bilioni 

halafu anapata mgao wa 80 percent ninyi mnapata 

asilimia 20. Hii biashara haiwezi kuwepo. Sisi kama kamati 

hatukubali. (Makofi)  

 

Mheshimiwa Mwenyekiti, sisi kama kamati 

haikubaliani, hii ni sawa na mikataba ya zamani ya akina 

Mangungu wa Msovero. Ndio maana tunaungana na 

Serikali walipoamua kufanya review upya, kupitia terms, 

kupitia vivutio kipi kilikubalika. Kama tulikubaliana kwenye 

awamu ya kwanza tulikosea kwa hiyo, twende kwenye 

awamu ya pili tukubali? Haiwezekani! (Makofi) 

Mheshimiwa Mwenyekiti, kwa hiyo tunaiunga mkono 

Serikali, hata hivyo mambo mawili au matatu kaa tulivyo 

andika kwenye ripoti yetu:-  

 

(i) Uharakishwaji ufanywe kwenye mjadala huo. Aidha 

kwa mkandarasi huyo au mwingine ili wananchi wa 

Taifa hili waache kuagiza chuma kutoka nje, 

wananchi wa Taifa hili wapate umeme tunaouhitaji, 

taifa hili tujengewe lami, ile southern corridor iweze 

kuwa improved;  

 

(ii) Fidia, wale wananchi wasio na hatia ambao 

hawahusiki  hata kwenye mijadala yetu ni vema 

walipwe fidia yao mara moja. Tunaipongeza Serikali 

kwa mambo mawili; moja, kwa kufanya review kwa 

sababu uthamini wa kwanza ulikuwa unaonesha 

bilioni 13, lakini wakasema tukiwalipa thirteen billion 

itakuwa ni kuwaonea kwa mujibu wa Sheria. 

Wamefanya review na sasa imeonekana ni bilioni 15 

tunaiomba Serikali illipe mara moja. (Makofi) 

 

Mheshimiwa Mwenyekiti, baada ya maelezo hayo 

na kwa sababu na mengine nimeshazungumza kwa 

umoja wake pamoja na ushauri ambao umetolewa na 

Wabunge mblimbali naomba sasa kutoa hoja. 

 

MWENYEKITI: Hoja inaashiriwa kuungwa mkono.  

 

Sasa nitawahoji, wanaokubaliana na hoja ya Kamati 

ya Kudumu ya Viwanda, Biashara na Mazingira kuwa 

sasa iwe ni Maazimio ya Bunge. 

 

(Hoja ilitolewa Iamuliwe) 

(Hoja iliamuliwa na Kuafikiwa) 

MHE. KUNTI Y. MAJALA: Mheshimiwa Spika, 

Mwongozo. 

 

MWENYEKITI: Nimesimama. 

 

Waheshimiwa Wabunge, naomba nitumie  fursa hii 

kuwapongeza sana Kamati zote Mbili kwa kushirikiana na 

Wenyeviti na Makamu Wenyeviti wao kwa kazi kubwa 

waliofanya ya kutengeneza taarifa hii ya mwaka mzima 

mbayo hivi sasa  imekuwa ni maazimio ya Bunge kwa 

Serikali yetu. Nawapongeza sana Kamati zote mbili. 

(Makofi)  

 

Hata hivyo, nitumie fursa hii kuwashulkuru wote 

ambao sio wajumbe wa kamati ambao wametoa 

michango yao, nikiamiani kwamba pamoja na kwamba 

haya ni maazimio ya Kamati maalum lakini na Serikali ipo 

hapa yale ambayo wataona ni muhimu ya wajumbe 

wengine waliochangia kwa maslahi ya taifa letu naamini 

wanaweza kuyachukua na hayo pia. Ingawa 

hayatokuwa katika maazimio ya kamati. (Makofi) 

 

Waheshimiwa Wabunge, sekta za Ardhi, Maliasili na 

utalii lakini pia Viwanda, biashara na Mazingira ni sekta 

ambazo ni miongoni mwa sekta muhimu katika nchi yetu. 

Niseme tu kwamba imefika wakati sasa Serikali tukae 

imara hasa katika mambo ambayo yanaonekana 

yamekaa miaka mingi sana. Tunajua sio ya awamu hii 

yametoka toka awamu za nyuma, hebu sasa Tuoneshe 

process, tuoneshe tunapiga hatua, kama kuna jambo 

limekwama hebu tujikwamue tuone tunakwamka vipi. 

Suala la Liganga na Mchuchuma Limezungumzwa miaka 

mingi toka Bunge la Kumi na Moja wakati naingia. 

(Makofi) 

Kwa hiyo, sasa hebu tukae tufunge kibwebwe Serikali 

tuone tunakwenda vipi. Kwa sababu kama hatukuwa 

tunapiga hatua kila siku Wabunge tutaendelea kusema. 

Ikionekana hatua zinapigwa na tunafikia malengo basi 

nafikiri Wabunge watanyamaza. 

 

Kwa hiyo, baada ya kusema hayo mimi niwaombee 

kila lakheri Serikali ili mwakani Kamati hizi mbili 

zitakapoleta taarifa haya ambayo tumeyazungumza leo 

yawe yamepiga hatua kubwa zaidi. Kwa hiyo, baada ya 

kuwaombea kila la kheri naamini kabisa yale makelele 

ambayo tunapiga ya kusema fedha wapewe, wapewe.  

 

Kwa hiyo, naomba waheshimiwa Wabunge Tuache 

tabia mbaya ya kufikiria katika Serikali kwamba wengi ni 

walaji. Ninyi ndio mnasema tutoe fedha wapewe 

wafanye kazi, wakitoa fedha mnasema mengineyo. Kwa 

hiyo, naomba hizi tabia za kutokuwa na imani tuziache, 

tuwaachie wenzetu wafanye kazi ili baade waje watupe 

majibu yaliyokuwa sahihi. (Makofi) 

 

MWENYEKITI: Baada ya kusema hayo Waheshimiwa 

shughuli yetu imekwisha kwa leo naahirisha shughuli za 

Bunge…  

 

MHE. KUNTI Y. MAJALA: Mwongozo wa kiti. 

 

MWENYEKITI: …hadi kesho saa tatu kamili asubuhi. 

 

(Saa 1.29 Usiku Bunge liliahirishwa hadi Siku ya Alhamisi,  

Tarehe 2 Februari, 2023 Saa Tatu Kamili Asubuhi) 


